
نقوش عصمت

ای بک : مولانا صادق عباس فاضل قم

ناشر: مصباح القرآن ٹرسٹ لاہور


ملنے کا پتہ

قرآن سینٹر 24الفضل مارکیٹ اُردو بازار لاہور







عرضِ ناشر


قارئین کرام !۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔السلام علیکم ورحمۃ اللہ وبرکاتہٗ

اَلْحَمْدُلِلّٰہِ !مصباح القرآن ٹرسٹ۔۔۔۔۔عرصہ دراز سے دورِ حاضرکی بعض عظیم ترین تفاسیر وتالیفات کی نشرواشاعت کے سلسلہ میں ایک عظیم اور پُر وقار مرکز کی حیثیت سے اُمت مسلمہ کیلئے اپنی عاجزانہ خدمات انجام دے رہاہے ۔

زیرِ نظر کتاب ’’نقوش عصمت‘‘علامہ السیدذیشان حیدرجوادی کی تصنیف ہے۔جس میں چہاردہ معصومین علیہم السلام کے حالات زندگی اورانکے کمالات و فضائل کا تفصیلی ذکر موجودہے۔ علامہ السیدذیشان حیدر جوادی مدظلہ کی شخصیت کسی تعارف کی محتاج نہیں یہ ہماری قوم کاقیمتی سرمایہ ہیں۔علامہ موصوف نے ترجمہ وتفسیر قرآن کے بعد کئی کتب کے ترا جم بھی کئے ہیں’’نقوشِ عصمت‘‘کوضبطِ تحریر میںلاکرحیات معصومین کی ترجمانی بھی کر دی ہے۔ یہ کتاب تمام عالم اسلام کیلئے بالعموم جبکہ سٹیج پر خطاب کرنے والے علمائے کرام و ذاکرینِ عظام کیلئے لاجواب تحفہ ہے۔

مزید برآں مصباح القرآن ٹرسٹ کی ویب سائٹ www.misbahulqurantrust.com کےذریعے آپ ہماری تمام کتب گھر بیٹھے پڑھ سکتے ہیں ۔

ہمیں اُمید ہے کہ صاحبانِ علم وتحقیق حسبِ سابق ’’مصباح القرآن ٹرسٹ‘‘ کی اس کوشش کو بھی پسندیدگی کی نظر سے دیکھیں گے اور اس گوہرِ نایاب سے بھر پور علمی و عملی استفادہ فرمائیں گے۔اور ادارہ کو اپنی قیمتی تجاویز و آراء سے ضرور مستفید فرمائیں گے ۔۔۔۔۔۔۔۔۔۔والسلام




اراکین

مصباح القرآن ٹرسٹ لاہور پاکستان


قطعہ تاریخ وفات

ازشاعرآل محمدؐریحان اعظمی

نقوشِ عصمت ذیشان جوادی سے ظاہر ہے

اگر انسان سچا ہو تو سچ کہتی ہیں تحریریں

قلم معصوم کی تعریف میں جس وقت چلتاہے

تومٹ جاتی ہیںفکر خام سے باطل کی تصویریں







۲۰۰۰ء؁

منبرسے جس نے منزل عقبیٰ کو پا لیا

مجلس سے جس نے خلد کا رستہ بنا لیا

نقوش عصمت کامل و ذیشان مرتبت

جس نے اجل کو قدموں پہ اپنے جھکا لیا




ضضضضض




خطاب شامِ غریباں میں کرنے آئے تھے

نظر کے سامنے جلتے گھروں کا منظر تھا

دیار فانی سے ذیشان اس ادا سے گئے

غم حسینؑ تھا فرش عزا تھا منبر تھا


نقوش عصمت اور علامہ جوادیؔ


تحریر:آل محمد رزمی ۔ ایڈیٹر ماہنامہ اصلاح کراچی

حیات انسانی قطعی عارضی و فانی ہے مگر اس کا ایک ایک لمحہ کائنات کی سب سے قیمتی متاع کی حیثیت رکھتاہے۔ حجۃ الاسلام علامہ سید ذیشان حیدر جوادی مرحوم بساط بھر زندگی اور وقت کے بہترین استعمال The Best Use of کے لیے کوشاں رہے۔ اس کا ثبوت ’’نقوش عصمت حیات چہاردہ معصومین ‘‘ ہے۔

یہ کتاب حیات چہاردہ معصومینؑ کا ایک موضوعاتی اشاریہ Subet Wise Indexہے۔ جس میں معصومین کی شخصیت، مرتبہ و منزلت، علم و حلم، عظمت کردار ، تہذیب نفس ، خصائص ، امتیازات ،معنوی کمالات، خطبات ،اخلاق و اوصاف میدہ، صفات جلیلہ، ان کی گرانقدر و جامع تعلیمات، وقیع ملفوظات اطوار و عادات ،عبادت و ریاضت ، شجاعت و شہامت، سیرت ،معصومین کا مقصد حیات، ان کے عبادی معاشرتی ،معاشی،معاملات یاور ذاتی ضوابط اخلاق ، معصومین کے دور کے سیاسی حالات اموی و عباسی حکمرانوں کے مظالم مشکلات کااجمالی و تحقیقی جائزہ ہے۔

حیات معصومین ؑ پر بہت کچھ لکھا جا چکاہے اور بظاہر اس سلسلے میں مزید کسی کام کی گنجائش کم ہی دکھائی دیتی تھی مگر علامہ جوادی نے اپنے تبحر علمی اپنی بصیرت وذکاوت، اپنی تحقیق و جستجو کی روشنی میں بڑی عمدگی ، وژرف بینی سے موضوع کا احاطہ کیا ہے ، تحقیق ، تطبیق ، تدقیق اور تخلیق سے آمیخت عصمت کو دل نشیں بنادیا ہے۔

علامہ جوادی کی یہ تصنیف ان کے گہرے دینی شعور ،اخلاص وللہیت ، جذبہ ایمانی ومحبت اہلبیت اور موثر داعیانہ اسلوب کی شاہد ہیں ان کا قلم محض ایک بلند پایۂ عالم و ادیب ہی کا قلم نہیں ایک داعی و مربی کا قلم بھی ہے۔ اس لیے ان کی تحریر میں تحقیق کے ساتھ ساتھ خلوص و دردمندی کی وجہ سے گہری تاثیر بھی پائی جاتی ہے۔ قدرت نے انہیں صلاحیت و حکمت بلیغ سے بہرۂ وافرعطا کیاہے اور وہ سادہ مگر دلچسپ اور مؤثر انداز سے بات کہنے کی قابل رشک صلاحیت سے مالامال ہیں۔

انہوںنے اس کتاب کے لوازمے کی تلاش میں بڑی جگر کاوی سے کام لیا ہے اور عام ڈگر سے ذرا ہٹ کر لکھاہے۔ بالعموم دیکھا گیاہے کہ علمی ثقاہت کے بوجھ تلے شاعری اور تحریرکی شگفتگی دم توڑجاتی ہے۔ مگر علامہ جوادی کی نثرکی یہ نمایاں خوبی ہے کہ خالص علمی موضوع کی گتھیاں سلجھاتے ہوئے بھی ان کی تحریر میں سلامت و روانی سادگی و شگفتگی برقرار رہتی ہے۔ وہ ایک منجھے ہوئے ادیب اور قادر الکلام شاعر ہیں ۔ ان کا اسلوب سہل اور رواں دواں ہے۔

آج ’’جب نقوش عصمت ‘‘دوبارہ زیر طباعت ہے تو وہ علم نبیل و فاضل جلیل اس دارفانی سے رخصت ہو کر خالق حقیقی سے جا ملا ہے لہٰذا ان کی محبت کی قرض کی ادائیگی اور عقیدت کے طور پر ان کی رشحات کے ساتھ ساتھ ان کی ذات و با مقصد حیات کے بھی کچھ نقوش اس کتاب کے مقدمہ میں شامل کرنے کی سعادت حاصل کررہاہوں۔

نقوش علامہ جوادی علیہ الرحمہ


نام :۔				ذیشان حیدر

لقب:۔			جوادی

تخلص :۔			کلیمؔ

والدگرامی کا نام:		مولانا سید محمدجواد

مقام ولادت :۔		کراری ضلع الہ آباد (ہندوستان)

سن پیدائش :۔		یکم اکتوبر ۱۹۳۸؁ء مطابق ۲۲رجب ۱۳۵۷ء؁

ابتدائی تعلیم :۔		کراری میں اپنے والد گرامی اور دیگر علماء سے حاصل کی 

ثانوی تعلیم :۔		جامعہ ناظمیہ لکھنؤ

اعلیٰ دینی تعلیم :		درجہ أجہتاد نجف اشرف

تالیف و تصانیف کی تعداد	تقریباً دو سو(۲۰۰)

علمی آثار :۔		دوسوکتابوں کے علاوہ مجالس ، تقاریر و دروس کے تقریباً دس ہزار

				آڈیو ویڈیو کیسٹس و سی ڈیز۔

اولادیں :۔			تین بیٹے اور چار بیٹیاں ۔ آپ کے دو فرزند ثقۃ الاسلام مولانا

				جودی اور ثقۃ الاسلام مولانا احسانؔ حیدرعالم دین ہیں ۔

قومی خدمت و مسئولیت:۔	صدر تنظیم المکاتب ہندوستان ، بانی حوزہ علمیہ انوارالعلوم 

				الہ آباد ۔ نگران پندرہ روزہ تنظیم المکاتب لکھنؤ،نمائندہ ولی 

				امور مسلمین حضرت آیت اللہ العظمیٰ سید علی خامنہ ای 

وفات :۔			روز عاشورہ   ۱۴۲۱؁ہجری بمقام ابوظہبی 

جائے مدفن :۔		الہ آباد

اوصاف حمیدہ :۔		علامہ ایک با عمل عالم ہونے کے ساتھ ساتھ قادر الکلام اور 

				پختہ شاعر تھے آپ کے چار دیوان ،کلام کلیم ،پیام کلیم ،

				سلام کلیم اور بیاض کلیم طبع شدہ موجود ہیں۔

٭	علامہ عربی ، فارسی اور اُردو تینوں زبانوںمیں خطابت فرماتے تھے۔

٭	علامہ مرحوم ۱۶ سال کی عمر میں اعلیٰ دینی تعلیم کے لیے نجف اشرف تشریف لے گئے۔

٭	علامہ مرحوم نے ۱۷ سال کی عمر میں کتاب ’’نص و اجتہاد ‘‘ تحریر کی ۔

٭	۱۸ سال کی عمر میں آیت اللہ با قرالصدرکی کتاب ’’فدک فی التاریخ ‘‘ اور ۲۰ سال کی عمر میں ’’اقتصادنا‘‘۔۲۱ سال کی عمر میں علامہ عبداللہ الخنیزی کی کتاب ’’ابو طالب مومن قریش ‘‘ کاترجمہ فرمایا ۔

٭	علامہ مرحوم صرف ۲۷ سال کی عمر میں درجہ ٔ اجتہاد کے قریب پہنچ چکے تھے۔

٭	علامہ مرحوم نے ۳۸ مختلف ممالک میں تبلیغی خدمات انجام دیں ۔

علامہ ذیشان حیدر جوادی طاب ثراہ کی زندگی مشکلات وجدوجہد سے عبارت تھی انہوںنے ایک مصروف و پاکیزہ زندگی گزاری وہ بیک وقت محراب و منبر اور تحریر و تقریر کے آدمی تھے، انہوںنے قوم کے شعور فرد ایعنی قوم کے بچوں کو ابتدائی دینی تعلیم سے آراستہ کرنے کاعزم مصمم کررکھاتھا۔ انہیں قوم کے نوجوانوں کی تعلیم و تربیت کا خیال تھا انہیں قوم کے بزرگوں کی علمی وفقہی استعداد میں اضافہ کی فکر تھی ۔

انہیں شریعت کی برتری ،غیر اسلامی رسوم و رواج سے گلو خلاصی اور منبر کے تقدس کو بحال و برقرار رکھنے کی فکر تھی وہ کہیں بھی جاتے مجلس ہو یا محفل، نجی نشستیں ہوں یا سفر وہ تبلیغ کی کوئی نہ کوئی راہ اور کوئی نہ کوئی پہلو ڈھونڈ ہی لیتے تھے ۔ یہاں تک کہ دعوتوں میں کوئی نہ کوئی قصہ ایسا چھیڑ دیتے جس میں وعظ و نصیحت کا کوئی نہ کوئی گوشہ ضرور پوشیدہ ہوتاتھا وہ تحریک دینداری کے پرجوش علمبردار ہونے کی وجہ سے اپنی مسئولیت و ذمہ داری کو خوب سمجھتے تھے۔

شاید یہ ہماری ناقدری و بے مہری کا نتیجہ ہے کہ ذات واجب نے ہم سے علم و عمل کی اس دولت کو چھین لیا ہے اور موت کی تند و تیز آندھی مسلسل ہمارے علمی چراغوں کو بجھائے جارہی ہے۔ حجۃ الاسلام استاد الاساتذہ مولانا محمدحسین نجفی ، رئیس المناظرین سرتاج تحریر مولانا سید کرار حسین واعظ ، حجۃ الاسلام مولانا سید محمد محسن گوپالپور ی پرنسپل مدرسۃ الواعظین لکھنؤ ابن مولانا سید راحت حسین گوپالپوری طاب ثراہ مولانا مجتبیٰ علی خان ادیبؔالہندی کے بعد حجۃ الاسلام علامہ سید ذیشان حیدر جوادی کا اچانک ہم سے رخصت ہوجانا کسی عظیم سانحہ اور کڑی آزمائش سے کم نہیں ۔ 

ایک ایسے وقت میں جب مذہب کو ازکار رفتہ قرار دیا جارہاہو دین کو ترقی کی راہ میں رکاوٹ سمجھا جارہاہو ، قوم کی علمی استعداد عبرتناک سطح تک گر چکی ہو رسومات کو مذہب کا نام دیا جارہاہو ، لادینیت کا سیلاب اپنے پورے باڑھ پر ہوبے علمی بام عروج پر ہو ، قوم عقائد کے نام پر بٹ چکی ہو اور با عمل دیندار علماء بے عمل عوام کے سنگ ملامت کی زد میں ہوں تو علماء پر فرض ہے کہ وہ مصلحت کوشی کا دامن چھوڑ کر اعلائے کلمۃ الحق کریں ۔

علامہ جوادی ساری زندگی تمام مصلحتوں اور مفادات سے بالاتر ہو کر اعلائے کلمۃ الحق کرتے رہے ، اور امر باالمعروف ان کی زندگی کا منشور ، نصب العین اور ہدف تھا، قحط الرجال کے اس دور میں علامہ جوادی جیسی معقول شخصیت ’’Substantia Person‘‘صائب الرائے دیندار ، خلیق وملنسار ، متوازن ، معتدل اور جید عالم Poyhistorکا سانحہ ارتحال عامۃ المؤمنین اور خصوصاً شیعان ہندو تنظیم المکاتب ہندوستان کے لیے ایک عظیم نقصان ہے جس کا جتنابھی افسوس کیا جائے کم ہے۔

وہ ایک معروف مذہبی اسکالر ،شیعہ قوم کا تشخص ، بذلہ سنج ، ذی علم ، نیک نفس ، متقی و پرہیز گارانسان تھے ، مرحوم اپنی ذات میں ایک انجمن و ایک ادارہ تھے وہ گذشتہ ۴۰ سال سے کشت علم و ادب کی آبیاری کررہے تھے انہوںنے اپنے علم کو عمل اور فن کو زندگی اور شخصیت کا جزو لا ینفک بنادیاتھا۔

مرحوم نے سالہا سال باب مدینہ علم پر جبیں سائی کی اور دراہل بیت ؑ پر گدائی کی ، اپنی فکر کو دجلۂ فن اور فرات علم میں غوطہ دیا اور اپنے قلم کو خاک نجف سے صیقل کیا،ان کی زندگی جدوجہد سے عبارت تھی سالہا سال ابو ظہبی میں محراب کی ذمہ داری پوری کرتے رہے، برسہا برس اپنی خطابت سے اطراف واکناف میں بسنے والے شیعوں کو جگاتے رہے ،تنظیم المکاتب ہندوستان کی ذمہ داری ہو یا جامعہ انورالعلوم کی مسئولیت یا ولی امیر مسلمین مقام معظم رہبری کی نمائندگی کے فرائض ہوں ، علامہ ہر محاذ ، ہر میدان میں پیش پیش رہے۔ شعر و سخن کی محفل ہو یا مجلس سید الشہداء ، علمی وتعلیمی کانفرنسیں ہوں یا قومی و فکری موضوع پر سیمینار ،قومی و سماجی معاملات ہوں یا گوشہ نشین علماء و اہل علم کی خدمات ہر جگہ علامہ ہر اول دستے کے سپاہی کے فرائض انجام دیتے رہے۔

علامہ جوادی کی تحریک دینداری 

علامہ جوادی قومی درد رکھتے تھے ، وہ قوم کے علمی وفکری انحطاط کو دیکھتے تو ان کا دل کڑھتا، کتنی ہی راتیں قوم کے مسائل پر غور و فکر میں گزاردیں ان کا خیال تھاکہ قوم قرآن و تعلیمات محمدؐ آل محمدؐ سے دور ہوگئی ہے اور قرآن و اہلبیتؑ نے زندگی کا جو تصور دیا ہے اسے ہم صحیح طور پر سمجھنے میں کوتاہی کررہے ہیں ،چنانچہ انہوںنے اصلاحی کام کاآغاز کیا اور شیعوں کو یہ سمجھانے کی کوشش شروع کردی کہ اسلام دین اور دنیا دونوں کا جامع ہے ، انہوںنے تبلیغی مقصد کے لیے مجلس ، نجی نشستوں ، کانفرنسوں اور سیمیناروں کا انتخاب کیا ، ہر وہ محفل و ہر مجلس میں تبلیغ کرتے ، کہیں دعوت میں ہوں یا کوئی ان سے ملنے کے لیے آئے ، سفر پر ہوں تو ہمسفروں میں اگر قوم کا کوئی فرد نکل آتا تو علامہ موقع غنیمت جان کر اس کی فکری تربیت شروع کردیتے ، زندگی کے آخری دنوں میں علامہ ہمہ وقت اپنے مشن پر کام کررہے تھے ۔ شاید انہیں اندازہ تھا کہ وقت کم ہے اور کام بہت زیادہ ہے ، وہ مشکلات کو ذرا بھی خاطر میں نہ لاتے ،مسائل کا چیلنج قبول کرنے اور آگے بڑھ کر قربانیاں دینے کے لیے ہمہ وقت مستعد رہتے تھے۔

علامہ جوادی کا زہد و ورع 

علامہ ذیشان حیدر جوادی کی ایک زاہد حقیقی تھے ، عبادت وبندگی کو ان کی زندگی میں اولیت حاصل تھی ۔ وہ نماز کے اوقات کی بڑی پابندی فرماتے تھے ، نماز شب کے پابند تھے اور ہمیشہ اپنے ملنے والوں سے نماز شب کی تاکید کرتے تھے ، ابو ظہبی کے مومنین جنہوںنے بیس سال علامہ کی اقتداء میں نماز پڑھی ہے یا اعمال ماہ شعبان و رمضان کیے ہیں ۔ وہ اس بات کی گواہی دیں گے کہ مولانا کس خضوع و خشو ع سے اعمال بجا لاتے تھے کس قدر ڈو ب کر دعا کرتے اور مناجات پڑھتے۔ انہیں عبادت سے عشق تھا۔

علامہ جوادی ایک عظیم مصلح اور داعی 

علامہ جوادی کی شخصیت اپنی گونا گوں خوبیوں اور کمالات کی وجہ سے بڑی ہی پر کشش تھی مگر ان کا نمایاں ترین وصف یہ تھاکہ وہ نماز سے غفلت برتنے والوں کو پسند نہ کرتے تھے ، خمس و زکوٰۃ کی پابندی نہ کرنے والوں پر تنقید کرتے تھے ۔ داڑھی منڈانے والوں کو نصیحت کرتے تھے اور بے حیائی ، فسق و فجور اور باطل کے خلاف احتجاج کی ایک چنگاری تھے ۔ ایسی چنگاری جو ایک لمحے کے لیے بھی سرد نہ ہو ان کو وہ بجھا ہوا ایمان کبھی راس نہ آیا جو صاحب ایمان کو متحرک اور بے تاب نہ کردے ، چنانچہ اپنی تقریروں اور تحریروں کے ذریعے اپنا کرب و درد اور اپنا سوزو تپش دوسروں میں منتقل کرتے اور مومنین کے دلوں کو گرماتے رہے۔

ہمارے لیے سبق 

علامہ جوادی کی زندگی میں ہمارے لیے کئی سبق ہیں، وہ دین کی ذمہ داری ،اطاعت خداوندی ،عبادت و بندگی ،واجبات کی ادائیگی اور تقلید کا ہمیں مسلسل احساس دلاتے رہے ہمیں چاہیے کہ ہم اس کا احساس کریں اور دوسروں میں بھی معرفت دین کا شعور و احساس پیدا کریں،انہوں نے تجدید واحیائے دین کی تحریک چلائی اور محمدؐ آل محمدؐ کی تعلیمات پر عمل کی دعوت دی،  اس راہ میں طرح طرح کی پریشانیاں اٹھائی ، سختیاں سہیں ، اذیتیں برداشت کیں اور ہر قسم کی قربانیاں دیں ۔ مگر کبھی مصلحت پسندی و مصلحت بینی سے کام نہیں لیا خطرات واندیشوں کو کبھی خاطر میں نہ لائے بلکہ تحریک دینداری کے لیے اپنی ساری توانائیاں صرف کردیں ۔ اگر اقامت دین کا کام کرنا چاہتے ہیں تو ہمیں بھی اسی جذبہ و ذمہ داری کا نمونہ پیش کرناہوگا۔

ان کی بے وقت موت سے تفقہ و تدوین کی مسند ویران ہوگئی ، قافلۂ تحریک دینداری کی رفتار تھم گئی ، ذمہ دارانہ خطابت کا گلشن اجڑ گیا ، کردار وعمل کی شمع بجھ گئی ۔ بوذر صفاتی و درویشی کا سورج غروب ہوگیا جب دکھ بیدار ہوں اور ذہن و دل دریا ہوں تو احساسات و جذبات کی عکاسی و صورت گری مشکل ہوجاتی ہے۔ خالق ارض و سماء علامہ مرحوم کو جوار سید الشہداء ؑ عطا فرمائے اور ان کی لحد پر اپنی رحمت کا نزول فرمائے۔

برادرعزیزسیدعنایت حسین علامہ جوادی مرحوم کی شہرہ آفاق کتاب ’’نقوش عصمت‘‘دوبارہ شائع کررہے ہیں۔علامہ سے قربت وقرابت داری کایہی تقاضہ ہے کہ ان کے آثارکونہ صرف باقی رکھاجائے بلکہ ان کی روشن تحریروںسے اہل فکرونظراورمومنین کوزیادہ سے زیادہ روشناس کرایا جائے۔

مذہبی ،دینی،علمی،تاریخی،تدریسی اورمعیاری کتب کی اشاعت کے حوالہ سے محفوظ بک ایجنسی مارٹن روڈاوراس کے روحِ رواںعنایتؔ حسین کانام تعارف سے بے نیازہے۔

عنایتؔصاحب نہ صرف کتاب کی اہمیت،افادیت،وقعت،ضرورت اورعظمت کوپیش نظر رکھتے ہیںبلکہ کتابت وطباعت میںعصری تقاضوںکوپیش نظررکھتے ہوئے خوشگوارتبدیلیاںکرتے رہتے ہیں۔

سرورق ہوکہ کتابت وکمپوزنگ یاطباعت،وہ دل کشی کوماندنہیںپڑنے دیتے نہ معیارکوگرنے دیتے ہیںمجھے امیدہے کہ وہ علامہ کی دیگرکتابوںکی اشاعت کی ذمہ داری کوقبول کرتے ہوئے اوران کی محبت کاقرض اداکرتے ہوئے ان کتابوں کوبھی شائع کریںگے جوابھی تک پاکستان میںمتعارف یاشائع نہیںہوئی ہیں۔


کلیم الہ آبادی (علامہ جوادی)


شعروسخن کے آئینہ میں

تحریر:۔آل محمدرزمیؔ

شاعرجذبات واحساسات کاآئنہ دارہوتاہے وہ اپنے خیالات وافکار،واردات ومشاہدات نظریات وعقائدکولفظوںکے خوبصورت پیکرمیںڈھالتاہے۔لیکن لفظوں کی اس اضام گری سے وہ سچاشاعرنہیںبن جاتا۔سچی شاعری جذبوںکی سچائی۔بے لاگ مشاہدے،احساسات کی پاکیزگی ،روح کی بالیدگی،فکرکی طہارت اوردرون بینی سے حاصل ہوتی ہے،یہ کام ایک عام آدمی کے مقابلے میںشاعرزیادہ سلیقے سے کرتاہے۔

کیونکہ شاعرکواظہارکاسلیقہ آتاہے وہ اپنے دل پرگزری ہوئی کیفیت بھی بیان کرسکتاہے،دوسروںکے جذبات کی ترجمانی اورماحول کی عکاسی بھی کرسکتاہے۔لیکن کسی بھی شاعرکی شخصیت سے کماحقہ یاکسی حدتک آشنائی کے بغیراس کی شاعرانہ عظمت کااندازہ نہیں لگایاجاسکتا۔

علامہ سیدذیشان حیدرجوادی کلیم آلٰہ آبادی کی شخصیت کے کئی پہلوہیںوہ ایک مفسربھی ہیں ایک مفّکربھی،فقیہ بھی ہیںمورخ بھی ،ادیب بھی ہیں شاعربھی،صاحب محراب بھی ہیں اور صاحب منبربھی لہٰذاان کے شعورکادھاراکسی ایک خصوصی سمت نہیں بہتاوہ سلام بھی کہتے ہیں قصیدے بھی۔غزل بھی کہی ہیں نظم بھی اس کے علاوہ نعت ،رباعی اورمناقب نگاری پربھی پوری دست گاہ رکھتے ہیں۔

کلیم الٰہ آبادی کے سلام کے چنداشعارسے ہی ان کی شاعری کااندازہ کیاجاسکتاہے۔

علم کے ساتھ ہے مشک سکینہؑ یوںجیسے

چچاگلے سے بھتیجی کوہولگائے ہوئے

تمام ظلم کے طوفاںتھے غرق حیرت میں

بفیض تشنہ لبی پاراترگئے عباسؑ

ہرایک قوم کے لب پرہے اب حسینؑ حسینؑ

حسینؑ سارے جہاںکوجگاکے سوئے ہیں

کربلا تیرے سواکس نے کبھی دیکھاہے

ایک کردارکے ٹکڑوں کا بہتر (۷۲) ہونا

چشم ایماں میں ،نصیری ہیں الگ ،ہم ہیں الگ

وہ خداکہتے ہیںہم شیرخدا کہتے ہیں

حشرتک سوئے گی زنداں میں سکینہؑ چین سے

کہیے گاباباسے اب تڑپیں نہ دخترکے لیے

کلیم الٰہ آبادی نے واقعات کربلاکے مقاصداوردرسگاہ کربلاکوسمجھنے کے لیے اپنی آنکھ کوبطور حوالہ استعمال کیاہے اورعقل وآنکھ کے اندھوںپربھی تنقیدکی ہے۔

آنکھ اندھی ہو تو پتھر نظر آتے ہیں خدا

عقل اندھی ہو تو پھر نور خدا بھی ہے بشر

کلیم الٰہ آبادی کے کلام کی انفرادیت، ان کی سادگی وسلجھی ہوئی زبان اورشائستہ لہجے میںہی نہیںان کے اندازنظرمیںبھی ہے۔وہ ایک سلیم الطبع،مہذب اورباضمیرانسان ہیں،خوش اخلاقی،خوش فکری اورتہذیب نفس کے امتزاج سے ان کے کلام میںموضوعی اورمعروضی دونوں سطحوںپرایک ایساتوازن جھلکتادکھائی دیتاہے۔جس سے فنکارکی دیانت داری اورجذبات کے خلوص کاپتہ چلتاہے۔

اب فقط تذکرۂ خاک شفاباقی ہے

ہوگئی ختم ہرایک مرہم واکسیرکی بات

طعنہ ابتر کو سنکر احمدمختار نے

جوخلوص دل سے مانگی وہ دعاہیںفاطمہؑ

روٹیاںلے کرفلک والوںنے ثابت کردیا

جودرحیدرؑسے ملتاہے وہ صدقہ اورہے

نشان سجدہ کے ساتھ یارونشان ماتم بھی ہے ضروری

وہ مال محشرمیںہوگاجعلی کہ جس پران کانشاںنہیںہے

دیکھ لیںہم بھی کہ محشرکی حقیقت کیاہے

پردہ اٹھنے سے اگر حشر نمایاں ہو جائے

کلیم الٰہ آبادی کی مشق وریاضت،خلوص وتوجہ ،شعوروآگہی کی مرہون منت ہے سلام کلیم سے بیاض کلیم تک انہوںنے فکرکی بہت سی منزلوںکوطے کیاہے کہ چاروںدیوان میںکوئی چونکادینے والاشعرنہیںہے لیکن ان کی شاعرمیںپیغام ضرورپایاجاتاہے۔

یہ وہ دن ہیںکہ مذہب آدمی کاطاقت وزرہے

کسی کادین درہم ہے کسی کادین ڈالرہے

صحابہ ہم سے ہیںبہتر،پیمبرہیںہمیںجیسے

توگویایہ صحابہ،اب پیمبرسے بھی بہترہیں

ذکر علیؑ عبادت پروردگار ہے

مثل نمازاس کی بھی تکرار چاہیے

دیگراصناف سخن کے ساتھ ساتھ کلیم الٰہ آبادی نے سلام بھی کہے ہیں۔سلام عربی زبان کالفظ ہے اوراسم مذکرہے اس کے مختلف مضمرات وتعبیرات ہیںیہاںپرسلام فن نگاری پربحث مقصودہے نہ سلام کلیم پرنقدونظربرسبیل تذکرہ عرض ہے کہ سلام میںغزل کی طرح اعلیٰ درجے کے مضامین ازقسم واردات قلبی اورمعاملات فکری وذہنی نظم کیے جاتے ہیں۔مگراس میںغزل کارنگ پیدانہیںہونے دیاجاتا۔عموماًسلام میںواقعہ کربلاوشہادت حضرت علی ؑ وحضرت فاطمہؑ اورشہادت حضرت امام حسنؑ اورحضرت امام حسینؑ اوران کے رفقاء کے مصائب بیان کیے جاتے ہیں۔علاوہ ازیںان کے اخلاقی،تمدنی ،تہذیبی ومذہبی ودیگرامورجلیلہ جن سے شاعری کی زینت میںاضافہ ہوسکے منظوم کیے جاتے ہیں۔

کلیم الٰہ آبادی کے سلام کے چندشعرکے مطالعہ سے ان کی سلام نگاری کی عظمت کابخوبی اندازہ لگایاجاسکتاہے۔

حوصلہ شبیرؑ کاسرنامہ عزم وجہاد

صبرزینب ؐ صبرکی تاریخ کاعنوان ہے

کتنے پرچم جھک گئے اورکتنے جھنڈے گرگئے

اک علم اور ہر دور میں اونچا رہا عباسؑ کا

ہرجگہ شمع حسینی کو فروزاں کر دو

کون جانے کے ستمگر ہوں کہاں سے پیدا

عکس کردارنبیؐ صلح حسنؑ جنگ حسینؑ

ایک جمالی ہے توہے ایک جلالی تصویر

جوآل محمدؑ کا پرستار نہیں ہے

اس کاکوئی مذہب کوئی کردار نہیںہے

ان کاآخری شعرجوآپ نے اپنی رحلت سےایک دن قبل ۹محرم الحرام کوکہاتھا۔

مِدحت آل کی توقیر تو رہ جائے گی

میںنہ رہ جائوں گا تحریر تو رہ جائے گی

کلیم الٰہ آبادی اپنے سلام میںہمیشہ روایت کاخیال رکھتے تھے اورجدّت وجدیدیت کے چکرمیںنہیںپڑتے تھے۔

کلیم آبادی نے غزل بہت کم کہی ہیںلیکن ان کے سلام میںغزل کارنگ صاف جھلکتاہے اہل فن جانتے ہیںکہ غزل کافن ریزہ خیالی کافن ہے اس کاہرشعرایک اکائی ایک حادثے، ایک تجربے یاایک فردسے ماثلث دی جاسکتی ہے،اکائیوں،حادثوں،تجربوںاورافرادکی یہ دنیابوقلموںرنگارنگ اوروسیع ہے۔کہ اس صنف سخن میںزندگی بھرکے سرمایہ کواس طورسے سمیٹاکہ اس سے شاعر کی شاعری اورشخصیت کی ایک داستان مرتب ہوجائے۔

بہت حسین تھا ماحول خودکشی کے لیے

مگریہ میں تھا کہ جیتا رہا کسی کے لیے

انیس غم نبی ہیں یوں مری تنہائیاںاکثر

کہی ہے میںنے اپنے دل سے دل کی 







داستاںاکثر

ساقیا چشم عنایت کا سہارا چاہے

کاسہ سرمنقلب ہے شیشۂ دل چورہے

یہ فقط جذب محبت کااثرہے ورنہ

کاغذی نائو کہیں چلتی ہے طوفانوں میں




بسمہ سبحانہ


عرض تنظیم

جاوۂ حیات میں مسلمانوں کی راہنمائی کے لیے دو۲ ہی مرکزہیں:ایک اللہ کی مقدس کتاب،دوسرے معصومین ؑ کی پاکیزہ سیرت۔اوران دونوںسے وابستگی کے بغیرزندگی کاسفرصحیح سمت میںجاری رکھناممکن نہیں۔جس طرح قرآنی آیات میںغوروفکرمعرفت الٰہی کاذریعہ ہے اسی طرح حیات معصومین ؑ میںگذرنے والے واقعات کی معنویت تک رسائی حاصل کرنے کی کوشش بھی رضائے الٰہی کاسبب ہے۔اورجس طرح آیات قرآنی کے دامن میں’’مفاہیم‘‘کا’’بحربے کراں‘‘موجزن ہے اسی طرح معصومین ؑکے کارناموںکے دامن میںبھی تہہ درتہہ معنویت کاسمندر ٹھاٹھیںمارہاہے‘تشنگان علم ومعرفت’’بقدرظرف‘‘ان دونوںسرچشموںسے ہردورمیںسیراب ہوتے رہے ہیںاورسیراب ہوتے رہیںگے۔

علامہ سیدذیشان حیدرصاحب قبلہ جوادی مدظلہ نے ترجمہ وتفسیرقرآن کے بعد’’نقوشِ عصمت‘‘لکھ کرگویاعالم اردوکے لیے نصاب ہدایت مکمل کردیا،یعنی قرآن کاترجمہ بھی اورحیات معصومین ؑکی ترجمانی بھی۔مگرقرآن کے ترجمہ کے مقابلہ میںیہ کام زیادہ مشکل ہے‘اس لیے کہ قرآن’’بسم اللہ ‘‘سے لے کر’’الناس‘‘تک سب کاسب ہمارے سامنے ہے اوراللہ نے اسے ہر طرح کے’’ریب وعیب‘‘سے پاک رکھاہے اوراس کی اس طرح حفاطت کی ہے کہ دنیاکے کسی حصہ میںاورزمانے کے کسی وقفہ میںکوئی فرق نہ آیا۔

’’نقوش عصمت‘‘یعنی معصومین ؑ کی سیرت کامعاملہ دوسراہے۔دشمن حکومتوںکے زیرسایہ لکھی جانے والی تاریخ اپنے دامن میںمعصومین ؑکے کارناموںکوجگہ دیناکیسے گوارہ کرتی۔یہ تو عظمت کردارکی ہیبت تھی کہ اس نے’’زبان خلق‘‘بن کرتاریخ کے دامن میںاپنی جگہ خود بنالی۔ جو واقعات محفوظ رہ گئے وہ بھی اس تاریخ کی پرپیچ وادیوںمیںبکھرے ہوئے ہیں جہاں حقائق کے ساتھ خودساختہ روایتیں،اسرائیلی افسانے،دشمنوںکی اڑائی ہوئی افواہیں، بے معرفت انسانوںکی داستان گوئی اوربرسراقتدارحکومتوںکی ٹکسال میںڈھلے ہوئے مفروضے بنام تاریخ جمع کردیے گئے ہیں۔اس لیے سیرت نگاری ’’حذف ریزوں‘‘کے انبارسے گوہرآبدارچن کرالگ کردینے کانام ہے اوربلاخوف ترویدکہاجاسکتاہے کہ علامہ جوادی مدظلہ‘نے’’نقوش عصمت‘‘لکھ کرجوعلمی کارنامہ انجام دیاہے اس کے لیے بے پناہ علمی بصیرت کے ساتھ ’’تائیدمولا‘‘بھی درکارہے۔

علامہ جوادی مدظلہ‘کے قلمی خدمات کی فہرست بفضلہ بہت طویل ہوچکی ہے اورتاریخ و تحقیق‘ اقتصادیات وسماجیات‘فقہ وتفسیر‘شعروادب ‘تقریباًہرعلمی اوردینی موضوع پران کی تصنیفات موجود ہیں۔ملک وبیرون ملک گوناگوںمصروفیات کے باوجودایک سال کے اندرترجمہ وتفسیرقرآن ‘ اور ’’کلام کلیم‘‘کے بعد’’نقوشِ عصمت‘‘کی تکمیل تائیدمولانہیںتواورکیاہے۔؟انہوںنے کبھی گفتگو کے دوران فرمایاتھاکہ’’کثرت کار‘‘’’نشاط کارکوختم کردیتی ہے۔مگر’’نقوش عصمت‘‘جیسی تصنیف ان کے اس قول کی خودان کے بارے میںتردیدکررہی ہے۔نہ کہیںنشاطِ تحریرکی کمی پیداہوئی نہ بے کیفی‘اورنہ آوردکااحساس ہوتاہے۔روانی کے ساتھ دلآویزطرزتحریرجو’’روایتی‘‘نہ ہونے کے باوجود’’نامانوس‘‘نہیںہے۔

مستندتاریخی مآخذوںسے واقعات کاانتخاب کرکے اورصحیح تاریخی پس منظرمیںان کاتجزیہ کرکے حیات معصومؑ کی معنویت کوقاری کے لیے قابل ادراک بنادیاہے۔اکثرجگہوںپرمعصومین ؑکی زندگی کے الگ الگ واقعات میںمعنوی ربط کی نشان دہی یوںکردی ہے کہ’’ارباب عصمت‘‘کی معرفت بآسانی حاصل ہوجاتی ہے۔

اردوکتابیات کی دنیامیں’’نقوشِ عصمت‘‘ایک گراںقدراضافہ ہے قوم کی ایک بڑی ضرورت تھی جوپوری ہوگئی۔ہمیںامیدہے کہ پیروان اہلبیتؑاس چشمہ ہدایت سے خاطرخواہ استفادہ کریںگے اورسنی سنائی پراکتفاکرنے کے بجائے پڑھ کرسمجھنے کاجذبہ بڑھے گا۔

ہم اس قابل فخرپیش کش پربارگاہ الٰہی میںشکرگذارہیںکہ اس نے ایسی عظیم خدمت کی توفیق عنایت فرمائی۔

			والسلام

			صفی حیدرسکرٹیری تنظیم المکاتب۔ہندوستان 

بسمہ سبحانہ


حرف آغاز

بزرگانِ دین اوراولیاء خداکی تاریخ حیات کادریافت کرنامعرفت کے اعتبارسے عظیم ترین فریضہ ہے توکردارسازی کے اعتبارسے اہم ترین وسیلہ۔وہ انسان کسی طرح بھی دیانت دارنہیںکہا جاسکتاہے جواپنے پیشوااورمقتداکی تاریخ حیات یااس کی سیرت کے نقوش وخطوط سے بے خبرہو،اوروہ انسان کسی عنوان بھی صاحب کردارنہیںبن سکتاہے،جس کے سامنے کردارکے نمونے اورسیرت کے آئیڈیل موجودنہ ہوں۔اندھیرے میںسفرکرنے والامنزل رسانہیںہوتاہے اوراپنی پسندپرکردارکی عمارت کھڑی کرنے والامحبوب کردگارنہیںہوسکتاہے۔

علماء اسلام نے اسی نکتہ کی اہمیت کے پیش نظرہردورمیںاولیاء خداکی تاریخ حیات مرتب کی ہے اوراس کے مخصوص امتیازات وخصوصیات کونمایاکرنے کی کوشش کی ہے۔

’’تاریخ انبیاء‘‘کے نام سے کتابیںلکھی گئیں۔‘‘سیرت مرسلؐ اعظم‘‘اور’’سوانح حیات ائمہ معصومین ؑ‘‘کے عنوان سے کتابیںتالیف کی گئیں،بلکہ’’تذکرۃ العلماء ‘‘جیسی کتابیںبھی منظرعام پرآئیںاوران سب کامقصدماضی کے حالات کی نشاندہی کرنایازیرِزمین دفن ہوجانے والے انسانوںکابزورقلم زندہ کرنانہیںتھابلکہ ان سب کاواحدمقصدان کی زندگی کے امتیازات کانمایاںکرنااوران کی روشنی میںنئے کردارکی تعمیرکرناتھااوریہی وجہ ہے کہ تاریخ حیات میںصرف ان واقعات پرزوردیاگیاہے جواس مقصدکے لیے مفیدتھے اورباقی حالات اوروقعات کونظراندازکردیاگیاہے ورنہ ایک انسان کی۲۰سالہ زندگی کے جملہ جزئیات بھی درجنوںمجلدات میںجمع نہیںکیے جاسکتے ہیں۔چہ جائیکہ سیکڑوںیاہزاروںخاصان خداکی زندگی کے جملہ حالات کہ وہ چندکتابوںمیںکس طرح درج کیے جاسکتے ہیں۔؟

ادھرتاریخ کی ستم ظریفی یہ رہی کہ مورخ نے خوداپنے ذوق کوبھی استعمال کیاہے اورذوق کے ساتھ مصالح وقت کوبھی نظرمیںرکھاہے جس کانتیجہ یہ ہواہے کہ بے شمارزندگیاںناقابل تذکرہ قرارپاگئی ہیںاوربیشمارواقعات تاریخ کے قبرستان میںزندہ دفن کردیے گئے ہیں کہ ان واقعات سے بہت سے افرادکے نقائص اورعیوب کااظہارہوتاتھا،یایہ واقعات ان سلاطین اورحکام کے مزاج پرہارتھے جن کی تحریک یاامدادپرمورخ نے قلم اٹھایاتھا،اورجن کی دولت کی فراوانی ہی مورخ کے قلم میںروشنائی کاکام کررہی تھی۔

تاریخ نویسی اورسیرت نگاری کاالمیہ بہت دردناک ہے اوراس سلسلہ میںہونے والے مظالم کی خوداپنی بھی ایک تاریخ ہے اوراس کے درج کرنے یااس پربحث کرنے کایہ محل نہیںہے اوریہ ایک ایسی حقیقت ہے جسے جملہ اہل نظرجانتے اورپہچانتے ہیں‘اوراس پرمزیدبحث کرنے کی ضرورت نہیںہے۔

اس وقت جوموضوع اہمیت رکھتاہے وہ یہ ہے کہ ماضی کے مورخین نے جس قدربھی واقعات محفوظ کیے ہیںاوربعدکے اہل قلم نے ان واقعات سے جس قدربھی استفادہ کیاہے اوران کی روشنی میںجس قدربھی کتابیںاورتالیفات منظرعام پرآئی ہیںسب میںیہی ایک خاص عنصرنمایاںرہاہے کہ سیرت نگارنے اپنے مخصوص ذوق کے مطابق واقعات کاانتخاب کیاہے اورپھرمخصوص نظریات کے تحت ان سے نتیجہ اخذکیاہے اوراس طرح کتاب سیرت بھی ایک مخصوص بصیرت کی محتاج ہوگئی ہے اوراس سے واقعی استفادہ کرنابھی ایک مخصوص شعورکامحتاج ہوگیاہے۔

میںاس واضح حقیقت کی مثالیںپیش کرکے’’خطائے بزرگان گرفتن‘‘کامجرم نہیں بنناخچاہتااورنہ میرامقصدبزرگوںکی توہین کرناہے۔میرامقصدصرف اس نکتہ کی طرف اشارہ کرناتھاجس کی بناپرواقعات سے استفادہ میںتفاوت پیداہوگیاہے اورجس نے ایک ہی سیرت کومختلف کرداروںمیںتقسیم کردیاہے اورضمناًاس کتاب کی ضرورت کی طرف بھی اشارہ کرناہے کہ سیرت وکردارمعصومین ؑپرمختلف زبانوںمیںاس قدرکتابوںکے ہوتے ہوئے جدیدکتاب کی ضرورت کیوںپیش آئی ہے اوراس میںکون سی خصوصیت پائی جاتی ہے جودیگرکتابوںمیںنہیںپائی جاتی ہے۔

اولاً تواس قسم کے سوالات ہی انتہائی بچگانہ اور احمقانہ ہوتے ہیں اور ان سے انسان کی مذہبی بدذوقی کے علاوہ کسی بات کا اندازہ نہیں ہوتا ہے کہ کسی موضوع پر کبھی یہ سوال نہیں اٹھایا جاتاہے کہ اس قدر گاڑیوں کے ہوتے ہوئے نئی گاڑیوں کیوں بنائی گئی ہے، اس قدر مشینوں کے ہوتے ہوئے نئی مشین کیوں ایجاد ہوئی ہے؟ یا اس قدر سامانِ حیات یہی ہوتاہے کہ نئے سامان ِ حیات کیوں ایجاد کیے رہے ہیں؟ بلکہ وہاں ذوق کا تقاضا یہی ہوتاہے کہ نئے سال کا ماڈل خریدا جائے اور دیکھا جائے کہ اس سال میں سامان ایجاد کرنے والے نے کون سی تکنیک اختیار کی ہے اور کس طرح اسے سال کے عصری تقاضوں سے ہم آہنگ بنایا ہے لیکن مذہب میں ایک رسالہ عملیہ کو بھی سیکڑوں سال چلانے کی آرزو ہوتی ہے اور ایک ایک کتاب کو ’’ابدیت نشان ‘‘ بنادینے کی تمنا ہوتی ہے اور اس کا عمومی راز کتاب کی عظمت واہمیت نہیں ہوتی ہے بلکہ مذہب میں بدذوقی اور بخل کی کارفرمائی ہوتی ہے کہ ایک کتاب کے بعد دوسری کتاب کس طرح خریدی جاسکتی ہے۔

حقیر نے ترجمہ و تفسیر قرآن مجید کا کام شروع کیاتھا تو اس وقت بھی یہ بات بار بار سننے میں آئی تھی کہ اس قدر تراجم و تفاسیر کے ہوتے ہوئے نئے ترجمہ اور تفسیر کی کیا ضرورت ہے۔ اس سے بہتر تو یہ ہے کہ کسی دوسرے موضوع پر کام کیا جائے۔ اور آج ’’نقوش عصمت ‘‘کے اعلان کے ساتھ بھی یہی صدائے بازگشت سننے میں آ رہی ہے کہ فلاں فلاں جید علماء اور اہلِ قلم کی مختصر اور مفصل کتابوں کے بعد اس موضوع پر قلم اٹھانے کی کیا ضرورت ہے ؟ لیکن خدا کا شکر ہے کہ ترجمہ و تفسیر قرآن مجید کی اشاعت کے بعد بے شمار اہلِ علم و ہنر اور ارباب فکر و نظر نے حوصلہ افزائی فرمائی ہے اور مروتاً ہی سہی مگر یہ ضرور فرمایا ہے کہ اس دور میں اس طرح کے ترجمہ و تفسیر کی یقیناً ضرورت تھی اور اس کاسب سے بڑا ثبوت یہ ہے کہ چند ماہ کے اندر دوہزار نسخے ہاتھوں ہاتھ نکل گئے (اگرچہ اس کی طباعت و کاغذ وغیرہ میں بے شمارنقائص تھے اور اسے مادی اعتبار سے ہرگز دیدہ زیب نہیں کہا جاسکتاتھا جس کا حساب روز قیامت پریس والوں کو مالک کائنات کی بارگاہ میں دینا ہوگا)۔

زیرِ نظر کتاب کے بارے میں بھی میری توقع یہی ہے کہ انشاء اللہ اس کی اشاعت کے بعد اس کے قدر داں پیدا ہوجائیں گے اور انہیں اس کی اہمیت اور ضرورت کا اندازہ ہوجائے گا۔ حقیر نے اس کتاب کی تالیف میں وہی ذوق استعمال کیا ہے جو ذوق تفسیر قرآن میں کام کررہاتھا اور اس کا خلاصہ یہ ہے کہ اگر قرآن مجید رب العالمین کی طرف سے بندوں کے لیے ایک کتاب تربیت ہے تو اس میں قدم قدم پر تربیت کے نقوش تلاش کرنا چاہئیں اور اس کی ہر آیت کو تربیت فکر و نظر کا ذریعہ بننا چاہیے اور اسی طرح اگر پیغام اسلامؐ نے عزت طاہرہ کو قرآن مجید کی علمی تفسیر اور عملی تعبیر کے لیے چھوڑا ہے تو ان کے کردار میں بھی تربیت بشر کے پہلوئوں کو نمایاں ہونا چاہیے ۔ میری نظر میں ائمہ طاہرینؑ کا مقصد اپنے فضائل و کمالات کا اظہار ہرگز نہیں تھا وہ فضائل کا اظہار بھی دین خدا اور تربیت بشرہی کے لیے کیا کرتے تھے اور انہوںنے مصائب کے سنگین ترین لمحات میں بھی اس پہلو کو نظر انداز نہیں کیاہے ۔ ان کے واقعات حیات کو صرف بطور فضل و کمال پیش کرنا اور ان کے افادی اور عملی پہلوئوں کو نظر انداز کردینا سیرت نگاری نہیں ہے بلکہ سیرت سے خیانت ہے مثال کے طور پر ایک نامور خطیب نے مولائے کا ئنات ؐکی زندگی کے اس واقعہ کو بیان کیاہے کہ آپ کے سامنے ایک چور لایا گیا جس کا جرم ثابت تھا۔ اصحاب نے سفارش کی اور اس کے محب علی ؐ ہونے کا حوالہ دیا لیکن آپؐ نے ہاتھ کاٹ دیے اور جب وہ بازار میں جا کر علیؐ کی مدح میںقصیدہ پڑھنے لگا تو آپ نے اسے واپس بُلا کر اس کی انگلیوں کو ہاتھ سے ملا کر زیر لب دعا کی اور اس کا ہاتھ دوبارہ درست ہوگیا، اور اس واقعہ سے یہ استنتا ج کیا کہ محبت علی ؐ ایک ایسی شے ہے جو چوروں کے بھی کام آتی ہے اور ان کے کٹے ہوئے ہاتھوں کو بھی جوڑ دیتی ہے ۔ تو میں نے بعد مجلس گزارش کی کہ سرکار واقعات گزر چکے ہیں ، انہیں بدلا نہیں جاسکتا ہے لیکن کم ازکم استنتاج میں تو دیانت داری برتی جاسکتی ہے۔ آ پ کا استفادہ بالکل صحیح ہے لیکن اس کا ماحصل قوم میں بد عملی اور بدکرداری پیدا کرنے کے علاوہ کیا ہوسکتا ہے۔ کاش آپ نے دوباتوں کو اور بھی بیان کردیاہوتاکہ حکم شریعت اس قدر عظیم ہے کہ مولائے کائنات نے اس کے محب ہونے کے باوجود اس کے ہاتھ کاٹ دیے اور شریعت کے نفاذ میں کسی طرح کی رورعایت سے کام نہیں لیا ، اور محبت کو شریعت کی پامالی کاذریعہ نہیںبننے دیا ۔ اس کے بعد جب محبت کی تاثیر کا وقت آیا تو پھر اس حقیقت کا اعلان فرمایا کہ دوبارہ ہاتھوں کا علاج اُس سچی محبت کی بناء پر کیاجارہاہے جہاں ہاتھ کٹنے کے بعد بھی تعریف کی جاتی ہے اور بددلی کا اظہار نہیں کیاجا تاہے ۔ اس کا ان مؤمنین کرام اور محبانِ علیؑ سے کوئی تعلق نہیں ہے جو ادنیٰ سی تکلیف پر مولاؑ پر تنقید کرنا شروع کردیتے ہیں اور ان کا خیال ہوتاہے کہ مولاؑ کو بھی احکامِ شریعت کے نفاذ میں ان سے مشورہ کرناچاہیے تھاجس طرح کہ مراجع تقلید کو ہر فتویٰ سے پہلے ان سے استمزاج کرلیناچاہیے۔

مذکورہ بالا واقعہ اس کتاب کی وجہ تالیف کا اندازہ ہوگیا ہوگاکہ اس کا مقصد واقعات حیات کا جمع کرنا ان کے بیان سے مومنین کرام کو خوش کرنا نہیں ہے۔ اس کامقصد واقعات کی اصلی بنیادوں کو تلاش کرنا اور ان سے ناظرین کرام کو روشناس کرانا ہے تاکہ ان کی روشنی میں اپنے کردار کی اصلاح کرسکیں اور اپنی دنیا و آخرت کو سنوار سکیں ۔

بڑے افسوس کی بات ہے کہ جس قوم کے پاس چودہ ایسے کردار ہوں جن میں گناہ اور جرم کا ذکر کیاہے۔ سہو و نسیان اور ترک اولیٰ کا بھی گزر نہ ہواور جن کا تذکرہ صبح و شام کیا جاتاہو ، اس قوم میں بے عمل یا بد عمل افراد پیدا ہوجائیں ، یا ایسے خطیب اور مقرر پیدا ہوجائیں جو بے عملی اور بدعملی ہی کومذہب کاامتیاز یا کردار کا شاہکار قرار دیتے ہوں۔ اِنَّا لِلّٰہِ وَاِنَّا اِلَیْہِ رَاجِعُوْنَ ۔

حقیر نے اس کتاب میں پہلی کوشش یہ کی ہے کہ ہر معصومؑ کی زندگی کانقشہ اُس ترتیب کے ساتھ پیش کیا جائے جس ترتیب کے ساتھ زندگی آگے بڑھی ہے اور اس کے بعد اس کے بارے میں دیگر مذاہب کے افراد کے اعتراضات اور خود اس معصوم کے فضائل و کمالات یا گرانقدر بیانات و تعلیمات کاذکر کیا جائے اور آخر ان افراد کا تذکرہ کیا جائے جنہوںنے ان کی تعلیم وتربیت سے فائدہ اُٹھایا ہے اور جو درحقیقت ہم جیسے انسانوں کے لیے کردار کا آئیڈیل اور نمونہ ہیں۔

ان تمام باتوں کے علاوہ ہر معصوم کی زندگی سے متعلق کوئی خاص موضوع رہاہے تو اس پر الگ سے بحث کی گئی ہے اور درمیان میں اس کے تفصیلی تذکرہ سے واقعات کے مسلسل بیان کو مجروح نہیں بنایا گیا ہے۔

میں اپنی اس کوشش میں کس قدر کامیاب ہوا ہوں اس کا فیصلہ تو اہلِ نظر ہی کریں گے۔البتہ یہ ضرور کہنے کی جرأت کرسکتاہوں کہ یہ سیرت نگاری کا ایک نیا رخ ہے جس پر بہت کچھ کام کیا جاسکتاہے۔ خدا کرے کوئی ایسا باہمت پیدا ہوجائے جسے حالاتِ زمانہ بھی کام کرنے کی اجازت دیں اور وہ اس رُخ پر سیر حاصل بحث کرکے قوم کر دار سازی کے سلیقہ سے آگاہ کرے اور معصومین ؑ کی قوم کو اتنا بلند کردار بنادے جہاں ’’کونوالنازیناً ولاتکونواعلینا مثیناً‘‘ کی جلوہ گری ہو اور کردار سے خودمحبت کا اعلان ہوجائے اور محبوب کی عظمت کی نشانی بن جائے۔ وآخردعواناان الحمدللہ رب العالمین ۔

والسلام علی من اتبع الھدیٰ ۔

السید ذیشان حیدرجوادی 

ابوظہبی 

۲۳ذی قعدہ  ۱۴۱۲؁ء ھ روز ِ شہادت امام رضاؑ




نقش ِحیات حضرت مرسلِ اعظمﷺ


ولادت:۱۷ربیع الاول سراعام الفیل 

وفات :۲۸  صفر۱۱ھ

نقشِ زندگانی مرسل اعظمؐ


ماضی:

عربستان کا علاقہ جو تقریباً ۱۳۰۰سے ۱۶۰۰میل لمبا اور ۶۰۰ میل چوڑا علاقہ ہے اور جس کا کل رقبہ ۱۲ لاکھ ۳۰ ہزار مربع میل ہوتاہے یعنی متحدہ جرمنی اور فرانس سے چار گنا زیادہ اور متحدہ ہندوستان سے ایک تہائی کم ۔

یہ علاقہ روز اول سے ادیان و مذاہب کا گہوارہ کہاگیاہے اور دنیا کے بے شمار مذاہب نے اسی علاقہ میں جنم لیا ہے اور اکثر کا مدفن بھی اسی خطہ میں بناہے۔ 

اس علاقہ کی نمایاں تاریخ کا دورِ جناب ابراہیمؑ کے زمانہ سے شروع ہوتاہے جن کی مختصر تاریخِ حیات یہ ہے کہ پرور دگارِ عالم نے اپنی قدرت کا ملہ سے انہیں مختلف فضائل و کمالات سے آراستہ کرکے توحید کا علمبردار بنا کر اس علاقہ میں خلق فرمایا اور نمرود جیسے باغی اور طاغی کے مقابلہ میں کھڑا کردیا۔ جناب ابراہیمؑ کے زمانہ سے شروع ہوتاہے جن کی مختصر تاریخِ حیات یہ ہے کہ پروردگار عالم نے اپنی قدرت کاملہ سے انہیں مختلف فضائل و کمالات سے آراستہ کرکے توحیدکا علمبردار بنا کر اس علاقہ میں خلق فرمایا اور نمرود جیسے باغی اور طاغی کے مقابلہ میں کھڑا کردیا۔ جناب ابراہیمؑ نے قولاً اور عملاً توحید کی تبلیغ شروع کی اور ایک دن موقع پا کر تمام بتوں کا صفایا کردیا جس کے نتیجہ میں انہیں آگ میں ڈال دیا گیا۔ رب کریم نے انہیں آگ میں جلنے سے بچا لیا اور برداً سلاماً کے چھینٹے دے کر آگ کو گلزار بنادیا ۔ اس واقعہ سے متاثر ہو کر جناب سارہ بنت حاران نے آپ سے عقد کرلیا اور نبوت کی تاریخ میں کمالات کو دیکھ کر پیغام عقد دینے کا سلسلہ شروع ہوگیا۔

جناب ابراہیمؑ ابتدائی طور پر بابل میں رہے ، پھر وہاں سے کنعان چلے گئے ، کنعان میں قحط پڑا تو مصر منتقل ہوگئے۔ وہاں اُس دور کے فرعون کے دربار میں پہنچے تو اس نے جناب سارہ کے حسن و جمال کا احساس کرکے بار بار ان کی طرف ہاتھ بڑھانا چاہا، لیکن ہر مرتبہ ہاتھ خشک ہوگیا۔ اس نے جناب ابراہیمؑ سے وعدہ کیا کہ اگر ان کی دعا سے ہاتھ ٹھیک ہوجائے گا تو آئندہ ایسی جسارت نہیں کرے گا خلیل ؑ نے بارگاہِ الٰہی میں التماس کی ، دعا قبول ہوئی۔ ہاتھ درست ہوا تو اس نے عظمت و کردار سے متاثر ہو کر اپنی بیٹی ہاجرہ کو آپ کی خدمت کے لیے دے دیا۔ اس کے بعد آپ کا قیام مقام جرون میں رہا اور وہیں انتقال فرمایا جوآج خلیل الرحمن کے نام سے یاد کیا جاتاہے۔

جناب سارہ کے ساتھ ایک مدت تک ازدواجی زندگی گزارنے کے بعد جناب ابراہیمؑ نے دیکھاکہ ان سے اولاد کا ظاہری امکان نہیں ہے تو جناب ہاجرہ سے عقد کرلیا جس کے بعد جناب اسماعیلؑ کی ولادت ہوئی اور جب جناب سارہ ۹۰سال کی ہوئیں تو مالک کائنات نے اپنی قدرت کاملہ سے انہیں بھی صاحب اولاد بنادیا اور جناب اسحاق کی ولادت ہوئی۔

ہاجرہ کے یہاں ولادت کے بعد فطری طور پر سارہ کو کشمکش کا شکار ہونا چاہیے تھا اس لیے جناب ابراہیمؑ نے اشارہ قدرت سے اس صورت حال کا یہ حل نکالا کہ جناب اسماعیل اور جناب ہاجرہ کو مکہ میں بنیاد خانہ کعبہ کے قریب ڈال دیا ۔ جہاں بے آب و گیاہ ہونے کی بناء پر سخت حالات کا سامنا کرنا پڑا اور ایک گھونٹ پانی کی تلاش میں جناب ہاجرہ کو سعی کرناپڑی جس کے نتیجہ میں قدرت نے چشمۂ زمزم جاری کردیا ، اور اس طرح کرم پروردگار کا بھی مظاہرہ ہوگیا اور نبی خدا کے تحفظ کی راہ میں سعی کی عظمت کا بھی اظہار ہوگیا۔ 

اُدھر قبیلہ جرہم کے افرادکا اس علاقہ سے گزر ہوااور انہوںنے چشمۂ زمزم کی روانی کو دیکھا تو وہاں پڑائو ڈال دیا اور اس طرح ارض حرم کی آبادی کا سلسلہ شروع ہوگیا۔

کچھ عرصہ کے بعد جناب ابراہیمؑ اپنے گھر والوں سے ملنے کے لیے آئے توجناب اسماعیلؑ موجود نہ تھے ،ان کی زوجہ نے اخلاق و مدارت کا مظاہرہ نہ کیا تو جناب ابراہیمؑ نے طلاق کا اشارہ دے دیا اور اس طرح دوسری شادی قبیلہ جرہم میں ہوئی جس سے اسماعیلؑ کو سکون زندگی نصیب ہوا۔ لیکن اس کے بعد ہی قدرت نے اسماعیل کی قربانی کا حکم دے دیا اور جناب ابراہیمؑ نے پورے حوصلہ کے ساتھ بیٹے کو راہِ خدا میں قربانی کے لیے پیش کردیا ۔ اسماعیل ؑ نے بھی اپنے کو مرضیٔ مولاکے حوالہ کردیا اور اس طرح ابراہیمؑ خلیل اللہ قرار پائے اور اسماعیلؑ ذبیح اللہ ۔

ایثار اور فدکاری کا یہ سلسلہ نسل ابراہیمؑ و اسماعیلؑ میں جاری رہا۔ یہاں تک کہ جناب عبد مناف پیدا ہوئے جن کا نام عمر العلاء تھا۔ ان کے فرزند جناب ہاشم تھے، اور جناب ہاشم کے ایک فرزندعبدالمطلب تھے اور ایک اسد…اسد کے گھر میں جناب فاطمہ بنت اسد کی ولادت ہوئی ۔ اور عبدالمطلب کے یہاں متعدد اولاد پیدا ہوئی جن میں سے ایک جناب عبداللہ تھے اور ایک جناب ابو طالب ۔

عبدالمطلب کی نذر تھی کہ اگر خدا دس فرزند دیدے گا تو ایک کو راہِ خدا میں قربان کردیں گے ۔ چنانچہ جب قربانی کا وقت آیا تو قرعہ جناب عبداللہ کے نام نکلا۔ عبداللہ کے حسن و جمال وکمال کی بناء پر دوبارہ قرعہ ڈالا گیا اور پھر انہیں کا نام نکلا۔  یہاں تک کہ فدیہ طے کیا گیا اور سو اونٹ کی قربانی دے کر جناب عبداللہ کی قربانی سے بچالیا گیا اور اس طرح عبداللہ بھی ذبیح قرار پائے اور رسول اکرم ؐ ابن الذبیحین کے مصداق قرار پائے۔ 

عبدالمطلب کا نام عامر تھا اور کنیت ابوالحارث ۔ لقب شیبۃ الحمد تھا اس لیے کہ سر کے بال سفید تھے اور انتہائی خوب صورت ۔ باپ کے انتقال کے بعد نا نیہال میں رہے ۔ آخرکار مطلب جاکر وہاں سے لے آئے تو لوگوں نے بھتیجا کہنے کے بجائے اُن کا غلام کہنا شروع کردیا اور اس طرح عامر کے بجائے عبدالمطلب قرار پاگئے۔

رسول اکرم ؐ کے ارشاد کے مطابق جناب عبدالمطلب پانچ خصوصیات کے حامل تھے :

۱۔انہوںنے سب سے پہلے باپ کی زوجہ سے عقد کو ممنوع قرار دیا۔

۲۔ خزانہ پر خمس عائد کیا۔

۳۔ حاجیوں کی سقایت اور سیرابی کا انتظام شروع کیا۔

۴۔ ایک انسان کے بدلے سواونٹ کی دیت مقرر کی ۔

۵۔ طواف کعبہ کے سات چکر معین کیے …اور قدرت نے ان کے اخلاص کی بناپر ان تمام اقدامات کو جزء مذہب بنادیا اور انہیں فرزندکی قربانی کے ارادہ کی بنا پر ابراہیم ثانی کے لقب سے نوازدیا ۔

سخاوت کی بنیاد پر عبدالمطلب مطعم الطیر کے لقب سے مشہور تھے اور ان کا سب سے بڑا کارنامہ اس حوصلہ اور ہمت کا اظہار ہے جو ابرہۃ الاشرم کے مقابلہ میں پیش کیا ، جب وہ ہاتھیوں کا لشکرلے کر خانۂ خدا کو منہدم کرنے کے لیے آیا اور سارے مکہ والے آبادی چھوڑ کر بھاگ گئے ۔ جناب عبدالمطلب ابرہہ کے پاس گئے اور اس نے احترام کرنے کے بعد سبب پوچھا تو فرمایا کہ تیرے لشکروالوں نے میرے اونٹ پکڑ لیے ہیں۔ میں انہیں واپس لینے آیا ہوں ۔ اس نے کہاکہ بڑے افسوس کی بات ہے کہ تمہیں اونٹوں کی فکر ہے اور اس گھر کی فکر نہیں ہے جسے ڈھانے کے لیے میرا لشکر آیاہے۔

جناب عبدالمطلب نے فرمایا کہ میں اونٹوں کا مالک ہوں اور اس گھر کا بھی ایک مالک ہے جو عنقریب اسے بچالے گا۔ ابرہہ اس اشارہ کو نہ سمجھ سکا جو ہر مخرور و متکبر انسان کا عالم ہوتاہے لیکن رب العالمین نے عبدالمطلب کے بیان کی لاج رکھ لی اور ابابیل کا لشکر بھیج کر ابرہہ کے لشکر کا خاتمہ کرادیا اور اس طرح چھوٹی طاقت سے سپر پاور کے ہارنے کا قدرتی نظام سامنے آگیا اور ابرہہ کو باعزت طریقہ سے مرنا بھی نصیب نہ ہوا۔

ابرہہ کی فوج میں ساٹھ۶۰ ہزار افراد تھے جن میں نو۹یا تیرہ۱۳ بڑے بڑے ہاتھی تھے اور سب سے بڑے ہاتھی کا نام ’’محمود‘‘ تھا جس سے خانۂ کعبہ کے انہدام کا کام لینا تھا جو قدرت کی تدبیر خاص سے ناکامی میں تبدیل ہوگیا۔

یہ عبدالمطلب کا کمال ایمان تھاکہ انہوںنے گھر کی حفاظت میں بتوں کا حوالہ نہیں دیا۔ بلکہ ایک غیبی طاقت کا حوالہ دے کر یہ واضح کردیا کہ مالک اصلی یہ بُت نہیں ہیں خدا ہے…او راطمینان قلب کا راز ظاہر پر ایمان نہیں ہے بلکہ ایمان بالغیب ہے۔

حال :

جس سال ابرہہ کی تباہی اور خانۂ خدا کی حفاظت خاص کا واقعہ پیش آیا، اس سال کو عام الفیل کہا جاتاہے اور اسی سال رسول اکرم ؐ کی ولادت ہوئی …عام شیعہ روایات کی بناپر ۱۷ربیع الاول کو اور عام سنی روایات کی بنا پر ۱۲ربیع الا ول کو ۔ مصر کے مشہور عالم فلکیات کی تحقیق کی بنیاد پر بقول مولانا شبلی ۹ربیع الاول کو ۔ انگریزی سال کے اعتبار سے مشہور مسلک ۲۹اگست ۵۷۰ء ؁ ہے اور مولانا شبلی کا مسلک ۲۰اپریل ۵۷۱ء؁ہے۔

مقامِ ولادت شعب ابی طالب تھا۔ جس مکان کو رسول اکرمؐ نے عقیل کو ہبہ کردیاتھا اور انہوںنے محمد بن یوسف ثقفی کے ہاتھ فروخت کردیاتھا جس کے بعد ہارون رشید نے اسے خرید کر مولدالنبی قرار دے دیا۔ بقولے

زمانۂ حمل میں جناب آمنہ کو خواب میں بشارت ہوئی کہ بچہ کا نام ’احمد ‘ رکھا جائے (ابن سعد)۔ اور بروایتے اہل خاندان کے مشورہ سے عبدالمطلب نے ’محمد‘طے کیا ۔ لیکن حق یہ ہے کہ یہ کام بھی بذریعہ الہام انجام پایا ہے اس لیے کہ جب آل رسول ؐ کے اسمائے گرامی قدرت کی طرف سے نازل ہوئے ہیں تو یہ کیونکر ممکن ہے کہ خود رسول اکرم ؐ کا اسم گرامی اہلِ خاندان کے مشورہ کا ممنون کرم ہوجائے۔

آپ شکم مادر میں تھے کہ آپ کے والد بزرگوار جناب عبداللہ کا انتقال ہوگیا اور بروایت سیرۃ النبی ؐ شبلی بحوالہ طبقات ابن سعد ۔ آپ کو اپنے والد محترم کی طرف سے میراث میں ایک ام ایمن کنیز ، پانچ اونٹ اور چند دنبیاں ملیں …اور اس طرح انبیاء کے یہاں میراث نہ ہونے کامفروضہ روز اول ہی باطل ہوگیا۔ 

رضاعت :

مورخین کے قول کی بنا پر تین دن یا سات دن یا نو دن جناب آمنہ کا دودھ پیا۔ اس کے بعد مستقل رضاعت کے لیے حلیمہ سعدیہ کے سپرد کردیے گئے جہاں دو برس کی عمر تک رہے اور صحرا کی کھلی آب و ہوا میں پرورش پاتے رہے اور اپنے تبلیغی ماحول کا جائزہ لیتے رہے۔ وہاں سے واپس آئے تو دو برس کے بعد مادرا گرامی کاانتقال ہوگیا، اور اب مستقل طور پر اپنے داد ا جناب عبدالمطلب کے ساتھ رہنے لگے۔ ۸ برس کی عمر تھی کہ ان کا بھی انتقال ہوگیا اور انہوںنے اپنی خدادادفراست کی بنیاد پر کفالت وحفاظت کا سارا کام جناب ابوطالب کے سپرد کردیا جو آخردم تک اس فریضہ کو بحسن و خوبی انجام دیتے رہے اور اس طرح کفالت و حفاظت کی کہ ان کے انتقال کے بعد رسول اکرمؐ نے انہیں احسانات کو یاد کرکے ان کا مرثیہ پڑھا۔

شغل زندگانی :

دس برس کی عمر سے اپنی اصلاحی صلاحیت کے اظہار کے لیے گلہ بانی کا کام شروع کیا اور اس طرح قوم پر واضح کرتے رہے کہ میں جانوروں کی بھی اصلاح کرسکتا ہوں اور مجھ میں یہ صلاحیت دوسرے افراد سے کہیں زیادہ پائی جاتی ہے۔ آپ کے جانوروں کی چراگاہ مقام اجیاد کے پاس قراریط میں تھی جسے امام بخاری نے اپنی کتاب میں قیراط کی جمع اور سکہ بنا کر حضور کو مزدوری پر جانور چرانے والا بنادیا جب کہ اس کی کوئی حقیقت نہیں ہے ۔ یہ دوسرے افراد کا کاروبار تھا جسے رسول اکرمؐ کے حوالے کردیا گیاہے۔

۱۲برس کی عمر میں یہ پہلا تجارتی سفر شام کی طرف اپنے چچا جناب ابو طالب کے ساتھ کیا۔ جہاں چند لمحوں کے لیے بحیرا راہب کا سامنا ہوگیا جس نے سر پر ابر کو سایہ فگن دیکھ کر ابو طالب کو نصیحت کی کہ اس بچہ کو وطن واپس کردیں یا اس کی خصوصی نگرانی کریں کہ یہ مستقبل میں ایک بڑی شان والا ہے اور یہودیوں کو اس بات کی اطلاع ہوگئی تو وہ زندہ نہ چھوڑیں گے ۔ اس ادنیٰ ملاقات کا اثر یہ ہواکہ عیسائیوں نے بحیرا کو آپ کا معلم بنادیا اور قرآن کے تمام قدیم روایات و معلومات کو اس کی تعلیم کا ممنون کرم بنادیا اور یہ ان نومسلم افراد کی سازش سے ہوا جو خاص مقاصد کے تحت حلقہ بگوش اسلام ہوئے تھے۔

اس کے بعد آپ نے اپنے اعمام کے ساتھ حرب فجار میں حصہ لیا ۔ جس کی بنیاد یہ تھی کہ ماضی کے خون ناحق کا بدلہ لیا جائے اور اسی انتقام کے جواز کی بنیاد پر آپ نے اس میں شرکت کی منظوری دے دی تھی ورنہ اسلام کا مقصد یہی تھا کہ گزشتہ تمام معاملات کو کسی نہ کسی طرح ختم کردیا جائے۔

حرب الفجار ہی کی طرح حلف الفضول کا معاہدہ تھا جس میں متعدد فضل نامی افراد نے مظلوم کی اعانت کامعاہدہ کیا تھا اور آپ نے اسی جذبہ کے تحت اس میں بھی شرکت فرمائی تھی اور آخر تک اپنے اس عہد پر قائم رہے۔

اس کے بعد کعبہ کی تعمیر کا کام شروع ہوا تو مختلف قبائل نے ایک ایک طرف کی دیوار کی تعمیر کا کام لے لیا ۔ جب حجرا اسود کے نصب کرنے کی باری آئی تو ایک قیامت خیز ہنگامہ کھڑا ہوگیا اور آخرمیں یہ طے پایا کہ جو شخص سب سے پہلے باب بنی شیبہ سے داخل ہوا سے حکم بنادیا جائے۔ تھوڑی دیر میں رسول اکرم ؐ داخل ہوئے اور آپؐ نے ایک چادر یا اپنی عبا میں پتھر کو رکھ کر سارے قبائل کو اٹھانے کاحکم دیا اور جب سب نے بلند کردیا تو آپ نے چادر سے اٹھا کر اس کی جگہ پر نصب کردیا اور اس طرح واضح ہوگیا کہ کسی کو اس کی صحیح جگہ پر بٹھانے کا کام رسول اکرم ؐ کے علاو ہ کوئی انجام نہیں دے سکتا چاہے وہ افراد ہو ں یا قبائل ۔

۲۵ سال کی عمر میں دوسرا سفر تجارت کیا جس میں خدیجہ کے مال کو مضاربہ اور کمیشن کے طور پر بیچنے کے لیے لے گئے اور جناب خدیجہ نے اپنے غلام میسرہ کو ساتھ کردیا ، جس نے واپس آکر اس قدر فضائل و کمالات کا تذکرہ کیا ، اور خود خدیجہ نے بھی اس قدربرکت اور منفعت کا مشاہدہ کیا کہ اب اس کے علاوہ کوئی چارہ کار نہیں رہ گیاتھا کہ خدیجہ عقد کا پیغام دے دیں ۔ چنانچہ ایک محترم خاتون نفیسہ کو بھیج کر پیغام دیا اور حضور نے اس پیغام کو منظور کرلیا اور عقد کی تاریخ طے ہوگئی۔

حضور اکرم ؐ کی طرف سےجناب ابوطالب نے اور خدیجہ کی طرف ورقہ بن نوفل نے عقد پڑھا جس وقت تک شیخ طوسیؒ ، سید مرتضیٰ ؒ وغیرہ کے ارشاد کے مطابق جناب خدیجہ باکرہ تھیں اور آپ نے تمام اشراف قریش کے پیغامات کو ردکردیاتھا۔

عقد کے موقع پر جناب ابو طالب نے ایک تاریخی خطبہ پڑھا…جو مطالب کے اعتبار سے بھی بے نظیر ہے اور اخلاص عمل کے اعتبار سے اسلام میں عقد کا ایک حصہ قرار پا گیاہے۔

اس واقعہ کے تقریباً پانچ سال بعد اور ہبوط آدمؑ سے ۶۱۹۳برس بعد ۶۰۰ء؁ اور  ۳۰؁ء عام الفیل میں جناب ابوطالب کے یہاں حضرت علی ؑ کی ولادت ہوئی جن کی ولادت کے لیے رب کریم نے خاص ،اپنے گھر کا انتخاب کیا اور اس طرح ابو طالب کو ان کے خدمات کا پہلا انعام عطا کیا گیا کہ رسول اکرم ؐ کی ولادت ان کے گھر میں ہوئی اور ان کے فرزندکی ولادت رب العالمین کے گھر میں ہوئی۔

اس کے دس سال کے بعد جب آپ کی عمر تقریباً چالیس ۴۰سال کی تھی تو آپ پر سورۂ اقرأ کی شکل میں پہلی وحی نازل ہوئی۔ جس نے قرأت ،تعلیم، قلم وغیرہ کاذکر کرکے اسلام کے مزاجِ قانون کی نشان دہی کی اور اس طرح اعلان دین خدا کی راہ ہموار ہونے لگی ۔  ۶۱۱؁ء میں اس وحی اول کے نزول کو بعثت رسول ؐ سے تعبیر کیا جاتاہے جس کا واقعہ ۲۷رجب کو پیش آیا۔

بعثت کے بعد تین سال تک خفیہ تبلیغات کا سلسلہ جاری رہا اور آپ مختلف افراد کو اس وحی اول کے مضمون اور مفاد سے باخبر کرتے رہے ۔

تین سال کے بعد اعلان کا حکم ہوا تو آپ نے کوہِ صفا کے پاس تمام قریش کو جمع کرکے فرمایا کہ اگر میں یہ خبردوں کہ پہاڑ کے پیچھے سے ایک لشکر حملہ کرنے والا ہے تو تم بغیر دیکھے اعتبار کرو گے یا نہیں سب نے اقرار کیا کہ ہم نے آپ سے سچ کے علاوہ کچھ نہیں سنا ہے تو فرمایا کہ میں تمہیں عذاب الٰہی سے ڈرا رہا ہوں جو اس بُت پرستی کے نتیجہ میں پیش آنے والا ہے ۔ سماج میں ہنگامہ کھڑاہوگیا لیکن آپ نے اسلام کی پیشکش کا سلسلہ ایمان بالغیب سے شروع کیا جس کے بغیر مذہب کی کوئی افادیت نہیں ہے۔

اُدھر اہل خاندان کو باقاعدہ دعوت دینے کا حکم آگیا تو آپ نے حضرت علی ؑ کے ذریعہ تمام خاندان کو مدعو بھی کیا اور سب کے کھانے کا انتظام بھی کیا ۔ جس کے بعد پہلے دن لوگوں نے بات سننے سے انکار کردیا تو دوسرے دن پھر دعوت کی اور بمشکل تمام اپنا پیغام پیش کردیا اور قوم سے نصرت و امداد کی درخواست کی جس کے معاوضہ میں وصایت ، وزارت اور خلافت کا وعدہ بھی کیا جواپنے مشن کی کامیابی کے یقین کا کھلا ہوا اعلان تھا …لیکن حضرت علیؑ کے علاوہ کسی نے اس مطالبہ پر توجہ نہ دی تو بالآخر اتمام حجت کے بعد ان کی وصایت ووزارت و خلافت کا اعلان کردیا اور اسلام کی پہلی دعوت تینوں عقائد کی حامل قرار پا گئی ۔ توحید خدا کا بھی اعلان ہوگیا ۔ رسالت سرکاردوعالمؐ کا بھی اعلان ہوگیا اور وصایت ووزارت علیؑ کا بھی اعلان ہوگیا۔

اس اعلان عام کے بعد قریش کی طرف سے مخالفتوں کا سلسلہ شروع ہوگیا اور اس سلسلہ میں سب سے پہلے حارث بن ابی ہالہ کو شہید کیاگیا جو اعلان رسالت کے چوتھے سال اسلام کے پہلے شہید ہیں۔

حارث کی شہادت کے بعد شہادتوں اور اذیتوں کاایک سلسلہ شروع ہوگیا جس میں مرد عورت آزاد غلام سب سے شریک رہے اور کسی ایک کو معاف نہیں کیاگیا۔

مردوں میں جناب یاسر کو بے دردی کے ساتھ شہید کیاگیا ۔ خباب بن الارت کو انگاروں پر لٹایا گیا ۔ بلال کو گرم ریت پر لٹایا گیا۔ یہ اگرچہ قتل نہیں کیے گئے ، مگر یہ اذیت کسی قتل سے کم نہیں تھی۔ افلح ابو فکیہ کو رسیوں میں باندھ کر کھینچا گیا۔ صہیب رومی کو ساراسامان چھین کر مکہ سے باہر نکال دیاگیا۔ 

عورتوں میں جناب یاسر کی اہلیہ سمیہ ، حضرت عمر کی بہن فاطمہ ، زنیرہ ، نہدیہ ، ام عبین جیسی خواتین کو بے حد اذیت دی گئی اور بعض کو قتل ہی کردیا گیا۔

ادھر دو ۲برس کی عمر میں قاسم بن پیغمبرؐ کا انتقال ہوگیا تو دشمنوں نے ایک روحانی اذیت کا سامان فراہم کردیااور حضور اکرم ؐ کو ابتر کہہ کر پکارنے لگے ۔ گویا ان کی نسل کا سلسلہ ختم ہوگیا ہے اورجس کی نسل باقی نہ رہ سکے اس کا دین اور مذہب کیا باقی رہے گا۔ قدرت نے اس طعنہ ابتر کے جواب میں ۲۰جمادی الثانیہ     ۵؁بعثت کو سرچشمہ کوثر جناب فاطمہؑ کی مقدس ہستی کا تحفہ رسول اکرم ؐ کو عنایت فرمایا اور دشمن کے ابتر ہونے کا اعلان کردیا۔ جو وجود فاطمہؑ کا پہلا سکون تھا جو رسول اکرمؐ کو سخت ترین حالات نصیب ہوا۔

حالات اس قدر ابتر تھے کہ ایک ماہ کے بعدرجب     ۵؁بعثت میں رسول اکرم ؐ کو مسلمانوں کو حکم ہجرت دینا پڑا اور پہلاقافلہ حبشہ کی طرف سولہ ۱۶افراد پر مشتمل روانہ ہوگیا جس میں جعفر طیارشامل نہ تھے ۔ چند دنوں کے بعد دوسرا قافلہ حضرت جعفر ابو طالب کی قیادت میں روانہ ہوا جس میں ۸۶مرداور ۱۸ عورتیں تھیں یعنی کُل ۱۰۴افراد ۔

مسلمانوں کی اس تعداد کے شہر سے باہر نکل جانے پر باقی افراد مزید ظلم و ستم کا نشانہ بننے لگے چنانچہ ابو جہل نے خصوصیت کے ساتھ حضور صلی اللہ علیہ وسلم کو ستانا شروع کردیا جس کی خبر سن کر جناب حمزہ کو جوش آگیا اور انہوںنے اپنے اسلام کا اعلان کردیا جس کے بعد رسول اکرم ؐ کو واقعی ایک قسم کاسکون نصیب ہوگیا اور اسلام ایک بڑے سپاہی اور مجاہد کا مالک ہوگیا۔

اُدھر قرآن کریم کی بلاغت اور اہل ایمان کے استقلال نے ایک نئی کرامت کا مظاہرہ کیا کہ حضرت عمر بن الخطاب کی بہن نے اسلام کا اعلان کردیا اور انہیں اطلاع ملی تو بہن کے گھر پہنچ گئے اور اپنے امکان بھرمارپیٹ کر دوبارہ کفر کی طرف واپس لانے کی کوشش کی ، لیکن بہن نے انکار کردیا اور اس کے بعد جب آیات قرآنیہ کی تلاوت سنی تو خود بھی اسلام قبول کرلیا اور بظاہر اسلام ایک بڑے خطرہ سے محفوظ ہوگیا۔ 

اذیتوں کے باوجود اسلام کی بڑھتی ہوئی شوکت اور مقبولیت کی دیکھ کر کفارنے مصالحت آمیز رویہ اختیار کرنا شروع کیا اور پہلے جناب ابوطالب ؑکے ذریعہ ترک تبلیغ کا پیغام دیا جسے ابو طالب ؑ نے ان لفظوں میں پہنچایا کہ فرزند تمہارے بنی عم کا خیال ہے کہ تم انہیں اذیت دے رہے ہو ، اور وہ تم سے ترک تبلیغ کا مطالبہ کررہے ہیں ، تو آپ نے ان تاریخی لفظوں میں جواب دے دیا کہ اگر میرے ایک ہاتھ پر چاند اور ایک ہاتھ سورج رکھ دیا جائے کہ میں تبلیغِ اسلام کو ترک کردوں تو یہ ممکن نہیں ہے اور اس طرح اپنی عظیم ہمت اور کفرکی بے بسی کا اعلان کردیا۔

اس جواب کے بعد کفار نے براہ راست جناب ابو طالب سے سوداکرنا چاہاکہ ہم محمدؐ کے بدلے اپنے ایک فرزندعمارہ کو تمہارے حوالے کیے دیتے ہیں اور تم محمدؐ کو ہمارے حوالے کردو تاکہ ہم ان کا خاتمہ کرکے اس نئے دین سے نجات حاصل کرلیں ۔ جناب ابوطالب ؑنے فرمایا کہ کس قدر احمقانہ فیصلہ ہے کہ میں تمہارے فرزندکی پرورش کروں اور تم ہمارے فرزندکو قتل کردو،اور اس طرح کفار کی سودے بازی کا سلسلہ موقوف کردیا اور اپنے کمال ایمان و دیانت اور تقائے عقل و فراست کا اعلان کردیا۔

کفار نے اس صورت حال کااندازہ کرکے بائیکاٹ کامنصوبہ بنایا کہ بنی ہاشم پر اس قدر اقتصادی اور سماجی دبائو ڈالا جائے کہ محمدؐ کو ہمارے حوالے کرنے پر مجبور ہوجائیں جو ہر دور کے ظالم کا آخری حربہ ہوتاہے۔ منصور بن عکرمہ نے معاہدہ لکھا اور چالیس۴۰ افراد نے اس پر دستخط کیے اور اس طرح بنی ہاشم کی زندگی کو خطرہ میں ڈالنے کاآخری منصوبہ تشکیل پاگیا۔

اُدھر جناب ابو طالب ؑ نے یکم محرم    ۷؁بعثت (۶۱۷ء؁)کو سارے گھرانے کو لے کر شعب میں قیام اختیار فرمالیا اور اس طرح آغاز محرم سے مسلمانوں کی مصیبت کا ایک نیا سلسلہ شروع ہوگیا جس کا خاتمہ اس فتح مبین پر ہوا کہ مظلومیت نے ظلم پر فتح پائی اور تین سال کے بعد ہشام مخزومی کو بنی ہاشم کے حال پر رحم آگیا اور اس نے معاہدہ کے خلاف آواز اٹھانا شروع کردی ،اُدھر رسول اکرمؐنے جناب ابو طالب ؑکے ذریعہ خبر پہنچا ئی کہ عہد نامہ کو دیمک نے کھالیا ہے اور سوائے نام خداکے کچھ باقی نہ رہ گیا ہے ۔ کفار نے صداقت کا امتحان لینے کے لیے عہد نامہ کو کھولا تو بات بالکل صحیح نکلی اور اس طرح کفار اپنی رائے بدلنے پر مجبور ہوگئے اور رسول اکرم ؐ کو ظلم کے مقابلہ میں ایک نئی فتح حاصل ہوئی جس کا خلاصہ یہ تھاکہ سب ایک دن فنا ہوجانے والے ہیں ، صرف نام خدا باقی رہنے والا ہے ۔ منصور بن عکرمہ کے ہاتھ شل ہوگئے اور محرم    ۱۰؁بعثت میں مسلمانوں کو اس قید سے نجات مل گئی ۔

واضح رہے کہ اسلام کے اس سخت ترین دور میں بنی ہاشم کے علاوہ کسی شخص کا بھی ذکر تاریخ اسلام میں نہیں ہے اور نہ کوئی سابق الاسلام اسلام کے اس دردغم میں شریک رہا اور نہ اسلام کی خاطر کسی طرح کی قربانی دی۔

شعب ابی طالب ؑکے ان مصائب نے بنی ہاشم کو اس قدر متاثر کیا اور تین سال کے فاقوں اور درختوں کے پتوں پر گزارہ کرنے کا یہ اثر ہواکہ تھوڑے عرصہ کے بعد جناب ابو طالبؑ کا انتقال ہوگیا اور ماہ مبارک جناب خدیجہ بھی دنیا سے رخصت ہوگئیں اور اسلام اپنے دونوں پشت پناہوں سے محروم ہوگیا۔ اب نہ ابوطالب جیسا مردآہن او با وقار بزرگ رہ گیا نہ خدیجہ جیسی صاحب دولت اور با اخلاص خاتون …رسول اکرم ؐ پر ان حادثات کا اس قدر اثر ہواکہ تھوڑے عرصہ کے بعد جناب ابو طالبؑ کا انتقال ہوگیا اور ماہ مبارک میں جناب خدیجہ بھی دنیا سے رخصت ہوگئیں اور اسلام اپنے دونوں پشت پناہوں سے محروم ہوگیا۔ اب نہ ابو طالب جیسا مردآہن اور با وقار بزرگ رہ گیا نہ خدیجہ جیسی صاحب دولت اور با اخلاص خاتون …رسول اکرم ؐ پر ان حادثات کا اس قدر اثر ہواکہ آپ نے پورے سال کو عام الحزن کا نام دے دیا اور اسلام کے مصائب کا ایک نیا دور شروع ہوگیا۔

مستقبل اسلام:

حضرت ابو طالبؑ کے انتقال کے بعد جب مکہ میں پناہ کا مکمل انتظام نہ رہ گیا تو قدرت نے اپنے حبیب خاص کو ہجرت کا حکم دے دیا اور اس طرح    ۱۳؁بعثت میں رسول اکرم ؐ حضرت علی ؑ کو اپنے بستر پر لٹا کر مکہ سے مدینہ کی طرف ہجرت کر گئے اور حضرت علیؑ نے یہ معلوم کرکے کہ اس طرح رسول اکرم ؐ کی جان محفوظ رہے گی ۔ تاریخ اسلام کا پہلا سجدۂ شکرانجام دیا۔

یہ واقعہ ۲ربیع الاول کو پیش آیا یعنی ستمبر۶۲۲ء ؁ میں جب رسول اکرم ؐ کی عمر تقریباً ۵۳سال تھی اور حضرت علیؑ کی تقریباً ۲۳سال ۔ 

تھوڑے وقفہ تک غار ثور میں قیام رہا جہاں بروایت درمنشور ج ۲ ص ۲۴۰،طبری ج ۲ص ۳۴۲رسول اکرم ؐ کی نصیحت کے مطابق کھانے پینے کاانتظٓم حضرت علی ؑ ہی کرتے رہے جس طرح کہ رسول اکرم ؐکے پاس جمع شدہ امانتوں کی واپسی اور بنی ہاشم کی خواتین کے مدینہ پہنچانے کی ذمہ داری بھی حضرت علی ؑ ہی کے سپرد تھی ۔

غار ثور سے نکل کر خیمۂ ام معبد میں قیام فرمایا جہاں اس کی بکری کا دودھ نکالا اور دست مبارک کی اس قدر برکت سامنے آئی کہ اُم معبد اور اس کا شوہر دونوں مسلمان ہوگئے۔ اُدھر آپ نے کلی کرکے پانی درخت کی جڑ میں ڈال دیاجس سے درخت شاداب ہوگیا اور پھر جب اچانک ایک دن اس کے پتے جھڑ گئے تو انکشاف ہواکہ یہ سرکاردوعالمؑ کی وفات کا دن تھا۔ دوبارہ پھر یہی حادثہ پیش آیا تو معلوم ہواکہ یہ روزِ شہادت حضرت علیؑ تھا ۔ اس کے بعد روز عاشور اس کی جڑ سے خون اُبلنے لگا اور اس طرح رسولؐ و آل رسول ؐ کے غم میں کل کائنات کی شرکت کا فطری ثبوت فراہم ہوگیا۔ (ربیع الابرار زمحشری )

ادھر سراقہ بن جعشم آپ کے تعاقب میں چلا تو اس کا گھوڑا زمین میں دھنس گیا ۔ دوبارہ پھر سو۱۰۰اونٹ کے انعام کی لالچ میں آگے بڑھا تو پھر یہی واقعہ پیش آیا اور آخر کار آپؐ نے سہارا دے کر نکال دیا تو مسلمان ہوگیا ۔ ابو بریدہ اسلمی نے بھی تعاقب کیا تو آپ برداً و سلاماً کا حوالہ دیا اور وہ بھی مسلمان ہوگیا۔ 

مکہ و مدینہ کے درمیان ۲۰منزلوں پر قیام کرکے قریب مدینہ پہنچے تو مقام قبا میں قیام فرمایا ۔ یہ تاریخ ۱۲ربیع الاول   ۱۳؁بعثت کی تھی ۔ چارروز یہاں قیام رہا۔

تین روز کے بعد حضرت علی آگئے اور مسجد کی تعمیر کا کام شروع ہوگیا۔ اس لیے کہ تبلیغ اسلام کا کوئی کام حضرت علیؑ کی شرکت کے بغیر شروع ہونے والا نہ تھا۔

۲۲ربیع الاول کو مدینہ میں داخلہ کا پروگرام بنا۔ قبیلہ بنی سالم میں جمعہ کا دن آگیا تو اسلام کی پہلی نماز جمعہ ادا ہوئی جس میں سو افراد نے شرکت کی۔

مدینہ میں داخل ہونے پر انصار کی عورتوں اور بنی نجا ر کی لڑکیوں نے استقبالیہ ترانہ پڑھا۔ اس وقت حضور ناقہ قصویٰ پر سوار تھے اور آپ کا اعلان تھاکہ جہاں یہ اونٹ بیٹھ جائے گا وہی میری قیام گاہ ہوگی۔ یہ امر پروردگار کی طرف سے مقرر ہوچکاہے ۔ ناقہ حضرت ایوب کے دروازہ پر ٹھہرا تو آپؐ نے وہیں قیام فرمایا۔ ان کا مکان دو منزلہ تھا۔ آپ نے نیچے کے حصے میں قیام فرمایا کہ اس طرح لوگوں کی ملاقات میں سہولت ہوگی اور کار تبلیغ کی بآسانی انجام پاسکے گا۔

مدینہ کا اصلی نام یژب تھا۔ اس کی بنیاد سام بن نوح یایوشع بن نون نے رکھی تھی ۔ یہاں یہودیوں کا کاروبارتجارت تھا اور اوس و خزرج کے قبائل زراعت کا کام کرتے تھے ۔ کل ۲۷قبائل آباد تھے۔ جغرافیائی اعتبار سے ایک طرف کوہ عیر ، دوسری طرف کوہ سلع ، شمال میں کوہ احد اور باقی مختلف پہاڑیاں۔

مدینہ میں سات ماہ قیام کے بعد اسعد بن زرارہ کے دویتیم بچے سہل اور سہیل کی زمین دس دینار میں خرید لی تاکہ اس پر مسجد کی تعمیر کی جائے اور حضور اکرم ؐ نے مسجد نبوی کا سنگ بنیاد رکھا اور اس تاریخی مسجد کی تعمیر عمل میں آئی۔

اس کے بعد حکم پروردگار سے نماز پنجگانہ کی ۱۷رکعتوں کا تعین ہوا اور جماعت کا سلسلہ شروع ہوگیا تو اعلان کے لیے ایک وسیلہ کی ضرورت محسوس ہوئی اور حضورؐ نے دوسرے احکام کی طرح وحی پر وردگار کے مطابق ا ذان کا حکم دیا اور بلال ؓ پہلے مؤذن قرار پائے ۔ (واضح رہے کہ احکامِ الٰہیہ میں کسی شخص کی رائے یا کسی کے خواب کی کوئی قیمت نہیں ہے اور اذان کی تشریح کا عبداللہ بن زید یا عمر بن الخطاب کے خواب کی طرف منسوب کرنا ایک تاریخی افسانہ ہے جس کی اسلام میں کوئی حقیقت نہیں ہے۔)

مسلمانوں کی عبادت کا انتظام کرنے کے بعد حضور ؐ نے سیاسی اور اجتماعی معاملات پر توجہ دی اور انس بن مالک کے گھر میں انصار اور مہاجرین کے درمیان برادری کا رشتہ قائم کیا گیا۔ ابوبکر خارجہ بن زید کے بھائی قرار پائے اور عمر عتبان بن مالک کے ، عثمان کو اوس بن ثابت کا بھائی قرار دیا گیا اور ابو عبیدہ کو سعد بن معاذ کا ، عمار حذیفہ کے بھائی قرار پائے ،اور سلمان ابو درداء کے ،معصب بن عمیر کی برادری ابو ایوب سے طے ہوئی اور ابوذر کی برادری منذربن عمر سے ، بلال کی اخوت ابورویحہ سے طے پائی اور حمزہ کی اخوت زید بن حارثہ سے …ایک حضرت علیؑ تھے جنہیں رسول اکرم ؐ نے دنیا اور آخرت میں اپنا بھائی قرار دے دیا اور اس کے علاوہ اصحاب میں کسی کو یہ شرف حاصل نہیں ہوسکا۔

انصار نے مواخات کا حق ادا کیا اوراپنے جملہ اموال میں مہاجرین کو شریک بنالیا لیکن تھوڑے عرصہ کے بعد مہاجرین کو اپنے پیروں پر کھڑے ہونے کا خیال پیدا ہوا اور مختلف کاروبار شروع ہوگئے ۔ ابو بکرؓ بزاز بنے ، عمر نے دلالی کا کام شروع کیا اور عثمان ؓ …بیچنے لگے۔

مدینہ آبادی کے اعتبار سے ابتدا میں یہودیوں کا مرکز تھا۔ اس کے بعد یمن سے اوس اور خزرج نام کے دو شخص آکر آباد ہوگئے اور انہوںنے یہودیوں سے معاہدہ کرلیا۔ تھوڑے عرصہ کے بعد دونوں فریقوں میں اختلاف ہوگیا اور یہ اختلاف برقرار رہا۔ رسول اکرم ؐ نے اس صورت حال کے پیش نظر دونوں مدینہ پہنچ کر ایک عام عہد نامہ تیا ر کیا جس میں مسلمان ،یہود اور مدینہ کے تمام قبائل شامل تھے۔ مشہور روایات کی بناء پر اس معاہدہ میں ۴۷دفعات تھیں جو ایک عام اجتماعی زندگی کے لیے مکمل دستور العمل کی حیثیت رکھتی تھیں ۔ 

اب ہجری سال کا سلسلہ شروع ہوگیا جس کی بنیاد طبری وغیرہ کے اشارہ کی بنیاد پر رسول اکرم ؐ ہی نے قائم کی تھی اور بعد میں حضرت علیؑ نے اس نکتہ کی طرف اشارہ کیاتھا۔ اس کاتعلق کسی دوسرے صحابی یا مورخ سے نہیں ہے۔ ہجرت اسلامی تاریخ کا سب سے اہم واقعہ ہے جس میں ایثار، قربانی اور فداکاری کے بے مثال مرقع پائے جاتے ہیں اور یہی اسلامی تعلیمات کا مرکزی نقطہ ہے۔

۱ھ؁ میں ولید بن مغیرہ اور عاص بن وائل کاانتقال ہوا اور عبداللہ بن زبیر اور مختار بن ابوعبیدہ ثقفی کی ولادت ہوئی۔

۲ھ؁ میں ہجرت کے ۱۷یا ۱۹ مہینے کے بعد عین نماز کی حالت میںقبلہ کی تبدیلی کا حکم آگیا جب حضور ؐ برار بن معرور کے مکان یا مسجد بنی سالم میں نماز ظہر میں مشغول تھے اور اس طرح اس مقام پر مسجد قبلتین کی تعمیر ہوگئی اور مسلمانوں کی یہودیوں کے طعنوں سے نجات مل گئی کہ انہوںنے نیا دین تو ایجاد کرلیا ہے لیکن انہیں ہمارے قبلہ کے علاوہ دوسرا قبلہ بھی نصیب نہیں ہے۔

ہجرت کے تقریباً ایک ماہ کے بعد ربیع الثانی میں حضر میں بعض نمازکی دو رکعتوں پر دورکعتوں کااضافہ کردیا گیا اور ظہر و عصر و عشاء کی چار رکعتیں ہوگئیں جو حضر میں باقی رہتی ہیں اور سفر میں ختم ہوجاتی ہیں۔

اس کے بعد کفار کی طرف سے مزاحمتوں کا سلسلہ شروع ہوا اور سرکار دوعالم ؐ کو مسلح طور پر مقابلہ کرناپڑا۔ بعض معرکوں میں آپؐ نے خود شرکت فرمائی جسے غزوہ کہا جاتاہے اور اس کی تعداد تقریباً ۲۶ہے۔ اور بعض میں دوسرے مسلمانوں کو سرار بنا کر بھیج دیا جسے سریہ کہاجاتاہے اور جس کی تعداد تقریباً ۳۶ہے ۔ اور بعض مورخین کے بیان کے مطابق غزوات کی تعداد ۲۸ ہے ۔ بہرحال حضور اکرم ؐ کو دس۱۰سال کے عرصہ میں تمام ذمہ داریوں کے علاوہ ان معرکوں کو بھی برداشت کرنا پڑا جو آپؐ کی عظمت کردار کی سب سے عظیم دلیل ہے۔

ابتدائی طور پر صفر۲ ھ؁ میں ودآن یاابواء کی مزاحمت ہوئی۔ اس کے بعد ربیع الاول میں عکرمہ بن ابی جہل سے مڈبھیڑ ہوئی۔ ربیع الثانی میں مقام بواطہ تک حضور خودتشریف لے گئے ۔ جمادی الاول میں عشیرہ تک جانا پڑا۔ دس دن کے بعد کرزبن جابر فہری نے جانور پکڑ لیے تو اس کا تعاقب کیاگیا جسے بدر اولیٰ کے نام سے یاد کیا جاتاہے۔ جمادی الثانیہ ، رجب اور شعبان میں قدرے سکون رہا۔ اس کے بعد ماہ رمضان میں بدر کبریٰ کا معرکہ پیش آیا جو اسلام کا سب سے پہلامشہور ترین معرکہ ہے۔

بدر میں مسلمانوں کاکُل سامان جنگ تین گھوڑے ستر۷۰اونٹ ،آٹھ تلواریں اور ۶زرہیں تھیں، افراد کی تعداد ۳۱۳تھی اور اُدھر فوج دشمن مسلح اور ۹۵۰افراد پر مشمل تھی ۔ ۳۱۳افراد میں ۳۷مہاجرین تھے اور 236انصار ۔ علم لشکر حضرت علیؑ کے ہاتھ میں تھااگرچہ آپ کے لیے یہ پہلا جنگی تجربہ تھا اور حضرت حمزہ جیسے آزمودہ کار موجود تھے لیکن جس کے پاس وہبی صلاحیت موجود ہوتی ہے وہ تجربات کا محتاج نہیں ہوتاہے۔

بدرکا معرکہ اگرچہ پہلا معرکہ تھا اور لشکر اسلام انتہائی بے سروسامانی کے عالم میں تھا…لیکن نصرت خداوندی کا نتیجہ یہ ہواکہ لشکر کفار کے اکثر سردار عتبہ بن ربیعہ ، شیبہ بن ربیعہ، ولید بن عتبہ ، ابوجہل بن ہشام ،رفعہ بن اسود ،ابوالبخری بن ہشام ،امیہ بن خلف ، نبیہ اور منبہ بن الحجاج سب ہی کام آگئے اور اس طرح کفر کے حوصلے بڑی حد تک پست ہوگئے ، اور شاید اس نصرتِ خداوندی کا راز یہی تھا کہ مسلمانوں کا اعتماد نہ لشکر پر تھا اور نہ اسلحہ پر بلکہ تمام تر اعتماد نصرتِ الٰہی پر تھا اور ایسے حالات میں نصرتِ الٰہی کام آتی ہے ور نہ جب اعتماد غیر خدا پر شروع ہوجاتاہے تو لاکھوں کی تعداد کے ہونے کے باوجود شکست کے علاوہ کچھ ہاتھ نہیں آتا جیساکہ دورِ حاضر میں برابر دیکھنے میں آ رہاہے۔

بدر کے واقعی مجاہد تو صرف جناب حمزہ ، جناب عبیدہ اور جناب علی مرتضیؑ ،یعنی کل اولا د عبدالمطلب تھی ۔ لیکن جب مالِ غنیمت ہاتھ آگیا تو سب دعویدار ہوگئے اور اس اخلاص جہاد کے باوجود طمع دنیا نے اپنا کام کرنا شروع کردیا جس کے نتیجہ میں سورۂ الانفال نے سارا مال ملکِ رسولؐ بنادیا اور آپؐ نے تمام مسلمانوں پر برابربرابر تقسیم کردیا کہ واقعی مجاہدین اس قدر مخلص ہیں کہ انہیں نہ مال کی پرواہ ہے اور نہ وہ اس قسم کی تقسیم پر اعتراض کرنے والے ہیں۔

جنگ بدر میں اسیروں کے بارے میں رسول اکرمؐ کو اختیار تھا کہ چاہے یوں ہی آزاد کردیں یا فدیہ لے کر آزاد کریں ۔ چنانچہ آپؐ نے دونوں طریقۂ کار اختیار فرمائے ۔ عباس بن عبدالمطلب کو فدیہ لے کر آزاد کیا، عمرو بن ابوسفیان کو ایک مرد انصاری سعد بن نعمان کے بدلے آزاد کیا ۔ سہیل بن عمرو کو فدیہ لے کر آزاد کیا اگرچہ اس کی مشہور خطابت کی بنا پر عمر بن الخطاب کی رائے تھی کہ اس کے دانت اکھاڑ دیے جائیں لیکن آپؐ نے فرمایاکہ اسلام مُثلہ کی اجازت نہیں دیتاہے۔ نادار قیدیوں کی سزا یہ قرار پائی کہ ہرشخص دس مسلمانوں کی تعلیم کی ذمہ داری لے اور اس طرح یہ واضح ہوگیا کہ اسلام مال سے زیادہ علم کو اہمیت دیتا ہے، اور علم جس کے پاس بھی ہو اس سے حاصل کرلینا چاہتاہے اور اس سلسلہ میں کسی تعصب کا شکار نہیں ہونا چاہتاہے۔

جنگ بدر کے نتیجہ میں ۱۴ مسلمان شہید ہوئے جن میں ۶ مہاجر تھے اور آٹھ انصار ، اور اُدھر لشکر کفار میں ستر۷۰ افراد ہلاک ہوئے اور ستر ۷۰ قیدی بنائے گئے اور ہلاک ہونے والوں میں ۳۵ تنہا حضرت علیؑ کی تلوار کے مارے ہوئے تھے اور باقی کے قتل میں بھی آپ کی شرکت ثابت ہے۔

رسول اکرم ؐ نے کفار کے مقتولین کو ایک کنویں میں دفن کرکے قرآن مجید کی آیت کی تلاوت کی کہ جو خدا نے ہم سے وعدہ کیاتھا وہ تو ہم نے پالیا اب تم بتائو کہ جو وعدہ تم سے کیا گیاتھا وہ تمہیں حاصل ہواکہ نہیں ؟ جس واقعہ میں ارواح کفار کی زندگی کا اشارہ پایا جاتاہے چہ جائیکہ اولیا ، خدا اور شہدائے راہ خدا۔ ان کی حیات میں شک کرنا تو اسلام سے انحراف کی علامت ہے۔

جنگ بدر کے سلسلہ میں یہ نکتہ انتہائی اہم ہے کہ اسی میں حضرت علی ؑ کے مقتولین میں ایک عتبہ تھا جو ہندہ جگر خوارہ کا باپ ، معاویہ کا نانا اور ابوسفیان کا خسر تھا اور ایک ولید تھا جو معاویہ کاماموں تھااور ایک حنظلہ بن ابو سفیان تھا جو معاویہ کابھائی تھا اور دیگر بنی اُمیہ کے سرکردہ افراد بھی تھے جس کے بعد معاویہ اور پھر یزید کے دل میں جذبۂ انتقام کا پیدا ہونا ایک فطری امر تھا کہ دین و مذہب نہ تو رشتہ وقرابت سے زیادہ اہم کوئی شے نہیں ہے۔ ان افراد کے علاوہ زبیر کے چچا نوفل بن خویلد اور طلحہ کے چچا عمیر بن عثمان بھی تھے جن کے قتل نے مستقبل میں جنگ جمل کی زمین ہموار کی اور اس طرح حضرت علیؑ سے ان کے اسلامی مجاہدات کا بدلہ لے لیاگیا۔

چند دنوں کے بعد ماہ شوال  ۲ھ؁میں غزوہ بنی قینقاع پیش آیا۔یہ ان یہودیوں کی سرکوبی کامعرکہ تھا جنہوںنے ہجرت رسول ؐ کے بعد مدینہ کے تحفظ کامعاہدہ کیاتھا اور جب مشرکین نے حملہ کاارادہ کیا تو ان کے ساتھ ہوگئے اور پھر مشرکین کی شکست کے باوجود معذرت کرنے اور معافی مانگنے کے بدلے قلعہ بند ہوگئے۔ حضور اکرم ؐ نے بھی قلعہ کا محاصرہ کرلیا اوراس طرح پندرہ روز کے بعد ذلت کے ساتھ ہتھیار ڈالنے پر مجبور ہوگئے ، جوہر عہد شکن اور غدار کاانجام ہوتاہے۔

اس کے بعد ماہ دی قعدہ یا ذی الحجہ  ۲ھ؁میں صدیقہ طاہرہ جناب فاطمہ زہراؑکاعقد مولائے کائنات علی بن ابی طالبؑ سے ہوا، جن کی خواستگاری کاتقاضا اسلام کی ہر بڑی شخصیت کی طرف سے ہوا تھا لیکن قدرت نے سب کے پیغامات رد کرکے نور کا رشتہ نور سے کرنے کا حکم دے دیا اور تاریخ اسلام کاپہلا اور آخری عصمتی رشتہ انجام پاگیا۔

اسی  ۲ھ؁کے ذی الحجہ میں حضرت عثمان بن مظعون کاانتقال ہوا جنہیں رسول اکرم ؐ نے یہ شرف بخشا تھا کہ پہلے ان کی لاش کا بوسہ دیا۔ اس کے بعد قبر کے سرہانے پتھر نصب کیا اور پھر برابر ان کی زیارت کو جاتے رہے یہاںتک کہ اپنے فرزند ابراہیم کوان کے جوار میں دفن کیا ۔ جس سے اسلام کے چار مسئلے حل ہوئے۔ لاش کا بوسہ دینا ، قبرکا نشان بنانا، قبر کی زیارت کرنا اور قبر کے ہمسایہ میں دوسروں کو دفن کرنا ۔ جس کے بعد مسلمان توجہ نہ دے تو بریں عقل و دانش بباید گریست۔

۲۳ذی الحجہ کو غزوۂ سویق پیش آیا جس میں ابو سفیان نے شکست بدر کے انتقام کی نذر پوری کرنے کے لیے خفیہ طور پر ۲۰۰ سپاہیوں کے ساتھ مدینہ پر یلغار کرکے دوانصار کو قتل کردیا اور حضور ؐ نے تعاقب کا حکم دے دیا تو اپنا ستو بھی چھوڑ کر بھاگ گیا جس کی وجہ سے اسے غزوہ سویق کہاجاتاہے۔ (سویق ۔ ستو)

۳ھ؁

۱۹محرم کو غزوۂ قرقرۃ الکدر پیش آیا جو ابوسفیان کی سرکوبی کے لیے ہواتھا ، اور اس میں حامل لواء اسلام حضرت علی ؑتھے اور درحقیقت غزوۂ سویق میں بھی اسی مقام تک تعاقب کیاگیاتھا۔ 

صفر  ۳ھ؁میں قبیلہ غطفا ن نے حملہ کاارادہ کیا تو آپ نے ان کی سرکوبی کا پروگرام بنایا جسے غزوہ ذی امر کہتے ہیں۔ یہاں حضور ؐ درخت کے نچے آرام فرمارہے تھے جب ایک کافر دعثور بن حارث نے تلوار لے کر آپ پر حملہ کرنا چاہا اور آپؐ سے پوچھا کہ اس وقت آپ کو کون بچا سکتاہے؟ تو آپؐ نے فرمایاکہ میرا خدا ! جس کے زیراثر وہ ڈرگیا اور تلوار اس کے ہاتھ سے گر گئی اور آپؐ نے تلوار لے کر پوچھا کہ اب تجھے کون بچا سکتاہے ؟ تو کہنے لگا کہ آپ کا رحم وکرم …اور یہ کہہ کر مسلمان ہوگیا۔

۱۵رمضان  ۳ھ؁کو جناب علیؑ و فاطمہؑ کے یہاں پہلے فرزند کی ولادت ہوئی جس کا وحی الٰہی کی بنیاد پر حسنؑ رکھا گیا جو گویا شبرکا ترجمہ تھا جو جناب ہارون کے فرزند کانام نامی تھا۔

تقریباً ایک ماہ کے بعد احد کا معرکہ پیش آیا جس میں کفار کی پیش قدمی کا حال سن کر رسول اکرم ؐ  نے اصحاب کاامتحان لیا کہ جنگ کہاں ہونی چاہیے؟ …بعض اصحاب نے کہاکہ داخل مدینہ اور بعض نے کہاکہ خار ج مدینہ ۔ خارج مدینہ کی اکثریت کو دیکھ کرمصلحت پر وردگار کے مطابق آپؐسلاح جنگ سے سج کر بیت الشرف سے برآمد ہوئے تو اصحاب نے کہاکہ داخل مدینہ جنگ بہتر رہے گی ۔ آپؐ نے فرمایا کہ انبیاء جب سلاح جنگ پہن لیتے ہیں تو جنگ کے خاتمہ سے پہلے نہیں اُتارا کرتے ہیں۔ یہ تمہارا صرف ایک امتحان تھا ورنہ نبی کسی کے مشورہ کامحتاج نہیں ہے ۔ اس کے بعد بیرون شہر مقام احد میں جنگ ہوئی ۔ کفار کے لشکر کی تعداد تین ہزار تھی اور مسلمان صرف ایک ہزار تھے جن میں تین سو افراد عبداللہ بن اُبی منافق کے ساتھ تھے جو درمیانِ راہ سے واپس ہوگئے تاکہ مسلمانوں میں انتشار پیداہوجائے لیکن بہرحال جنگ ہوئی ۔ مسلمان اگرچہ یہاں بھی بے سروسامان تھے ۔ ادھر ۷۰۰زر ہیں تھیں اور ادھر صرف ۱۰۰سو۔ادھر دو سو گھوڑے تھے اور ادھر صرف دو ۔ اُدھر مشرکین میں میمنہ کا سردار خالد بن ولید ، میسرہ کا سردار عکرمہ بن ابی جہل ۔ علمبردار لشکر طلحہ بن ابی طلحہ اور ادھرا نصار کے سعد بن عبادہ او رمہاجرین کے علمبردار حضرت علیؑ بن ابی طالب تھے۔

میدان کا پہلا مقابلہ حضرت علیؑ اور طلحہ بن ابی طلحہ کے درمیان ہوا جس کے سرپر تلوار لگی تو گر کر برہنہ ہوگیا اور آپ نے منہ پھیر لیا تو دوسرے وار سے بچ کر نکل گیا اور لشکر کفر میں علیؑ کے مقابلہ میں یہ ایک مستقل حربہ بن گیا جو جنگ صفین تک استعمال ہوتا رہا۔ طلحہ پہلے ہی وار کی تاب نہ لا کر چل بسا تو عمومی جنگ شروع ہوگئی ۔ لشکر اسلام کے مجاہد علیؑ ،حمزہ ،مقداد اور ابو دجاز انصاری تھے جن کو رسول اکرم ؐ نے تلوار اس شرط سے دی تھی کہ اس کا حق ادا کریں گے یعنی جہاد کریں گے اور فرار نہ کریں گے جب کہ زبیر بن عوام کو تلوار نہیں عنایت فرمائی تھی ۔

میدان فتح ہوگیا تھا اور مالِ غنیمت جمع کرنے کا وقت آگیاتھا کہ بعض ’’صحابہ کرام ‘‘ نے غنیمت کی لالچ میں رسول اکرم ؐ پر بے اعتمادی کا اظہار کرتے ہوئے ان کے حکم کے باوجود درہ کو چھوڑ دیا اور میدان میں آگئے جس کے نتیجہ میں خالد بن ولید نے دوبارہ حملہ کردیا اور مسلمانوں میں بھگڈر مچ گئی ۔ بھاگنے والوں میں تمام سربرآور دہ شخصیتوں کے نام ملتے ہیں ۔ درمنشور اور تفسیر کبیر نے حضرت عمرؓ کے نام کی صراحت کی ہے ، طبری نے حضرت عثمان ؓ کی نشان دہی کی ہے اور مستدرک نے حضرت ابوبکر ؓ کا تعارف کرایا ہے۔

بھگڈر کا یہ عالم تھا کہ ابتدا میں ڈیڑھ سو مسلمانوں نے جنگ شروع کی اور آخر میں حضرت علیؑ لشکر کفر کے علمبرداروں کے قتل میں مصروف ہوگئے، جس کے نتیجہ میں رسول اکرم ؐ زخمی ہوگئے ،تو آپ ان کی حفاظت میں مصروف ہوگئے ،جس کے زیر اثر سولہ ایسے زخم کھائے کہ بار بار گر پڑتے تھے لیکن رسول اکرم ؐ سے دفاع کرتے رہے اور میدان سے فرار کو ایمان کے بعد کفر کا درجہ دیتے رہے۔

اُدھر جناب حمزہ کی شہادت واقع ہوگئی اور وحشی ملعون نے ان کا کلیجہ ہندہ کے حوالے کردیا جس نے چبانے کی کوشش کی اور جب ناکام ہوگئی تو ناک، کان کا ہار بنا کر گلے میں ڈال لیا اور اس طرح کفر نے اسلام سے اپنی شکست کا پورا بدلہ لے لیا اور کوئی معروف صحابی اسلام کے کام نہ آیا۔

رسول اکرم ؐ نے جناب حمزہ کے جنازہ پر سات تکبیر یں کہیں اور پھر دوسرے شہداء کے جنازہ کی نماز کے ساتھ بھی حمزہ کو شامل رکھا یہاں تک کہ ۷۲مرتبہ نماز جنازہ ہوئی ۔ پھر حمزہ کو الگ دفن کیا گیا۔ عمرو بن الجموع اور عبداللہ بن عمرو کو ایک قبر میں اور باقی تمام شہداء کو ایک مقام پر دفن کردیا گیا اور اس طرح ۱۵شوال  ۳ھ؁کا یہ معرکہ بھی ختم ہوگیا۔

رسول اکرم ؐ کے زخمی ہونے کے بعد جناب فاطمہؑ باپ کی خبر گیری کے لیے آئیں اور انہوںنے رخمول کے دھلانے اور علاج کرنے میں حضرت علیؑ کا مکمل ساتھ دیا ۔ اور ان کے علاوہ کوئی ہمدردیا یا ر غار نظر نہیں آیا۔

۴ھ

بعض قبائل عرب نے سرکاردو عالمؐ سے معلم کامطالبہ کیا تو آپ نے ۶ افراد کو بھیج دیا اور کفار نے مقام رجیع پر سب کو گھیرکر قتل کردیا۔

صفر  ۴ھ؁میں نجد والوں نے ایسا ہی مطالبہ کیا اور آپ نے چالیس افراد کو روانہ کیا اور ابوالبراء عامر بن مالک ملا عبالاسنہ نے ضمانت بھی دی لیکن کفار نے بئر معونہ پر سب کو تہ تیغ کردیا۔

ربیع الاول  ۴ھ؁میں رسول اکرم ؐ سردار بنی نضیر کعب بن اشرف کے پاس گئے تو یہودیوں نے عہد شکنی کرکے ایک پتھر گرا کر آپؐ کو شہید کرنا چاہا جس سے رب العالمین نے بچالیا تو آپ نے مدینہ سے لشکر بھیج کر ان لوگوں کا محاصرہ کرلیا اور تین دن کے اندر مدینہ خالی کرالیا۔ یہ سب بھاگ کر خیبر چلے گئے اور وہاں ریشہ دوانیوں میں لگ گئے ۔ یہ خیبری افراد مدینہ کے رہنے والے تھے جنہوںنے عہد شکنی کی تھی لہٰذا ان کی سرکوبی کا جواز موجود تھا چاہے جہاں بھی چلے جائیں ، اور ان کی سرکوبی کو حملہ کا نام نہیں دیا جاسکتا ہے۔ 

۳شعبان  ۴ھ؁کو صدیقہ طاہرہؑ کے دوسرے فرزند امام حسین ؑ کی ولادت ہوئی جسے رب العالمین نے روز اول ہی اسلام کا فدیہ اور ذبح عظیم قرار دے دیا تھا۔

اسی شعبان یا ذی قعدہ میںکفار احد کی ابتدائی ذلت کا بدلہ لینے کے لیے اور ابو سفیان کی بات کی لاج رکھنے کے لیے برائے انتقام دوبارہ بدر کی طرف چلے اور ادھر رسول اکرم ؐ پہچ گئے تو ابوسفیان فرار کرگیا اور آپ ۱۶دن قیام کرکے واپس آگئے۔

۵ھ

۲شعبان  ۵ھ؁کو قبیلہ خزاعہ نے مدینہ پر حملہ کردیا اور آپ نے باقاعدہ مقابلہ کرکے دس کو قتل کردیا اور باقی سب کو قیدی بنالیا جسے غزوہ بنی المصطلق کے نام سے یاد کیا جاتاہے۔

کفار مکہ نے دیکھ لیا کہ تنہا اسلام سے مقابلہ آسان نہیں ہے اور پے درپے شکست ہو رہی ہے تو یہ طے کیا کہ مدینہ کے یہودیوں سے ساز باز کرکے مشترکہ حملہ کردیا جائے اور اس طرح اسلام مقابلہ کے قابل نہ رہ جائے گا ۔ چنانچہ اس خبر کے پاتے ہی یہودی خود مکہ پہنچ گئے اور کفار کو مدینہ پر حملہ کرنے کی دعوت دے دی ۔ رسول اکرم ؐ نے اس صورت حال کو دیکھ کر حفاظت کی تیاریاں شروع کردیں اور جناب سلمان کے مشورہ سے مدینہ کے اطراف میں خندق کھدوانے کا پروگرام مرتب کرلیا ۔ طے یہ پایا کہ ہر دس آدمی مل کر ۴۰ گز زمین کھودیں گے۔ اور سلمان نے تن تنہا یہ طے کیا کہ سب کے برابر زمین کھودیں گے ۔ چنانچہ ایسی صورت حال کو دیکھ کر انصار و مہاجرین دونوں نے چاہاکہ سلمان کے کارنامہ کو اپنے حساب میں درج کرلیا جائے تو حضور اکرم ؐ نے فرمایاکہ سلمان کا شمار ہم اہلبیتؐ کے ساتھ ہے ، اور اہلبیت میں وہی شخص شامل ہوسکتاہے جس کا کار نمایاں انصار ومہاجرین کے برابر ہوا اور وہ تنہا سارے کمالات کا حاصل ہو۔

ماہ رمضان میں خندق کھودنے کا کام شروع ہوا اور روزہ رکھے ہوئے مسلمان راہِ خدا میں جہاد کرتے رہے۔ شوال میں معرکہ پیش آیا۔ ادھر بنی نضیر مدینہ سے نکالے جا چکے تھے اور انہوںنے انتہائی سازش کرکے بنی قریظہ کو بھی عہد شکنی پر آمادہ کرلیا اور اس طرح مسلمانوں پر شدید ہراس طاری ہوگیا۔ مغازی و اقدی کے مطابق حضرت عمرؓ نے کفار کی تیاری کی خبر پہنچائی اور حضرت ابوبکر ؓ شدید طور پر خوفزدہ ہوگئے ، باقی مسلمانوں کا کیاذکرہے۔  نتیجہ یہ ہواکہ دشمنوں نے ۲۰دن تک مدینہ کا محاصرہ جاری رکھا اور صرف تیر اندازی کا تبادلہ ہوتا رہا یہاں تک کہ دشمن کے حوصلے بلند ہوگئے اور عمرو بن عبدود ،ضرار بن الخطاب ، ہبیر بن وہب جیسے افراد خندق پار کرکے اس طرف آگئے جو بظاہر انتہائی احمقانہ اقدام تھاکہ چند افراد اپنے لشکر سے کٹ کر رہ گئے لیکن مسلمانوں میں مقابلہ کی ہمت نہ ہوسکی ۔ یہاںا تک کہ حضور ؐ کے للکارنے پر بھی کسی کے سرسے طائرنہ اُڑااور سب سرجھکائے بیٹھے رہے ۔ بالآخر رسول اکرم ؐ کے مطالبہ پر حضرت علی ؑ نے جنگ کی اور تادیر مقابلہ کے بعد خود بھی زخمی ہوئے اور عمرو کا بھی خاتمہ کردیا۔ پھر خندق میں اتر کر منبہ کو بھی تمام کیا۔ ادھر فوج دشمن میں بھگڈرمچ گئی تو ضرار نے تعاقب کا احساس کرکے فرار اختیار کیا ۔ تھوڑی دیر کے بعد یہ احساس پیدا ہوا کہ علیؑ بھاگنے والوں کا تعاقب نہیں کرتے ہیں تو مڑ کر دیکھاکہ حضرت عمرؓ ہیں تو اس نے حملہ کردیا او راب انہوںنے بھاگنا شروع کردیا یہاں تک کہ جب قریب پہنچ گیا تو ان پر جان بخشی کا احسان جتا کر چھوڑ دیا۔

عمروکوقتل کرنے کے بعدحضرت علی ؑنے اس کی قیمتی زرہ بھی حاصل نہ کی جس پراس کی بہن نے آپ کی شرافت ونجابت کاقصیدہ پڑھااوراس طرح اسلام تلواراورکرداردونوںکافاتح قرارپایا۔

بنی قریظہ کی عہدشکنی کی سزاکے طورپرجنگ خندق کے دوسرے دن حضورنے بنی قریظہ کی طرف کوچ کرنے کاحکم دیدیا۔حضرت علی ؑعلمبردارلشکرتھے۔ان لوگوںنے پہلے گالیوںسے مقابلہ کیا، اس کے بعدقلعہ بندہوگئے۔۲۵دن تک محاصرہ جاری رہا۔آخرکارہتھیارڈالنے پرمجبورہوگئے اورقبیلہ اوس نے ان کی سفارش کی تووہ لوگ سردارقبیلہ سعدبن معاذکے فیصلہ پرراضی ہوگئے ۔اور انھوںنے یہ فیصلہ سنادیاکہ تمام مردوںکوقتل کردیاجائے اورعورتوںاوربچوںکوغلام وکنیزبنالیا جائے۔جس پریہ بات مشہورہوگئی کہ کاش سعدکے بجائے معاملہ کوخودحضورؐکے رحم وکرم پرچھوڑدیا ہوتا۔

بنی قریظہ سے غنیمت کے طورپرملنے والامال۱۵۰۰ تلواریں۔۳۰۰زرہیں‘ دوہزار نیزے ، ۵۰۰سپریں اور بے تحاشہ شراب وغیرہ کے ذخائر تھے جنہیں ضائع کردیا گیا۔

قتل کرنے کی نوبت آگئی تو تمام افراد کو حضرت علیؑ اور زبیر نے قتل کیا اور آخر میں بنی نضیر کے سردار بن اخطب کو بھی قتل کیاگیا اور اس طرح ۷۵۰افراد قتل کیے گئے اور ایک ہزار عورتوں اور بچوں کو غلام اور کنیز بنالیا گیا۔

۶ھ

ربیع الاول  ۶ھ؁ میں غزوہ ذی قرد پیش آیا جو شام کے راستہ میں ایک چشمہ کے پاس کا واقعہ ہے۔

مکہ چھوڑنے کے بعد سے مسلمان حج بیت اللہ کے لیے بے چین تھے اور رسول اکرم ؐ برابر تسکین دے رہے تھے کہ ایک مرتبہ آپ نے خواب دیکھاکہ خانۂ خدا کا طواف کررہے ہیں اور مسلمانوں کو خبر سنائی تو مسلمانوں میں مسرت کی لہر دوڑ گئی اور آپ یکم ذی قعدہ کو حج سے پہلے عمرہ کے لیے روانہ ہوگئے۔

مکہ کے قریب پہنچ کر آپ نے چاہاکہ مکہ میں یہ اطلاع پہنچائیں کہ ہم لوگ صرف طواف کے لیے آئے ہیں اور جنگ کا کوئی ارادہ نہیں ہے لیکن حضرت عمرؓ نے خوف کے مارے جانے سے انکار کردیا اور حضرت عثمان ؓ کو بھیجا گیا تو وہ گرفتار ہوگئے، او ر یہاں ان کے قتل کی خبر مشہور ہوگئی تو مسلمانوں نے مکہ پر حملہ کرنے کا تقاضا کردیا اور آپ نے احد کے تجربہ کی بناء پر موت کے بجائے میدان سے فرار نہ کرنے کے نام پر بیعت کا مطالبہ کیا۔ (ابوالفداء ،مغازی و اقدی ،تاریخ ابن الوردی)

بقول طبرسی (اعلام الوریٰ ) سب نے اس بات پربیعت کی کہ مقابلہ کے میدان سے ہرگز فرارنہیں کریں گے۔

اور سہیل بن عمرو کفار کا نمائندہ بن کر صلح کاپیغام لے کر آگیا اور جب یہ محسوس کرلیا کہ حضور جنگ نہیں کریں گے تو ہر طرح سے دبانا شروع کیا۔ آپ نے بھی بظاہر اس کی تمام شرطیں تسلیم کرلیں اور نہ اصحاب سے مشورہ کیا اور نہ ان کی ناراضگی کی کوئی پرواہ کی جس کا نتیجہ یہ ہواکہ حضرت عمر ؓ کو نبوت میں شک ہوگیا اور مسلمانوں میں ایک خلفشار برپا ہوگیا۔

ادھر سہیل کا بیٹا جو مسلمان ہوچکاتھا اور باپ کے ہاتھوں مسلسل اذیتیں برداشت کررہاتھا۔ رسول اکرم ؐ کی خبر پاکر زنجیروں سمیت حاضرہوگیا اور پناہ کا مطالبہ کیا۔ آپ نے فرمایا کہ خدا تمہاری مدد کرے ۔ میں معاہدہ کرچکاہوں کہ اپنے آدمیوں کو واپس نہیں لوں گا لہٰذا عہد شکنی نہیں کرسکتا۔

اس موقع پر حضرت عمر ؓ نے چاہاکہ ابو جندل کو تلوار دے دیں کہ وہ اپنے باپ کو قتل کردے ، لیکن اُس نے انکار کردیا کہ میں عہدِ رسول ؐ کے خلاف کوئی کام نہیں کرسکتا ۔ چنانچہ آپؐ نے اسے دعائیں دیں اور حسب معاہدہ اسے واپس کردیا۔




۷ھ

بنی نضیر اپنی عہد شکنی کی بنیاد پر پہلے ہی مدینہ سے نکالے جا چکے تھے۔ بنی قریظہ کو بھی جنگ احزاب میں مشرکین کی مدد کرنے کی سزا میں شہر بدر ہونا پڑا جس کے بعد تمام یہودیوں میں اسلام سے انتقام لینے کا جذبہ پیدا ہوگیا اور میثاق مدینہ بالکل بے معنی قرار پا گیا۔ رسول اکرم ؐ کو اصولی طور پر حق حاصل تھا کہ میثاق مدینہ کی خلاف ورزی کرنے والوں کی سرکوبی کریں چاہے وہ جس مقام پر قلعہ بند ہوجائیں ۔ اس بنا پر آپ نے خیبر کا رُخ فرمایا اور ورنہ اسلام اپنی پالیسی کے اعتبار سے بظاہر علاقہ غیر میں جاکر جنگ کرنے کا قائل نہیں ہے اگرچہ قانونی طور پر اسے دین خدا کے لیے ہر علاقہ میں جنگ چھیڑنے کا اختیار حاصل ہے کہ اُس کے خدا کے لیے کوئی علاقہ علاقہ غیر نہیں ہے۔

خیبر میں ۱۴ہزار یہودی قلعہ بند ہوچکے تھے۔ حضور اکرم ؐ نے رجب  ۷ھ؁میں خیبر کے قلعوں کا محاصرہ کرلیا لیکن مدینہ سے خیبر کا فاصلہ طے کرنے میں اس قدر زحمت سفر کا سامنا کرنا پڑاکہ حضور دردشقیقہ میں مبتلا ہوگئے اور حضرت علیؑ کو آشوبِ چشم کی تکلیف ہوگئی جس کی بناپر مسلمانوں کو موقع مل گیا کہ اپنے طور پر سردا ر لشکر طے کرکے حملہ کردیں یا بعض افراد کو خود ہی سرداری کا خیال پیدا ہوگیا اور وہ علم اسلام لے کر خیبر کے قلعوں تک پہنچ گئے لیکن جب خیبر کے بہادروں نے لکارا تو صحت وسلامتی کے ساتھ واپس آگئے جس کی تصویر کشی مدارج النبوۃ وغیرہ نے اس طرح کی ہے کہ حضرت ابوبکر ؓ اور حضرت عمرؓ نے قتال شدیدکا سامنا کیا لیکن قلعہ فتح نہ ہوسکا تو مجبوراً واپس آگئے جس کے بعد رسول اکرمؐ نے اعلان کیاکہ تمہاری پیش قدمی یا تمہارے انتخاب کا حشر معلوم ہوگیا۔ اب کل میں علم دوں گا اور اسے دوں گا جو مرد میدان ، کرار غیر فرار ،خدا و رسول ؐ کادوست اور خدا و رسول ؐ کا محبوب ہوگا اور اس وقت تک واپس نہ آئے گا جب تک خیبر فتح نہ ہوجائے ۔ چنانچہ دوسرے دن شکست خوردہ افراد نے بھی اپنے قدشجاعت کو مزید اونچا کرنا چاہا، لیکن رسول اکرم ؐ نے حضرت علی ؑکو طلب کرکے رایت لشکر ان کے حوالے کردیا اور انہوںنے ۲۴رجب   ۷ھ؁کو مرحب ،غتر ،حارث جیسے پہلوانوں کا خاتمہ کرکے خیبر کے تمام قلعوں کو فتح کرلیا اور ہمیشہ ہمیشہ کے لیے فاتح خیبر کے لقب سے لقب ہوگئے ۔

خیبر کی فتح کاایک اثر یہ بھی ہواکہ اہل فدک نے جنگ سے بچتے ہوئے اپنے علاقہ کو رسول اکرمؐ کے حوالے کردیا اور یہ علاقہ رسول ؐ کا خالصہ قرار پا گیاجسے آپ نے بحکم خدا اپنی دختر نیک اختر جناب فاطمہ زہراؑ کے حوالہ کردیا اور اسلام بڑی حد تک خدیجہ کے احسانات کابدلہ دینے میں کامیاب ہوگیا۔

فدک مدینہ سے دودن کے فاصلہ پر سات قطعات اراضی کا مجموعہ تھا جس کی آمدنی لاکھوں میں تھی۔ اسے چند درختوں کامجموعہ کہنا اس علاقہ کی توہین نہیں ہے بلکہ ان افراد کی توہین ہے جنہوںنے اپنے شفیق ترین پیغمبرؐ کی دختر نیک اختر کو ان کے مطالبہ کے باوجود یہ چنددرخت دینے سے انکار کردیا اور اس طرح تنقید و تبصرہ کا نیادروازہ کھول دیا ۔

فدک کا علاقہ مال غنیمت نہیں تھا لہٰذا اس سے مسلمانوں کا کوئی تعلق نہیں تھا اور رسول اکرم ؐ بھی کسی کو بخشی ہوئی جائیداد کو صدقہ مسلمین بنا کر دنیا سے نہیں جاسکتے ہیں۔

اسی   ۷ھ؁میں منبر رسول ؐ کی تشکیل ہوئی جس میں ابتدائی طور پر تین زینے تھے ، بعد میں بڑھا کر سات کردیے گئے۔

اسی  ۷ھ؁کے اواخر یعنی ذی قعدہ میں وہ عمرہ بجا لایا گیا جو صلح حدیبیہ کی بناپر ترک کردیا گیاتھا اور جسے تاریخ میں عمرہ القضاء کے نام سے یاد کیا جاتاہے ۔ اس عمرہ کے موقع پر پہلے حضرت علیؑ نے کفار سے مکہ کو خالی کرایا ، اس کے بعد رسول اکرم ؐ عمرہ کے لیے مکہ میں داخل ہوئے اور اس طرح قدرت نے اس موقع پر بھی حضرت علیؑ کی انفرادیت کو برقرار رکھا۔

اُدھر  ۷ھ؁ہی میں سرکاردوعالم ؐ نے دنیا کے مختلف سلاطین کو اسلام کا پیغام بھیجا ۔ ایران کے کسریٰ روم کے قیصر ، حبش کے نجاشی ، عمان کے حاکم ، مصر کے مقوقس ، بحرین کے سلطان ، یمامہ کے بادشاہ اور بصریٰ کے حکمران کے علاوہ حاکم شام منذربن حارث ۔

ان تمام خطوط میں اجمالی طور پر اسلم تسلم کا پیغام تھا کہ اسلام لے آئو اسی میں سلامتی ہے یاپھر اسلام نہ لانے کی صورت میں عذاب آخرت کا ذکر تھا۔ دنیا میں حملہ کرکے بزور شمشیر اسلام پھیلانے کاکوئی تذکرہ نہیں تھا اور نہ یہ اسلام کی تبلیغی پالیسی رہی ہے ۔ اسلام لَا اِکْرَاہَ فِیْ الدِّینْ کا مذہب ہے اور اسی اصول کو باقی رکھنا چاہتاہے۔ 

۸ھ

جمادی الاولیٰ  ۸ھ ؁میںجنگ مؤتہ ہوئی جسے غزوات میںشمارنہیںکیاجا سکتاہے کہ حضوراکرمؐ کی شرکت نہیںبلکہ آپ نے تین ہزارمسلمانوں کا لشکر روانہ کردیاتھاجب کہ مقابلہ پرشرجیل کی کمک کی بناپرایک لاکھ رومی فوج تھی۔ لشکراسلام کی ترتیب یہ تھی کہ پہلے سردارلشکرزیدبن حارثہ ہوں گے ‘ ان کی شہادت کے بعدجعفربن ابی طالبؑ اوران کے بعدعبداللہ بن رواحہ۔

سرداران لشکرایک کے بعدایک کام آگئے۔اس طرح کہ جعفرطیارؑکے جسم پرکل ۵۰یا۹۰زخم تھے جس میںسے ۳۰صرف چہرہ پرتھے۔آپ کادست مبارک بھی قطع ہوگیاتھاجب کہ آپ کی عمر صرف ۳۳یا۳۴سال تھی اوراسلام اپنے پہلے ۳۴سالہ سپاہی کی ایسی قربانی پیش کررہاتھاجس میں شانے بھی قلم ہو جائیںاورقدرت کی طرف سے طیارکالقب بھی حاصل ہوجائے۔

سرداروںکی شہادت کے بعدخالدبن ولیدنے کمان سنبھال لی اورحالات کے خطرات کودیکھ کرلشکرکولے کربھاگ آیاجس پرمدینہ میںاس قدرملامت کی گئی کہ سپاہیوںنے گھرسے نکلنا چھوڑ دیا لیکن بے گناہ صحابی رسولؓ مالک بن نویرہ کے قتل اوران کی زوجہ محترمہ سے بدکاری کی بنا پر خالد کو سیف اللہ کے لقب سے نوازدیاگیااوریہ تلوارپھرہمیشہ برہنہ ہی رہی۔ 

اس کے بعدفتح مکہ کاواقعہ پیش آیا،جس کی مختصرداستان یہ ہے کہ صلح حدیبیہ کے بعدہرقبیلہ کودوسرے قبیلہ سے معاہدہ کرنے کاحق حاصل ہوگیاتھاجس کی بناپربنی خزاعہ نے رسول اکرمؐ سے معاہدہ کیااوربنی بکرقریش کے حلیف بنے۔لیکن ایک دن موقع پا کر بنی بکر کے آدمی نے بنی خزاعہ کے آدمی کو ٹھیک حرم کے اندر قتل کردیا اور انہوںنے رسول اکرم ؐ سے فریاد کی تو آپ نے بھی دس ہزار مسلمانوں کو لے کر ماہ مبارک میں مکہ کا ارادہ کرلیا ۔

مدینہ سے باہر نکل کر آپؐ نے روزہ توڑ دیا اور مسلمانوں کوبھی حکم دیا بلکہ نہ توڑنے والوں کی مذمت بھی کی جو قصر کے ضروری ہونے کی بہترین دلیل ہے۔ (البدایۃ والنہایۃ ج۲ص۲۸۶)

ابھی لشکر مکہ کے باہر ہی تھاکہ ابو سفیان دریافت حال کے لیے آگیا اور مسلمانوں کے نرغہ میں گھر گیا، عباس نے اسے پناہ دی اور اسلام لانے کا مشورہ دیا تو مجبوراً اظہار اسلام پر آمادہ ہوگیا اور رسول اکرم ؐ نے اسے پناہ دے دی اور پھر اعلان کردیا کہ جو شخص ابو سفیان ، حکیم بن حزام ، خانۂ کعبہ یا بیت نبی ؐ میں پناہ لے لے اس کے لیے پناہ ہے تاکہ اس طرح واضح ہوجائے کہ کون کس جگہ کو اپنی پناہ گاہ قرار دیتاہے اور کس کا اسلام کس نوعیت کاہے۔

اس کے بعد آپ نے عباس سے کہا کہ ذرا ابوسفیان کو ہمارے لشکر کا معائنہ تو کرائو۔ عباس نے لشکر کا معائنہ کرایا تو ابوسفیان بول اٹھا تمہارے بھتیجے کی حکومت کافی ترقی کرگئی ہے۔ عباس نے ٹوک کر کہاکہ یہ حکومت نہیں ہے بلکہ نبوت ہے جس کے بعد اسلام اور استسلام کا فرق بھی واضح ہوگیا کہ استسلام کی بنیاد نبوت نہیں ہے بلکہ حکومت اور اس کا خوف ہے اور بس ۔!

مکہ میں داخل ہوئے تو آپ نے انصار کے ساتھ داخلہ پسند فرمایا جن کے علمبردار سعد بن عبادہ تھے ۔ انہوں نے جذبات میں آکر اعلان کردیا کہ آج بدلے کا دن ہے اور آج ہر طرح کا انتقام جائز ہے۔ حضوراکرم ؐ کو یہ اعلان اس قدر ناگوار گزرا کہ آپ نے علم لشکر سعد سے لے کر حضرت علیؑ کے حوالے کردیا کہ اسلام جذباتی علمداری کا حامی نہیں ہے۔ اسلام جوش کے بجائے ہوش کا طلب گار ہے۔

کعبہ میں داخل ہو کر نماز ادا فرمائی ۔ پھر مشرکین کو ان کے جرائم اور مظالم یاد دلا کر طلقاء کہہ کر آزاد کردیا اور پھر ان لوگوں نے اسلام قبول کرلیا۔ اس موقع پر رسول اکرم ؐ نے مظالم کا ذکر کرنے کے بعد یہ سوال بھی کیا کہ تم لوگ مجھ سے کیا توقع رکھتے ہو تو سہیل بن عمر نے کہاکہ آپ خود کریم ہیں اور ایک کریم خاندان سے تعلق رکھتے ہیں تو آپ نے فرمایا کہ جائو میں نے تم سب کو آزاد کردیا تاکہ مشرکین پر بھی یہ بات واضح رہے کہ آراد اور ہوتے ہیں اور آزاد کردہ اور ۔ آزاد کردہ افراد کو شرفاء سے مقابلہ کرنے کا حق نہیں ہے۔ 

نماز ادا کرنے کے بعد حضرت علیؑ کو اپنے کاندھوں پر بلند کرکے طاقہائے کعبہ سے بت گروائے اور بقول محدث دہلوی اس بات پر ناز فرمایا کہ علیؑ کار حق انجام دے رہے ہیں اور میں بارحق اٹھائے ہوئے ہوں۔

مکہ میں ۱۰ یا ۱۵یا ۱۷یا ۱۸دن قیام فرمانے کے بعد واپسی ہوئی ۔ لیکن چونکہ مسلمانوں کا دس دن کا قیام طے نہیں ہواتھا اس لیے نماز قصر ہی ہوتی رہی۔

ماہ رمضان میں مکہ فتح ہوجانے کے بعد ۱۰ شوال  ۸ھ؁کو جنگ حنین ہوئی جس کامیدان مکہ اور طائف کے درمیان تھا۔ مسلمان تیرہ ہزار کی تعداد میں تھے اور انہیں فتح کا غرور بھی تھا لیکن دشمن کے حملے کو دیکھ کر سب نے فرار اختیار کیا ۔ اور جب آپ نے مسلسل آواز دی اور غیر دلائی تو واپس آئے اور ایسا معرکہ ہواکہ ۷۰کفار مارے گئے جب کہ مسلمانوں میں صرف چار افراد شہید ہوئے ۔ مال غنیمت میں چار ہزارقیدی ، ۱۲ہزار اونٹ اور ۴۰ ہزار بھیڑ بکریاں ہاتھ آئیں اور ایک من کے قریب چاندی بھی حاصل ہوئی۔

ادھر جنگ مؤتہ کے بعد رومیوں کے حوصلے اور بلند ہوگئے اور ہرقل روم نے اسلام کو فنا کردینے کا منصوبہ بنالیا۔ حضور اکرم ؐ نے بھی عام نفیر کا اعلان کردیا کہ سارے مسلمان جہاد کے لیے آمادہ ہوجائیں اور تبوک تک جا کر وہاں شعبان اور ابتدا ء رمضان میں قیام فرمایا لیکن کسی مزاحمت کی نوبت نہیں آئی اور آپ نے واپسی کا قصد کرلیا ۔ دشمن شوکت اسلام کی طرف سے بالکل مایوس ہوچکے تھے ، لہٰذا انہوںنے نیا پروگرام یہ بنایا کہ واپسی میں گھاٹی میں حضور ؐ کے اونٹ کو بھڑکاکر گھاٹی میں گرادیا جائے اور آپ کی زندگی کا خاتمہ کردیا جائے ۔ چنانچہ ایسا ہی ہوا لیکن عین موقع پر قدرت کی طرف سے ایسی بجلی چمکی کہ سب کے چہرے پہچان لیے گئے اور آپ نے حذیفہ اور عمار کو اس راز کارازداربنادیا جو اس قدر سنگین مسئلہ بن گیا کہ اکثر حضرت عمرؓ حذیفہ سے پوچھاکرتے تھے کہ کہیں منافقین میں میرا نام تو نہیں ہے۔

واضح رہے کہ اس موقع پر رسول اکرم ؐ کے ہمراہ حضرت علی ؑ نہیں تھے اس لیے کہ آپؐ کو معلوم تھاکہ جنگ ہونے والی نہیںہے اور آپؐ نے انہیں یہ کہہ کر مدینہ میں روک دیا تھاکہ مدینہ میں میرا یا تمہارا رہناضروری ہے کہ میرا اور تمہارا رشتہ موسیٰ اور ہارون کا رشتہ ہے ، صرف میرے بعد نبوت کا سلسلہ نہیں رہے گا۔




۹ھ

فتح مکہ کے دوسرے سال قدرت نے مشرکین سے برأت کا اعلان کیا اور سورۂ توبہ کی آیتیں نارل ہوئیں جسے لے کر ابتدا ء حضرت ابوبکر ؓ گئے لیکن بعد میں وحی خدا نے انہیں واپس کرکے حضرت علیؑ کے ذریعہ اعلان کا حکم دے دیا اورآپ نے حج اکبر کے موقع پر مشرکین سے بیزاری کا اعلان کردیا جو اصولی طور پر پیروان علی ؑابن ابی طالب کا ایک ابدی مسلک ہے۔

اعلان برأت کے چار اہم نکات تھے :

۱۔مشرکین نجس ہیں لہٰذا مسجد الحرام کے قریب نہ آئیں۔

۲۔ برہنہ ہو کر خانۂ خدا کا طواف نہ کیا جائے۔

۳۔ کافر جنت کی طرف سے مایوس ہوجائے۔

۴۔ جملہ معاہدوں پر عمل درآمد صرف چار ماہ تک ہوگا۔ اس کے بعد اسلام اپنے تصرفات میں آزا د رہے گا۔

اعلان برأت کے بعد ۲۴ذی الحجہ   ۹ھ؁کو نصاری نجران سے مقابلہ ہوا جو حضرت عیسیٰ کی خدائی کو منوانے کے لیے آئے تھے اور جب قرآنی آیات پر ایمان نہ لائے تو رسول اکرم ؐ حضرت علی ؑ حضرت فاطمہ ؑ اور حضرت حسن ؑ و حسین ؑ کو لے کر مباہلہ کے میدان میں آگئے جس کے بعد عیسائیوں نے شکست تسلیم کرلی اور جزیہ دینے کے لیے تیار ہوگئے۔

اسلام کے سارے معرکوں کے سرہوجانے کے بعد رسول اکرم ؐ نے حضرت علی ؑ کو یمن کی تبلیغی مہم پرروانہ کردیا جس کے نتیجہ میں پورا قبیلۂ ہمدان مسلمان ہوگیا۔




۱۰ھ

اُدھر رسول اکرم ؐ ۲۵ذی قعدہ  ۱۰ھ؁کو آخری حج کے ارادہ سے نکل پڑے جس قافلہ میں آپ کے ہمراہ لاکھوں مسلمان تھے ۔ حضرت علی ؑ جانور ان قربانی لے کر یمن سے سیدھے مکہ آگئے اور آپ کے ساتھ حج میں شامل ہوگئے۔ واپسی میں غدیر کے میدان میں بحکم خدا قافلہ روکا گیا اور آپؐ نے ایک لاکھ بیس ہزار اصحاب کے مجمع میں اعلان فرمادیا کہ جس کامیں مولا ہوں اس کا یہ علی ؑبھی مولاہے ، اور اس طرح اسلام کاآخری منصوبہ بھی مکمل ہوگیا اور آیت نے الیوم اکملت لکم دینکم کی سند دے دی۔

حج سے واپسی پر جنگ مؤتہ کے زیراثر آپ نے ایک لشکر اسامہ بن زید کی سرکردگی میں روم کی طرف روانہ کردیا جس میں حضرات شیخین کو بھی شامل کردیا جو بعد میں واپس آگئے اور نہیں گئے ، اس سریہ سے آپ نے صرف حضرت علی  ؑ کو الگ رکھاتھا۔

لشکر کی روانگی کے بعد آپ کے مرض کی شدت میں اضافہ ہونے لگا جس کے بعد آپ نے نوشتۂ نجات لکھنے کے لیے قلم اور دوات کا مطالبہ کیا اور حضرت عمر ؓ نے یہ کہہ کر روک دیا کہ ان پر بخار کا غلبہ ہے اور یہ ہذیان بک رہے ہیں جس کا صدمہ اور شدید ہوگیا اور آپ اس تکلیف سے جانبر نہ ہوسکے۔

رسول اکرم ؐ کی بیماری سے فائدہ اُٹھا کر حضرت ابوبکر ؓ کو امامت جماعت کے لیے آگے بڑھا دیا گیا آپؐ نے آواز سنی تو اسی عالم میں مسجد میں آکر انہیں ہٹا کر خود نماز پڑھائی اور بقدر نماز جماعت بھی کسی کی امامت گوارا نہ فرمائی۔

مرض الموت سے حالت غیر ہوئی تو اپنے بھائی اور وصی کو طلب کیا ، حضرت عائشہ نے ابوبکرؓ اور حفصہ نے عمر کو طلب کرلیا تو آپ نے دونوں کو ہٹادیا اور اُم سلمہ سے علی ؑ کو طلب کیا۔ حضرت علی ؑ آئے تو ان سے وصیتیں کیں اور پھر انہیں کی آغوش میں سررکھ کر دنیائے فانی سے انتقال فرمایا ۔ بنی ہاشم کے چند افراد نے غسل کا اہتمام کیا۔ حضرت علی  ؑ نے تجہیز و تکفین کی اور اپنے ہاتھوں سے سپردخاک کردیا۔

بہت سے مسلمانوں نے اور بقول ابوالفداء حضرت ابوبکر ؓ و عمرؓ نے بھی جنازہ میں شرکت نہیں کی اور اس طرح اسلام کی تاریخ میں ’’وفاداری ‘‘ کے ایک نئے باب کاآغاز ہوگیا اور آلِ رسول ؐ کو نسلوں میں قتل و خون اور اذیت و آزار کی شکل میں اجر رسالت ملتارہا۔ اناللہ واناالیہ راجعون ۔

آپ کی وفات کے بار ے میںصفارنے امام جعفر صادقؑ سے روایت کی ہے کہ آپ بذریعہ شہادت دنیا سے رخصت ہوئے ہیں اور خیر کے موقع پر ایک یہودی عورت نے آپ کو بکری کی ران میں زہر ملاکر دے دیاتھا جس کے کھانے کے بعد سے برابر آپ زہر کے اثر کی شکایت فرمایا کرتے تھے اور خود اس گوشت نے بھی باشارۂ قدرت آواز دی تھی کہ مجھے زہر میں بجھایا گیاہے۔

اس روایت سے اتنااندازہ ضرورہوجاتاہے کہ آپ کوزہردینے والی عورت یہودی تھی چاہے وہ کسی جماعت سے تعلق رکھتی ہو،ورنہ مسلمان کے زہردینے کاکیاسوال پیداہوتاہے۔اوریہ بھی واضح ہوجاتاہے کہ زہردینے میںعورت کاہاتھ تھاورنہ مرداس طرح کے کاموںکی براہ راست جرأت نہیںکرتے ہیں۔ایسے کاموںکے لیے عورت ہی کوذریعہ بنایاجاتاہے جیساکہ بعدکی تاریخ عصمت سے بھی ظاہرہوتاہے۔

ازواج:

رشتۂ زوجیت کے بارے میں ایک عام تصور یہ پایا جاتاہے کہ یہ جنسی خواہش کی تسکین کا بہترین ذریعہ ہے اور یہی وجہ ہے کہ جب بھی شادی کا تذکرہ آتاہے ہر انسان شرم سے سرجھکالیتاہے اور جب تعدد ازواج کا ذکر آتاہے تو انسان کے بارے میں طرح طرح کی غلط فہمیاں شروع ہوجاتی ہیں کہ شائد یہ کوئی ہوس پرست اور خواہش زدہ انسان ہے کہ اس نے ایک زوجہ پر اکتفا نہیں کی اور متعدد ازواج کو اپنی تسکین نفس کا ذریعہ بنایا ہے،حالانکہ اسلامی قوانین کا بغور مطالعہ کیا جائے تو یہ بات بالکل واضح ہوجاتی ہے کہ اسلام میں شادی کا تصور وسیع ترین مفادات کا حامل ہے اور اس میں تسکین نفس اور ایجاد نسل کے علاوہ بے شمار نفسیاتی ، اقتصادی ،سماجی اور سیاسی مسائل کا حل پایا جاتاہے۔ عورت کو وجہ سکون نفس قرار دینے کا مقصد یہ ہرگز نہیں ہے کہ وہ صرف جنسی سکون کا ذریعہ ہے بلکہ اس کا دائرہ بھی بڑا وسیع تر ہے اور اسی لیے روایات میں عورت کی تعریف یہ کی گئی ہے کہ وہ موجودگی میں شوہر کی تسکین نفس کا ذریعہ بنے اور غیبت میں اس کے گھر بار کی حفاظت کرے بلکہ اس کے دین کے تحفظ کا بھی ذریعہ بنے۔

اس اعتبار سے اسلام میں تعدد ازدواج اس انداز کا تصور نہیں رکھتاہے جو تصور عام مادیت پرست ذہنوں میں پایا جاتاہے اور اس کی سب سے بڑی دلیل یہ ہے کہ عقد جنسی خواہشات کی بنا پر ہوتاہے تو عورت میں سن و سال اور حسن وجمال وغیرہ کالحاظ کیا جاتاہے اور وسیع تر مصالح اور مفادات کے لیے ہوتاہے تو ان مفادات کو نگاہ میں رکھا جاتاہے اور سن و سال اور حسن وجمال جیسے تصورات کو بالائے طاق رکھ دیا جاتاہے ۔ جو بات سرکار دوعالم ؐ کے تعدد ازواج میں واضح طور پر نظر آتی ہے اور اس کا ایک اشارہ اس حکم الٰہی میں بھی پایا جاتاہے کہ اسلام نے ساری دنیائے انسانیت کے لیے نماز شب کو مستحب قرار دیا ہے اور حضور اکرم ؐ کے لیے واجب قرار دے دیا ہے تاکہ ہر انسان کو اس حقیقت کا اندازہ ہوجائے کہ بیتِ رسالت میں ازواج کا وجود نماز شب کی ادائیگی سے بھی مانع نہیں ہوسکتاہے تو دیگر فرائض کا کیا ذکر ہے۔

سرکاردوعالمؐ نے اپنی پوری زندگی میں حسب ذیل عقد فرمائے ہیں، اور ان میں ازواج کی صورت حال یہ تھی :

۱۔ جناب خدیجہ ؓ :عام روایات کی بنا پر ان کا سن مبارک وقت عقد ۴۰ سال تھا اور حضور اکرم ؐ کی عمر ۲۵ سال تھی ۔ ظاہر ہے کہ عام حالات میں ۲۵ سال کا جوان انسان زندگی کی پہلی شادی ۴۰ سال کی خاتون سے نہیں کرسکتا ہے جب کہ اس کے لیے قوم اور قبیلہ کے اندر بے شمار امکانات موجود ہوں۔عقد کی یہ نوعیت خود اس بات کی دلیل ہے کہ سرکار دوعالمؐ کی شادی کامقصد اسلام کی وسیع تر مصلحت تھی اور اس کاجنسی تسکین سے کوئی بنیادی تعلق نہیں تھا۔

اس عقد کے سلسلہ میں دو مزید باتیں بھی اس حقیقت کو واضح کرنے کے لیے کافی ہیں :۔

۱۔ اس عقد کا پیغام خود جناب خدیجہ نے دیا تھا اور مہر کی پیش کش بھی انہوںنے کی تھی جب کہ وہ اس بڑے بڑے رشتوں سے انکار کرچکی تھیں اور اتنی عمر تک شادی کاکوئی قصد نہیں کیاتھا۔ 

۲۔ جناب خدیجہ کے پیغام کی بنیاد بھی سرکار کا حسن وجمال یا شباب و سن و سال نہیں تھا بلکہ انہوںنے بھی یہ پیغام آپ کی دیانت داری اور آپ کے دست مبارک سے ظاہر ہونے والے برکات کی بنا پر دیاتھا۔

۲۔ سودہ بنت زمعہ: یہ خاتون سکران بن عمرو بن عبد شمس کی زوجہ تھیں اور ابتدائی دور میں اسلام لائی تھیں۔ مکہ کے حالات کی بنا پر شوہر کے ساتھ حبشہ کی طرف ہجرت کی اور وہیں شوہر کا انتقال ہوگیا ، اب زحمت یہ تھی کہ قبیلہ میں واپس جائیں تو وہاں سب مشرک ہیں اور اپنا اسلام بھی خطرہ میں پڑ جائے گا۔ لہٰذا حضوراکرم ؐ نے ان سے عقد کرکے ان کے اسلام کا تحفظ بھی کیا اور مسلمانوں میںیہ شعور بھی بیدار کیا کہ شوہر کے فدیۂ اسلام بن جانے کے بعد زوجہ لاوارث نہیں رہ سکتی ہے بلکہ اسے پیغمبرؐ اسلام جیسا شریکِ حیات مل سکتاہے ۔ ظاہر ہے کہ تاریخ میں نہ سودہ کے کسی حسن وجمال کا تذکرہ ہے اور نہ مال و منال کا بلکہ شوہر کے بعد ان کی لاوارثی کاتذکرہ ضرو رملتاہے۔

۳۔ زینب بنت خزیمہ :ان کا لقب ام المساکین تھا، غرباء پروری میں خاصی شہرت رکھتی تھیں ۔ ان کے شوہر عبداللہ بن جحش جنگ اُحد میں مارے گئے تو حضور ؐ نے ازراہ ترحم ان سے عقد کرلیا تاکہ مسلمان عورتوں میں بے کسی اور لاوارثی کا احساس نہ پیداہونے پائے۔

۴۔ ام سلمہ ہند:یہ عبداللہ ابو سلمہ کی زوجہ تھیں اور کافی مسن بھی تھیں اور صاحبِ اولاد بھی تھیں ، لیکن بیوہ ہوجانے کے بعد سرکاردوعالم ؐ نے ان سے عقد کرلیا تاکہ ان کے شوہر کی قربانیوں کی قدردانی کی جاسکے اور ان کی اولاد کو یتیمی کے احساس سے بچایا جاسکے۔

۵۔ صفیہ بنت حُیّ بن اخطب :ان کا شوہر روز خیبر قتل ہوگیا تھا ، اوریہ گرفتار ہو کر آئی تھیں تو آپ نے انہیں آزاد کرکے ان سے عقد کرلیاتھا اور اس طرح کنیزوں کے ساتھ بہترین برتائو کی ایک مثال قائم کردی تھی۔

۶۔جویریہ بنت الحارث :یہ جنگ بنی المصطلق کے گرفتار شدگان میں تھیں اور ان کے ساتھ قبیلہ کے دو سو قیدی اور بھی تھے ۔ لیکن جب حضورؐ نے انہیں آزاد کرکے ان سے عقد کرلیا تو سارے مسلمانوں نے تمام قیدیوں کو آزاد کردیا اوران کے قبیلہ کے بے شمار لوگ مسلمان ہوگئے، حارث بنی المصطلق کے سردار قبیلہ کانام تھا۔

۷۔ میمونہ بنت الحارث الہلالیہ :انہوںنے شوہر کے مرنے کے بعد اپنے کو سرکاردوعالم ؐ کے حوالے کردیاتھا اور حضورؐ نے اس ہبۂ نفس کو قبول فرمالیاتھا۔

۸۔ام حبیبہ رملہ بنت ابوسفیان : یہ عبیداللہ بن جحش کی زوجہ تھیں، اس کے ساتھ ہجرت حبشہ میں شریک ہوئیں ۔ وہ وہاں کے حالات کو دیکھ کر عیسائی ہوگیا ۔ تو آپ نے انہیں واپس بلا کر ان سے عقد کرلیا کہ ان کے لیے ابو سفیان جیسے باپ کے گھر واپس جانا بھی ممکن نہیں تھا۔

۹ ۔حفصہ بنت عمر:ان کا شوہر خیس بن حذاقہ جنگ بدرمیں مارا گیاتو آپ نے ان سے عقد کرلیا۔ 

۱۰۔عائشہ بنت ابی بکر : مشہور روایات کی بنا پر باکرہ تھیں اور شائد سرکار دوعالمؐ کی جملہ ازواج میں اس طرح کی کمسن اور کنواری خاتون یہ تنہا خاتون تھیں جن سے حضورؐ نے عقد نہ کیا ہوتا تو آپ پر کسی طرح کی حسن پرستی یا جنسیت کا الزام نہ لگایا جاسکتاتھا ۔ مسلمان مورخین نے ازراہ حماقت و نادان دوستی مسئلہ کو اور بھی سنگین بنادیا اور جناب عائشہ کے حسن و جمال کی اس قدر تعریف کی کہ دشمنانِ اسلام کو یہ کہنے کا موقع مل گیا کہ ۵۳ سال کا انسان اگر ۶۔۷سال کی خوب صورت لڑکی سے عقد کرے گا تو اس کے بارے میں کیا کہاجاسکتاہے ۔ کاش مورخین اسلام نے ان نازک پہلوئوں کا احساس کیا ہوتا اور جوشِ عقیدت میں اس طرح کی بے بنیاد باتیں نہ کی ہوتیں اور موصوفہ کے صحیح سن و سال اور خدوخال کا ذکر کردیا ہوتا تو کم سے کم دشمنانِ اسلام کو سرکاردوعالمؐ کے کردار پر اعتراض کرنے کا موقع تو نہ ملتا۔ لیکن خدا براکرے محبت کاکہ یہ اکثر انسان کو اندھا اور بہرا بنادیتی ہے۔

اولاد :

مشہور روایات کی بنا پر آپ کے تین فرزندتھے (۱)۔ قاسم (جن کی وجہ سے آپؐ کو ابوالقاسم کہاجاتاہے۔ ) (۲)۔عبداللہ جن کا لقب طیب و طاہر تھا۔ (۳)۔ابراہیم جوجناب ماریہ قبطیہ کے فرزند تھے…بعض مورخین نے طیب اور طاہر کو دو شمارکیاہے۔ 

دختران میں ایک آپ کی اپنی دختر تھیں یعنی فاطمہ زہرؑ اور تین لڑکیاں آپ کی پروردہ تھیں۔ جن کے بارے میں بعض مؤرخین کا خیال ہے کہ جناب خدیجہ کی بیٹیاں تھیں اور بعض کا خیال ہے کہ ان کی بہن ہالہ کی بیٹیاں تھیں ۔ ام کلثوم ، رقیہ ، زینب ۔

زینب کا عقد قبل بعثت ابوالعاص بن ربیع اموی سے ہواتھا جن سے جناب امامہ کی ولادت ہوئی تھی جو بعد میں حسب وصیت جناب فاطمہ زہراؑ مولائے کائنات کی زوجہ قرار پائیں۔

ام کلثوم اور رقیہ کا عقد عثمان بن عفان سے یکے بعد دیگرے ہوا ، اور سب کا انتقال حضور ؐ کی زندگی میں ہوگیا۔ رقیہ کا انتقال  ۲ھ؁میں ہوااور زینب کاانتقال ۸ھ  میں ہوا، ام کلثوم کا انتقال بھی رقہ کے قبل یابعد ہوگیا۔

جناب فاطمہ ؑ کاعقد۲ھ میں مولائے کائنات حضرت علی ؑ بن ابی طالب سے ہوا اور انہیں کی نسل میں امامت آج تک قائم ہے۔

ابراہیم  ۸ھ؁میں پیداہوئے اور ۱۸رجب  ۱۰ھ؁کو ایک سال دس ماہ آٹھ روز کی عمر میں انتقال کرگئے ۔ ان کی قبر جنت البقیع میں موجود اور مشہور ہے۔

ابراہیم کو رسول اکرم ؐ نے اپنے نواسے امام حسین ؑ کا فدیہ بنادیاتھا جب جبرئیل امین نے یہ پیغامِ الٰہی پہنچایاکہ آپ اپنے پاس یاحسین کو رکھیں یا ابراہیم کو ، او رآپؐ نے فرمایاکہ ابراہیم کا صدمہ میری ذات تک محدود رہے گا اور حسین ؑ کا صدمہ علی ؑ و فاطمہؑ کو بھی ہوگا لہٰذا میں ابراہیم کو حسین ؑ پر قربان کرنے کے لیے تیار ھوں اور یہ بھی ایک راز تھا کہ رسول اکرم ؐ نے اپنے فرزندکو فرزندِ زہراؑ و علی ؑ پرقربان کردیااورزہراوعلی ؑ نے اپنے پورے گھر انے کو دینِ پیغمبر ؐ پر قربان کردیا اور تاریخ میں یہ قربانی ابدی اور سرمدی حیثیت اختیار کرگئی ۔




اقرباء:

شیخ طبرسیؒ وغیرہ کی روایت کی بنا پر جناب عبدالمطلب کی اولاد میں آپ کے نو۹ چچاتھے۔ حارث ، زبیر، ابو طالب، حمزہ ، غیداق ،ضرار ، مقوم ، ابولہب، عباس ۔

حارث ان میں سب سے بڑے تھے اور اسی لیے آپ کو ابوالحار ث کے نام سے یاد کیا جاتاتھا۔ حارث کی اولاد میں ابو سفیان ،مغیرہ ،نوفل ،ربیعہ اور عبد شمس تھے ۔

نوفل کے فرزند مغیرہ بن نوفل تھے جنہوںنے ابن ملجم کو فرار کرتے ہوئے کوفہ میں گرفتار کیاتھا اور امیرالمؤمنین کے بعد امامہ بنت العاص سے عقد بھی کیاتھا۔

ربیعہ کے فرزندعباس بن ربیعہ تھے جن کی شجاعت میدانِ صفین میں دیکھنے میں آئی تھی ۔ 

جناب ابوطالب اور عبداللہ وزبیر آپس میں حقیقی بھائی تھے اوران سب کی والدہ گرامی جناب فاطمہ بنت عمر و بن عائذ بن عمران بن مخزوم تھیں ۔ ابو طالب کا نام عبدمناف بھی تھا ، او ران کے چار فرزندتھے۔ عقیل ،طالب ،جعفر ، علی ؑ ۔ اور ہر ایک کے درمیان دس سال کا فاصلہ تھا ۔ آپ کی دوبیٹیاں بھی تھیں ، ام ہانی فاختہ اور جُمانہ اور ان سب کی والدہ گرامی جناب فاطمہ بنت اسدبن ہاشم بن عبدمناف تھیں ۔ جناب ابو طالب کامشہور نام عمران ہے جس کی بنا پر آل ابو طالب کو آل عمران بھی کہا جاتاہے۔

جمانہ ابوسفیان بن الحارث بن عبدالمطلب کی زوجہ تھیں اور ام ہانی ابو وہب ہبیرہ بن عمرو مخزومی کی زوجہ تھیں جن کے فرزندجعدہ بن ہبیرہ خراسان میں حضرت علی ؑ کی طرف سے حاکم تھے۔

عباس کی کنیت ابو الفضل تھی اور ان کی ماں کا نام ضرار تھا۔ ان کے ۹ فرزنداور تین دختر تھیں۔ عبداللہ ،عبیداللہ ،فضل قُثم ، معبد ، عبدالرحمان ، تمام ، کُثیر ،حارث ، ام حبیب ،آمنہ ، صفیہ، اُم حبیب اور ابتدائی ۶ بھائیوں کی ماں ام الفضل لبابہ بنت الحارث تھیں جو میمونہ بنت الحارث زوجہ پیغمبرؐ کی بہن تھیں۔

ابولہب کے فرزند عتبہ ، عتیبہ ، معتب اور دُرّہ تھے جن کی ماں ام جمیل خواہر ابو سفیان تھی جسے قرآن مجید نے حمالۃ الحطب کے نام سے یاد کیاہے۔

عماتِ رسولؐ:

اعمام کے علاوہ رسول اکرم ؐ کی چھ عمات بھی تھیں جن کی مائیں مختلف تھیں۔ امیمہ ، ام حکیم ، بُرّہ ،عاتکہ ، صفیہ ، ارویٰ ۔

اُمیمہ جنہیں فاطمہ بھی کہا جاتاہے ۔ ان کی ایک دختر زینب تھی جس کا عقد زید بن حارثہ سے ہواتھا ، اور ان کے طلاق دے دینے کے بعد حضور ؐ نے عقد کرلیاتھا۔

برہ بنت عبدالمطلب کا دوسرا عقدعبداللہ مسلمہ بن ہلال سے ہواتھا ، جن سے ابو سلمہ کی ولادت ہوئی جو جناب ام سلمہ کے شوہر قرارپائے اور ان کے انتقال کے بعد رسول اکرم ؐ نے اُن سے عقد فرمایا ۔

عاتکہ بنت عبدالمطلب عمیر بن وہب کی زوجہ تھیں ،اور ان کے بعد کلدہ بن عبد مناف سے عقد کرلیاتھا۔ 

صفیہ حارث بن حرب بن امیہ کی زووجہ تھیں ۔ حارث کے بعد عوام بن خویلد (جناب خدیجہ کے بھائی ) سے عقد کیا جس سے زبیر کی ولادت ہوئی۔

روایات میں وارد ہواہے کہ حضرت عبدالمطلب کی وفات کے وقت تمام بیٹیاں زندہ تھیں اور آپ نے سب سے لاش پر گریہ کرنے کی وصیت کی تھی بلکہ اپنے سامنے سب سے مرثیہ بھی سُن لیا تھاکہ کون بیٹی کس طرح گریہ کرے گی اور اس کا مرثیہ کن مضامین کا حامل ہوگا۔

اعمام پیغمبرؐ میں سب سے اہم مرتبہ جناب ابو طالب اور جناب حمزہ کاہے جن کےایمان وکردار اور مجاہدات کے واقعات سے تاریخِ اسلام بھری ہوئی ہے۔

جناب ابو طالب ؑ محافظ پیغمبر ؐ ، صاحب فضائل و کمالات ، محافظ حرم ، امانت دارِ آثار انبیاء و اولیاء ،تھے اور جناب حمزہ بہترین شجاع وبہادر تھے ۔ جنگ احد میں شہید ہوئے تو رسول اکرم ؐ نے ان کے جنازہ پر ستر ۷۰  تکبیریں کہیں۔

اولاد جناب ابو طالب ؑ میں مولائے کائنات کے علاوہ جناب جعفر بھی عظیم مرتبہ کے مالک تھے۔ ہجرت حبشہ میں سربراہ قافلہ کی حیثیت سے گئے اور فتح خبیر کے موقع پر واپس آئے تو رسول اکرم ؐ نے فرمایا کہ میں کس چیز کی زیادہ خوشی منائوں، جعفر کے واپس آنے کی یا خیبر کے فتح ہوجانے کی جناب جعفر جنگ موتہ میں شریک ہوئے اور دونوں ہاتھ کٹا کر شہید ہوگئے جس کے عوض میں پروردگار عالم نے جنت میں بال وپرعنایت کردیے اور ملائکہ مقربین کے ساتھ سایہ  رحمت الٰہی میں پرواز کررہے ہیں ۔

جناب عقیل بھی ایک عظیم مرتبہ کے مالک تھے اور رسول اکرم ؐ ان سے بے پناہ محبت فرماتے تھے ، یہا ں تک کہ آپؐ فرمایا کرتے تھے کہ مجھے عقیل سے دُہری محبت ہے ، ایک ان کے ذاتی اوصاف کی بنا پر، اور ایک جناب ابو طالب کے ان سے غیر معمولی طور پر محبت کرنے کی بنا پر ۔

اصحاب رسول اکرم ؐ:

اس میں کوئی شک نہیں ہے کہ مالک کائنات نے سرکار دو عالم ؐ کو ایسے اہل بیت ؑ عنایت فرمائے تھے جس کی نظیر انبیاء ومرسلین کی تاریخ میں بھی کہیں نظر نہیں آتی ہے اور ان سب کو زیور عصمت سے آراستہ کرکے آیۂ تطہیر کامصداق قرار دے دیاتھا لیکن اس کے باوجود ان کے کردارکو تربیت رسول ؐ کا شاہکار نہیں قرار دیاجاسکتاہے کہ یہ حضرات اپنی عصمت و طہارت کی بنا پر اُس طرح کی تربیت کے محتاج نہیں تھے جس طرح کی تربیت ایک مربی کا شاہکار شمارکی جاتی ہے ۔ ضرورت تھی کہ کچھ ایسے افراد بھی ہوتے جو خانوادۂ عصمت وطہارت سے الگ عام انسانوں جیسے ہوتے اور سرکاردوعالمؐ ان کی علمی اور عملی تربیت کرکے انہیں اپنے خدمات کا شاہکار قرار دے دیتے ۔ صحابۂ کرام انہیں افراد اور انہیں ہستیوں کا نام ہے جنہیں سرکار دو عالم ؐ نے خاک سے پاک بنایاہے اور جن کے کردار پر سرکار کی مکمل تربیت کی چھاپ پائی جاتی ہے۔ ان کے تذکرہ کے بغیر سرکار کے خدمات کاتذکرہ نامکمل رہ جاتاہے اور ان کی فہرست میں بھی صرف انہیں افراد کا نام شامل کیا جاسکتاہے جن کا کردار سرکار کا شاہکار بننے کے قابل ہو ورنہ جن افراد نے اپنے ذاتی اغراض و مفادات کے لیے اسلام قبول کرلیاتھا یاسر کار کی خدمت میں حاضر ہوگئے تھے ان کانام اس فہرست میں شامل نہیں کیاجاسکتاہے چاہے انہیں صحابیت کے خطاب سے سرفراز کردیا جائے۔ ذیل میں قابلِ ذکر شخصیتوں میں سے صرف چند افراد کا ذکر کیا جارہاہے۔ جن کے علاوہ دیگر افراد بھی اس فہرست میں شامل ہوسکتے ہیں لیکن وہ ایک لاکھ چودہ ہزار افراد بہرحال شامل نہیں ہوسکتے ہیں جنہیں صحابہ کرام میں شامل کیاجاتاہے …اور جن میں سے بعض کا کردار ننگِ اسلام بلکہ ننگِ انسانیت تھا اور ان کا تذکرہ بھی رسول اکرم ؐ کے ساتھ مناسب نہیں ہے ، سرکار کے نیک کردار اصحاب کرام میں نمایاں کردار کے مالک درج ذیل حضرات ہیں :

سلمان ؓ:

یہ اصلاً فارس کے رہنے والے تھے اور فارسی کہے جاتے تھے لیکن رسول اکرم ؐ نے انہیں اپنے اہلبیت میں شامل کرکے انہیں سلمان محمدی بنادیا اور ان کے بارے میں حضرت ؐ کا ارشاد تھا کہ ’’سلمان ایک خشک نہ ہونے والا سمندر اور ختم نہ ہونے والا خزانہ ہے۔ یہ ہم اہلبیت میں سے ہے ، اسے برہان عطاکیاگیا ہے اور یہ نور حکمت کا عطاکرنے والاہے۔ امیرالمؤمنین ؐ نے انہیں مثیل جناب لقمان حکیم اور صادق آل محمدؐ نے انہیں لقمان حکیم سے افضل قراردیا ہے بلکہ بعض روایات میں انہیں صاحب اسم اعظم اور محدث قرار دیا گیاجنہیں ملائکہ سے بات کرنے کا بھی شرف حاصل تھا۔ رسول اکرم ؐ کو جن چار افرادسے محبت کرنے کاحکم دیاگیاتھا اور جنت جن چار افراد کی مشتاق تھی ان میں سلمان کا نام بھی شامل تھا۔ ایک مرتبہ عمر بن الخطاب نے سلمان سے ان کاحسب ونسب دریافت کیاتو فرمایاکہ میں گمراہ تھا رسول اکرم ؐ نے مجھے ہدایت دی ، نادار تھا پروردگار نے ان کے ذریعہ غنی بنادیا، غلام تھا معبود نے ان کے ذریعہ آزاد کرادیا۔ یہی ہے میرا حسب ونسب ۔ یعنی اب میراکوئی رشتہ سرکاردوعالم ؐ کے علاوہ کسی شخص سے نہیں ہے۔

جنگ خندق میں خندق کھودنے کا مشورہ سلمان ہی نے دیاتھا۔

۳۶ھ؁میں مدائن میں انتقال فرمایا ۔ امیرالمؤمنین نے راتوں رات مدینہ سے مدائن تشریف لا کر غسل و کفن دیا۔ نماز جنازہ میں جعفر طیار اور جناب خضر بھی شریک ہوئے اور ہزاروں ملائکہ نے نمازجنازہ ادا کی ۔

ابوذر:

جُندب بن جنادہ نام تھا، ابو ذرکنیت تھی ۔ تیسرے ، چوتھے یا پانچویں مسلمان تھے ۔ اسلام لانے کے بعد اپنے علاقہ میں واپس چلے گئے اور اسی لیے بدرو احد و خندق میں شریک نہیں ہوسکے تھے ۔ سلمان محمدی کے بعد دوسرے درجہ کے صاحبِ ایمان تھے ۔ رسول اکرم ؐ نے انہیں اپنی اپنی اُمت میں شبیہ عیسیٰ بن مریم قرار دیاتھا اور زیر آسمان بالائے زمین ہر شخص سے زیادہ سچا قرار دیاتھا۔ علی ؑ ،سلمان ، مقداد ، ابوذر جن افراد کی محبت کا رسول اکرم ؐ کو حکم دیا گیاتھا اور جن کی جنت مشتاق تھی ۔ ان میں ابوذر کا بھی شمارتھا۔ خلافت دوم کے دورمیں شام چلے گئے تھے ۔ خلافت سوم تک وہیں رہے اور مسلسل معاویہ کی قیصر یت اور کسردیت پر تنقید کرتے رہے ، یہاں تک کہ اس نے عثمان ؓ کے پاس شکایت لکھ بھیجی اور انہوںنے مدینہ طلب کرلیا۔ معاویہ نے حسب الحکم ایسے اونٹ پراور ایسے رہنما کے ساتھ مدینہ روانہ کیا کہ مدینہ پہنچتے پہنچتے پنڈلیوں کا گوشت تک جُدا ہوگیا۔ یہاں آکر عثمان ؓ کے طرزِ عمل پر بھی تنقید کی جس کے نتیجہ میں ربذہ کی طرف شہر بدر کردیے گئے اور اعلان ہوگیا کہ کوئی رخصت کرنے کے لیے بھی نہ جائے۔ لیکن امیرالمؤمنین نے اپنے فرزندوں کے ساتھ ابو ذر کے الوداع میں شرکت کی اور ابوذر اس عالم میں ربذہ پہنچے کہ راستہ میں فرزندذر کا انتقال ہوگیا ۔ ربذہ پہنچ کر زوجہ نے ساتھ چھوڑ دیا اور بالآخر خود بھی انتقال فرماگئے ۔ ایک دختر ساتھ تھی اس نے سرِ راہ کھڑے ہو کر آنے والے قافلہ کو باخبر کیا ۔ سردار قافلہ مالک اشترنے تجہیز وتکفین کی ۔ عبداللہ بن مسعود نے نمازجنازہ پڑھائی اور  ۳۱ھ ؁یا  ۳۲ھ؁میں رسول اکرم ؐ کا یہ محترم اور صادق اللہجہ صحابی سپردخاک کردیا گیا۔ مالک اشتر کے بیان کے مطابق ابو ذر کو چار ہزار درہم کا قیمتی کفن دیا گیا اور اس طرح رسول اکرم ؐ کی یہ پیشین گوئی بھی صحیح ثابت ہوئی ۔

مقداد بن الاسواد :

ابو معبد کنیت تھی ۔ باپ کا اصلی نام عمرو تھا لیکن چونکہ اسود بن عبد یغوث نے فرزند بنالیا تھااس لیے ابن الاسود کے نام سے مشہور ہوگئے۔ ان کا شمار بھی ان افراد میں ہوتاہے جن کی محبت کا رسول اکرم ؐ کو حکم دیا گیاتھا اور جن کے اشتیاق میں جنت تڑپ رہی تھی ۔ ضباعہ بنت زبیر بن عبدالمطلب آپ کی زوجہ تھیں اور رسول اکرم ؐ کے ساتھ تمام غزوات میں شرکت کی ہے۔

۳۳ھ ؁میں مدینہ سے ایک فرسخ دورِ حرف میں انتقال کیا اور جنازہ جنت البقیع میں دفن کیا گیا ۔ لیکن افسوس کی بات یہ ہے کہ ان کا فرزندمعبد مثل پسر نوح ثابت ہوا اور جنگ جمل میں امیرالمؤمنین ؐ کے مقابلہ میں لشکر عائشہ میں شامل ہوگیا اور بالآخر قتل کیا گیا جب کہ مقداد نے امیرالمؤمنینؐ کی حقانیت اور عظمت میں کبھی شک بھی نہیں کیاتھا۔

بلال بن ریاح :

ان کی کنیت ابو عبداللہ اور ابو عمرو تھی ۔ ماں کا نام جمانہ تھا۔ بدر و احد وخندق وغیرہ میں شرکت کی ہے۔ رسول اکرم ؐ نے موذن قرار دیاتو لوگوں نے اعتراض کیا کہ یہ شین کوسین کہتے ہیں ، توارشاد قدرت ہواکہ ہماری نظر میں بلال کی سین بھی شین ہی ہے۔ رسول اکرم ؐ کے بعد کسی کی نماز کے لیے اذان نہ کہنے کا عہد کرلیا تو اس کانتیجہ یہ ہواکہ کلمہ حی علیٰ خیرالعمل متروک ہوگیا ۔ شام میں ۱۸ھ؁ یا  ۲۰ھ ؁میں انتقال کیا اور باب الصغیر میں دفن ہوئے۔

جابر بن عبداللہ الانصاری :

اصحاب بدر میں شمارہوتے تھے ۔ رسول اکرم ؐ نے ان کے ذریعہ امام باقرؑ تک سلام پہنچایا تھا۔ اکثر غزوات میں رسول اکرم ؐ کے ساتھ شرکت کی اور صفین میں امیرالمؤمنین ؐ کی لکاب میں رہے۔ مدینہ کی گلیوں میں اس حدیث مبارک کا اعلان کرتے رہتے تھے کہ 

’’علیَّ ؑ خَیْرُ الْبَشَرِ مَنْ أَبیٰ فَقَدْ کَفَرَ‘‘

(علی خیر البشر ہیں ، جو اس کامنکر ہوجائے وہ کافرہے )

نیز یہ بھی کہاکرتے تھے کہ ’’اپنے بچوں کو محبت علی ؑ کے ذریعہ آزمائو اور انکار کردیں تو ان کی ماں کے کردار کا جائزہ لو۔ ‘‘

۷۸ھ؁میں ۹۰ سال سے زیادہ کی عمر میں انتقال فرمایا ، اور یہ مدینہ کے آخری صحابی تھے جنہوںنے سب سے آخر میں داردنیا سے رحلت کی ہے۔

حذیفہ بن الیمان العنسی :

رسول اکرم ؐ اور امیرالمؤمنین ؐ کے مخلص اصحاب میں شمار ہوتے تھے۔ جنگ احد میں اپنے والد اور بھائی کے ساتھ شریک ہوئے اور ان کے والد وہیں شہید ہوگئے ۔ رسول اکرم ؐ نے انہیں منافقین کے نام بتادیے تھے لہٰذا جس کے جنازہ میں شرکت نہیں کرتے تھے لوگ اس کے منافق ہونے کا فیصلہ کرلیتے تھے۔ جناب سلمان کے بعد مدائن کے والی قرار پائے اور جنگ جمل سے پہلے ہی انتقال کرگئے ۔ حذیفہ کا شمار ان سات افراد میں ہوتا ہے جنہوںنے صدیقہ طاہرہؐ کی نماز جنازہ میں شرکت کی ہے۔

ابو ایوب انصاری :

خالد بن زید نام تھا۔ بدر اور دیگر معرکوں میں شریک رہے ہیں۔ رسول اکرم ؐ کے بعد امیرالمؤمنین کے ساتھ جمل و صفین و نہروان میں شرکت کی ہے۔ رسول اکرم ؐ نے ہجرت کے بعد انہیں کے مکان میں قیام فرمایاتھا اور انہوںنے بہترین خدمات انجام دی تھیں ۔ صفین میں معاویہ کے خیمہ پر حملہ کردیاتھا لیکن وہ فرار ہوگیا ۔ اس کے بعد معاویہ کی طرف سے مترفع بن منصور نے حضرت علی ؑ کے خیمہ پر حملہ کیا تو ابو ایوب نے ایسا وار کیا کہ سرکٹ گیا۔ لیکن ظالم پشت فرس پر باقی رہا یہاں تک کہ جب گھوڑے نے سکندری کھائی تو سرالگ دکھائی دیا اور جسم الگ ۔

معاویہ ہی کے زمانے میں روم کی جنگ میں شرکت کے لیے گئے اور وہیں انتقال فرمایا۔ وقت آخر وصیت کی کہ میدان کارزار ہی میں دفن کیاجائے ، چنانچہ استنبول کے قریب دفن کیے گئے ، لیکن جنگ کے خاتمہ کے بعد رومیوں نے قبر کو کھودنے کا ارادہ کیاتو اس قدر بارش ہوئی کہ اسے حضرت ابوایوب کی کرامت قرار دے کر اس ارادہ سے باز آگئے اور ان کی قبر مرجع خلائق بن گئی ۔ رسول اکرم ؐ نے بھی اپنے اصحاب میں ایک مرد صالح کے قسطنطنیہ کے قریب دفن ہونے کی خبرد ی تھی۔

خزیمہ بن ثابت انصاری :

رسول اکرم ؐ نے ان کی گواہی کو دو آدمیوں کے برابر قرار دیا تھا اس لیے انہیں ذوالشہادتین کہا جاتاتھا۔ بدر اور دیگر معرکوں میں شرکت کی ہے اور اس کے بعد مولائے کائنات کی رکاب میں رہے یہاں تک کہ صفین میں عماریاسر کی شہادت کے بعد فوج نے دشمن پر زبردست حملہ کیااور اس کے نتیجہ میں شہید کردیے گئے ۔ امیرالمؤمنین نے زندگی کے آخری دور کے خطبہ میں جن اصحاب کو یاد فرمایا تھا ان میں عمار،ابن التیہان اور ذوالشہادتین کا نام خصوصیت کے ساتھ لیا گیاہے۔

زید بن حارثہ بن شراحیل الکلبی :

حکیم بن حزا م نے بازار عکاظ سے جناب خدیجہ کے لیے خریدا اور انہوںنے رسول اکرم ؐ کو بخش دیا ۔ حارثہ آزاد کرانے کے لیے آیا تو ساتھ جانے سے انکار کردیا اور رسول اکرم ؐ اور رسول اکرم ؐ کی غلامی کو آزاد ی پر ترجیح دی جس پر حادثہ نے اپنی ولدیت سے خارج کردیا اور رسول اکرم ؐ نے انہیں اپنا فرزندقرا ر دے دیا ۔ اور پھر اپنی رشتہ کی بہن زینب بنت جحش سے عقد بھی کردیا۔ 

جناب جعفر طیارکے ساتھ جنگ موتہ میں بحیثیت علم دار لشکر شرکت کی اور وہیں شہید ہوگئے۔ آپ کے فرزند کا نام اُسامہ تھااسی لیے آپ کو ابو اسامہ کہتے ہیں :۔

سعد بن عبادہ دُلیم بن حارثہ الخزرجی الانصاری :

بیعت عقبہ اور جنگ بدر میں شرکت کی ہے۔ فتح مکہ کے موقع پر انصار کا پرچم انہیں کے ہاتھوں میں تھا ۔ باپ دادا سے عرب کے مشہور سخی افراد میں شمار ہوتاتھا۔ سقیفہ کے موقعہ پر انصار نے انہیں کو امیربنانا چاہا تھا لیکن اتنا ہنگامہ ہواکہ غریب پامال ہوتے ہوتے بچے اور عمر نے ان کے قتل کا حکم دےدیا ، جس پر ان کے فرزند قیس نے عمر کاگریبان پکڑ لیا اور سعد زندہ واپس آگئے۔ لیکن بیعت ابوبکر سے برابر انکار کرتے رہے یہاں تک کہ عمر کے دورِ خلافت میں شام چلے گئے ۔اور وہاں برابر ہفتہ اپنے قبائل سے ملاقات کے لیے جایا کرتے تھے کہ ایک مرتبہ سرکاری ایجنٹوں نے راستہ میں تیر مار کر شہید کردیا اور یہ مشہور کردیا گیا کہ انہیں جنات نے قتل کیا ہے۔

ابودجانہ انصاری :

بزرگ اور بہادراصحاب میں شمار ہوتے ہیں ۔ ان کا حرز مشہور ہے۔ جنگ یمامہ میں شریک ہوئے اور جب مسیلمہ کذاب کے ساتھیوں نے حدیقۃ الرحمان میں پناہ لی تو مخصوص فنی طریقہ سے باغ میں داخل ہوگئے اور بہت سے لوگوں کو تہ تیغ کردیا یہاں تک کہ خود بھی شہید کردیے گئے اور بروایتے جنگ صفین تک زندہ رہے اور امیرالمؤمنین ؐ کے ساتھ شریک معرکہ رہے۔ بہرحال ظہر کو فہ سے جن ۲۷افراد کے اصحاب امام عصرؑ میں ہونے کاتذکرہ ہے۔ ان میں ابودجانہ کانام بھی پایا جاتاہے کہ انہوںنے سخت ترین اوقات میں رسول اکرم ؐ کاساتھ دیا ہے جب صحابہ کی اکثریت ساتھ چھوڑ کر چلی گئی تھی۔

عماربن یاسر :

رسول اکرم ؐ کے عظیم ترین صحابی اور مولائے کائنات کے فدائیوں میں تھے ۔ بنی مخزوم کے حلیف تھے اور ابوالیقظان کنیت تھی ۔ باپ کا نام یاسر اور ماں کا نام سمیہ تھا۔ ابتدائی دور میں اسلام لائے اور اسلام کی خاطر بے حد مصائب کا سامنا کیا، یہاں تک کہ کفار ان تمام حضرات کو دوپہر کے وقت گرم ریت پر لٹادیا کرتے تھے اور اسلام سے انحراف کی دعوت دیا کرتے تھے لیکن ان حضرات نے استقامت و استقلال کامظاہرہ کیا اور حضور اکرم ؐ نے آل یاسر کو جنت کی بشارت دی ۔ ماں باپ انہیں اذیتوں کی تاب نہ لا کر دنیا سے رخصت ہوگئے اور عمار نے مجبوراً کفار کی مرضی کے مطابق الفاظ زبان پر جاری کردیے جس کی بنا پر آیت تقیہ نازل ہوگئی اور پروردگار عالم نے ان کے ایمان اور اطمینان قلب کااعلان فرمادیا ۔ جناب عمار کی والدہ سمیہ اسلام کی پہلی شہید خاتون ہیں ۔ عمار کے بارے میں رسول اکرم ؐ کی پیشین گوئی تھی کہ انہیں ایک باغی گروہ قتل کرے گا اورزندگی آخری غذا کاسۂ شیر ہوگی۔ چنانچہ ۹صفر ۳۷ھ؁ کو جنگ صفین میں ۹۰ سال کی عمر میں شہید کیے گئے اور آخری وقت میں کاسۂ شیر نوش فرماکر سرکار دوعالمؐ کی پیشین گوئی کاحوالہ دیا اور جان راہِ خدا میں قربان کرکے باغی گروہ کا راز فاش کردیا۔

مالک بن نویرہ الحنفی الیربوعی :

سرکاردوعالم ؐ کے مخلص ترین اصحاب میں تھے ۔ اپنے قبیلہ کے ساتھ رسول اکرم ؐ کی خدمت میں حاضر ہوئے اور عرض کی کہ ہم لوگوں کو ایمان کی تعلیم دیجئے تو آپؐ نے فرمایاکہ لاالہ الا اللہ محمد رسول اللہ  کا اقرار کرو ، نماز قائم کرو ، روزہ رکھو ، زکوٰۃ ادا کرو ، حج بیت اللہ بجا لائو ، اور میرے وصی علی بن ابی طالب سے محبت رکھو ، اس کے علاوہ محرمات سے پرہیز کرنا بھی ضروری ہے۔ حضرت کے اس ارشاد کے مالک بزم سے باہر آئے تو نہایت ہی مسرت کے عالم میں اعلان کررہے تھے کہ میں نے ایمان رسول اکرم ؐ سے حاصل کیا ہے اور حضرت نے فرمایا کہ جو اہلِ جنت میں سے کسی شخص کو دیکھنا چاہے وہ مالک کو دیکھے ۔ چنانچہ بعض لوگوں نے مالک کاتعاقب کیا اور ان سے استغفار کی خواہش کی کہ رسول اکرم ؐ نے آپ کو اہل جنت میں قرار دیا ہے تو مالک نے کہاکہ خدا تمہیں نیک ہدایت دے۔ رسول اکرم ؐ کوچھوڑ کر میرے پاس استغفار کے لیے آئے ہو جب کہ وہ مالک و مختار میں جنت ہیں۔

رسول اکرم ؐ کے بعد مدینہ آئے اور ابو بکر ؓ کو منبر پر دیکھا تو ٹوک دیا کہ علی ؑ کے ہوتے ہوئے تمہیں یہ حق کس نے دیا ہے؟۔ انہوںنے حکم دے دیا کہ انہیں باہر نکال دیا جائے ، او رخالد بن ولید اور قنفذ جیسے افراد نے مار کر باہر نکال دیا ۔ مالک نے طے کرلیا کہ ابوبکر ؓ کو مال زکوٰۃ نہ دیں گے جس کا نتیجہ یہ ہواکہ انہیں مُرتد قرار دے دیا گیا اور خالد بن ولید کے ذریعہ انہیں اور ان کی قوم کو تہہ تیغ کردیا گیا۔ خالد نے تمام عورتوں کو قیدی بنالیا اور مالک کی زوجہ سے اسی شب ہم بستری بھی کی جس کے طفیل میں سیف اللہ کا لقب حاصل کرلیا اور یہ طے پاگیا کہ یہ ’’شمشیر برہنہ ‘‘ غلاف میں نہیںرکھی جاسکتی ہے۔ وعلی الاسلام بعدہ السلام ۔

٭…٭…٭


حیاتِ مرسلِ اعظم ؐ کے امتیازی خطوط 


ایک شب کا ذکر کیا اے جانے والے عرش پر 

تیری ساری زندگی معرا ج ہی معراج ہے 

یوں تو سرکار دوعالم ؐ کی حیات طیبہ کے حالات و اطوار کا قیاس دوسرے بنی نوع انسان کے عادات و اطوار پر کیاجائے تو سرکار کا ہر عمل ایک امتیازی صفت کا حامل ہوگا اور آپ کی زندگی میں کھانے پینے اور سونے جاگنے سے لے کر تبلیغ اسلام و قرآن تک ہر نکتہ قابلِ توجہ اور جاذب نظر ہوگالیکن خصوصیت کے ساتھ مالک کائنات نے آپ کو چند ایسے خصوصیات کا حامل بنایا ہے جن میں آپ کا قیاس انبیاء ومرسلین اور شہداء و صدیقین پر بھی نہیں کیا جاسکتا ہے اور انہیں خصوصیات وامتیازات کو دیکھنے کے بعد یہ اندازہ ہوتاہے کہ ’’ہر کسے رابہر کارے ساختند ‘‘ کے اصول کے مطابق رب العالمین نے آپ کو کائنات کے عظیم ترین مقصد کی تکمیل کے لیے بھیجا تھا اور ایسے مقصد کی تکمیل کے لیے بعثت و ارسال کا مقصد ہی یہ تھاکہ ان تمام اسلحوں سے مسلح کرکے بھیجا جائے جو علمی یا عملی میدان میں دفاع دین و مذہب کے لیے ضروری ہوں اور ان تمام فضائل و کمالات سے مزین کردیا جائے جن کے بغیر شخصیت کااعتراف اور کمالات سے استفادہ ممکن نہیں ہوتاہے اور شخصیت ہزار شکوک و شبہات کاہدف بن جاتی ہے۔

مرسل اعظم ؐ کے ان امتیازی نشانات کی دو ۲  قسمیں ہیں ، بعض کا تعلق آپ کی ذات اقدس اور اس کے کردار و اطوار اور رفتار و گفتار سے ہے اور بعض کا تعلق آپ کے وجود مقدس اور اس کے ماحول یا اضافی حالات سے ہے جو شخصیت کے عملی امتیازکا نتیجہ نہیں ہیں۔ لیکن شخصیت کی عظمت کا ذریعہ ضرور ہیں اور ان سے کمالات کی جامعیت کا بخوبی اندازہ کیا جاسکتاہے۔ 

کسی ایک کتاب میں آپ کے جملہ امتیازات کا جمع کردینا تقریباً ناممکنات میں ہے اور پھر جس نے اپنی زندگی میں ۴۴۴۴معجزات پیش کیے ہوں اور ہزاروں خارق عادات امور کا مظاہرہ کیا ہو اس کے امتیازات کی فہرست کے لیے بھی مفصل کتاب کی ضرورت ہے۔ تشریح و توضیح کا مرحلہ تو بعد میں شروع ہوتاہے ۔ ذیل میں صرف چند امتیازات کی طرف اشارہ کیا جاتاہے تاکہ ایک اجمالی خاکہ نظر میں آجائے اور تفصیلات و تشریحات کے بارے میں غور کرنا یا لکھناپڑھنا آسان ہوجائے۔

ولادت :

مشہور و معروف بات ہے کہ سرکار دوعالم ؐکی ولادت باسعادت ۱۷ربیع الاول     ۱؁عام الفیل میں ہوئی ہے اور عام الفیل اسلامی تاریخ میں اس سال کو کہا جاتاہے جب ابرہۃ الاشرم نے خانۂ کعبہ کو منہد م کرکے اپنے خود ساختہ ’’قبلہ وکعبہ ‘‘ کو واقعی کعبہ بنانے کا عہد کرلیا تھا اور اس عظیم کام کے لیے ایک سپر پاور ہاتھیوں کے لشکر کا بھی انتظام کرلیاتھا جس کی ہیبت کا یہ عالم تھا کہ اہل مکہ گھر چھوڑ کر بھاگ گئے اور خانۂ خدا کا جوار ابھی انہیں وحشت و دہشت سے محفوظ نہ رکھ سکا ، صرف ایک حضرت عبدالمطلب ؓ (رسول اکرم ؐ کے جد بزرگوار ) تھے جنہوںنے اس سنگین ترین صورت حال میں بھی خانۂ کعبہ کا دفاع کیا اور بھاگنے کے بجائے ابرہہ کے سامنے پہنچ گئے ۔ ابرہہ ان کی اس جرأت وہمت اور عزم وحوصلہ کو دیکھ کر دنگ رہ گیا اور مصالحت کی پالیسی پر اُتر آیا ۔ عبدالمطلب کا احترام کیا اورانہیں عزت کے ساتھ بٹھاتے ہوئے آنے کا سبب دریافت کیا تو آپ نے فرمایاکہ تیرے لشکر والوں نے میرے اونٹ پکڑ لیے ہیں، میں ان کامطالبہ کرنے آیاہوں۔

عبدالمطلب ؓ کے مقابلہ کا اندازاتنا عجیب و غریب تھا کہ ابرہہ نے گھبرا کرا س حقیقت کو زبان پر جاری کردیا یا جس کے بغیر عبدالمطلب ؓ کااستدلال آگے نہیں بڑھ سکتاتھا۔ اس نے کہاکہ مجھے سخت حیرت ہے کہ تمہیں اپنے اونٹوں کی فکر ہے اور جس گھر کے متولی اور محافظ ہو اس کی فکر نہیں ہے۔ 

عبدالمطلب ؓ نے نہایت سکون و اطمینان کے ساتھ فرمایابلکہ چیلنج کیا کہ جس طرح میں ان اونٹوں کا مالک ہوں اس گھر کابھی کوئی مالک ہے جو اسے بچالے گا ، اور اس طرح ایک بہترین مبلغ کی حیثیت سے ابرہہ کو عظمت الٰہی کی طرف بھی متوجہ کیا اورانجام کار سے بھی آگاہ کردیا جو ہر مبلغ کا صریح طریقہ کار ہونا چاہیے کہ قوم کو ابتدا اور انتہاء مبدا اور معاد سے باخبر رکھے کہ باقی مسائل خود بخود حل ہوجائیں گے۔ 

ابرہہ اس نکتہ کو نہ سمجھ سکااور بالآخر حملہ کا قصد کرلیا۔ رب العزت نے اس قدر سپر پاور کے مقابلہ میں ایک ابابیل کا لشکر بھیج دیا جس نے ابرہہ کے سارے لشکر کا خاتمہ کردیا اور اس کااعلان اس انداز سے کیا کہ :

۱۔ ہمارے پاس ایک غیبی لشکر بھی رہتاہے۔

۲۔ہم سپرپاور(SUPEK POWER)کامقابلہ لشکروںسے نہیںبلکہ کنکریوںسے کیا کرتے ہیں۔

۳۔ہماراکام آخری مرحلہ تک تمام حجت ہوتاہے اوراس کے بعدعذاب نازل کرتے ہیں۔

۴۔ہمارے بھیجے ہوئے ابابیل اورپرندہ بھی خطاکارنہیںہوسکتے ہیںکہ کسی بے گناہ پرکنکر پھینک کرچلے آئیں۔

۵۔ہمارے مخلصین کافرض ہے کہ ہماری امدادپراعتمادرکھیںاورفرارکے بجائے مقابلہ کا راستہ اختیارکریں۔

تاریخ عرب میںاس واقعہ کو‘واقعہ اصحاب الفیل اوراس سال کوعام الفیل کہاجاتاہے جس کامفہوم ہی یہ ہے کہ خانہ خداپرواردہونے والے لمحاتی مصائب نے سال کوعام الفیل بنادیاجس طرح کہ اسلام میںوفات خدیجہؓ وابوطالبؓسے مرسل اعظمؐ پرواردہونے والے صدمے نے اس سال کوعام الحزن بنادیا۔اورتاریخ میںایک مثال قائم ہوگئی کہ محدودمدت کاغم بھی پورے سال کو عام الحزن بناسکتاہے اگرغم اسی قدراہمیت کاحامل ہو‘دس پانچ دن کے ایام غم بن جانے میںکیاتامل ہوسکتاہے۔

عام الفیل میںسرکاردوعالم ؐکی ولادت اس نکتہ کی طرف اشارہ ہے کہ اب کسی لشکرابابیل کی ضرورت نہیںہے۔اب خانہ خداکامستقل محافظ آرہاہے جس طرح کہ علی ؑکی ولادت کے بعدعرب کوکسی ’’معیارالولد‘‘کی ضرورت نہیںرہ گئی تھی۔

اوریہ بھی واضح کردیاگیاکہ جس طرح تم نے کل دیکھ لیاہے کہ خداکابھیجاہوامختصرپرندہ بھی غلطی نہیںکرسکتاہے ویسے ہی آج بھی اندازہ کرلیناکہ اسے میںہی بھیج رہاہوں،لہٰذااس کی زندگی میںبھی کسی خطاکاامکان نہیںہے اوراس کی زندگی میںبھی خطاکااحتمال دیناابرہہ پرستی ہے خداپرستی نہیںہے۔

اسلام میںواقعات کے تعارف میںعام الفیل کااستعمال ۲دومقامات پرہوتاہے ۔ولادت سرکاردوعالمؐاورولادت مولائے کائناتؑ (۳۰  ؁عام الفیل)۔اوریہ اس بات کی علامت ہے کہ دونوںخدائی نمائندے ہیںاوردونوںکے کردارکاخداضامن ہے اوردونوںکے آنے کے بعددین خدااورخانہ خداکوکسی غیبی لشکرکی ضرورت نہیںرہ گئی ہے۔

رب العالمین نے اس واقعہ کاحوالہ دیتے ہوئے سورۂ قریش میںاپنے اس احسان کویاد دلایا ہے کہ ہم نے ابرہہ کے لشکرکوفناکرکے سردی وگرمی کے سفروںکومحفوظ کردیااوربھوکوں کے کھانے پینے کاانتظام کردیاجس میںاس امرکی طرف بھی اشارہ پایاجاتاہے کہ بظاہرتوآمدابابیل ایک منفی مقصدکے لیے تھی لیکن واقعاًاس کاایک مثبت پہلوبھی ہے اوروہ بھوکوںکوسیرکرنااورخوف زدہ افرادکواطمینان فراہم کرناہے۔

 ۱   ؁عام الفیل میںسرکارؐدوعالم کی ولادت بھی انہی دونوںنکتوںکی طرف اشارہ ہے اور شایداسی لیے آپ کی آمدکے لیے جناب عبداللہ کے صلب اورجناب آمنہ کے بطن مبارک کا انتخاب کیاگیاتاکہ عالم انسانیت پریہ بات واضح ہوجائے کہ دنیاکوعبدیت وبندگی کادرس دینے والا اور خوف زدہ دنیاکوامن فراہم کرنے والاآرہاہے اوراس کے آجانے کے بعدنہ بندگی کوکوئی خطرہ  رہ جائے گااورنہ امن عالم کو۔یہ عبداللہ کالال ہوکردرس عبدیت دے گااورآمنہ کافرزندبن کرامن وسکون فراہم کرے گااورمطعم الطیرکاچشم وچراغ بن کربھوکوںاورپیاسوںکے سیروسیراب کرنے کاانتظام کرے گا۔

محل ولادت:

سال ولادت کی طرح رب العالمین نے آپ کے محل ولادت کوبھی ایک امتیازعطافرمایاہے اوراس کے لیے ابوطالب جیسے شریف ‘غیرت مند‘مربیّ،محافظ اورصاحب جرأت وہمت کے گھر کا انتخاب کیاہے تاکہ ان کے ایمان کی وضاحت کے ساتھ ساتھ سرکاردوعالمؐکی عظمت وجلالت کابھی اندازہ ہوجائے اوردنیاپریہ واضح ہوجائے کہ ہماری مصلحتوںکااندازبالکل جداگانہ ہے‘ہم اپنے جیب خاص کوابوطالب کے گھرمیںپیداکرتے ہیںاورابوطالب کے فرزندکواپنے گھر میں پیدا کرتے ہیںاوردونوںکی ولادت کاتعارف قصہ اصحاب الفیل سے کراتے ہیںتاکہ عالم عقل وشعور پرواضح ہوجائے کہ یہ دونوںمیرے گھرکے مستقل محافظ ہیںاوریہ ابوطالب کی خدمتوںکاایک صلہ ہے جودلادت علی ؑ کی شکل میںدیاجارہاہے۔

ابتدائی زندگی:

پدربزرگوارکاانتقال دنیامیںقدم رکھنے سے پہلے ہوگیا۔ماںنے بھی بچپنے ہی میںساتھ چھوڑدیا۔حضرت عبدالمطلب کی کفالت میںرہے اورخانہ خداکامحافظ بندۂ خداکامحافظ قرارپایا، اور جب وہ دنیاسے جانے لگے توانہوںنے اپنی تمام اولادمیںابوطالبؓکاانتخاب کرکے تحفظ رسالت کاکام ان کے حوالے کردیااورانہوںنے مکمل علم وایقان اورشناخت وعرفان کے ساتھ سرکارؐکی تربیت ونگہداشت کاانتظام کیا۔

مکہ کے کاہنوںنے بتایاکہ یہ فرزندعظیم الشان ہے۔سفرتجارت میںراہب نے آگاہ کیاکہ اس کامستقبل درخشاںہے اوردیگروسائل وذرائع سے حیثیت نبوت کااندازہ ہوتارہا،لیکن ابوطالب ؓنے زندگی کاخاتمہ کردینے کے بجائے اس کاتحفظ کرکے واضح کردیاکہ اختلاف عقائدوکردار میں زندگی کاخاتمہ کیاجاتاہے تحفظ نہیںکیاجاتاہے پھرمیرے کردارکوواقعہ عقبہ سے ملاکردیکھوگے تو اندازہ ہوگاکہ صحابیت کسی مقام پربھی ہولیکن جگرجگرہے دگردگرہے۔‘‘

کمسنی کے عالم میںکاہنوںاورراہبوںکامستقبل کے بارے میںبیان دنیاعلامت ہے کہ سرکارؐدوعالم کی ابتدائی زندگی بھی بڑی امتیازی حیثیت کی مالک تھی اورآپ کے بچپنے کاقیاس بھی دنیا کے دوسرے انسانوںپرنہیںکیاجاسکتاہے۔یاواضح لفظوںمیںیوںکہاجائے کہ راہب اور کاہن نے آپ کے چہرۂ اقدس میںاسی طرح کمالات کامشاہدہ کرلیاتھاجس طرح آپ نے امت کومتوجہ کیاتھاکہ آدمؑ کاعلم،نوحؑ کازہد،ابراہیمؑ کی خلت ،موسیٰؑ کی ہیبت،عیسیٰ ؑ کاتقویٰ یوسفؑ کاحسن و جمال اوردیگرانبیاء کرام کافضل وکمال دیکھناہوتوعلی ؑکے چہرے پرنظرکرو۔اس ایک آئینہ میں سارے جلوے نظرآجائیںگے،جس طرح راہب وکاہن نے میرے چہرے میںسارے کمالات کامشاہدہ کرلیاتھا۔

ازدواج: 

ایک سفرتجارت سے واپسی پرجہاںآپ جناب خدیجہؓ کے مال سے بطورنمائندہ تجارت کر رہے تھے جب خدیجہؓ کے غلام نے آپ کے فضائل وکمالات اورمناقب وکرامات کاتذکرہ کیاتو خدیجہؓ نے موقع کونہایت درجہ مناسب دیکھتے ہوئے سماج کے تمام بندھنوںکوتوڑکرآپ کے پاس عقدکاپیغام بھیج دیااوراس طرح ابتدائی مراحل طے کرنے کے بعدایک ۲۵سال کے جوان کاعقد بظاہر۴۰سال کی خاتون سے ہوگیا۔اورسماج کے تمام مفروضہ اصول خاک میںمل گئے،مال و دولت، تجارت ومزدوری،طبقات،فرضی حیاء وغیرت،سماجی رسم ورواج سب پیروںتلے روند دیے گئے اورصاحب معراج کے قدم خدیجہؓ کے دوش کمالات پرآگئے۔

جناب ابوطالب ؑنے خطبۂ عقدپڑھااورکمالات کے مقابلہ میںمال کی بے وقعتی کااظہارکیا اورعالم انسانیت کونئے اقدارسے روشناس کراتے ہوئے صاحبان کمال کودولت وثروت کے مقابلہ میںاحساس کمتری سے نجات دلانے کاانتظام کردیا۔

بعثت:

تقریبا۱۵سال کی ایثاربھری گھریلوزندگی گزارنے کے بعدرب العالمین نے ایک نئی ذمہ داری کابوجھ کاندھوںپررکھ دیااورسورۂ اقرأکے ذریعہ پیغام الٰہی پڑھ کرلوگوںکودعوت علم وفضل دینے کاحکم دے دیا۔غارحراکی منزل ذکروفکرتمام ہوئی اوررسالت کی ذمہ داریوںکی ادائیگی کاوقت آگیا۔

ابتدائی خفیہ دعوت کے بعدعشیرہ وقبیلہ کے سامنے پیغام پیش کرنے کاحکم آگیااورآپ نے خشک دعوت کے بجائے بحکم رب العالمین کھانے کاانتظام شروع کردیا۔حضرت علی ؑمہتمم قرارپائے اورچالیس۴۰افرادخاندان کومدعوکرلیاگیا۔

مختصرسے کھانے سے چالیس آدمیوںکوسیرکرنے کے بعدرسول اکرمؐنے پیغام سنانے کا ارادہ کیاتوابولہب نے قوم کوبھڑکادیااورکہاکہ یہ جادوگرہیں۔لوگوںنے فراراختیارکیااورآپؐنے مجبوراًدوسرے دن پھردعوت کی اورآخرکاراپناپیش کردیاجس میںتوحیدالٰہی‘اپنی رسالت اور خیر دنیا و آخرت کاذکرتھا۔جس کے بعدآپ نے نصرت پرمطالبہ کیااورخلافت کاوعدہ کیاساری قوم میں تنہا حضرت علی ؑنے نصرت کاوعدہ کیااس لیے کہ ان کی رگوںمیںابوطالبؑ کاخون دوڑرہاتھا جوپہلے ہی کہہ چکے تھے کہ میرے سردارآپ اعلان کریںکس کی مجال ہے جومیرے ہوتے ہوئے آپ کی طرف نظراٹھاکردیکھ سکے۔علی ؑ کے وعدۂ نصرت پررسول اکرمؐ نے ان کی وصایت ووزارت و خلافت کااعلان کردیا اوراس طرح اسلام کے جملہ بنیادی اصول توحید،عدالت ،رسالت ،آخرت اورخلافت کااعلان ہوگیااورحضرت ابوطالبؑ نے بھی اپنی محکومیت اورمرسل اعظمؑ کی سیادت وحاکمیت کااعلان کردیاتاکہ اسلام روزاوّل سے مکمل شکل میںسامنے آجائے اوراس میںکسی طرح کی کوئی کسرنہ رہ جائے نہ اصول میںکوئی کمی رہ جائے اورنہ سن وسال اوررشتہ وقرابت معیاربزرگی نبنے پائیں۔

ردعمل

اس اعلان کا ردعمل یہ ہواکہ چاروں طرف سے ہجوم مصائب شروع ہوگیا۔ ایک طرف رسول اکرم ؐ قولوا لاالہ الا اللہ کی تبلیغ کررہے ہیں اور دوسری طرف کفاران کے ساتھ تمام حلقہ بگوش ہوجانے والوں کو طرح طرح کی اذیت دے رہے ہیں۔ جناب یاسر وسمیہ کی شہادت اور جناب عمار کا تقیہ اسی دور کی یاد گارسیرتیں ہیں ۔ 

حالات کے انتہائی نازک ہوجانے کی بنا پر مرسل اعظمؓ نے ہجرت کا حکم دے دیا اور جناب جعفر طیار کی سرکردگی میں مسلمانوں کی ایک جماعت کو حبشہ روانہ کردیا جو بظاہر مسلمانوں کی جان بچانے کی تدبیر تھی لیکن واقعاً اسلام کے پیغام کی اشاعت کا ایک راستہ تھا، اور اسی لیے اس کام کے لیے بھی ابو طالبؑ ہی کے ایک فرزندکا انتخاب کیا گیا ۔جنہوںنے نجاشی کے دربار میں ایسا خطبہ پڑھا اور سورۂ مریم کی آیات کی اس شان سے تلاوت کی کہ آنکھوں سے آنسو جاری ہوگئے اور اس نے مکہ کے مشرکین کی طرف سے مسلمانوں کی واپسی کا مطالبہ کرنے والے وفد کو نہایت ذلت کے ساتھ باہر نکال دیا اور اسلام ملک حبش تک پہنچ گیا اور ہجرت کا پہلا فائدہ یا فلسفہ منظر عام پر آگیا۔

ہجرت:

تھوڑے عرصہ کے بعد شعب ابی طالب کی سہ سال مشقت آفریں زندگی کا خاتمہ ہوگیا اور کفار نے اپنے معاہدہ کو توڑ کر قدرے مہلت دی تو رسول اکرم ؐ نے کارِ تبلیغ کو تیز تر کردیا لیکن اسلام کے دونوں محافظ ایک ساتھ دنیا سے رخصت ہوگئے۔ ادھر محاذ شجاعت کا سپاہی ابو طالب ؑدنیا سے رخصت ہوا اور ادھر محاذ ایثار کی مجاہدہ خدیجہ ؓ نے دنیا کو خیر باد کہہ دیا اور رسول اکرم ؐ کی تنہائی اور پریشانی کو دیکھ کر رب العالمین نے انہیں بہ نفس نفیس ہجرت کا حکم دے دیا۔

مسلمان بڑی تعداد میں پہلے ہی ہجرت کرچکے تھے۔ اب آ پ بھی تیار ہوگئے اور بسترہ پر حضرت علی ؑ کو چھوڑکر امانتوں کی واپسی کی ہدایت دے کر روانہ ہوگئے۔ اب نرغۂ کفار میں مولائے کائنات ہیں اور جناب فاطمہ بنت اسد اور جناب فاطمہ بنت محمد ؐ ۔ جن کے صبر و استقلال کی تعریف و توصیف ناممکن ہے کہ ایسے سنگین ترین حالات میں بھی گھر میں رہ کر صبر و سکون کا مظاہرہ کیا اور کسی طرح کے نالہ و شیون کی آواز بلند نہیں کی جب کہ ایسے موقع پر بڑے بڑے بہادر بھی رو دیا کرتے ہیں۔

صبح ہوئی …کفار کو حضرت علی ؑ کو دیکھ کر مایوسی ہوئی ،انتقام کا جذبہ اُبھرا اور جب حضرت علی ؑ فواطم کاقافلہ لے کر چلے تو کفار سدراہ ہوگئے حالانکہ ان کی امانتیں انہیں واپس مل چکی تھیں اور حضرت علی ؑ کے ذمہ کسی کا کوئی حق باقی نہ تھا۔

مزاحمت ہوئی اور شیدید انداز سے ہوئی ۔ لیکن حضرت علی ـؑ کامیابی کے ساتھ قافلہ کو لے کر آگے بڑھ گئے اور مدینہ کے باہر سرکار ِ دوعالم ؐ سے مل گئے جہاں آپ حضرت علی ؑ کاانتظار کررہے تھے ۔

ہجرت کے دوسرے دور میں مدینہ میں تبلیغ کا کام شروع ہوااور رسول اکرم ؐ نے ایک مسجد کاسنگِ بنیاد رکھا جس کا مقصد بھی یہ واضح کرناتھا کہ اسلام کا مرکزی مقام اور تبلیغ کا بنیادی سینٹر یہی خانۂ خدا ہے جہاں سے اسلام کی آواز پھیل سکتی ہے اس کے بعد اسلام دارالامارہ اورگورنمنٹ  ہائوس کی نذر ہوگیاتواس کی صورت مسخ ہوجائے گی۔ اور وہ اپنی اصالت او رواقعیت کو کھوبیٹھے گا۔

واضح رہے کہ ہجرت انسان کاایک فطری عمل ہے جس کا ردعمل خارجی حالات میں بھی ظاہر ہوتاہے ورنہ انسان ابتدائے پیدائش سے مشغول سفر اور مصروف ہجرت رہتاہے۔ بچپنے سے جوانی ، جوانی سے ضعیفی ،ناتوانی سے طاقت اور جہالت سے علم کا سفر ایک طرح کی ہجرت ہی ہے ، جس میں بہتر حالات کی طرف آگے بڑھنے کی مہم ہوتی ہے ۔ اب جن کی نظر میں بہتر حالات سے مراد مال و دولت و اقتدار ہے وہ ان مراکز کی طرف ہجرت کرتے ہیں اور جن کی نگاہ میں بہترین حالات سے مراد خدمت دین و مذہب ہے وہ ان مراکز کی طرف ہجرت کرتے ہیں جہاں خدمت دین کے بہترین مواقع ہوں اور اصلاحِ اُمت کا کام بہترین طریقہ سے انجام دیا جاسکے۔




ہجرت کے بعد :

مدینہ آنے کے بعد بھی کفار کو سکون نہ ملا اور انہیں یہ خیال رہاکہ جب ہم ان کو ان کے وطن سے باہر نکال سکتے ہیں تو انہیں عالم غربت اور دیار غیر میں فنا کردینا کیا مشکل کام ہے اور اُدھر ہجرت کی شرمندگی کا علاج کرنا بھی مقود تھا ، چنانچہ مدینہ پر چڑھائی کی تیاریاں شروع ہوگئیں۔ حضور اکرم ؐ نے کفار کے قافلہ تجارت کو روک کراپنی طاقت کا بھی مظاہرہ کرنا چاہا اور کفار کے ہاتھوں غصب ہوجانے والے اموال مسلمین کو بھی واپس لینا چاہا اور اس کے نتیجہ میں بدر میں اسلام کا پہلا معرکہ پیش آگیا۔ ۳۱۳خالی ہاتھ مسلمان اور ۹۵۰مسلح کفار۔ لیکن رب العالمین نے مادی اور معنوی کمک کے غیبی اسباب فراہم کردیے اور بالآخر اسلام غالب آگیا اور کفار کے ستر۷۰آدمی قتل ہوگئے جن سے ۳۵کو تنہا فرزند ابو طالب ؑ حضرت علی ؑ نے قتل کیاتھا اور باقی ۳۵ کے قتل میں مجاہدین کی کمک کی تھی۔ اُدھر ستر۷۰   مشرکین گرفتار بھی ہوگئے اور مسلمانوں کو مال غنیمت بھی حاصل ہوگیا۔

عقد جناب فاطمہؑ:

جنگ بدر کے بعد رسول اکرم ؐ نے حکم خدا کے مطابق تمام مسلمانوں کے پیغامات کو ٹھکرا کر حضرت علیؑ سے اپنی بیٹی فاطمہ ؑ کا عقد کردیا ۔ لیکن سامان عقد میں نہ دولت خدیجہ کا م آئی اورنہ مسلمانوں کا مال غنیمت۔ بلکہ آپ نے حضرت علی ؑ کی زرہ کو فروخت کرکے ان سے ۵۰۰ درہم مہر لیا اور اس میں سے ۶۳درہم کا سامان خرید کر بطور جہیز دے دیا اور باقی حضرت علیؑ کو انتظام خانہ داری اور اہتمام ولیمہ کے لیے دے دیا ۔ رقم مہر کا ایک اچھا حصہ خوشبو پر صرف کیا کہ یہ اسلام میں مال کا بہترین مصرف ہے اور اسلام صفائی ، پاکیزگی اور خوشبو پر کافی زور دیتاہے۔

یہ اسلام میں ایک تاریخی اور مثالی شادی تھی جس کا عقد آسمان پر بھی ہوا اور زمین پر بھی جس کا مہر معنوی بھی تھا اور مادی بھی ۔ لیکن اس کا مصرف ایک عام معمولی شادی سے بھی کمتر تھا جس نے اُمت کے غریبوں کا بھرم رکھ لیا ، اور قیامت تک ہونے والی شادیوں کے لیے ایک راستہ قائم کردیا جس کے بعد پریشانی ’’خود کردہ راعلاجے نیست ‘‘ کی مصداق ہے ، جس کی کوئی ذمہ داری اسلام پر نہیں ہے۔

معرکے :

بدرکی شکست کے بعد کفار میں جذبۂ انتقام پیدا ہوگیا اور   ۳ھ؁میں احد کا معرکہ پیش آگیا ۔ یہ معرکہ خاص مدینہ کے اطراف میں ہوا اور اسے حضرت علیؑ نے چند مجاہدین کے ساتھ سر کرلیاتھا۔ لیکن مسلمانوں نے حکم رسول ؐ کی مخالفت میں درہ کو چھوڑ دیا اور خالد بن ولیدنے دوبارہ حملہ کرکے جنگ کا نقشہ بدل دیا اور مسلمان میدان سے فرار کرگئے۔ اور اس طرح یہ حقیقت بھی واضح ہوگئی کہ رسول اکرم ؐ کے حکم کی خلاف ورزی ، مال غنیمت کی لالچ ، اور رسول ؐ کے تقسیم غنائم پر عدم اعتماد کا انجام کیا ہوتاہے اور واضح ترین کامیابی کس طرح شکست میں تبدیل ہوجاتی ہے۔

اس کامیابی نے کفار کے حوصلے بڑھا دیے اور انہوںنے تمام احزاب کو جمع کرکے قلب مدینہ پر حملہ کردیا اور ان کا سربراہ عمرو بن عبدود خیمۂ رسول ؐ تک آگیا اور معرکۂ کفار و مسلمین کے بجائے کل اسلام اور کل کفر کا ہوگیا ۔ لیکن حضرت علی ؑ کی ایک ضربت نے جنگ کا فیصلہ کردیا اور رسول اکرم ؐ نے اس ضربت کو عبادت ثقلین پر بھاری قرار دے دیا۔

جنگ خندق نے کفار کے حوصلے اس حد تک تو پست کردیے کہ باہر جا کر لڑنے کی ہمت نہیں رہ گئی لیکن جب  ۶ھ؁میں رسول اکرم ؐ عمرہ کے لیے مکہ گئے تو انہیں بیرون آبادی روک دیا اور شہر میں داخلہ سے منع کردیا۔ متعدد بحثوں کے بعد صلح حدیبیہ کی نوبت آئی اور حضرت علی ؑ نے حکم رسول ؐ سے صلح نامہ مرتب کردیا۔ بعض مسلمانوں کو رسالت میں شک بھی ہوگیا لیکن خدا نے اس صلح کو فتح مبین قرار دے دیا جس کے بعد دوسرے سال مکہ خالی ہوگیا اور مسلمانوں نے باقاعدہ عمرہ کرلیا اور یہ سرد و گرم دونوں طرح کی جنگ کی کھلی ہوئی فتح تھی ۔ سرد جنگ کی کامیابی کا راز یہ تھاکہ کفا رنے اسلام کی مذہبی حیثیت کو تسلیم کرکے مسلمانوں کو عمرہ کا موقع دے دیا اور گرم جنگ کی فتح یہ تھی کہ طاقت کے مقابلہ کاذکر نہیں آیا اور ازخود مکہ خالی ہوگیا۔ جس کے نتیجہ میں  ۸ھ؁میں مکہ بھی فتح ہوگیا اور کعبہ کو بتوں سے خالی بھی کرادیا گیا ۔ یہ اور بات ہے کہ اسلام فتح کے بعد انتقامی کارروائی نہیں کرتاہے بلکہ سرکاری مجرمین کو معاف کردیتاہے اور صرف عوامی مجرمین سے محاسبہ کرتاہے۔

خیبر :

صلح حدیبیہ کے بعد کفار مکہ تو بظاہر خاموش ہوگئے لیکن خیبر کے یہودیوں نے ریشہ دوانیاں شروع کردیں اور کفار کو ورغلانے لگے اور ان سے کمک کا بھی معاہدہ شروع ہوگیا تو رسول اکرم ؐ نے خیبر کا رخ کیا اور ۳۹ دن محاصرہ کے بعد خیبر کے جملہ قلعے فتح کرلیے اور حضرت علی ؑ نے عمرو ہی کی طرح مرحب و عنتروحارث کا بھی خاتمہ کردیا اور اسلام نے یہودیت کا قلعہ بھی فتح کرلیا جس کے بعد اہلِ فدک از خود تسلیم ہونے پر تیار ہوگئے اور یہ علاقہ رسول اکرم ؐ کو بغیر جنگ کے آہاتھ آگیا جو رسول اکرم ؐ کی ذاتی ملکیت قرار پایا اور آپؐ نے اسے اپنی بیٹی جناب فاطمہؑ کے حوالے کردیا جس کی ایک داستان تاریخ کے اوراق میں محفوظ ہے اور جس نے اُمت کی پیشانی کو عرقِ شرم سے تر کردیا ہے کہ اُمت نے اپنے پاس سے دخترِ رسولؐ کی کفالت کرنے کے بجائے خود اس کا حق بھی نہ دے سکی یا نہ دلوا سکی اور رسول اکرم ؐ کی بیٹی کی کویہ وصیت کرنا پڑی کہ میرے جنازہ کو رات کی تاریکی میں دفن کیا جائے اور میرے جنازہ میں ظالموں کو شرکت کا موقع نہ دیا جائے۔

واضح رہے کہ جناب جعفر طیار کی ہجرت حبشہ سے آخری واپسی اس وقت ہوئی جب حضرت علی ؑ خیبر کے قلعہ کو فتح کرکے واپس آئے اور رسول اکرم ؐ نے فرمایا کہ میں کس چیز کی زیادہ خوشی منائوں ، خیبر کی فتح کی یا جعفر کی واپسی کی ۔ اور اس طرح روحِ ابو طالبؑ خوشی سے وجد کرنے لگی کہ ایک فرزند نے سرد جنگ کو سر کیا ہے تو دوسرے نے مسلح مقابلہ کے میدان کو فتح کرلیا ہے۔

حُنین:

خیبرکے بعدحنین کامعرکہ بھی سرہوگیااورمکہ بھی فتح ہوگیا۔بلکہ ۹ھ؁ میںاسلام کاعیسائیت کے ساتھ معرکہ بھی مباہلہ کے میدان میںفتح ہوگیااوررسول اکرمؐنے اپنے اہلبیتؑ کے سہارے عیسائیت کومکمل شکست دے کرنصاریٰ کوجزیہ دینے پرمجبورکردیااوراسلام آخری فتح سے بھی ہمکنارہوگیا،جس کی ہرفتح میںکسی نہ کسی فرزندابوطالبؑ کاحصہ رہاجس نے روزاوّل کہاتھا:

’’قُمْ یَاسَیِّدِیْ‘‘

حجۃ الوداع:

رسول اکرمؐ کی راہ نمائی اورحضرت علی ؑکے مجاہدات کے نتیجہ میںکفارومشرکین اوریہود و نصاریٰ کی جملہ طاقتوںکے شکست خوردہ ہونے کے بعدقدرت نے چاہاکہ حضرت علی ؑکے ان مجاہدات کی حیثیت اوران کی قدروقیمت کااعلان کردیاجائے،چنانچہ رسول اکرمؐ نے آخری حج کا اعلان کردیااورلاکھوںمسلمان مختلف اطراف عالم سے حج بیت اللہ کے لیے جمع ہوگئے۔حجۃ الوداع کی واپسی پرمقام غدیرخم میںقدرت نے اس آخری امرکی تبلیغ کاحکم دیااوررسول اللہ سوالاکھ مسلمانوںکے مجمع میںحضرت علی ؑ کی ولایت اورمولائیت کااعلان کردیااوراس طرح بعثت سے شروع ہونے والاکام غدیرمیں مکمل ہوگیااوراسلام کوایک مستقل محافظ اورامت کوایک بہترین مولا مل گیاجوہراعتبارسے رسول اکرمؐ کامثیل اوران کے کردارکاامتداداوراستمرارتھا۔

حجۃ الوادع کی واپسی پرقدرت نے اپنے محبوب کواپنی بارگاہ میںطلب کرنے کااعلان فرمادیا اور۲۸صفر۱۱ھ؁ کورسول اکرمؐ اپنے خالق کی بارگاہ میںپہنچ گئے۔وحی الٰہی کاسلسلہ منقطع ہو گیا۔ امت اپنے بہترین مہربان باپ کی سرپرستی سے محروم ہوگئی اوردشمنان اسلام کوطرح طرح کی ریشہ دوانیوںکاموقع مل گیاجس کے نتیجہ میںرسول اکرمؐ کی دختراوران کے اہلبیتؑ کوبے پناہ مصائب کا نشانہ بنناپڑااورباپ کے تقریباً۹۵دن کے بعدبیٹی بھی شکستہ پہلو‘ستم رسیدہ اپنے باپ کی خدمت میںپہنچ گئی۔جب ہجوم مصائب نے جائدادپرقبضہ کرلیا،محسن کوشہیدکردیا،پہلوکوشکستہ بنادیا ، وارث کے گلے میںرسی ڈال دی اورامت یااصحاب نے ایک نئے اندازسے اجررسالت پیش کردیا۔




تبلیغی راہ کی رکاوٹیں

یہ بات توساری دنیاجانتی ہے کہ سرکاردوعالمؐ نے ۲۳سال کے مختصر وقفہ میںاس شاندار طریقہ سے دین الٰہی کی تبلیغ کی ہے کہ آج جب مسلمان’’صحابہ کرام‘‘کی فہرست تیارکرتے ہیںتو ان کی تعدادایک لاکھ چودہ ہزارتک پہنچادیتے ہیں۔جن مسلمانوںکوشرف صحابیت حاصل نہیں ہو سکااورحضورؐکے دیکھے بغیرغیب پرایمان لائے ان کاسلسلہ اورطولانی ہے۔لیکن اس بات سے اکثر افرادبے خبرہیںکہ اس قدرکامیاب تحریک کس طرح کامیاب ہوئی ہے اوراس راہ میں سرکارؐنے کن مشکلات اورمصائب کاسامناکیاہے۔یہ کہہ دینابہت آسان ہے کہ سرکارؐ پر کوڑ پھینکا گیا،راستے میں کانٹے بچھائے گئے،پتھرمارے گئے اورطرح طرح کی اذیتیںپہنچائی گئیںیہاںتک کہ حضورؐنے اعلان فرمایاکہ جس قدرمجھے ستایاگیاہے اس قدرکسی نبی کواذیت نہیںدی گئی ہے۔لیکن اس کے مفاد اورمفہوم کووہی انسان سمجھ سکتاہے جواس راہ میںقدم رکھے اوران مشکلات کاسامناکرے۔  

آج تبلیغ دین بے حدآسان ہے،زمانہ روشن فکرہوچکاہے،جاہلیت کادورتمام ہوچکاہے ، تبلیغ کابیشترحصہ ان افرادسے متعلق ہے جوپشتینی مسلمان ہیںاورجنہوںنے مسلمانوںکی آغوش یاان کے ماحول میںآنکھیںکھولی ہیں۔آج ماحول کے ذہن میںوہ تاثرات اورتعصبات نہیںہیںجن کی بناپرکلمہ حق کہنامشکل اورسننااس سے زیادہ مشکل تھالیکن اس کے باوجودبڑے بڑے صاحبان علم وہنرہمت ہارجاتے ہیںاوریہ کہہ کرالگ ہوجاتے ہیںکہ اس زمانے کی اصلاح ممکن نہیںہے اوردنیاتباہی کے اس موڈپرپہنچ چکی ہے جس سے واپس آناناممکن ہے۔

لیکن سرکاردوعالمؐ نے اس سے کہیںزیادہ بدترماحول میںکام شروع کیا،جسے قرآن مجیدنے ضلال مبین اورکھلی گمراہی سے تعبیرکیاہے اوراس قدرکامیابی سے کام تمام کیاکہ پروردگارنے اپنی رضامندی کااعلان کردیا۔

دیکھنایہ ہے کہ وہ حالات اورمشکلات کیاتھے جن سے سرکاردوعالمؐ کوگذرناپڑااورجن کامقابلہ کرناہرمسلمان بلکہ ہرذمہ دارمسلمان کافرض ہے جس کے بغیرنہ اسلام کاحق اداہوسکتاہے اورنہ انسان مکمل طورپرمسلمان ہوسکتاہے۔اسلام کادعویٰ کرناآسان ہے اوراسلام کی راہوںسے گذرنابہت مشکل ہے۔

یہ شہادت گہِ الفت میںقدم رکھناہے

لوگ آسان سمجھتے ہیںمسلماںہونا

سرکاردوعالمؐ نے جس عالم میںتبلیغ کاآغازکیاہے وہ ایسی بے سروسامانی کاعالم تھاکہ اپنے خاندان کے چندافرادکے علاوہ کوئی ساتھ دینے کے لیے تیارنہ تھا۔خاندان میںبھی عباس جیسے افرادنے معذرت کرلی تھی کہ میںاتنے بڑے طوفان کامقابلہ نہیںکرسکتاہے۔لیکن حکم خداکی عظمت اورکام کی اہمیت نے حوصلے اتنے بلندکررکھے تھے کہ سازوسامان کی پرواہ کیے بغیرآپ اُٹھ کھڑے ہوئے اورکام کاآغازدعوت سے کیاتاکہ کسی بدگمان کوبھی یہ کہنے کاموقع نہ ملے کہ اسلام کوئی کھانے پینے کاذریعہ ہے۔سرکارنے پہلے ہی دن واضح کردیاکہ میںقوم کوکچھ دینے کے لیے آیاہوںقوم سے کچھ لینے کے لیے نہیں آیاہوںاوراپنی امت کے سربراہوںکوبھی ہوشیارکردیاکہ میراکلمہ پڑھناہے اورمیرے مذہب کی تبلیغ کرناہے توقوم سے کچھ لینے کومقصدنہ بنائو۔قوم کوکچھ دینے کا حوصلہ پیداکرو۔

دعوت میںکھلانے پلانے کے بعدجس زحمت کاسامناکرناپڑاوہ یہ تھی کہ جن کوکھلایاپلایاانہیں نے جادوگراورمجنون کہناشروع کردیا۔اورتاریخ نے یہ نکتہ محفوظ کرلیاکہ کسی تحریک سے پہلے کے تعلقات اورہوتے ہیںاورتحریک کے بعدکے حالات اورہوتے ہیں اور تحریک کے بعد کے حالات اور ہوتے ہیں …تحریک سے پہلے صادق و امین کہنے والے ہی تحریک کے بعد جادوگر اور دیوانہ کہنے لگتے ہیں کہ ان کے سامنے وہ خطرہ آجاتاہے جس سے ان کے سارے بدن میں لرزہ پیدا ہوجاتاہے اور یہ خیال دل و دماغ میں گردش کرنے لگتاہے کہ اب رسوم و عادات کا قلعہ مسمارہونے والا ہے ، اور آباد ئو امہات کے بنائے ہوئے اصول تباہی کے گھاٹ اُترنے والے ہیں۔اب دینِ خدا کی حکومت ہوگی اور خودساختہ مذہب کے بجائے الٰہی قانون زندگانی بشر پر حکمرانی کرے گا۔

جادوگر اور مجنون کہنے ہی پر اکتفا نہیں کی گئی کہ سرکار دو عالم ؐ انہیں مجنون و بے عقل قرار دے کر اپنا کام جاری رکھتے اور ایسے احمقانہ الزامات کی پرواہ نہ کرتے بلکہ کفار نے یہ بھی محسوس کرلیا کہ یہ تحریک صرف الزامات سے رکنے والی نہیں ہے لہٰذا سڑکوں پر گھرائو کا پروگرام بنایا گیا اور اس میں حسب حصہ ساری قوم کو شریک کیا گیا ۔ بچوں کو پتھر مارنے کا کام دیا گیا ، عورتوں کو کوڑا پھینکنے کا کام ملا، بزرگوں کو ہر محفل و اجتماع میں نئے نئے الزامات تراشنے اور ان کااشتہار کرنے کا کام سپرد کیا گیا اور یہ رکاوٹ لفظی رکاوٹ سے کہیں زیادہ مشکل تھی لیکن سرکار نے اس کی پرواہ بھی نہیں کی اور اپنا کام جاری رکھا۔

یہ حربہ بھی کامیاب نہ ہوا تو اس سے زیادہ کامیاب منصوبہ تیار کیا گیا کہ روز روز کے پتھرائو اور گھرائو سے بہتر یہ ہے کہ ایک دفعہ زندگی کا خاتمہ کردیا جائے اور ہمیشہ ہمیشہ کے لیے راحت حاصل کرلی جائے۔

اور یہ منصوبہ بھی رات کے وقت تیار کیاگیا جو دشمن کی کمزوری اور تحریک کی طاقت کی سب سے بڑی دلیل تھی ۔ سرکار دو عالمؐ نے اس منصوبہ کا بھی مقابلہ کیا اور اپنے عزیز بھائی کو اپنا جانشین بنا کرحکمِ خدا سے ہجرت کرگئے کہ وقتی طور پر محاذ عمل تبدیل کردیا جائے گا یا وسیع تر بنادیا جائے گا۔ لیکن کام نہیں روکا جائے گا …دشمن مطمئن ہوگیا کہ ہم نے وطن سے باہر نکال دیا ہے اور اپنے علاقہ میں داخلہ بند کردیا ہے اور جسے ذمہ داری سپردکر گئے تھے وہ بھی دو ایک روز بعد ہجرت کرگیا ہے تو اب سارے خطرات ختم ہوچکے ہیں لیکن چند دنوں کے بعد تحریک کی کامیابی کی خبریں آنے لگیں اوریہ اطلاع ملی کہ محاذ عمل بدل دینے میں پیغمبر اسلام ؐ ہی کو کامیابی ہو رہی ہے لہٰذا بوکھلاہٹ میں یہ طے کیاگیا کہ مدینہ پر حملہ کیا جائے چنانچہ کبھی تنہا اپنی طاقت کے سہارے ، کبھی یہودیوں کو ساتھ لے کر ، کبھی منافقین کو بھی سازش میں شریک کرکے متعدد حملے کیے گئے …سب کا نتیجہ یہ نکلا کہ آٹھ سال کے بعد پیغمبرؐ فاتحانہ انداز سے اسی علاقہ میں داخل ہوئے جہاں سے کل بظاہر نکال دیے گئے تھے اور دشمن خوش ہو رہاتھا کہ ہم نے نکال دیا ہے ، اسے یہ احساس بھی نہیں تھاکہ ان کے سارے کام حکمِ خدا سے ہوتے ہیں اور یہ کسی وقت بھی واپس آسکتے ہیں۔

پیغمبرؐ فاتحانہ شان سے مکہ میں داخل ہوئے اور صورت حال اس قدر تبدیل ہوگئی کہ جس نے کل سرکارکو پناہ نہ لینے دی تھی وہ آج سرکار سے پناہ مانگ رہاہے اور کفر اپنی بے سروسامان پر آنسو بہا رہاہے۔

حیاتِ پیغمبرؐ کے یہ لمحات عبرت انگیز بھی ہیں اور زندگی ساز بھی …کہ راہِ اسلام میں تبلیغی فرض انجام دینا ہر باصلاحیت مسلمان کا فرض ہے اور تبلیغ کی راہ میں مشکلات و مصائب کا سامنا کرنا ہر صاحبِ ایمان کی ذمہ داری ہے … اس کے بعد کامیابی دینا خداوند عالم کاکام ہے اور وہ اپنے نیک بندوں کو نظر انداز نہیں کرسکتاہے۔

مسلمانو! اُٹھو سرکارؐ کے نقشِ قدم پر چل کر قوموں کی اصلاح کرو اور دنیا کو حقیقتاً سرکارؐ کے اصول و آئین کاگرویدہ بنادو!۔




جہاد

جہاد کے معنی بے پناہ جدوجہد اور کوشش کرنے کے ہیں۔ یہ کوشش غلط راہ میں بھی ہوسکتی ہے اور صحیح راہ میں بھی ۔ اور اسی لیے قرآن مجید نے باربار ’’جہاد فی سبیل اللہ ‘‘ کا تذکرہ کیاہے کہ مسلمان اور مومن کا کام راہِ خدا میں سعی اور کوشش بلیغ کرناہے کسی دوسری راہ میں نہیں ۔ 

یہ جہاد مختلف انداز سے ہوسکتاہے ، قلم سے بھی ممکن ہے اور زبان سے بھی ، اسلحہ سے بھی ہوسکتاہے اور افرادی قوت سے بھی 

اسلام نے بوقت ضرورت ہر قسم کے جہاد کا مطالبہ کیاہے اور صاحبان قلم سے حق کی راہ میں قلم چلانے کا مطالبہ کیاہے تو صاحبان ِ خطابت سے زبان چلانے کا ،اسلحہ چلانے والوں سے اسلحہ استعمال کرنے کا تقاضا کیا ہے تو افرادی قوت رکھنے والوں سے اسی طاقت کے استعمال کامطالبہ کیاہے۔

جہاد کی تمام قسموں میں سے ایک قسم میدان جنگ میں دشمن سے مسلح مقابلہ کرناہے ۔ جسے اصطلاحی طور پر قتال کہا جاتاہے ، ورنہ جہاد مختلف اعتبارات سے ہمہ وقت ممکن ہوتاہے ، بلکہ بقدر طاقت واجب بھی ہوتاہے۔

جب تک دنیا میں دشمنانِ حق و حقیقت زندہ رہیں گے ، اورشیطان رجیم کا وجود باقی رہے گا، حق پر طرح طرح کے سیاسی ، سماجی ،اقتصادی ،ادبی ، اخلاقی حملے ہوتے رہیں گے ، مسلمان پر بہرحال جہاد واجب رہے گا۔

یہ جہاد صرف مردوں کا کام نہیں ہے بلکہ عورت پر بھی بقدر امکان جہاد واجب ہے کہ اگر مسلح مقابلہ میں اس کی ضرورت نہیں ہے تو نہ ہو لیکن دیگر مجاہدات میں اس کی شرکت بہرحال لازم ہے۔

اس کے علاوہ جہاد کی ایک قسم داخلی جہاد بھی ہے جہاں انسان کو خارجی دشمن سے نہیں اپنے نفس سے مقابلہ کرناہوتاہے اور ظاہر ہے کہ اس جہاد کے لیے میدانِ جنگ کی ضرورت نہیں ہے اور نہ اس کا کوئی وقت اور زمانہ معین ہے ۔ یہ ہمہ وقت ہے اور ہمیشہ رہے گا اور انسان کے داخل میں عقل اور نفس کی یہ جنگ جاری رہے گی اور مسلمان ہمہ وقت میدانِ جہاد میںر ہے گا۔

اور شائد اسی جہاد کے اعتبار سے مسجد کے مرکزی مقام کو محراب کہاجاتاہے کہ وہاں انسان اور شیطان یا عقل اور نفس کی جنگ برابر جاری رہتی ہے اور نماز ی ہر آن شیطان پر غالب آنے کی کوشش کرتا رہتاہے ۔ یہ اور بات ہے کہ اکثر اوقات شکست کھا جاتاہے اور اخلاص عمل یا توجہ نفس میں فرق آجاتاہے اور کبھی کبھی کامیاب بھی ہوجاتاہے۔

کامیابی کی بھی دو۲  قسمیں ہیں ، کبھی انسان اپنے خیال اور اندازہ میں کامیاب ہوتاہے اور دشمن اس کامیابی کا اقرار نہیں کرتاہے اور کبھی دشمن بھی اس کامیابی کا اقرار کرلیتاہے اور ندائے غیب بھی اس فتح مبین کی تائید کردیتی ہے جیساکہ امام زین العابدین ؑ کے واقعہ میں ملتاہے کہ جب سانپ انگوٹھا چبانے کے باوجودآپ کی توجہ کو اپنی طرف مبذول نہ کرسکا تو ندائے غیب نے ان الفاظ میں شیطان کے مقابلہ میں آپ کی فتح مبین کا اعلان کیا کہ ’’انت زین العابدین ‘‘(بے شک تم بزم عابدین کی زیب و زینت ہو۔)

جہاد کی اسی داخلی شکل کی تعبیر مختلف انداز سے کی گئی ہے کہ کبھی عورت کے لیے شوہر کی بہترین خدمت کو جہاد کہا گیاہے کہ اس خدمت کی راہ میں اکثر اوقات اپنے جذبات کو قربان کرناپڑتاہے اور دوسرے کی مرضی کو اپنی مرضی پر مقدم کرنا پڑتاہے جو جہاد نفس کا اعلیٰ ترین درجہ ہے …اور کبھی اسی جہاد نفس کے اعتبارسے وضع حمل کی زحمتوں کو شہادت اور بدل جہادسے تعبیر کیاگیاہے کہ یہ مرحلہ بھی میدان جنگ میں موت وحیات کی کشمکش سے کمتر نہیں ہے اور اس مرحلہ پر بھی عورت کو اسی منزل کشمکش سے گزرنا پڑتاہے جس سے ایک سپاہی میدان جہاد میں گزرتاہے اور اسی جہاد کے ذریعہ عورت مسلح مقابلہ کے لیے مجاہدین فراہم کرتی ہے ورنہ یہ جہاد ختم ہوجائے تو میدانِ جنگ کے لیے مجاہدین کی سپلائی کا راستہ ہی بند ہوجائے۔

مسلح جہاد کی دو۲قسمیں ہیں :ابتدائی جہاد اور دفاعی جہاد ۔

ابتدائی جہاد وہ خطرناک کام ہے جسے عرف عام میں جارحیت سے تعبیر کیا جاتاہے ، اور اسی لیے کوئی جارح اپنی جارحیت کو جہاد کا نام دینے کے لیے تیار نہیں ہے بلکہ سب اپنے حملے کو دفاع کا نام دیتے ہیں اور اس طرح ایک تلخ حقیقت پر شیریں کیپسول چڑھادیتے ہیں۔

دنیا کے جس ملک کو دیکھا جائے ،بڑے سے بڑا جارح اور حملہ آور اور مفسدملک بھی اپنے ملک میں وزارت جنگ قائم نہیں کرتاہے بلکہ وزارت دفاع ہی قائم کرتاہے اور جب ملکی بجٹ تیار کرتاہے تو جنگی اخراجات کا نام نہیں لیتا بلکہ دفاعی اخراجات کا ذکر کرتاہے جس کا مطلب یہ ہے کہ ابتدائی جنگ یعنی جہاد انتہائی خطرناک اور انتہائی بدنام مرحلہ ہے جس سے گزرنے کے لیے کوئی فرد یا جماعت یا ملک تیار نہیں ہوتا ہے …لیکن نگاہ انصاف سے دیکھا جائے تو ابتدائی جہاد اتنا غلط کام نہیں ہے جتنا غلط سمجھا جاتاہے ۔ بس فرق یہ ہے کہ اس کا استحقاق ہر شخص کو حاصل نہیں ہے اس کے لیے کچھ خصوصیات ہیں جن کا فراہم ہونا بہرحال ضروری ہے۔

ابتدائی جہاد کی یہی خطرناک منزل تھی جس سے بچنے کے لیے مسلمان مورخین نے سارا زور تحقیق اس بات پر صرف کردیا ہے کہ سرکاردوعالم ؐ کے سارے اقدامات کو دفاعی ثابت کیا جائے اور کسی طرف سے ابتدائی اقدام کا احساس نہ ہونے پائے۔

یہ بات واقعات کے اعتبار سے بالکل صحیح ہے کہ سرکارؐ نے حتی الامکان دفاعی راستہ ہی اختیار کیاہے اور ابتدائی جہاد کے راستہ کو ترک کردیا ہے لیکن واقعہ یہ ہے کہ سرکاردوعالم ؐ کو یہ حق بھی حاصل تھااور آپ اس راستہ کو بھی اختیار کرسکتے تھے جس کااختیار کرنا دوسرے افراد یا ممالک کے لیے ناجائز اور حرام ہے …اور اس کا رازیہ ہے کہ اسلام اس ایک واقعیت پر ایمان رکھتاہے کہ یہ کائنات از خود نہیں پیدا ہوئی ہے بلکہ اسے ایک خالق و مالک اور قادر مطلق خدا نے خلق فرمایا ہے اور جو کسی کا خالق ومالک اور وجود دینے والا ہوتاہے اس کا کم سے کم حق یہ ہوتاہے کہ اس کااقرار و اعتراف کیا جائے اور زندگی کو اس کی ملکیت تصور کرتے ہوئے ہر قدم پر اس کی اطاعت کی جائے بلکہ ضرورت پڑ جائے تو جان عزیز کو اس کی راہ میں قربان کردیا جائے، اور اگر کوئی ازراہ نالائقی و بغاوت اس کی اطاعت سے سرکشی کرے یا اس کے وجود ہی سے انکار کردے تو دینے والے کو مکمل اختیار ہے کہ اپنی نعمت حیات کو واپس لے لے اور اس کی زندگی کا خاتمہ کردے۔ یہ حق دوسرے کسی پیدا ہونے والے کو حاصل نہیں ہے۔ اس نے نہ وجود دیا ہے اور نہ اسے لینے کا حق ہی ہے۔ وہ زندگی کا خاتمہ کرنا بھی چاہے تو اس کے لیے جو ازدرکار ہے کہ اس کا کوئی احسان نہیں ہے اور سب اپنے اپنے گھر میں اپنے خالق کا احسان لے کر دنیا میں آئے ہیں۔

اسلام اور کفر یا دنیاوی نظاموں میں یہی فرق ہے کہ اسلام کا واضع ایک خالق و مالک ہے ، اور کسی نظام کا وضع کرنے والا کائنات کا خالق و مالک نہیں ہے اور اسے بنیادی طور پر نہ کسی پر حقِ اطاعت حاصل ہے اور نہ کسی بغاوت کرنے والے سے زندگی سلب کرلینے کاحق ہے۔

رسول ؐ اور امامؐ خدائے مالک و مختار کا نمائندہ ہوتاہے لہٰذا اسے خدا کی طرف سے یہ اختیار حاصل ہوتاہے کہ جب تک انسان خدا کااعتراف اور اس کی اطاعت کو کرتا رہے اسے زندہ رہنے کا حق دے اور جب انسان مالک کی بغاوت پر آمادہ ہوجائے تو اس کی زندگی کا خاتمہ کردے، اور اسی لیے اسلام نے ابتدائی جہاد کے لیے نبی اور امام کی شرط لگائی ہے اور جہاد کے آغاز کے لیے دعوت الی اللہ کو ضروری قرار دیا ہے تاکہ مکمل طورپر یہ اندازہ لگایاجاسکے کہ انسان باغی ہے یانہیں اوراس کومالک کے وجود کااقرار ہے یا نہیں۔ اگر مالک کے وجود کا اقرار ہے اور اطاعت میں کوتاہی کی ہے تو سزا دے ، تنبیہ کرے ، راہ راست پر لے آئے اور اطاعت کا پابند بنائے اور اگر اصل وجود کا انکار کردے تو جس کا خالق نہ رہے اس مخلوق کو رہنے کاکیا حق ہے کہ مخلوق کا وجود خالق کے کرم ہی کانتیجہ ہوتاہے۔

ایسی صورت حال میں ہمیں سرکاردوعالم ؐ کے مجاہدات کو دفاعی ثابت کرنے کی ضرورت نہیں ہے اور آپ کو ابتدائی جہاد کا مکمل حق حاصل ہے۔ یہ اور بات ہے کہ آ پ نے حالات کے پیش نظر اس حق کو استعمال نہیں کیا اور ہمیشہ مداافعانہ کارروائی کرتے رہے ۔ اس کا واحد راز یہ تھاکہ آپ کے پیشِ نظر یہ نکتہ بھی تھا کہ دنیا کا ہر انسان نہ خالق و مالک کا قائل ہے اور نہ اس کے حق کو پہچانتاہے خصوصاً کافر و مشرک جس سے جہاد کرنا ہے وہ تو یکسر اس حقیقت سے غافل یا متجاہل ہے ۔ اس کے سامنے ایسے حقوق کو استعمال کیاگیا تو وہ الزام تراشی اور جارحیت کے پروپیگنڈہ کا بہترین موقع تلاش کرلے گا اور کوئی غیر جانبدار اس نکتہ پر غور کرنے کی زحمت بھی نہ کرے گا کہ مجھے وہ حقوق بھی حاصل ہیں جو دوسرے انسانوں کو حاصل نہیں ہیں کہ سب قومی اور سیاسی لیڈر ہیں اور میں خدائے قادر و قاہرکا نمائندہ ہوں ۔قومی لیڈروں کو صرف وہی اختیارات حاصل ہوتے ہیں جو قوم ان کے حوالے کرتی ہے اور ظاہر ہے کہ سلبِ حیات کا اختیار صرف خدائے قادرو مختار کو حاصل ہے اور کسی قوم اور ملت کو حاصل نہیں ہے۔

اس سے یہ بات بھی واضح ہوجاتی ہے کہ بعض مسلم مورخین کا یہ خوف کہ سرکار دوعالم ؐ کے کسی اقدام میں ابتدائی جہاد کی جھلک پیدا ہوگئی تو ظلم کاالزام لگ جائے گا یا ان کا یہ اندازِ تحریر کہ اپنے کوملزم سمجھ کر ہر غزوہ اور جنگ کی صفائی دیں اور اس میں کسی نہ کسی شکل میں مدافعانہ انداز پیدا کیا جائے ۔ حقائق سے ایک قسم کی ناواقفیت ہے یا ذہنی احساس کمتری ہے کہ دنیا کے نادان ارباب عقل راضی ہوجائیں اور وہ سرکار کے عمل کو صحیح اور جائز قرار دینے لگیں ۔ حالانکہ ہر مسلمان مورخ ،اور سیرت نگار کا فرض تھا کہ پہلے اس نکتہ کی وضاحت کرتا کہ سرکار کو خدائی نمائندہ ہونے کے اعتبار سے ابتدائی حملہ کا حق حاصل تھا اور آپ جس وقت بھی یہ حق استعمال کرتے حق بجانب ہوتے لیکن آپ نے مصالح اور حالات کے پیش نظر اپنے حق کو استعمال نہیں کیا اور آخر امکان تک صبر کرتے رہے اور جب صبر سے کام بگڑتاہوا دکھائی دیا تو میدانِ دفاع میں قدم رکھ دیا۔

جہاد اور دفاع کا فرق :

اصطلاحی اعتبار سے ابتدائی حملے کا نام جہاد ہے اور جوابی کارروائی کا نام دفا ع ہے لیکن حقیقت کے اعتبار سے جہاد بھی حق سے دفاع اور دفاع بھی حق کی راہ میں ایک جہاد کا نام ہے۔ 

جہاد کرنے والا اس وقت جہاد شروع کرتاہے جب ظالمین رب العالمین کے وجود کاانکار کرتے ہیں۔ اس کے اصول حیات کو باطل و بیکار قرار دینا چاہتے ہیں اور اس کے نظام کو لا طائل قرار دے کر اس کے مقابلہ میں دوسرے نظام کو قابل عمل تصور کرلیتے ہیں ، اور دفاع کرنے والا بھی ساری جدوجہد اسی راہ میں صرف کرتاہے کہ کسی صورت سے حق کا بول بالا رہے اور اسلام خطرات کا شکار نہ ہونے پائے۔

جہادکے لیے نبی یا امام کی رہبری ضروری ہے ۔ ان کے علاوہ کسی کے پاس اتنی صلاحیت نہیں ہوتی ہے کہ وہ اس صحیح وقت کا تعین کرسکے جب اس طرح کا میجرآپریشن جائز ہوجائے اور انسانی خون کا بہانا قانون کے حدود کے اندر آجائے اور بغاوت کا پیمانہ اس طرح لبریز ہوجائے کہ اس کا علاج اس آپریشن کے علاوہ کچھ اور نہ رہ جائے۔

دفاع کے لیے کسی کی رہبری یا موجودگی کی شرط نہیں ہے۔ جس پر وقت پڑے گا اس پر دفاع واجب ہوجائے گا ۔ یہ اور بات ہے کہ دفاع کی بھی دو۲  قسمیں ہوتی ہیں :شخصی دفاع اور مذہبی دفاع۔

شخصی دفاع کا مطلب یہ ہے کہ انسان ذاتی طور سے کسی مصیبت میں گرفتار ہوجائے ، چور گھر میں گھس آئے ، ڈاکو گھیر لے ، قاتل حملہ آور ہوجائے اور جان ،مال یا آبرو خطرہ میں پڑ جائے تو ہر شخص کا ذاتی فریضہ ہے کہ ذلت کے راستہ کو ترک کرکے مقابلہ کرے اور حتی الامکان اپنے جان ، مال ، آبرو کا تحفظ کرے چاہے اس راہ میں ظالم کی زندگی کا خاتمہ ہی کیوں نہ کرناپڑے ۔ البتہ اگر اپنی زندگی خطرہ میں پڑ جائے تو دفاع میں حکمت عملی کا استعمال کرے کہ اسلام مال کی راہ میں جان قربان کرنے کی اجازت نہیں دیتاہے اور یہ فکر کرنے کی دعوت دیتاہے کہ جان سے زیادہ عزیز کوئی شے نہیں ہے اور جان ہی باقی نہ رہ گئی تو مال رہ کر کیا کرے گا۔

اس سلسلہ میں چند مسائل بھی قابل ذکر ہیں :

۱۔ہر انسان پر اپنے جان ، مال اور آبرو کی طرف سے دفاع کرنا واجب ہے چاہے اس میں حملہ آور کا قتل ہی کیوں نہ ہوجائے۔

۲۔ خطرہ کاتعلق اپنی جان کے علاوہ اولاد ، متعلقین ، بلکہ خادم اور خادمہ سے ہو تو بھی دفاع ضروری ہے ،چاہے حملہ آور کو قتل ہی کیوں نہ کرناپڑے۔

۳۔ اگر کوئی شخص زوجہ پر حملہ کرے تو اس کی عفت کاتحفظ بھی ضروری ہے چاہے حملہ آور کے قتل ہی کے ذریعہ کیوں نہ ہو۔

۴۔ مال پر حملہ بھی واجب الدفاع ہے چاہے جس قیمت پر ہو۔

۵۔ اگر دفاع میں اپنی جان کاخطرہ پیداہوجائے تو جان اور آبرو کی راہ میں دفاع واجب رہے گا۔مال پر جان قربان نہیں کی جاسکتی ہے۔

۶۔ دفاع میں یکبارگی حملہ آور کے قتل تک نہیں پہنچ جاناچاہیے بلکہ تدریجی راستہ اختیار کرنا چاہیے، اور جب کوئی امکان نہ رہ جائے تو قتل کا راستہ اختیار کرناچاہیے۔

۷۔ احتیاط کے باوجود اگر حملہ آور کے قتل کی نوبت آجائے تو کوئی ذمہ داری نہیں ہے لیکن بداحتیاطی کی صورت میں اس کی زندگی کے خاتمہ کا ضامن تصور کیا جائے گا۔

۸ ۔ دفاع کی صورت میں اگر فرار کرنے سے جان اور آبرو کا تحفظ ہوسکتاہے تو قتل کا راستہ نہیں اختیار کرنا چاہیے ۔ میدان جہاد سے فرار حرام ہے ۔ گھر سے فرار حرام نہیں ہے۔

۹۔ دفاع بہرحال واجب ہے چاہے انسان یہ جانتاہوکہ اس دفاع کاکوئی فائدہ نہ ہوگا ۔ ذلت کے ساتھ سپرد گی خود کشی یازناکاری کے مترادف ہے۔

۱۰۔ اگر چو رڈاکو حملہ کرنا چاہیں اور انسان کو اطمینان ہو کہ کوئی نقصان نہیں پہنچ سکتے تو دفاع اقدام صحیح نہیں ہے اور اس صورت میں اقدام کرنے پر اگر چوریا ڈاکو قتل ہوگیا یا اس کے جسم میں نقص پیدا ہوگیا تو حملہ کرنے والا اس نقص کا ذمہ دار ہوگا ۔ اسلام چور اور ڈاکوکے مقابلہ میں بھی احتیاط اور دیانت داری کی دعوت دیتاہے۔

۱۱۔ اگر چورنے حملہ کیا اورانسان نے اس کا ایک ہاتھ کاٹ دیا ۔ پھر جب وہ بھاگنے لگا تو دوسرا ہاتھ بھی کاٹ دیا تو ایک ہاتھ کے قصاص کاذمہ دار ہوگا کہ وہ حملہ کے خاتمہ کے بعد کاٹا گیاہے۔

۱۲۔اگر کوئی شخص اپنی زوجہ یا اولاد پر تجاوز کرتے دیکھے تو اسے ہر طرح کادفاع کرنے کا حق ہے چاہے بدمعاش کا قتل ہی کیوں نہ واقع ہوجائے بلکہ اجنبی مومن اور مومنہ کی آبرو کی طرف سے بھی دفاع جائز ہے اور اس کے نتائج کی بھی کوئی ذمہ داری نہیں ہے۔

۱۳۔ اگر کسی نے اجنبی کو زوجہ کے ساتھ جماع کرتے دیکھا اور یہ اندازہ کیا کہ زوجہ بھی اس عمل سے راضی ہے تو وہ دونوں کو قتل کرسکتاہے اور کسی کے قتل کی کوئی ذمہ داری نہیں ہے چاہے زوجہ دائمی ہو یا ممتوعہ ،مدخولہ ہو یا غیر مدخولہ۔

۱۴۔واضح رہے کہ یہ سارے حقوق انسان اور اس کے ظالم کے درمیان ہیں کہ دفاع کرنے والے پر شرعاً کوئی ذمہ داری نہیں ہے۔ لیکن اگر ظالم نے عدالت میں مقدمہ دائر کردیا تو قاضی کو شرعی قوانین کے مطابق فیصلہ کرنا ہوگا اور واقعی مظلوم اگر اپنے مقدمہ کو ثابت نہ کرسکا تو قاضی سزا دینے میں بہرحال حق بجانب ہوگا چاہے سزا برداشت کرنے والا واقعاً مظلوم ہو ، لہٰذا دفاع کرتے وقت اس نکتہ کی طرف بھی متوجہ رہنے کی ضرورت ہے۔

۱۵۔اگر کوئی شخص کسی گھر میں جھانک رہاہے تو صاحب خانہ کو حق ہے کہ اسے تنبیہ کرے بلکہ بسا اوقات واجب بھی ہے اور اس کے بعد باز نہ آئے تو اسے سزا بھی دے سکتاہے چاہے اس راہ میں بےدین کا قتل ہی کیوں نہ واقع ہوجائے لیکن دفاع کا تدریجی ہونا ضروری ہے ۔ حد سے تجاوز کرنے میں دفاع کرنے والا بھی سزا کا حق دار ہوسکتاہے۔ مظلومیت گناہوں کا سارٹیفکیٹ نہیں ہے۔

۱۶۔اگر جھانکنے والا عورتوں کا محرم ہے اور حدود شریعت کے اندر نگاہ کررہاہے تو صاحب خانہ کو مارنے کا حق نہیں ہے اور اگر کوئی پتھر وغیرہ مار کر زخمی کردیا تو اس کاتاوان بھی دینا ہوگا…البتہ اگر حدود شریعت سے تجاوز کرکے عورت کو برہنہ یا مخصوص حالات میں دیکھنا چاہتاہے تو تدریجاً ہر طرح کی تنبیہ کرنے کا حق ہے۔

۱۷۔اگر جھانکنے والا نابیناہے یا اتنی دور سے دیکھ رہاہے جہاں سے کوئی شخص نظر نہیں آ رہاہے تو بلا وجہ تنبیہ کرنے یا پتھر وغیرہ مارنے کا حق نہیں ہے۔

۱۸۔ اگر کوئی شخص انتہائی دور سے دیکھ رہاہے لیکن دور بین کے ذریعہ دیکھ رہاہے تو اس کا حکم بھی قریب سے دیکھنے کا ہے اور صاحب خانہ کو ہر طرح تنبیہ کرنے کا حق ہے اور اس پر کوئی ذمہ داری نہیں ہے۔

۱۹۔اگر کوئی شخص آئینہ کے ذریعہ عورت کو دیکھنا چاہتاہے تو اس کا حکم بھی براہ راست دیکھنے والے کا ہے۔ البتہ احتیاط یہ ہے کہ اسے مارنے کے بجائے خود آئینہ کے سامنے سے ہٹ جائے یا کوئی اور وسیلہ اختیا رکرلے۔

۲۰۔اگر کسی انسان پر کوئی جانور حملہ کردے تو اُسے ہر طرح سے دفاع کرنے کا حق ہے ، اور اس کی کوئی ذمہ داری نہ ہوگی ۔ البتہ اگر بھاگنے سے جان بچ سکتی ہے تو بھاگ کر اپنا تحفظ کرلے گا اور جانور کو نقصان نہیں پہنچائے گا ورنہ اس کا بھی ذمہ دار ہوگا۔

مذہبی دفاع :

مذہبی دفاع کی دو۲   قسمیں ہیں:ایک دفاع میدان جنگ میں دشمن کے حملہ کے بعد ہوتاہے جہاں پر مرد وعورت دونوں پر دفاع واجب ہوتاہے ۔ اور ہر ایک کی ذمہ داری ہوتی ہے کہ اپنے دین و مذہب سے دفاع کرے اور اس پر ہونے والے ہر حملہ کا منہ توڑ جواب دے کہ دین و مذہب سے بالا تر کوئی شے نہیں ہے نہ زندگی اور نہ سامانِ زندگی۔

دوسرا دفاع میدان جنگ کے علاوہ دیگر میدانوں میں ہوتاہے جہاں دشمن بظاہر مسلح جنگ کا آغاز نہیں کرتا ہے اور نہ کسی طرح کا حملہ کرتاہے لیکن دھیرے دھیرے حملہ کی تیاری کرتاہے یا بلا داسلامیہ پر سیاسی ، اقتصادی ، اخلاقی ، تہذیبی حملے کرکے اس کے وجود یا تشخص کو تباہ کردینا چاہتاہے تو ایسی صورت میں بھی مسلمان پر دفاع واجب ہے اور یہ ممکن نہیں ہے کہ انسان اس وقت کا انتظار کرے جب مسلح حملہ ہوجائے اور دفاع کے امکانات ختم ہوجائیں یا مشکل ہوجائیں۔

اسلام پر ہونے والے کسی بھی حملے یا حملہ کی تیاری کا جواب دینا ہر مسلمان کا فرض ہے جس طرح کا حملہ ہوگا اسی طرح کا جواب دیا جائے گا، اور جس طرح کے جواب کی ضرورت ہوگی اسی طرح کے انسان پر جواب واجب ہوگا…کبھی جواب ہر انسان پر واجب ہوگا ،کبھی صرف صاحبانِ صلاحیت واستعداد پر واجب ہوگا ، کبھی نوک زبان سے جواب دیا جائے گا کبھی نوکِ قلم سے کام لیا جائے گا اور کبھی جان و مال کی قربانی کے ذریعہ مقدساتِ اسلام کا تحفظ کیا جائے گا۔

مذہب کے خطرات سے آنکھ بند کرلینا اور اسے ظالمین کے رحم و کرم پر چھوڑ دینا ، دنیا کا سب سے بڑا جرم ہے جو کسی قیمت پر قابلِ معافی نہیں ہے۔ اس سلسلہ میں حسب ذیل مسائل قابل توجہ ہیں:

۱۔ اگر اسلامی ممالک یا سرحدوں پر ایسے دشمنوں کا حملہ ہوجائے جن سے اصل اسلام یا اس کی حیثیت واقعی کو خطرہ ہو تو تمام مسلمانوں کا فرض ہے کہ جان و مال کی قربانی دے کر اسلام سے دفاع کریں اور اس سلسلہ میں امام ؑ یا نائب امام ؑکی اجازت کی بھی ضرورت نہیں ہے۔ یہ ایک ہنگامی فریضہ ہے جو ہر مسلمان پر عائد ہوتاہے اور اس کی راہ میں ہر قربانی جائز ہے۔

۲۔ اگر ممالک اسلامیہ پر کفار کے زیادہ تسلط اور بالآخر ان پر قابض ہوجانے کا خطرہ ہوتو اس سے بھی بہرصورت دفاع واجب ہے۔

۳۔ اگر اسلامی معاشرہ پر سیاسی یا اقتصادی غلبہ کا سلسلہ شروع ہو اور نتیجہ میں سیاسی سپردگی کا خطرہ ہو تو اسی طرح کے اسباب و عوامل کے ذریعہ مقابلہ ضروری ہے اور کم سے کم قطع تعلقات پر تو بہرحال لازم ہے۔

۴۔ اگر تجارتی تعلقات میں کفار کے ممالک اسلامیہ پر غلبہ کا خطرہ پیدا ہوجائے اور اس اراہ سے استعمار ملک میں داخل ہو رہاہوتو مسلمانوں کا فرض ہے کہ اس تجارت کا بائیکاٹ کریں اور دشمنوں کے ہاتھ کاٹ دیں۔

۵۔ اگر مسلمان اور غیر مسلمان ممالک کے سیاسی تعلقات سے غیر مسلمین کے تسلط کا اندیشہ پیدا ہوجائے تو حکام کا فرض ہے کہ ان تعلقات کو فی الفور ختم کردیں اور کفار کے سیاسی نفوذ کو آگے نہ بڑھنے دیں اور عوام کابھی فرض ہے کہ وہ اپنے حکام کو ان خطرات کی طرف متوجہ کریں اور وہ متوجہ نہ ہوں تو ان کی حکومت کا خاتمہ کردیں تاکہ کفار کا اثر و رسوخ بڑھنے نہ پائے اور ممالک اسلامیہ مزیدخطرات سے دوچار نہ ہوں۔

۶۔عالم اسلامی ایک عالم ہے ، اسے ممالک اور شہروں میں تقسیم نہیں کیا جاسکتاہے ،لہٰذا ایک ملک پر حملہ سارے عالم اسلام پر حملہ تصور کیا جائے گا اور تمام ممالک کا فرض ہوگاکہ سب مل کر اس ملک سے دفاع کریں ۔

۷۔ اگر ایک مسلمان ملک غیر مسلم طاقتوں سے ساز باز کرکے اسلام کو نقصان پہنچانا چاہے تو مسلمانوں کو حق نہیں ہے کہ اسے ملک کا داخلی معاملہ قرار دے کر سکوت اختیار کریں بلکہ سب کا فرض ہے کہ اس سازش کا سدباب کریں اور حکومت کو ان تعلقات کے توڑنے پر مجبور کریں تاکہ عالم اسلام کسی عظیم خطرہ سے دوچار نہ ہو۔

۸۔ اگر کسی مسلمان ملک کا حاکم یا ممبر پارلیمنٹ کفار کے سیاسی یا اقتصادی غلبہ کا سبب بن رہا ہو تو تمام مسلمانوں کا فرض ہے کہ اسے فی الفور معزول کردیں اور اسے قرار واقعی سزا دیں اور کم ازکم اس کا سماجی بائیکاٹ کریں تاکہ دوسرے افراد میں اس طرح کی سازش کا حوصلہ نہ پیدا ہو۔

۹۔ اگر کسی ملک یا فرد کے کافر ممالک یا افراد سے تجارتی تعلقات سے اسلامی بازار اور مسلمان اقتصاد کو خطرہ لاحق ہو تو تمام علماء اسلام کا فرض ہے کہ اس اقدام کے خلاف صف آرا ہوں ۔ ان معاملات کو حرام قرار دیں اور اُمت اسلامیہ کو مقاومت پر آمادہ کریں ۔ ایسا نہ ہو کہ اسلامی مملکت خطرہ میں پڑ جائے اور کفار اسلام پر غالب آجائیں۔

۱۰۔ تجارتی ، سیاسی تعلقات و روابط کی طرح تہذیبی اور کلچرل تعلقات بھی ہیں کہ اگر کوئی مسلمان ذی اثر فرد یا حاکم کفار کی تہذیب اور ان کے کلچر کو رواج دینا چاہے اور اس طرح اسلامی اقدار خطرہ میں پڑ جائیں تو اس تہذیب اور کلچر کا مقابلہ کرنا ضروری ہے اور اس کی راہ میں سدِّسکندری بن کر کھڑاہوجانا لازم ہے۔ اسلام کا سب سے بڑا سرمایہ اس کی تہذیب، اس کا کلچر اور اس کے اپنے اقدار ہیں ، ان اقدار پر کسی طرح کا حملہ برداشت نہیں کیا جاسکتا ہے۔ ایک مسلمان کے لیے جواہمیت ایک مسجد، ایک بارگاہ یا ایک مقدس مقام کی ہے ، وہی اہمیت اسلامی تہذیب اور اقدار کی ہے ۔ بلکہ تہذیب و اقدار پر حملہ مسجد و امام بارگاہ پر حملہ سے زیادہ شدید ہے کہ مسجد سے فقط ایک عمارت خطرہ میں پڑتی ہے اور تہذیب کے فنا ہوجانے سے سارا مذہب خطرہ میں پڑ جاتاہے۔ مذہب ہوا میں معلق ہونے اور کتابوں میں درج ہونے کے لیے نہیں آیا ہے…مذہب سماج میں رائج ہونے کے لیے آیا ہے ۔ جب رواج ہی کے راستے بند ہوجائیں گے تو پھر کیا باقی رہ جائے گا اور اس کے کتابی و جود کا کیا ماحصل ہوگا؟

٭…٭…٭


یہودیوں سے مقابلہ 


ذی قعدہ   ۶ھ؁میں حدیبیہ میں فتح مبین حاصل کرنے کے بعد سرکار دو عالم ؐ مدینہ واپس آئے اور صرف ۲۰ دن قیام کرنے کے بعد خیبر کے لیے نکل پڑے ۔ مسلمانوں کی زندگی مسلسل جہاد تھی اور سرکار دوعالم ؐ اسلام کے تحفظ کاکوئی لمحہ فروگزاشت نہ کرسکتے تھے ۔ مدینہ کی دس سال کی زندگی میں ۸۰ سے زیادہ مجاہدات اس بات کی دلیل ہیں کہ سرکار دوعالم ؐ کو ایک لمحہ بھی چین نہیں مل سکا اور مسلمان مسلسل کمربستہ جہاد رہے کہ جیسے ہی اشارہ ملا میدانِ جہاد کے لیے روانہ ہوگئے۔ انجام کار سب کا مختلف رہا لیکن میدانِ جہاد تک جانے میں سب کے حوصلے بلند رہے، اور سب نے میدان تک جانے کے لیے اپنے کو آمادہ کرلیا۔ یہ تو صرف دورِ حاضر کی خصوصیت ہے کہ اسلامی فتوحات کا ڈھنڈورا پیٹنے والے مسلمان اپنے بزرگوں کی سیرت کا اس حد تک بھی اتباع نہیں کرتے کہ کم سے کم میدان جہاد تک ہی چلے جائیں بلکہ صرف فوجوں کو بھیج کر جہاد کا مقدس فریضہ ادا کردیتے ہیں اور خود قصرِ حکومت کے اندر سنہرے اور روپہلے خواب دیکھتے رہتے ہیں۔

خیبر کے علاقہ کے قریب پہنچنے کے بعد سرکاردوعالم ؐ نے توقف کیا اور بارگاہ احدیت میں دعا کی کہ ’’پروردگار! اس علاقہ کے ہر خیر سے بہرور فرمانا اور ہر شر سے محفوظ رکھنا۔‘‘اس کے بعد آپ نے علاقہ میں قدم رکھا اور پہلا مقابلہ مرحب اور عامر کے درمیان ہوا جس میں مورخین کے قول کے مطابق عامر کام آگئے اور انہیں مسلمانوں نے اسے خود کشی کادرجہ دے دیا کہ طاقت کااندازہ کیے بغیر اور اسلحہ کا مکمل انتظام کیے بغیر مقابلہ پر کیوں گئے ۔ سرکار دوعالم ؐ نے ٹوک کر فرمایا ، ’’خبر دار یہ نہ کہنا ، عامر نے دوہرا ثواب حاصل کیا ہے۔ ‘‘

اس واقعہ سے بھی معلوم ہوتاہے کہ مسلمان روز اول سے یہودیوں کے مقابلہ میں اسلحہ کی فراہمی کو اہمیت دیتے تھے اور مقابلہ سے گریز کرتے تھے جس کے نتیجہ میں کوئی مقابلہ پر آگیا بھی تو اسے خودکشی کا طعنہ دیتے تھے ۔ مسلمانوں کی تاریخ چودہ صدیوں میں ایک انچ بھی اپنے مرکز سے نہیں ہٹی ہے اور صورت حال آج بھی بدستور برقرار ہے کہ کوئی جہاد کے لیے تیار نہیں ہے اور سارے حکام جہاد کرنے والوں کو کمزور خیال کررہے ہیں۔

اس واقعہ کے بعد سرکارؐ نے خیبر کا محاصرہ فرمالیا اور محاصرہ کے بعد پہلے حضرت عمر بن الخطاب فتح کے لیے برآمد ہوئے اور ان کے ناکام واپس آنے کے بعد اور ایسے حالات میں کہ قوم انہیں بزدل قرار دے رہی تھی اور وہ قوم کو بزدل بنا رہے تھے ۔ سرکاردوعالم ؐ نے یہ اعلان عام کردیا کہ اب میں اسے علم دوں گا جو مردِ میدان ، خدا و رسول ؐ کا دوست ،خدا و رسولؐ کا محبوب ، کرار غیر فرار ہوگا، اور فتح کے بغیر واپس نہ آئے گا۔

جس کے بعد بروایت امام بخاری رات بھر مسلمان پرچم اسلام کی تمنامیں بیچین رہے اور صبح کو جب سرکارؐ نے سوال کیا کہ علی ؑ کہاں ہیں ؟ تو لوگوں نے جواب دیا کہ ان کی آنکھوں میں تکلیف ہے آپؐ نے انہیں بلا کر آنکھوں میں لعابِ دہن لگایا اور مکمل شفایاب بنا کر پرچم اسلام دے کر روانہ کردیا۔

فرمایا ، پہلے اسلام کی دعوت دینا اور حقوق الٰہیہ یاد دلانا کہ ایک شخص کو بھی راستہ پر لگادینا ، بہترین سرخ اونٹوں سے بہتر نعمت پروردگار ہے، اس کے بعد جہاد شروع کرنا۔ حیدرکرار کے میدان میں آنے کے بعد پھر مرحب میدان میں آیا اور رجزخوانی شروع کی ۔ آپ نے رجز کا جواب دیتے ہوئے ایک حملہ کیا اور مرحب کے دوٹکڑے کردیے جس کے بعد خیبر آپ کے ہاتھوں پر فتح ہوگیا۔

امام مسلم نے بھی اپنی صحیح میں اس واقعہ کا اندراج کیا ہے ۔

حافظ ابو عبداللہ نے ابو رافع سے روایت کی ہے کہ مقابلہ کے دوران علی ؑکے ہاتھ سے سپر گر گئی تو آپ نے خیبر کے دروازے کو سپر بنالیا اور برابر جہاد کرتے رہے اور فتح کے بعد اس دروازہ کو پھینک دیا تو ہم آٹھ آدمیوں نے اسے حرکت دینا چاہا اور نہ دے سکے۔

جابر بن عبداللہ انصاری کی روایت ہے کہ ۴۰ آدمی بھی اسے نہ اٹھا سکے۔ دوسری روایت میں ۷۰آدمیوں کا ذکر ہے۔

عبدالرحمن بن ابی عیسیٰ کا بیان ہے کہ حضرت علی  ؑ گرمی میں گرم اور سردی میں سردلباس پہنا کرتے تھے اور موسم کی پرواہ نہ کرتے تھے تو میرے بعض ساتھیوں نے مجھ سے اس راز کو دریافت کیا۔ میں نے اپنے والد سے دریافت کیا تو انہوںنے بتایا کہ خیبر کے میدان میں حضرت ابوبکرؓ اور حضرت عمر ؓ کے شکست کھا جانے کے بعد پیغمبر اکرم ؐ نے اعلان کیا کہ اب علم کرار غیر فرار کودوں گا ،اور اس کے بعد علم علی ؑ کو دے کر روانہ کیا تو یہ دعادی کہ ’’خدایا انہیں سر د و گرم زمانہ سے محفوظ رکھنا ۔‘‘ اس دعا کا اثر ہے کہ ان کے اوپر موسم کا اثر نہیں ہوتا ہے ۔ (یہ تمام تفصیلات دلائل النبوۃ علامہ بیہقی میں موجود ہیں۔ )

خیبر کاآخری قلعہ ’’قلعہ قموص ‘‘ تھا جس کا سردار ابوالحقیق تھا ۔ اس کے فتح ہونے کے ساتھ ابوالحقیق کے فرزند نے سرکاردوعالم ؐ سے معاہدہ کرلیا اور اس کے بعد اہل فدک بھی معاہدہ پر تیار ہوگئے اور اسلام نے جن ہاتھوں سے حدیبیہ میں فتح حاصل کی تھی ،انہیں ہاتھوں سے خیبر بھی فتح کرلیا۔

اس واقعہ کے بعد حساس پہلوئوں کو نظر انداز کرنے کے بعد بھی حسب ذیل مسائل سامنے آتے ہیں:

۱۔ یہودیوں کا مقابلہ اتنا سخت مقابلہ تھاکہ کسی ایک شخص کا ذکر نہیں ہے پورا لشکر اسلام کم ازکم دو مرتبہ زور آزمائی کرکے واپس آگیاتھا اور قلعہ کو فتح نہ کرسکاتھا بلکہ ایسی شان سے واپس آیا کہ لشکر سردار کو کمزور کہہ رہاتھا اور سردار لشکر کو بزدل قرار دے رہاتھا، اور یہ صدر اسلام کی حقیقت پسندی کا ایک نمونہ تھا کہ سارے مسلمان بزدل کو بزدل کہہ رہے تھے اور اسے کسی طرح کی توہین یا دل آزاری نہیں سمجھ رہے تھے ۔ آج کے مسلمان تو اس حقیقت پسندی سے بھی محروم ہوگئے ہیں کہ یہودیوں کے مقابلہ میں اپنا علاقہ چھوڑ کر باہر نکل جاتے ہیں اور پھر ’’V‘‘کامیابی کانشان بنا کر نکلتے ہیں ۔ گویا ان کی نگاہ میں میدانِ جہاد سے فرار بھی ایک طرح کی کامیابی ہے ، جب کہ سرکاردوعالم ؐ کااعلان آج بھی فضا میں گونج رہاہے کہ یہودیوں کے مقابلہ میں ایسے مجاہدین کی ضرورت نہیں ہے۔ان کے مقابلہ کے لیے ’’کرار غیر فرار ‘‘ درکار ہے ، اور جب تک ایسا مجاہد فراہم نہیں ہوگا یہودیوں کا قلعہ فتح نہیں ہوسکتا۔

۲۔ سرکاردوعالم ؐ نے اسلام و کفر کے ہر مقابلہ میں دفاعی انداز اختیار کیا کہ دشمن اپنے علاقہ کے قریب آجائے تو میدانِ جہاد میں قدم رکھیں۔ لیکن یہودیوں کے مقابلہ میں خیبر تک جانے کا ارادہ کرلیا اور تشریف لے گئے اور سارے مسلمان ساتھ گئے کہ سب کو احساس تھاکہ جنگی اقدامات کے لیے حالات پر نگاہ رکھناضروری ہے اور یہودی سازش کا جواب اپنے علاقہ میں ان کا انتظار کرنا نہیں ہے بلکہ ان کے علاقہ میں ان سے مقابلہ کرنا اور وہیں ان کی کمر کو توڑ دیناہے۔

آج کے مسلمان اس طرزِ عمل سے بھی سبق لینے کے لیے تیار نہیں ہیں اور جہاد کے بجائے یہودیوں سے ذلت آمیز صلح کی تدبیریں نکال رہے ہیںبلکہ ان کے لیے علاقہ خالی کرکے اپنے علاقہ کو ان کے تسلط میں دے دینا چاہتے ہیں جو سرکادوعالم ؐکے طرزِ عمل اور سنت و سیرت کی صریحی خلا ف ورزی ہے۔

۳۔ قرآن مجید نے صریحی طور پر اعلان کیا ہے کہ یہودی تمنائے موت نہیں کرسکتے۔ ان کا کام موت سے فرار کرناہے موت کی آرزو کرنا نہیں ہے اور مسلمان ان یہودیوں سے بھی فرار کررہے ہیں جن کی شان فرار کرناہے تو گویا یہ بھی قرآن مجید کے ارشادات سے کھلی ہوئی غفلت اور قرآن کی کھوکھلی اور بے جان تلاوت کا نتیجہ ہے۔

۴۔ استعمار کی قدیم ترین سازش یہ ہے کہ مسلمانوں کو اسلحوں میں اُلجھا دیا جائے ، اور جہاد کی حقیقی روح ’ ایمان و اعتماد ‘سے محروم بنادیا جائے۔ اسی لیے جب ایک مسلمان اسلحہ سے بے نیاز ہو کر میدان جہاد میں آگیا تو سب اس پر اعتراض کرنے لگے اور اس کی موت کو بھی گویا خودکشی کا درجہ دینے لگے۔ کفار کو اس سازش کا سب سے بڑافائدہ یہ ہوگاکہ اس طرح ان کے اسلحے بکتے رہیں گے اور مسلمانوں کو یہ احساس رہے گا کہ ہمارے پاس اسلحے انہیں سے خریدے ہوئے ہیں اور اُن کے پاس خود اپنے بنائے ہوئے ہیں لہٰذاان سے مقابلہ ممکن نہیں ہے۔

سوال یہ پیداہوتاہے کہ جب خریدا ہوا مال ، صاحبِ مال کے مال کے برابر نہیں ہوسکتا اور مقابلہ ممکن نہیں ہے تو مسلمانوں کاسرمایہ ضائع و برباد کرنے اور اسے کفار کی جیب میں ڈال دینے کا کیا فائدہ ہے ؟ اور یہ خریداری کی دوڑ کیوں نہیں ختم ہو رہی ہے ۔ صلح یا بیعت یا ضمیر فروشی کسی کام کے لیے اسلحہ کی خریداری کی ضرورت نہیںہے۔ وہ ہرحال میں ہوسکتی ہے اس کے لیے صرف ایمان کی کمزوری کی ضرورت ہے اور مسلمانوں کے پاس موجود ہے۔ سرکاردوعالم ؐ نے انہیں حالات کو نگاہ میں رکھنے کے بعد فاتح خیبر کے صفات میں کرار یت اور محبت خدا و رسول ؐ جیسے اوصاف کا ذکر کیاتھا اور اسلحہ و فوج کا ذکر نہیں آنے دیاتھا کہ اس طرح روح اسلام کمزورنہ ہوجائے اور مسلمان ایمان کے بجائے اسلحہ پر اعتماد نہ کرنے لگیں ۔

۵۔ یہودیوں کا طریقہ کار یہ بھی رہاہے کہ وہ قلعہ بند ہو کر مقابلہ کرتے ہیں اور اسلام اپنے علاقہ سے سیکڑوں میل دور جا کر مقابلہ کرتاہے کہ اس کے حوصلے کااندازہ بھی ہوجائے اور دشمن کے حوصلے پست ہوجائیں۔ لیکن مسلمانوں نے اس طرزِ عمل سے بھی فائدہ نہیں اٹھایا اور یہودیوں کامحاصرہ کرنے کے بجائے انہیں مزید قلعہ بنانے کے لیے زمین فراہم کرنے لگے ۔ خدا اس اسلام اور اس اُمت اسلامیہ پر رحم کرے۔

ضرورت ہے آج اسلام کے احیاء اور روح اسلام کی تازگی کی کہ یہودیوں سے صحیح طریقہ سے مقابلہ کیا جائے ، اس میں ’’کرار غیر فرار ‘‘ کے پیرولائے جائیں کہ اس کے بغیر یہ مقابلہ ممکن نہیں ہے۔ہمارا اسلام ان مجاہدین اسلام پر جو اسلحہ سے بے نیاز ایمان کی طاقت سے یہودیوں کو پسپا کررہے ہیں اور جن یہودیوں کے خوف سے ’’آہنی مردوں ‘‘ نے اپنا علاقہ چھوڑ دیا تھا انہیں اپنے علاقہ سے باہر نکلنے پر مجبور کررہے ہیں۔ مجاہدین اسلام زندہ بار ، فاتح خیبر زندہ باد ، یہودیت مردہ باد …!

٭…٭…٭


معراجِ رسول اکرم ؐ 


سبق ملا ہے یہ معراج مصطفی ؐ سے ہمیں 

کہ عالم بشریت کی زد میں ہے گردوں 

۲۷رجب کی شب عالم اسلام میں وہ عظیم رات ہے جسے ’’شب معراج پیغمبرؐ ‘‘ کہا جاتاہے ۔ معراج کی داستان قرآن مجید میں دو مقام پر تفصیل کے ساتھ بیان کی گئی ہے ۔ ایک مرتبہ سورۂ اسرا میںاور دوسری مرتبہ سورۂ والنجم میں …بعض علماء کرام نے انہیں خصوصیات کے ساتھ پیش نظر یہ راستہ اختیار کیا ہے کہ سرکاردو عالم ؐ کو کم ازکم دو مرتبہ معراج ہوئی ہے۔ ایک کا حال سورۂ اسراء میں بیان ہوا ہے جس کا ظاہری سفر مسجد اقصیٰ پر تمام ہوگیاتھا اور دوسری کا تذکرہ سورۂ والنجم میں ہے جہاں سدرۃ المنتہیٰ اور قاب قوسین تک کاتذکرہ ہے ۔ اس سلسلہ میں یہ احتمال بھی پایا جاتاہے کہ یہ دو سفر ہوں اور یہ احتمال بھی ہے کہ ایک ہی سفر کے دو مرحلہ ہوں ایک مرحلہ مسجد اقصیٰ پر تمام ہوا ہو ، اور دوسرا مرحلہ مسجد اقصیٰ سے شروع ہوا ہو اور عرش اعظم پر تمام ہوا ہو ۔ بہرحال صورت حال واقعہ کچھ بھی ہو ، نہ سرکارؓ کی معراج میں کوئی شک ہوسکتاہے اور نہ روایات کے پیش نظر تعدد معراج میں کوئی شک کیا جاسکتاہے۔

مسئلہ صرف یہ ہے کہ اس معراج کا مقصد کیاتھا اور اس کے تذکرہ کی ضرورت کیا تھی ! ’’عرش نشین ‘‘ پیغمبر ؐ آسماں پر چلا گیا تو یہ کوئی مسئلہ نہیں ہے اور رب کریم نے اسے اپنی بارگاہ میں بلا لیا تو یہ کوئی جائے حیرت نہیں ہے اور اسے کچھ آیات اور نشانیاں بھی ، دکھلا دی گئیں تو یہ بھی بظاہر کوئی مسئلہ نہیں ہے ، یہ حبیب اور محبوب کے درمیان کامسئلہ ہے ۔ وہ زندگی بھر وحی کے ذریعہ مخفی گفتگو کرتا رہااور اس کے درمیان راز و نیاز کا سلسلہ ہمیشہ قائم رہا تو یہ اس کی محبت اور عنایت کا تقاضا ہی تھا ، اس سے اُمت کا کیا تعلق ہے ؟ لیکن قرآن مجید میں اس تذکرۂ معراج کا محفوظ ہونا اور پھر مختلف مقامات پر محفوظ ہونا اس بات کی علامت ہے کہ قدرت اس تذکرہ کو اہلِ دنیا تک پہنچانا چاہتی ہے اور اس کے ذریعہ عالم انسانیت کو درس زندگی دینا چاہتی ہے۔

علامہ اقبال ؒ نے تذکرۂ معراج سے یہ سبق لیا ہے کہ عالم بشریت کی زد میں ہے گردوں…لیکن اس زد میں آنے کا مقصد کیا ہے اور اس کا ماحصل کیا ہے اس کی وضاحت نہیں کی ہے اور شاید اس کا راز یہ ہے کہ وہ اپنے دور میں مسلمانوں کا جمود توڑنا چاہتے تھے اور ان میں خود اعتمادی اور خود کو بیدار کرنا چاہتے تھے ۔ لہٰذا انہوں نے ذکر معراج سے فائدہ اٹھاتے ہوئے اُمت اسلامیہ کو ہوشیار کردیا کہ بشر کا کام خاک سے وابستہ رہنا نہیں ہے ۔ اس کا کام ارتقاء ہے اور اس کی منزل بلند ہے۔ اس کا فرض اپنے کو اس طرح اونچا کرناہے جس طرح معراج مصطفی نے اونچا ہونا سکھایا ہے۔ 

لیکن علامہ اقبال نے اس نکتہ کو نظر انداز کردیا کہ قرآن مجید نے بشریت کی معراج کا ذکر نہیں کیاہے او رنہ قدرت نے ملائکہ کو اس نکتہ کی طرف متوجہ کیا ہے کہ تم ایک مقام پر ٹھہر جاتے ہو اور بشر آگے نکل جاتاہے…بلکہ قدرت نے مقام محبت و محبوبیت کا بھی ذکر نہیں کیا ہے کہ یہ سب آثار محبت اور آثار محبوبیت ہیں …بلکہ قدرت نے مقام محبت و محبوبیت کا بھی ذکر نہیں کیا ہے کہ یہ سب آثار محبت اور محبوبیت ہیں …اس نے تو اسریٰ بعبدہ کہہ کر مقامِ عبدیت کا اعلان کیا ہے کہ آج کا جانے والا اور عرش اعظم تک جانے والا، سید الملائکہ سے بہت آگے جانے والا انبیاء کرام کی امامت کرنے والا ایک عبد ، بندہ خدا ہے جس کا مقام عبدیت میں اس قدربلند ہے کہ وہاں تک کسی کی رسائی نہیں ہے ،تاکہ بندگانِ خدا میں شعور بندگی پیدا ہواو روہ مقام عبدیت کو پہچانیں ، انہیں اندازہ ہو کہ بندہ مقام بندگی میں کامل ہوتاہے تو عرش و کرسی کی بلندی تک پہنچ جاتاہے۔ چاہے صاحبِ معراج بن کر پہنچ جائے یا ’’لہجہ ‘‘ گفتگو کا نمونہ بن کر پہنچ جائے ،اور یہی وہ بات ہے جس کا تذکرہ قرآن مجید کے لیے ضروری تھا کہ وہ رب العالمین کی ’’کتاب تربیت‘‘ ہے اور اس کے ذریعہ پروردگار نے اپنے بندوں کی فکری اور ذہنی تربیت کاانتظام کیاہے ۔ اس کا فرض ہے کہ اپنے دامن میں ایسے تذکرہ کو محفوظ رکھے جس سے مقام بندگی کی عظمت کااندازہ ہو ، اور انسان کا شعور بندگی بیدارہو…وہ بندۂ خدا بنے اور بندگانِ خدا میں شامل ہوجائے ورنہ سرکاردوعالمؐ کے لیے معراج میں جانا نہ کوئی کمال ہے نہ کوئی انوکھی بات کہ اس کے تذکرہ کو اس شدو مد کے ساتھ بیان کیا جائے اور اسے مختلف مقامات پر تفصیل کے ساتھ محفوظ کیاجائے۔ آیت اسراء نے معراج کے جن خصوصیات کی طرف اشارہ کیا ہے ان کا خلاصہ بھی درج ذیل ہے :

۱۔ آیت اسراء کی ابتداء غیبت کے عنوان سے ہوئی ہے۔ ’’اسریٰ بعبدہ ‘‘ اور عبدیت کے مسجداقصیٰ تک پہنچنے کے بعد تکلم کا عنوان پیدا ہوگیاہے۔ ’’بارکنا ۔لنریہ آیاتنا…اس کے بعد جب سفر تمام ہوجاتاہے اور تذکرۂ معراج بندگی ختم ہوجاتاہے تو پھر لہجۂ اول واپس آجاتاہے۔

اس انداز بیان میں یہ واضح اشارہ ملتاہے کہ عبدیت کی معراج حقیقتاً خدا کاغیبت سے نکل کر منزل شہود و حضور میں آجاناہے اور اس کے بغیر بندگی ،بندگی کہے جانے کے قابل نہیں ہے ۔ 

سورۂ حمد میں بھی اسی نکتہ کی طرف اشارہ کیاگیاہے کہ آغازِ بیان میں خداکی غائبانہ حمد ہے۔ اس کے بعد جب بندگی کا ذکر آیا تو لہجہ ’’اِیَّاکَ نَعْبُدُ ‘‘ ہوگیا ، اور منزل شہود و حضور سامنے آگئی اور گویا خدائے غائب بندے کی نگاہوں کے سامنے آگیا، اور یہی بات مولائے کائنات نے اس وقت فرمائی تھی جب ذعلب یمانی نے سوال کیاتھاکہ یاعلی ؑ !کیا آپ نے اس خدا کو دیکھاہے جس کی بندگی کرتے ہیں ؟ تو آپ نے فرمایا تھا ’’کَیْفَ اَعْبُدُرَبَّالَمْ اَرَہٗ‘‘میں اس خدا کی بندگی کیونکر کرسکتاہوں جس کو دیکھانہ ہو …یعنی بندگی کاقوام حضور و شہود سے ہے ، غائب کی بندگی نہیں ہوتی ہے۔ ان دیکھی عبادت عبادت نہیں ہے ۔ عبادت اور بندگی کی شان یہ ہے کہ معبود کا جلوہ نگاہوں کے سامنے رہے یہ اور بات ہے کہ اس کا مشاہدہ مادی آنکھوں سے نہیں ہوتاہے وہ دل کی آنکھوں اور ایمان کے نور سے دیکھا جاتاہے۔

۲۔ معراج پیغمبر ؐ نے یہ بھی واضح کردیا ہے کہ بندگی میں یہ صلاحیت بھی پائی جاتی ہے کہ وہ آلات واسباب کے بغیر آسمانوں کی طرف بلند ہوسکتی ہے ۔ بندگی میں کمزوری ہوتی ہے تو آلات و اسباب تلاش کیے جاتے ہیں …اور بندگی کامل ہوتی ہے تو عروجِ بشرآلات کا محتاج نہیں رہ جاتاہے۔

جنگ خیبر میں مولائے کائنات کا دوش ہوا پر بلند ہونا اسی معراجِ بندگی کا ایک نمونہ تھااور علی ؑ کے لیے یہ بھی کوئی کمال نہیں تھاکہ جو انسان دوشِ پیغمبرؐ پر بلند ہوسکتاہے اس کے لیے دوشِ ہواپر بلند ہونا کیا مقام رکھتاہے۔

حکیم الٰہی نے حضرت عیسیٰ کے تذکرہ کے موقع پر فرمایاتھا کہ ’’اگر ان کا یقین اور زیادہ بلند ہوجاتا تو وہ پانی کے بجائے ہوا پر چلنے لگتے ۔ ‘‘ گویا کمالِ یقین کمالِ بندگی کی ایک نشانی ہے کہ جس کا جتنا یقین کامل ھوگا اتنا ہی اس کی بندگی میں اضافہ ہوتاجائے گا اور جب ’’لَوْکَشِفَ ‘‘کی منزل آجائے گی تو ایک ضربت ثقلین کی عبادت پر بھاری ہوجائے گی ۔

۳۔ سفر معراج سے یہ بھی واضح ہوجاتاہے کہ عبدیت کے لیے زمان و مکان کی کوئی حیثیت نہیں ہے ۔ بندہ کم سے کم وقت میں بھی طویل ترین فاصلہ طے کرسکتاہے اور اس کی عظمت کے لیے مکہ و مدینہ کوئی منزل نہیں ہے ۔ وہ زمین پر بھی رہ سکتاہے اور آسمان پر بھی۔ مسجد الحرام میں بھی عبادت کرسکتاہے اور مسجد اقصیٰ میں بھی۔ وہ زمین پر بھی امامت کرسکتاہے اور بزم انبیاء میں بھی۔

۴۔ معراج نے اس حقیقت کو بھی واضح کردیا ہے کہ مسلمان کے لیے مسجد الحرام اور مسجداقصیٰ دو الگ چیزیں نہیں ہیں۔ مسلمانوں کے رسول ؐ نے ایک نماز مسجد الحرام میں ادا کی ہے ، اور ایک مسجد اقصیٰ میں …مسجد اقصیٰ کی حیثیت قبلہ کی رہے یا نہ رہے اس کی عظمت معراج پیغمبرؐ کی نشانی ہے اور اس کا تحفظ ہر مسلمان کا فرض ہے ۔ اس کی طرف سے آنکھیں بند کرکے اسے یہودیوں کے حوالہ کردینے کی خفیہ سازش کرنا معراج پیغمبرؐ کی عظمت کا انکار اور سرکاردوعالم ؐ سے کھلی ہوئی غداری ہے۔ ایسے غداروں کو نہ’’ مردآہن ‘‘کہاجاسکتاہے نہ ’’مردمومن ‘‘ ۔ مردمومن شعائر ایمان کا تحفظ کرتاہے۔شوقِ حکومت میں ایمان کا سودا نہیں کرتاہے۔

۵۔ سرکار دوعالم ؐ کا انبیاء کرام کو نماز پڑھانا علامت ہے کہ اسلام کے آنے کے بعد کسی قانون یا شریعت کی کوئی جگہ نہیں ہے۔ اب سب کو اسی ایک قانون کا اتباع کرناہے اور جملہ صاحبانِ شریعت کو اسی قانون کے تحت بندگی پروردگار کرناہے۔ بندگی بندگی ہے تو اس میں شخصیت کی گنجائش نہیں ہے۔

انبیاء کرام بھی اسی جذبہ کے تحت مامومین کی صفوں میں کھڑے ہوگئے کہ جب میں صاحبِ شریعت تھاتو اپنی شریعت کے مطابق بندگی کرتاتھا اور جب آخری صاحبِ شریعت آگیا تو اب اس کی شریعت کے مطابق بندگی کرنا ہوگی۔ اور اس کاایک نمایاں منظر اس دن دیکھنے میں آئے گا جب آخری شریعت کا وارث امام جماعت ہوگا اور حضرت عیسیٰ بن مریم اس کے پیچھے نماز ادا کررہے ہوں گے۔

معراج  پیغمبرؐ کے سلسلہ میں یہ بات بھی تشنہ بیان نہ رہ جائے کہ سفر معراج کاسلسلہ جناب اُم ہانی بنت ابی طالب ؑ کے گھر سے شروع ہوا ہے اور اس کے خاتمہ پر میزبانی یا ترجمانی کے فرائض علی ؑ بن ابی طالب نے انجام دیے ہیں اور مرسل اعظم ؐ سے گفتگو انہیں کے لہجہ میں ہوئی ہے۔ یعنی معراج کی ابتدااور انتہا دونوں میں ابو طالب ؑکی اولاد کا حصہ ہے ۔ اب اس سے زیادہ خوش قسمتی کیا ہوگی کہ انسان کی تاریخِ عظمت ، عظمتِ پیغمبرؐ سے مل جائے اور اُس کے گھرانے کے تذکرہ کے بغیر تذکرۂ معراج رسول ؐ بھی ناتمام رہ جائے۔ والحمد للہ أولاًوآخراً۔

سیرت النبی الاعظمﷺ

اس وقت آپ کے سامنے آستان قدس امام رضا علیہ السلام کی طرف سے شائع کیے جانے والے ایک رسالے کا خلاصہ پیش کیا جارہاہے ۔ جس میں سرورکائنات حضرت محمد مصطفیؐ کی سیرت مبارکہ پر لکھی جانے والی کتابوں کی مختصرفہرست پیش کی گئی ہے ۔ اس اشاعت کا مقصد ریسرچ اسکالرزکے لیے مطالعہ کی سہولت فراہم کرنابھی ہے اور تفرقہ پرواز عناصر کی تردید بھی ہے ۔ جن کا خیال ہے کہ ملت شیعہ نے سیرت پیغمبرؐ پر کوئی کام نہیں کیاہے یا شیعوں کا عقیدہ معاذ اللہ نبوت مرسلِ اعظمؐ پر نہیں ہے ۔ فہرست میں دونوں فریق کے علماء کی کتابوں کا تذکرہ ہے لیکن اہلِ نظر کے درمیان بخوبی محسوس کرسکتے ہیں کہ علماء شیعہ نے روزِ اول سے سیرت و کردار مرسل اعظمؐ پر کس قدر کام کیاہے اور کتنی عرق ریزی اور جانفشانی سے کام کیاہے۔ 


نقشِ حیات حضرت علی ؑ بن ابی طالب ؑ




ولادت ۱۳رجب ۳ھ عام الفیل

شہادت ۲۱رمضان ۴۰ھ

نقشِ زندگانی حضرت امیرالمؤمنین علیہ السلام 


۳۰ھ ؁عام الفیل جب سرکار دوعالم ؐ کی عمر مقدس ۳۰ سال کے قریب تھی اور اعلانِ رسالت کے لمحات قریب تر ہوتے جارہے تھے۔ اسلام کوایک عظیم مدد گار اور رسول اکرم ؐ کو دعوت دین کے لیے ایک بے نظیرموید کی ضرورت تھی …رب العالمین نے جناب ابو طالب کو ایک اور فرزند عنایت فرمایا جس کی ولادت کا انداز تمام دوسری اولاد سے بالکل مختلف تھا۔ اب تک تمام فرزنداپنے گھر میں پیدا ہو رہے تھے یہاں تک کہ خود سرکار دو عالم ؐ کی ولادت بھی شعب ابی طالب میںہوئی تھی …لیکن جب اس فرزندکی ولادت کاوقت آیا تو جناب فاطمہ بنت اسد نے محلہ یا خاندان کی عورتوں کو مدد کے لیے طلب کرنے کے بجائے خود خانۂ خدا کا رُخ کیا اور بروایت یزید بن قعنب اپنے شکم اقدس کو دیوارِ کعبہ سے مَس کرکے دعا کی ’’خدایا میں تجھ پر اور تیرے رسولوں پر اور تیری کتابوں پر ایمان رکھتی ہوں۔ میں اپنے جد ابراہیم خلیلؑ کی تصدیق کرنے والی ہوں۔ تجھے اس گھر ،اس کے بانی اور اس مولود کا واسطہ جو میرے شکم میں ہے میری اس مشکل کو آسان کردے ۔ ‘‘ جس کے بعد دیوارکعبہ شگافتہ ہوگئی اور جناب فاطمہ بنت اسدخانۂ کعبہ کے اندر داخل ہوگئیں اور جناب ابوطالب کے اس عظیم فرزندکی ولادت ہوئی ۔ جناب فاطمہ تین دن خانۂ کعبہ میں مقیم رہیں اور آخرمیں باہر آئیںتو رسول اکرم ؐ استقبال کے لیے آئے اور بچہ کو گود میں لیا تو بچہ نے آنکھیں کھول دیں فرمایا کہ ’’تونے اپنی نگاہوں کے لیے میرا انتخاب کیاہے اور میں نے اپنے علم کے لیے تیرا انتخاب کیاہے…اور اس طرح بنت اسد کے ایمان ابو طالب کے شرف، فرزند کے کمالات اور نبوت کے اعزاز کا مکمل اعلان ہوگیا۔

ابتدائی طور پر ماں نے حیدر نام پسند کیا، باپ نے اسد قرار دیا اور اہلِ خاندان نے زید نام رکنا چاہا لیکن ابو طالب کی دعا پر آسمان سے ایک تختی نازل ہوئی جس پر مرقوم تھا کہ ’’اس کا نام، نامِ خدا پر علیؑ رکھو ، تاکہ خدا کی برکت سے اس کی بلندی برقرار رہے اور اس کی بقا سے نام خدا کی بقا وابستہ رہے۔‘‘

آپ کے القاب بے شمار ہیں جن میں عالم اسلام کاپسندیدہ ترین لقب ’’کرم اللہ وجہہ ‘‘ ہے ، جو اس امر کی علامت ہے کہ عالمِ اسلام میں آپ کی تنہا ذات گرامی ہے جس نے بتوں کے آگے سجدہ نہیں کیا ۔ اور خود مولائے کائنات کا محبوب ترین لقب ’’ابو تراب ‘‘ تھا جس سے آپ کی عظمت اور خاکساری دونوں کااظہار ہوتاتھا۔

تربیت کا کام خانۂ کعبہ ہی سے رسول اکرم ؐ نے سنبھال لیاتھا اور وہی خانۂ خدا سے آکر لے گئے تھے جب کہ بظاہر ابو طالب کو خبر بھی نہیں تھی ۔ اس کے بعد آپ نے مسلسل اپنے ساتھ رکھا اور اپنے کمالات کامخزن و مصدر قرار دیتے رہے یہاں تک کہ اپنے کوشہر علم اور علیؑ کو اس کادروازہ قرار دے دیا۔ 

معنوی رشتہ کے علاوہ بھی ابوطالب کے قلیل المال اور کثیر العیال ہونے کی بناپر جب ان کی اولاد کی کفالت کا کام تقسیم کیا گیا تو آپ نے علیؑ کو اپنے حصہ میں لے لیا اور اس طرح شب و روز اپنے ساتھ رکھا اور کبھی ’’زقّنی رسول اللہ زقاً ‘‘کامرقع پیش کیا اور کبھی کنت اتبعہ اتباع الفصیل لامہ ‘‘کا منظر نمایاں کیا۔

رسول اکرم ؐ کے زیر سایہ دس سال گزر گئے تو وحی الٰہی نے بعثت کا اعلان کرایا ۔ اور اب رسول اکرم ؐ کو واقعاً ایک مد د گار کی ضرورت پیش آئی۔ ادھر جناب ابو طالب نے اپنی اولاد جعفر اور علی ؑ دونوںکو یہ تاکید کررکھی تھی کہ منزل عبادت میں بھی اپنے ابن عم کا ساتھ نہ چھوڑیں اور دونوں فرزند برابر باپ کی نصیحت پر عمل کرتے رہے۔

تین سال کی خفیہ تبلیغ کے بعد جب اہل عشیرہ وقبیلہ کو دعوت دینے کا حکم آیا تو رسول اکرم ؐ نے حضرت علی ؑ کو ہی حکم دیا کہ دعوت کاانتظام کریں اور قبیلہ والوں کو مدعو کریں ۔ چنانچہ حضرت علی ؑ نے اس فرض کو انجام دیا اور ۴۰ افراد کو مدعو کرلیا ۔ کھانے کے بعد جب پیغام پیش کرنے کا وقت آیا تو ابو جہل نے جادوگری کا شاخسانہ چھیڑ دیا اور بھاگنے لگے۔ آپ نے دوسرے دن کے لیے پھر مدعو کردیا اور آخرکار اپنا اعلان پیش کردیا جس کے لیے ناصرومدد گار کا مطالبہ بھی کیا اور وصایت ووزارت کا وعدہ بھی کیا لیکن کسی نے بھی ساتھ نہ دیاصرف حضرت علی ؑ نے تائید و تصدیق کا اعلان کیا جس پر آپ نے ان کی وصایت ووزارت و خلافت کاپہلا اعلان کردیا اور ابو طالب کو ان کے احسانات کا پہلا صلہ مل گیا۔ 

واضح رہے کہ اس دعوت اول میں نہ اسلام کے مشہور ومعروف افراد دعوت دینے والوں میں تھے اور نہ شرکت کرنے والوں میں …اور نہ تائید و تصدیق کرنے والوں میں …یہ تو تاریخ کی کرامت ہے کہ جن کاکہیں وجود نہ تھا ۔ وہ ذمہ داریِ اسلام میں اول ہوگئے اور جس نے سب سے پہلے اس بوجھ کو سنبھالاتھا اسے آخر بنادیا گیا اور آخر بھی صحیح معنوں میں نہیں تسلیم کیاگیا۔

اس کے بعد عمومی دعوت کا مرحلہ سامنے آیا تو علی ؑ حسب وعدہ رسول اکرم ؐ کے ساتھ رہے۔ یہاں تک کہ شعب ابی طلب کی سہ سالہ زندگی میں بھی ابو طالب کامستقل طریقہ یہ رہاکہ رات کے وقت رسول ؐ کو ہٹا کر ان کی جگہ علی ؑ کو لٹادیتے تھے تاکہ شب کے وقت حملہ ہوجائے تو میرا بیٹا قربان ہوجائے لیکن رسول اکرم ؐ کو کوئیء نقصان نہ پہنچے اور اس طرح فداکاری اور جاں نثاری علی ؑ کی زندگی کا امتیاز بن گئی اور قدرت نے ابو طالب کی وفات کے بعد بھی شب ہجرت تک اسی انداز قربانی کو برقرار رکھا اور اپنے رسول ؐ کو اسی انداز سے بچایا جس کی طرح روز اول ابو طالب نے ڈالی تھی اور جو طریقہ تاریخ میں ابو طالب کے اولیات میں شامل تھا۔

شعب ابی طالب ؑ کی تین سالہ مسلسل زحمتوں کے نتیجہ میں  ۱۰ھ؁بعثت میں ابو طالب نے انتقال فرمایا ، جن کے انتقال پر رسول اکرم ؐ نے جنازہ میں شرکت بھی کی اور نوحہ بھی پڑھا اور ان کے احسانات کا تذکرہ بھی کرتے رہے ۔ اور حضرت علی ؑ کی ذمہ داریوں میں مزید اضافہ ہوگیا کہ باپ کا کام بھی فرزند ہی کے ذمہ آگیا اور حضرت علی ؑ اسے بھی بخوبی انجام دیتے رہے۔ اُدھر جناب خدیجہ ؓ کا بھی انتقال ہوگیا جو اسلام کی پہلی محسنہ اور خواتین میں پہلی مومنہ اور حضرت علی ؑ کے ساتھ نماز جماعت میں شرکت کرنے والی پہلی عبادت گزار خاتون تھیں۔

پیغمبر ؐ کے دو مددگاروں کے ایک ساتھ انتقال کرجانے کے بعد قدرت نے ہجرت کا حکم دے دیا اور  ۱۳ھ؁بعثت میں رسول اکرم ؐ نے مکہ سے مدینہ کا رخ کیا ۔ اس موقع پر حکم خدا سے حضرت علی ؑ کو اپنے بستر پر لٹادیا اور وہ رات بھر چین سے تلوار وں کی چھائوں میں سوتے رہے جس سونے کو خدا نے اپنی مرضی کے عوض خرید لیا اور حضرت علی ؑ کو تاریخ میں ایک نیا امتیاز حاصل ہوگیا۔

رسول اکرم ؐ کی ہجرت کے بعد حضرت علی ؑ نے تمام کفار کی امانتوں کو واپس کیا اور فاطمہ بنت پیغمبر ؐ،فاطمہ بنت اسد اور فاطمہ بنت زبیر جیسی محترم خواتین کا قافلہ لے کر مدینہ کی طرف چلے۔ راستہ میں کھسیائے ہوئے کفار نے مزاحمت کی اور آپ نے شدید مقابلہ کرکے اپنے کو رسول اکرم ؐ تک پہنچادیا۔

اُدھر رسول اکرم ؐ مدینہ کے باہر آپ کا انتظار کررہے تھے او رآپ کے بغیر مدینہ کے محاذ پر تبلیغ کا کام نہیں شروع کرنا چاہتے تھے۔ چنانچہ آپ کے آنے کے بعد اسلام کی پہلی مسجد کی تعمیر کا کام انجام پایا جو حضرت علی ؑ کے ہاتھوں انجام پایا اور خدا کے فضل سے تمام مسلمان اس میں نماز ادا کرنے کو بہترین کارخیر تصورکرتے ہیں اور ابھی تک اسے کسی تعصب کا نشانہ نہیں بنایا گیا۔

مدینہ میں مستقر ہونا تھاکہ کفارمکہ کی طرف سے مزاحمت شروع ہوگئی اور آپ نے جواب دینا شروع کردیا لیکن بڑامعرکہ بدر کے میدان میں پیش آیا جہاں مدینہ سے تقریباً ۷۰میل دور لشکر اسلام میں ۳۱۳نہتے افراد تھے اور لشکر کفار میں ۹۵مسلح سپاہی ، رات کے وقت مسلمان پیاسے تو بدر کے کنویں سے پانی لا کر سارے لشکر کو آپ ہی نے سیراب کیا جس پر جبرئیل و میکائیل و اسرافیل نے ایک ایک ہزار فرشتوں کے ساتھ آپ کا استقبال کیا اور آپ کو سلام کیا۔

۱۷رمضان   ۲ھ؁کو یہ معرکہ پیش آیا تو جنگ کے خاتمہ پر ۷۰ کفار قتل ہوئے اور ۷۰اسیر ہوئے۔ ان متقولین میں سے ۳۵تنہا حضرت علی ؑ کے مارے ہوئے تھے اور ۳۵کے قتل میں آپ کی امداد شامل تھی ۔ اگرچہ مسلمانوں کا یہ عالم تھاکہ فرشتوں کی امداد کا وعدہ نہ ہوجاتا تو شائد کوئی ثابت قدم نہ رہ سکتا۔

بدر کی فتح کے بعد قدرت نے علی ؑ کو اس عظیم کارنمایاں کاانعام دیا اور یکم ذی الحجہ کو حضرت علی ؑ کا عقد جناب فاطمہ ؑ سے ہوگیا۔ جن کی خواستگاری کرنے والے بڑے بڑے صحابۂ کرام بھی تھے لیکن قدرت نے فیصلہ کردیا کہ نور کا عقد صرف نور سے ہوسکتاہے اور پھر رسول اکرم ؐ نے فرمادیا کہ علی ؑ نہ ہوتے تو آدم وغیرہ آدم میں کوئی میری بیٹی فاطمہ ؑ کا ہمسر نہ ہوتا۔ یہ نورانی رشتہ زمین پر بھی انجام پایا اور عرش اعظم پر بھی انجام دیا گیا۔

مہر کے سلسلہ میں رسول اکرم ؐ کے مطالبہ پر علی ؑ نے اپنی زرہ بیچ کر زہراؑ کا مہر ادا کیا اور رسول اکرم ؐ نے اسی مہر میں سے ۶۳درہم کا سامان جہیز خرید کر اپنی بیٹی کو رخصت کردیا اور اسلام میں شادی کا بہترین تصور اور سادگی کا عظیم ترین مرقع سامنے آگیا جس پر کسی بھی غریب اور فقیر کو اسلامی نظام سے شکوہ کرنے کا حق نہیں ہے کہ اگر نبی کریم ؐ کی بیٹی کا مہر۵۰۰ درہ ہوسکتاہے تو دوسرے شخص کو زیادہ مہرکے مطالبہ کا کیا حق ہے ؟ اور اگر نبی ؐ کا داماد ۶۳درہم کے جہیز پر گزار ا کرسکتاہے جو اسی کے مہر سے خریدا گیا ہے تو دوسرے کسی داماد کو فرمائشیں کرنے کا کیا جواز ہے ؟ کیا نبی ؐ کی بیٹی سے عظیم تر کسی کی بیٹی یا نبی کے داماد سے بالا تر کسی کا بھی داماد ہوسکتاہے؟

۳ھ ؁میں کفا رنے بدر کی شکست کا بدلہ لینے کا پروگرام بنایا اور تین ہزار کے لشکر سے مدینہ پر حملہ کردیا۔ حضرت علی ؑ اور چند دیگر مخلص اصحاب نے میدان احد فتح کرلیاتھا لیکن بعض اصحاب کی طمع دنیا اور مخالفت رسول ؐ نے جنگ کا نقشہ بدل دیا اور صورت حال اتنی خراب ہوگئی کہ رسول اکرم ؐ کا چہرہ مبارک زخمی ہوگیا اور مسلمان اپنے پیغمبر ؐ کو چھوڑ کر احد کی پہاڑیوں پر اُچکنے لگے …صرف دو تین افراد تھے جو جان کی بازی لگائے رہے اور حضرت حمزہ و مصعب جیسے افرادکی شہادت کے بعد تنہا حضرت علی ؑ دفاع کرتے رہے اور آخرمیں انہوںنے ہی دختر پیغمبر حضرت فاطمہؑ زہرا کی مدد سے رسول اکرم ؐ کے زخموں کے علاج کا انتظام کیا ۔ اس جنگ میں شہادت کی سعادت حضرت حمزہ کو نصیب ہوئی کہ آپ سیدالشہداء قرار پائے ، اور فتح کا سہرا حضرت علی ؑ کے سر بندھا کہ وہ تنہا مدافع رسول قرار پائے ۔ معاویہ کی ماں اور ابوسفیان کی بیوی ہندہ نے جناب حمزہ کی لاش کے ساتھ وہ برتائو کیا کہ رسول اکرم ؐ مدتوں روتے رہے۔

انفرادی طور پر شکست کے بعد کفار نے یہودیوں سے مل کر مدینہ پر حملہ کرنے کا پروگرام بنایا اور اس طرح  ۵ ھ؁میں جنگ احزاب پیش آئی ۔ رسول اکرم ؐ نے مدینہ کے گرد سلمان ؓ کے مشورہ سے خندق تیار کرادی لیکن چند سربراہان کفار خندق پار کرکے آگئے اور لشکر اسلام پر غضب کا ہراس طاری ہوگیا۔ حضرت عمر ؓ عمرو بن عبدود کی تعریف کرکے مسلمانوں کے حوصلے پست کرنے لگے اور باقی اصحاب نے سراٹھانے کابھی ارادہ نہیں کیا لیکن حضرت علی ؑ نے میدان میں عمرو کا مقابلہ کرکے اسے تہ تیغ کردیا اور رسول اکرم ؐ نے اس ضربت کو ثقلین کی عبادت سے زیادہ وزنی قرار دے دیا کہ اس وقت اسلام وفکر کا معرکہ تھا اور کل ایمان کل کفر کی زد پر تھا۔ رب العالمین نے امداد کی اور کل ایمان نے کل کفر پر غلبہ حاصل کرلیا۔

شوال  ۵ ھ ؁ میں جنگوں سے قدر ےفرصت پانے کے بعد مسلمانوں کے تقاضے پر رسول اکرم ؐ نے ذی قعدہ  ۶ ھ ؁میں عمرہ کا ارادہ کیا اور کفار مکہ کو اطلاع کردی کہ ہمارا جنگ کا کوئی ارادہ نہیں ہے لیکن انہوںنے مکہ میں داخلہ سے روک دیا اور رسول اکرم ؐ بھی اس امر پر راضی ہوگئے کہ عمرہ آئندہ سال انجام دیں گے اور صلح نامہ مرتب کرکے واپس تشریف لے آئے۔ صلح نامہ کی کتابت کا کام بھی حضرت علی ؑ ہی نے انجام دیا اور اسلام کا معرکہ قلم بھی انہیں کے ہاتھوں سر ہوا ،جب کہ اس صلح کی ظاہری کمزوری کو دیکھ کر حضرت عمر ؓ کو رسول اکرم ؐ کی رسالت میں بھی شک ہوگیا تھا اور بمشکل تمام حضرت ابو بکر ؓ کے سمجھانے سے بات سمجھ میں آئی کہ عام طور سے انہیں اسلامی حقائق انہیں کے بیان کے بعد سمجھ میں آتے تھے ۔

۷ھ ؁میں مدینہ سے نکالے ہوئے یہودیوں نے خیبر کے یہودیوں سے مل کر سازش کی ، اور اسلام سے انتقام لینے کا پروگرام بنایا تو رسول اکرم ؐ خیبر کے یہودیوں کی سرکوبی کے لیے مقام خیبر تک پہنچ گئے اور قلعوں کا محاصرہ کرلیا ۔ دو تین دن تک حضرت ابوبکرؓ و عمر ؓ زور آزمائی کرتے رہے لیکن میدان سے فرار کے علاوہ کچھ ہاتھ نہ آیا تو رسول اکرم ؐ نے باقاعدہ اعلان کردیا کہ ’’کل اُسے علم دوں گا جو مردمیدان ، کرار فرار اور محب ومحبوب خدا و رسول ؐ ہوگا۔ ‘‘ دوسرے دن علم لشکر حضرت علی ؑ کے حوالے کیا اور انہوںنے حارث وغتر و مرحب جیسے پہلوانوں کا خاتمہ کرکے خیبر کو فتح کرلیا اور ہمیشہ ہمیشہ کے لیے فاتح خیبر قرار پاگئے۔

خیبر کی فتح کے بعد فتوحات کی جملہ قسمیں مکمل ہوگئیں اور اسلام نے کفر، شرک ، یہودیت سب کو شکست دے دی تو ذی قعدہ  ۷ ھ ؁میں عمرۃ القضاء کا پروگرام بنا اور رسول اکرم ؐایک بڑی جماعت کے ساتھ عمرہ کے لیے تشریف لے گئے ۔ حضرت علی ؑ نے مکہ خالی کرایا اور مسلمانوں نے باقاعدہ طور پر عمرہ ادا کیا اور سکون کے ساتھ واپس چلے گئے۔

۸ھ ؁ میں مکہ میں رسول اکرم ؐ کے حلیف بنی خزاعہ کے ایک فرد کو عین حرمِ خدا میں قتل کردیا گیا تو آپ اپنے حلیفوں کی فریادپر دس ہزار کا لشکر لے کر روانہ ہوگئے۔ رمضان  ۸ ھ ؁میں روانگی عمل میں آئی اور مکہ پہنچ کر آپ ؐ نہایت شان کے ساتھ مکہ میں داخل ہوئے اس طرح کہ احساسِ شکست و ذلت نے ابو سفیان ومعایہ جیسے افراد کو مسلمان بنادیا اور آپ نے خانۂ خدا میں نماز ادا کرنے کے بعد حضرت علی ؑ کو اپنے کاندھوں پر بلند کرکے طاقِ کعبہ سے تمام بُت گروا دیے اور اس طرح حضرت ’’شاہ بت شکن ‘‘ قرار پاگئے۔

۱۰شوال  ۸ھ؁کو جنگ حنین پیش آئی جن میں مسلمانوں کی تعداد بارہ ہزار تھی جس کی بنا پر ان میں غرور فتح پیدا ہوگیا لیکن آخرمیں سب نے فرار اختیار کیا اور بہ مشکل تمام واپس آئے تو ۷۰کفار قتل ہوئے اور چار مسلمان اور اس فتح کا سہرا بھی حضرت علی ؑ ہی کے سر رہا ورنہ میدان جنگ صحابہ کرام ؓ سے خالی ہوچکاتھا۔

۹ھ؁ میں ہرقل روم کی تیاریوں کی خبر پا کر آپ نے تمام مسلمانوں کو جہاد کا حکم دے دیا اور عظیم قافلہ لے کر نکل پڑے۔ لیکن چونکہ آپ کے علم میں تھاکہ دشمن میں مقابلہ کا حوصلہ نہیں اور جنگ کی نوبت نہ آئے گی اس لیے حضرت علی ؑ کو مدینہ میں چھوڑ دیا اور یہ تاریخی اعلان کردیا کہ ’’تمہارا وہی مرتبہ ہے جو موسیٰ کے لیے ہارون کاتھا۔ صرف میرے بعد کوئی نبی ہونے والا نہیں ہے ۔ ‘‘

تبوک کی اس بلا جنگ کامیابی کے بعد تبلیغ سورۂ برأت کا مرحلہ پیش آیا ، جس کا م پر پہلے حضرت ابو بکر ؓ مامور ہوئے ۔ اس کے بعد وحی الٰہی نے انہیں واپس کرکے یہ کام حضرت علی ؑ کے سپرد کیا اور انہوںنے حج اکبر کے موقع پر برأت مشرکین کا اعلان کردیا جو علی ؑ والوں کا آج تک شعار ہے اور جس سے تمام مسلمان حکام خوف زدہ رہتے ہیں۔

۹ ھ ؁ حج کے موقع پر اس اعلان کے بعد ۲۴ذی الحجہ کونجران کے عیسائیوں سے مباہلہ کی نوبت آگئی کہ ان لوگوں نے حضرت عیسیٰ کے ابن اللہ ہونے پر اصرار کیا اور قرآن کا کوئی پیغام ماننے کے لیے تیار نہ ہوئے تو رسول اکرم ؐ نے بحکم خدا مباہلہ کی دعوت دے دی اور آپ نسائنا میں حضرت فاطمہؑ، ابنائنا میں حسنؑ وحسین ؑ اور انفسنا میں حضرت علی ؑ کو لے کررو انہ ہوئے جس کو دیکھ کر عیسائیوں نے اپنی شکست کا اعتراف کرلیا اور اسلام اپنی آخری فتح سے ہمکنار ہوگیا۔

۲۵ذی قعدہ  ۱۰ھ؁کو رسول اکرم ؐ حجۃ الوداع کے لیے روانہ ہوئے اور لاکھوں مسلمانوں نے آپ کے ساتھ حج کیا اور واپسی میں بحکم خدا مقامِ غدیرپر قافلہ کو روک کر حضرت علی ؑ کی مولائیت کا اعلان کردیا کہ جس کا میں مولا ہوں اس کا یہ علیؑ بھی مولا ہے ، جس پر تمام اصحاب نے بیعت کی اور حضرت عمر ؓ نے مبارک باد دی کہ آپ میرے اور تمام مسلمانوں کے مولا ہوگئے۔

اس واقعہ سے پہلے رسول اکرم ؐ نے حضرت علی ؑ کو اہل یمن کی طرف تبلیغی مشن پرروانہ کیا تھا جہاں آپ نے ایک دن میں سارے قبیلہ ہمدان کو مسلمان بنالیا تھا اور وہیں حجۃ الوداع کے لیے قربانی کے جانور لے کر آئے تھے اور رسول اکرم ؐ کے قافلہ میںشامل ہوئے تھے۔

آخر وقت میں رسول اکرم ؐ نے ایک لشکر رومیوں سے مقابلہ کے لیے تیار کیا اور اسامہ بن زید کو تمام صحابہ کا سردار بنا کر اعلان کردیا کہ جو لشکر اسامہ میں نہ جائے گا اس پر خدا کی لعنت ہوگی ، اس سرداری سے صرف حضرت علی ؑ کو الگ رکھاگیاتھا کہ انہیں اپنے سے جدا کرنا مناسب نہیں سمجھا تھا باقی حضرت ابو بکر ؓ و عمر ؓ جیسے تمام افراد کو بھی اسامہ کی سرداری میں دے دیاتھا۔

اس کے بعد رسول اکرم ؐ کے مرض الموت کی شدت شروع ہوگئی اور آپ نے وقت آخر حضرت علیؑ کی آغوش میں سر رکھ کر دنیا سے رحلت فرمائی ۔

حضرت علی ؑ ہی نے آپ کے غسل و کفن کا انتظام کیا اور اپنے ہاتھوں سے دفن کیا جب کہ بقول ابو الفداء حضرت ابوبکر ؓ وعمرؓ شریک بھی نہیں ہوئے اور سقیفہ سازی میں مصروف رہے۔

حضرت علی ؑ تجہیز و تکفین رسول ؐ میں مصروف تھے کہ مسلمانوں نے سقیفہ میں جمع ہو کر بہ ہزار وقت خلافت کا فیصلہ کرلیا اور غدیری اعلان کو نظر انداز کرکے حضرت علی ؑ کو ان کے واقعی حق سے محروم کردیا جس کے بعد آپ خانۂ نشین ہوگئے۔

خانہ نشینی کے بعد آپ نے پہلا کام یہ انجام دیا کہ قرآن مجید کو اس کے تنزیلی اشارات اور توضیحات کے مطابق جمع فرمایا اور دربارخلافت میں پیش کیا کہ جس طرح الفاظ میں اختلاف نہیں ہے معانی میں بھی اختلاف نہ رہنے پائے لیکن ہوا خواہان تفسیر بالرائے نے ان توضیحات کو قبول کرنے سے انکار کردیااور اُمت اسلامیہ ایک بہت بڑے علمی ذخیرہ سے محروم ہوگئی۔

رسول اکرم ؐ کے ۷۵یا ۹۵ دن کے بعد حضرت علی ؑ کی شریک حیات حضرت فاطمہ ؑ نے انتقال فرمایا اور وہ اس عالم میں دنیا سے رخصت ہوئیں کہ حکومتی سازش کی بنا پر باپ کے ترکہ سے محروم ہوچکی تھیں ، پہلو شکستہ ہوچکاتھا اور محسن شہید ہوچکے تھے ۔ حضرت علی ؑ نے اس سخت ترین مصیبت کا بھی نہایت درجہ صبر و شکیبائی سے مقابلہ کیا اور تلوار نہیں اٹھائی ، صرف یہ کہہ کر خاموش ہوگئے کہ رسول اکرم ؐ کے بعد زہرا ؑ کا فراق دلیل ہے کہ دنیامیں کسی دوست کے لیے بقا نہیں ہے۔

حضرت علی ؑ حالات کے پیش نظر ۲۵ سال تک خانۂ نشین رہے اور مسلمان یکے بعد دیگرے حکام سازی کرتے رہے اور کسی موقع پر بھی صحیح معنوں میں حضرت علی ؑ کو ان کا حق نہیں دیا گیا۔ لیکن اس کے باوجود آ پ نے کوئی انتقامی کارروائی نہیں کی بلکہ برابر حکامِ وقت کی مدد کرتے رہے اور انہیں نیک مشورہ دیتے رہے اور کسی ایسے اقدام میں کوتاہی نہیں کی جس میں اسلام اور امُت اسلامیہ کی بھلائی ہو ، یا جس میں شریک نہ ہونے سے اسلام کی رسوائی کا خطرہ ہو۔

حضرت عمر نے اپنے آخری وقت میں خلافت کا فیصلہ ایک خاص کمیٹی کے حوالے کردیا جس نے مخصوص اسباب کے تحت آپ سے سیرت شیخین پر عمل کرنے کا مطالبہ کیا اور آپ نے اس مطالبہ کو یہ کہہ کر مسترد کردیاکہ سیرت رسول ؐ کے بعد کسی سیرت کی ضرورت نہیں ہے اور اس طرح عثمان ؓ اس شرط کو قبول کرکے خلیفہ ہوگئے اور حضرت عمر ؓ کا منصوبۂ شوریٰ مکمل ہوگیا۔

۱۸ذی الحجہ ۳۵ھ؁میں حضرت عثمان ؓ اپنی اقربا پروری اور بنی امیہ نوازی کی قربان گاہ پر بھینٹ چڑھادیے گئے اور مسلمانوں کےایک گروپ نے ان کی ناانصافیوں کے خلاف علم احتجاج بلند کرکے انہیں خانۂ قید کردیا اور آخر کار تہ تیغ کردیے گئے۔ اس محاصرہ کے دوران حضرت علی ؑ ہی ان کے لیے پانی کا بندوبست کرتے رہے۔ جس کاانتقام اس طرح لیا گیا کہ کبھی انہیں قاتلِ عثمان ؓ قرار دیا گیا اور کبھی ان کی اولاد پر پانی بند کردیا گیا کہ انہوںنے عثمان ؓ کو پانی فراہم کرکے گویا بہت بڑے جرم کا ارتکاب کیاہے۔

قتلِ عثمان کے موقع پر حضرت عائشہ ؓ مکہ میں تھیں اور انہوںنے بار بار مسلمانوں کو ان کے قتل پر بھی آمادہ کیاتھاکہ ان کی مثال نعثل یہودی کی جیسی ہے اور انہوںنے سنت رسول ؐ کو تباہ و برباد کرکے رکھ دیا ہے ۔ ان کا خیال تھاکہ ان کے قتل کے بعد خلافت طلحہ یا زبیر کو مل جائے گی ۔ لیکن جب انہیں راہِ مکہ میں یہ معلوم ہواکہ خلافت حضرت علی ؑکو مل گئی ہے تو فوراً نعرہ تبدیل کردیا اور فرمایا عثمان ؓ مظلوم مارے گئے ہیں اور ان کے خون کاانتقام ضروری ہے۔ قاتل ہونے کا الزام حضرت علی ؑ پر لگایا گیا اور ان سے جنگ کی تیاریاں شروع ہوگئیں۔

بصرہ حضرت علی ؑ کے چاہنے والوں کا مرکز تھا لہٰذا حضرت عائشہ نے پہلے اس مرکز پر حملہ کرنے کا ارادہ کیا اور تیس ہزار کا لشکر لے کر روانہ ہوئیں۔ ۲۵جمادی الثانیہ ۳۶ھ ؁ کو بصرہ پہنچ کر حضرت علی ؑ کے گورنر عثمان بن حنیف پر حملہ کردیا اور انہیں بے حد اذیت دی یہاں تک کہ سراور داڑھی کے بال تک نوچ ڈالے ۔ امیر المؤمنین ربیع الاول میں روانہ ہوچکے تھے لیکن عائشہ کا لشکر پہلے پہنچ گیا اور آپ مقام ذی وقار پر تھے جب جناب عثمان ؓ نے آکر فر مایا کہ آپ نے ۱۵جمادی الثانیہ کو بیس ہزار لشکر کے ساتھ بصرہ میں نزول فرمایا ۔ ادھر طلحہ وزبیر نے راتوں رات آپ کے قتل کا منصوبہ بنا کر حملہ کردیا جس کے بعد جنگ کاآغاز ہوگیا ۔ حضرت علی ؑ نے متعدد ذرائع سے عائشہ کو سمجھایا اور طلحہ و زبیر کوبھی نصیحت کی کہ حرم رسول ؐ کو سرمیدان لے آنا اسلامی غیرت کے منافی ہے لیکن کسی فہمائش کا کوئی اثر نہ ہوا اور بالآخر ایسارن پڑاکہ نتیجہ میں تیرہ ہزار عائشہ کے سپاہی اور پانچ ہزار حضرت علی ؑ کے مجاہدین کام آئے اور بعض مجاہدین نے ناقہ کے پائوں کا ٹ دیے اور ہودج زمین پر آرہا۔ آپ نے نہایت درجہ احتیاط سے انہیں سنبھالنے کا انتظام کیا اور چالیس خواتین سپاہیوں کے ساتھ محمد بن ابی بکر کی سرکردگی میں انہیں مدینہ واپس پہنچادیا جس کااحساس انہیں زندگی بھر رہا اورحضرت علی ؑ کی شرافت کا برابر تذکرہ کرتی رہیں ۔ جمل کے فتح ہوجانے کے بعد آپ نے ۱۶رجب ۳۶ھ کو ابن عباس کو بصرہ کا گورنر بنا کر واپسی کاقصد فرمایا اور عراق کے خطرہ کے پیش نظر کوفہ کو مستقل دارالحکومت قرار دے دیا۔

ادھر جنگ جمل کے زیراثرموقع سے فائدہ اٹھا کر معاویہ نے بھی شام میں بغاوت کااعلان کردیا اور حضرت کے گورنر سہل بن حنیف کو نکال باہر کردیا۔ انہوںنے حضرت سے شکایت کی ۔ آپ نے فہمائش کے خطوط لکھے لیکن کوئی اثر نہ ہوا تو معاویہ کی سرکوبی کے لیے اُٹھ کھڑے ہوئے۔ شوال ۳۶ھ؁میں ۹۰ ہزارکا لشکر لے کر آپ مقام رقہ پر پہنچے ادھر ایک لاکھ ۲۰ ہزار کا لشکر معاویہ کاتھا۔ معاویہ کے لشکر نے صفین میں دریا پر قبضہ کرکے پانی بند کردیا۔ حضرت علی ؑ نے جوابی کارروائی کا حکم دے دیا اور لشکر نے دریا کو واپس لے لیا تو فرمایا کہ خبردار ! تم پانی بند نہ کرنا، لیکن مزاحمتوں کا سلسلہ جاری رہایہاں تک کہ محرم ۳۷ھ ؁آگیا اور جنگ موقوف ہوگئی۔ اس کے بعد صفر کے شروع ہوتے ہی لشکر شام نے پھرحملہ کردیا اور گھمسان کی جنگ کاآغاز ہوگیا۔ ایک ہفتہ تک جنگ ہوتی رہی یہاں تک کہ لشکر شام کے ۳۵ہزار افراد اور لشکر حضرت علی ؑ کے تقریباً اس سے آدھے افراد کام آگئے۔ اور عمر و عاص جیسے افراد نے اپنے کوبرہنہ کرکے جان بچانے کی تدبیر نکالی اور بے حیائی کا ایک نیاریکارڈ قائم ہوگیا۔

اس درمیان وہ قیامت خیز رات بھی آئی جسے لیلۃ الہر یر کہاجاتاہے اور جس میں تمام رات جنگ جاری رہی اور طرفین کے ۳۶ہزار افراد مارے گئے۔ خود حضرت علی ؑ نے اپنے دست مبارک سے ۹۰۰ افراد کو واصل جہنم کیا اورمالک اشتر معاویہ کے خیمہ تک پہنچ گئے۔ قریب تھاکہ معاویہ کا خاتمہ ہوجائے او رجنگ اپنے آخری فیصلہ سے ہمکنار ہوجائے کہ عمر و عاص نے پانچ سوقرآن نیزوںپر بلند کردیے کہ ہم قرآن سے فیصلہ چاہتے ہیں اور اس طرح لشکر حضرت علی ؑ میں پھوٹ پڑ گئی اور ایسے جاہل افراد بھی پیدا ہوگئے جو اہل بیت ؑ کے مقابلہ میں قرآن کو استعمال کرنے پر راضی ہوگئے اور مجبوراً حضرت علی ؑ کو عزتِ قرآن کی خاطر جنگ موقوف کرنا پڑی …اور عوام الناس نے باہمی تحکیم کا فیصلہ کرلیا ۔ حضرت علی ؑ کی طرف سے ابو موسیٰ اشعری کو مقرر کیا گیا اور معاویہ کی طرف سے عمرو عاص کو ۔ دونوں حکم ماہ مبارک میں ایک مقام پر جمع ہوئے اور ابو موسیٰ اشعری نے عمرو عاص کے چکر میںآکر منبر پر جاکر اعلان کردیا کہ میں علی ؑکو معزول کرتاہوں ، قوم اپنا حکم خود منتخب کرلے اور عمرو عاص نے اعلان کردیا کہ جب علی ؑ کو ان کے نمائندوں نے معزول کردیا ہے تو میں معاویہ کا تقرر کرتاہوں اور اس طرح عوامی انتخاب کا نتیجہ معاویہ کی حاکمیت کی شکل میں سامنے آگیا اور اس قرآن کا دور دور تک ذکر نہیں آیا جس سے فیصلہ کرانے کے  لیے جنگ کو روکاگیاتھا۔

حضرت علی ؑ کو فوج کے ایک حصہ نے جنگ کو موقوف کرکے فیصلہ پر رضا مندی کا اظہار کردیا تھا لیکن ایک حصہ جنگ جاری رکھنے پر مصر تھا جس کا نتیجہ یہ ہواکہ جب فیصلہ غلط ہوگیا تو اس حصہ نے بغاوت کا اعلان کردیا اور ۱۰ شوال ۳ھ؁کو مقام نہروان پر لوگوں کو ستانا شروع کردیا ۔ حضرت علی ؑ نے ان کی سرکوبی کے لیے نہروان کا رُخ کیا اور بغداد سے چارہزار فرسخ کی دوری پر یہ معرکہ پیش آیا۔ ابتدا میں باغی بارہ ہزار کی تعداد میں تھے ، بعد میں انتشا رپیدا ہوگیا اور صرف چار ہزار رہ گئے ۔ لیکن حضرت نے ایسا حملہ کیا کہ نو ۹افراد کے علاوہ سب قتل کردیے گئے ، یہاں تک کہ مشہور خارجی ذوالثدیہ بھی کام آگیا اور یہ جنگ بھی اپنے خاتمہ کو پہنچ گئی ۔

اُدھر معاویہ نے مصر میں حضرت علی ؑ کے گورنر محمد بن ابی بکر پر حملہ کا پروگرام بنالیا اورحضرت علی ؑ کو اطلاع ملی تو آپ نے مالک اشتر کو کمک کے لیے روانہ کردیا۔ معاویہ نے مقام عریش کے ایک زمیندار سے بیس سال کے اخراج کی معافی کا وعدہ کرکے افطار کے بہانے مالک اشتر کو زہر دلوا دیا، اور وہ شہید ہوگئے اور مصر پر عمرو عاص نے چھ ہزار کی فوج کے ساتھ حملہ کردیا۔ نتیجہ کے طور پر محمد بن ابی بکر کو گدھے کی کھال میں رکھ کر زندہ جلوادیا جس کا صدمہ حضرت عائشہ ؓ کو زندگی بھر رہا اور وہ ہر نماز میں معاویہ اور عمرو عاص کے حق میں بددعا کرتی رہیں، اگرچہ معاویہ نے اس واقعہ پر بے حد مسرت کا اظہار کیا (طبری مسعودی ) یہ واقعہ صفر ۳۸ھ؁ کاہے۔

صفین کے پناہ قتل و خون کے بعد معاویہ کی مکاریوں سے حکمین کا فیصلہ اور اس کے بعد محمد بن ابی بکر اور مالک اشتر کا قتل ، یہ واقعات تھے جنہوںنے حضرت علی ؑ کو مجبو رکردیا کہ معاویہ کے ساتھ ایک فیصلہ کن جنگ کریں اور اس سلسلہ میں آپ نے لشکر فراہم کرنا شروع کردیا ۔ آپ کے لشکر میں ۴۰ہزار تجربہ کار سپاہی اور ۱۷ ہزار رنگروٹ تھے۔ امام حسین ؑ ، قیس بن سعد اور ابو ایوب انصاری ۱۰۔۱۰ہزار کے لشکر کے سردار تھے لیکن لشکر کی روانگی سے پہلے ہی ابن ملجم ملعون نے عین حالت سجدہ میں آپ کو شہید کردیا ، اور یہ منصوبہ مکمل نہ ہوگا جس طرح کی حیات پیغمبر ؐ کا آخری معرکہ (سریہ اسامہ بن زید) اصحاب کی نا فرمانی کی بنا پر نامکمل رہ گیاتھا۔

ابن ملجم کے اس ظالمانہ اقدام کی یہ تاریخی توجیہ کی گئی ہے کہ خوارج حضرت علی ؑ ،معاویہ اور عمروعاص  تینوں سے ناراض تھے اور انہوںنے تینوں کے قتل کا منصوبہ بنایاتھا اور ایک شخص کو شام ، ایک کو مصر اور ایک کو کوفہ روانہ کیا تھا لیکن اتفاق سے معاویہ اس دن نماز صبح میں نہیں آیا اور عمرو عاص حملہ سے بچ گیا ۔ صرف حضرت علی ؑ شہید ہوگئے اور پھر مزید افسانہ یہ تراشا گیا کہ ابن ملجم کو اچانک ایک عورت مل گئی اور اس نے علی ؑ کے سر اقدس کو اپنی قربت کی قیمت قرار دے دیا ، اور اس کا یہ اقدام اس جنسی بنیاد پر وقوع پذیر ہوگیا۔ لیکن اس داستان کا رُخ صاف بتا رہاہے کہ یہ حملہ حضرت علی ؑ کے حملے کو روکنے کے لیے معاویہ کی سازش سے کیا گیاتھا اور ایسی زبردست تلوار اور ایسا قیامت خیز زہر اور ایسی حسین و جمیل عورت کا وسیلہ سب اسی کا فراہم کیا ہوا سازو سامان تھا اور اس طرح حضرت علی ؑ کے قتل کی تمام تر ذمہ داری شام کے حاکم پر ہے۔ اگرچہ اس کا براہ راست مجرم ابن ملجم ہے اور بالواسطہ وہ تمام افراد ہیں جنہوںنے معاویہ جیسے بے دین انسان کو اسلام کا بے لگام حاکم بنادیاتھا۔

ماہ مبارک  ۴۰ھ ؁کی ۱۳تاریخ تھی جب حضرت علی ؑ مسجد میں خطبہ ارشاد فرمارہے تھے اور ایک مرتبہ آپ نے اپنے فرزند امام حسن ؑ کی طرف رُخ کرکے فرمایا ،بیٹا اس مہینے کے کتنے دن گزر چکے ہیں ؟ عرض کی ۱۳دن ۔ پھردوسرے فرزند امام حسین ؑ کی طرف رُخ کیا اور فرمایا، کتنے دن باقی رہ گئے ہیں ؟ عرض کی ۱۷دن ۔ فرمایا اب وقت قریب آگیاہے جب میرے محاسن میرے خون سے رنگین ہوں ۔

ماہ مبارک کی ۱۹ویں شب تھی جب آپ اپنی دختر حضرت اُم کلثوم کے یہاں افطار پر مدعو تھے۔ افطار کے بعد تمام شب مصروفِ عبادت رہے اور بار بار باہر آکر آسمان کی طرف دیکھتے رہے، یہاں تک کہ فرمایاکہ واللہ یہ وہی شب ہے جس کی رسولِ اکرم ؐ نے خبردی ہے اور یہ کہہ کر نماز صبح کے لیے برآمد ہوئے ۔ دروازے پر مرغبانیوں نے بھی روکا اور زنجیر درنے بھی ۔ لیکن آپ قضائے الٰہی کاحوالہ دے کر مسجد میں تشریف لے گئے۔ اذان سے سارے کو فہ کو بیدار کیا ۔ نماز شروع کی تو ابن ملجم ملعون نے سراقدس پر وار کردیااور سرزخمی ہوگیا۔ مصلیٰ پر بیٹھ گئے ۔ ’’فزت ورب الکعبۃ ‘‘کااعلان کیا اور ’’بسم اللہ وباللہ و فی سبیل اللہ وعلی ملۃ رسول اللہ ‘‘کا ورد کرتے رہے۔ 

ادھر امام حسن ؑ اور امام حسین ؑ مسجد میں وارد ہوئے تو آپ نے امام حسن ؑ کو نماز پڑھانے کاحکم دے دیا ۔ نماز کے بعد فرزندوں کےہاتھوں پر بیت الشرف تک آئے ۔ دو دن علاج کا سلسلہ جاری رہا۔ اس درمیان ابن ملجم گرفتار ہوکر آیا تو قانون اسلامی کے مطابق قصاص کا فیصلہ کرکے اس کی سیرابی کا حکم دے دیا اور اکیسویں کی رات میں وصیت تمام کرکے دنیا سے رخصت ہوگئے۔ 

امام حسن ؑ اور امام حسین ؑ نے حسب وصیت پدر غسل و کفن کا انتظام کیا اور ظہر کوفہ (جسے نجف کہاجاتاہے) کے اس مقررہ مقام پر دفن کردیا جو حضرت نوح کے دور سے طے ہوچکاتھا۔ ملائکہ آسمان نے دفن میں کمک کی ، روح رسول ؐ نے استقبال کیا اور آخر کار جوکعبہ سے لے کر آیاتھا اسی کے حوالے کردیا۔

ایک مدت تک قبر مطہر مخفی رکھی گئی اور صرف مخصوص افراد زیارت سے مشرف ہوتے رہے، ہارون رشید کے دور میں بادشاہ شکار کے لیے نکلا ، اور شکاری کتا ایک مقام پر ٹھہر گیا اور اس نے ہرن کاتعاقب ترک کردیا ، تو اس نے اطرا ف کے افراد سے تحقیق کی اور انہوںنے بتایا کہ یہاں ایک ولی خدا حضرت علی ؑ کی قبر ہے اور اس طرح قبر کااعلان ہوگیا جس کے بعد مسلسل روضہ کی تعمیر وترقی ہوتی رہی اور آج تک یہ روضہ مرجع خلائق بناہواہے اور انشاء اللہ صبح قیامت تک بنا رہے گا۔

رسول اکرم ؐ نے حضرت علی ؑ کو شہر علم کا دروازہ بنایاتھا تو شیخ طوسیؒ نے یہاں حوزہ علمیہ قائم کردیا اور تقریباً ۱۰۵۰برس سے یہ مدرسہ قائم ہے اور دینی تعلیم کے اعتبار سے کائنات کا سب سے عظیم ترین ادارہ ہے۔ یہاں کے فارغ التحصیل افراد روسا ء مذہب اور مراجع تقلید بنتے رہے اور یہ سلسلہ بحمداللہ آج تک جاری ہے۔

خصوصیات :

یوں تو ہر انسان کی زندگی میں کچھ خصوصیات پائے جاتے ہیں اور وہی اس کی شخصیت کی علامات ہوتے ہیں لیکن حضرت علی ؑ بن ابی طالب کا معاملہ اس سے مختلف ہے اور آپ کی زندگی کا کوئی گوشہ ایسا نہیں ہے جو انفرادیت کا حامل نہ ہو …حدیہ ہے کہ کھانے پینے سے لے کر عبادات تک ہر مقام پر آپ کی شخصیت ایک انفرادی خصوصیت کی حامل ہے اور اس کا شریک دنیا کاکوئی دوسرا صاحب کردار نہیں ہے۔ ذیل میں صرف چند امتیازات کی طرف اشارہ کیا جارہاہے ، جسے ’’مشت نمونہ ازخروار ے ‘‘سے زیاہ اہمیت نہیں دی جاسکتی ہے:

غذاکے اعتبار سے ہمیشہ جو کاآٹا نوش فرماتے رہے اور کبھی گندم کو ہاتھ نہیں لگایا۔ جو کے آٹے میں بھی یہ ہدایت تھی کہ اسے چھانا نہ جائے اور اپنی اصلی حالت میں استعمال کیا جائے۔

آدمُ قَدْ اَکَلَ الْحِنْطَۃَ وَاللّٰہ نَھیٰ وَعلِیٌّ تَرَکَ الْاَکْلَ لِقَصْدِا لْقُرْبِ ۔

لباس کے اعتبار سے خلافت اسلامیہ کے مل جانے کے بعد بھی پیوند دار لباس پہنتے رہے۔ یہاں تک کہ خود فرمایا کرتے تھے کہ اب تو رفو کرنے والے سے بھی شرم آتی ہے۔

مکان کے اعتبار سے ساری زندگی مکان کا انتظام نہ کرسکے اور کوفہ میں بھی ایک عاریت کے مکان میں دورخلافت گزاردیا۔

معیشت کے اعتبار سے بیت المال کے مال کو ہاتھ نہیں لگایا ، اور ہمیشہ اپنے زور بازو کی کمائی پر گزارہ کرتے رہے۔

کارناموں کے اعتبار سے ۔ روزاول دعوتِ ذوالعشیرہ کا اہتمام کرنے والے اور رسول اکرم ؐ کی تصدیق کرنے والے آپ ہی تھے ۔

ہجرت کی رات اپنی جان کو خطرہ میں ڈال کر رسول اکرم ؐ کی جان بچانے والے آپ ہی تھے اور آپ ہی نے امانتوں کو واپس کرکے وقارِ رسالت کا تحفظ کیاتھا۔

غارِ ثورمیں قیام کے دوران رسول اکرم ؐ اور ابو بکر ؓ کے لیے آب و غذا کا انتظام آپ ہی کیا کرتے تھے۔

بدر کے معرکہ میں آپ ہی کی تلوار چمکتی رہی اور ۷۰مقتولین میں سے ۳۵کو تن تنہا آپ ہی نے تہ تیغ کیاتھا۔

احد کے معرکہ میں سب کے فرار کرجانے کے بعد آپ ہی کا اعلان تھاکہ میں ایمان کے بعد کفر اختیار نہیں کرسکتاہوں ۔

خندق کے معرکہ میں کل کفر کا سرآپ ہی نے قلم کیاتھا۔

خیبر میں مرحب و عنترکا خاتمہ کرکے قلعہ قموص کو آپ ہی نے فتح کیاتھا۔

آیت نجویٰ کے موقع پر صدقہ دے کر رسول اکرم ؐ سے راز و نیاز کا شرف آپ ہی نے حاصل کیاتھا۔

علمی اعتبار سے۔ رسول اکرم ؐ نے آپ کو شہر علم و حکمت کا دروازہ قراردیاتھا اور اُمت کا بہترین قاضی قرار دیاتھا۔ آپ کی قضاوت کے محیر العقول واقعات مکمل کتاب کی شکل میں موجود ہیں۔

منبر کی بلندی سے ’’سلونی قبل أن تفقد ونی ‘‘کانعرہ آپ ہی نے بلند کیاتھا۔

حکام وقت نے اپنے مشکلات میں آپ ہی کی طرف رجوع کیاتھا اور ان کی علمی گتھیوں کو آپ ہی نے سلجھایاتھا۔

اسلام میں جتنی عظیم شخصیتیں فقہی ، ادبی ،اخلاقی یا صوفی قسم کی پائی جاتی ہیں ، سب کا سلسلۂ شاگردی آپ ہی کی ذات اقدس تک منتہی ہوتاہے۔

مختلف علوم میں کمال اعلیٰ کے علاوہ علم نحو کے قواعد کی ایجاد آپ ہی نے فرمائی ہے اور حروف کے تعارف کے اصول آپ ہی نے تعلیم فرمائے ہیں۔

اخلاقی اعتبار سے ۔ غلاموں کے ساتھ آپ نے ایسا برتائو کیا ہے کہ انہوںنے غلامی کو آزادی پر ترجیح دی ہے اور نیا لباس قنبر کو عطا فرمایا ہے تو پرانا یا معمولی لباس خود زیب تن فرمایا ہے۔

محاصرہ کے دوران عثمان ؓ کے لیے آب و دانہ کاانتظام آ پ ہی نے کیا ہے۔

ابن ملجم کی گرفتاری کے بعد اسے سیراب کرنے کا حکم آپ ہی نے دیاہے۔

زہد کا یہ فلسفہ آپ ہی نے سمجھایا ہے کہ زہد اس امر کا نام نہیں ہے کہ انسان کسی چیز کا مالک نہ ہو۔ زہد اس امر کا نام ہے کہ کوئی چیز انسان کی مالک نہ بننے پائے اور اس کا اپنا اختیار اپنے ہاتھ میں رہے خواہشات کے ہاتھ میں نہ جانے پائے۔

قرآنی اعتبار سے ۔ آیت ولایت و تطہیر و مباہلہ و بلیغ جیسی کم سے کم تین سو تیرہ آیتیں ہیں جن میں صراحت کے ساتھ آپ کے کمالات کا اعلان کیاگیاہے ۔ ویسے سارے قرآن کا محور ومرکز آپ ہی کی ذات گرامی ہے۔ چاہے آپ کا اپنا تذکرہ ہو یا دوستوں کاذکر ہو یا دشمنوں کا ذکر ہو۔ یہاں تک کہ ہر ’’یا ایھاالذین آمنو ا‘‘کا راس و رئیس آپ ہی کی ذات گرامی کو قرار دیا گیاہے ۔ 

سیاسی اعتبار سے ۔ آپ کی سیاست ہر دور کے لیے ایک مستقل نمونۂ عمل ہے ، جس کے چند نمونے یہ ہیں :

رسول اکرم ؐ کے بعد سخت ترین حالات میں بھی آپ نے اپنے حق کے مطالبہ کے لیے تلوار نہیں اٹھائی جب کہ مذہب کے تحفظ کے لیے بدر سے لے کرحنین تک ہر میدان میں رہے اور بعد میں بغاوت کامقابلہ کرنے کے لیے جمل و صفین و نہروان میں کمال شجاعت کا مظاہرہ کرتے رہے اور اس طرح پاکیزگی نفس کا ایک بہترین نمونہ پیش فرمایا ہے۔

اپنے جملہ حقوق کے غصب ہوجانے کے بعد بھی حکام وقت کو مشورہ دیتے رہے اور ان کی مشکل کشائی فرماتے رہے کہ ……معاملات کو شخصیت سے بالا تر ہونا چاہیے۔

عثمان ؓ کو محاصرکے دوران آب و دانہ فراہم کیا جب کہ انہوںنے براہ راست آپ کے مقابلہ میں حکومت پر قبضہ کیاتھا۔

جمل کی فتح کے بعد بھی عائشہ کو بصد احترام وطن پہنچادیا کہ حرمتِ رسول ؐ کا احترام بہرحال ضروری ہے چاہے خود شخصیت قابلِ احترام نہ رہ گئی ہو۔

صفین کے موقع پر لشکر معاویہ نے پانی بند کردیا ۔ لیکن جب آپ کو نہرپر قبضہ ملا تو فوراً پانی کے عام ہونے کااعلان کردیا۔

اسی جنگ میں قرآنوں کے نیزوں پر بلند ہوجانے کے بعد جیتی ہوئی جنگ کو روک دیا کہ اسلام میں فتوحات کا معیار ملک پر قبضہ نہیں ہے قرآن کی حاکمیت کا قائم کرناہے۔

جناب شہر بانو گرفتار ہوکرآئیں تو ان کے ساتھ کنیزوں جیسا برتائو کرنے کے بجائے انہیں اپنے عزیزترین فرزند کی زوجیت کا شرف عنایت کردیا جس نے ایک پوری قوم کے دلوں کو فتح کرلیا۔ 

عمرو عاص نے میدان جنگ میں برہنگی کا حربہ اختیار کیا تو اسلامی قوانین کے احترام میں اسے نظر انداز کردیا ورنہ وہ دوہری سزا کا حق دار ہوچکاتھا۔

سراقدس پر ابن ملجم کی تلوار لگنے کے بعد ’’فُزْتُ وَرَبِّ الْکَعْبَۃ ِ‘‘کانعرہ لگاکر واضح کردیا کہ اسلام میں کامیابی کا معیار دشمن کا گلاکاٹنا نہیں ہے بلکہ راہِ خدا میں اپنی قربانی پیش کردیناہے اور آخر وقت تک اطاعتِ خدا و رسول ؐ میں زندگی بسر کرناہے۔

فدک کے موقع پر خوددربار میں جانے کے بجائے صدیقہ طاہرہؑ کو دعویٰ پیش کرنے کے لیے بھیج دینا اتمام حجت کی بہترین سیاست ہے جس سے بہتر کوئی راستہ اختیار نہیں کیا جاسکتا، اس واقعہ سے  یہ بات بالکل واضح ہوگئی کہ امت کے پاس نہ آیات قرآن کا احترام ہے اور نہ قرابت رسول ؐ کا ۔ جو قوم اپنے نبی ؐ کی بیٹی کے وسیلۂ حیات پر قبضہ کرکے اسے فاقوںپر مجبور کرسکتی ہے اس سے کس شرافت اور احسان مندی کی توقع کی جاسکتی ہے۔

آپ کے سامنے دنیا مختلف شکلوں میں آتی رہی لیکن ہر مرتبہ ٹھکرادیا اور جب تک مذہب کی ضرورت پیش نہیں آئی تخت حکومت کی طرف مڑکر بھی دیکھنے کا ارادہ نہیں کیا بلکہ صفین کے موقع پر تو مقام ذی وقار میں اپنی بوسیدہ نعلین کی مرمت فرماتے ہوئے ابن عباس سے فرمادیا کہ میری نگاہ میں یہ جوتیاں تمہارے تخت و تاج سے کہیں زیادہ قیمت رکھتی ہیں ۔ دنیا کو تین مرتبہ طلاق دینے کا مفہوم ہی یہ ہے کہ دنیا برابر قدموں میں آتی رہی لیکن آپ اس کی طرف سے برابر اعراض فرماتے رہے۔

دنیا کی نعمتوں کے بارے میں آپ کا یہ ارشاد گرامی ہمیشہ یاد رکھنے کے قابل ہے کہ اس سے آپ کی سیاست کی بنیادوں کا بھی اندازہ ہوجاتاہے اور دنیا والوں کو زندہ رہنے کا بہترین سبق بھی حاصل ہوتاہے۔

فرماتے ہیں کہ :۔

دنیا کی بہترین غذا شہد ہے جو ایک جانور کا فضلہ ہے۔

دنیا کا بہترین مشروب پانی ہے جو زمین پر بہتا پھرتاہے۔

دنیا کی بہترین جنسی لذت ہے جس کا خلاصہ نجاست کا نجاست سے اتصال ہے۔

دنیا کا بہترین لباس ریشم ہے جو ایک جانور کے جسم کا فاضل حصہ ہے۔

دنیا کی بہترین سواری گھوڑا ہے جو جنگ و جدال کا مرکز ہے۔

دنیا کی بہترین سونگھنے کی چیز مشک ہے جو ایک جانور کا جما ہوا خون ہے۔ 

دنیا کی بہترین سننے کی آواز گاناہے جو نگاہِ قدرت میں انتہائی نا پسندیدہ اور حرام ہے ۔

ظاہرہے کہ دنیا کی ایسی معرفت جسے بھی حاصل ہوجائے وہ اپنا مقصدِ حیات نہ دولت کو بناسکتاہے اور نہ ریاست کو ۔ اس کی نگاہ میںنہ راحت دنیا کی کوئی حیثیت ہے اور نہ نعمات دنیا کی۔ یہ تو انسان کی بے معرفتی ہے کہ اپنی سیاست کامحور دنیا کو بنائے ہوئے ہے اور اپنے سے پست تر مقصد پر جان دے رہاہے۔ اس سلسلہ میں امیرالمؤمنین ؐ کا یہ ارشاد گرامی بھی یاد رکھنے کے قابل ہے کہ ’’دنیاکی مثال ایک سانپ جیسی ہے جس کا ظاہر انتہائی نرم و نازک ہوتاہے اور باطن انتہائی سم قاتل …رب العالمین ہر بندۂ مومن کو یہ عرفان عطا فرمائے اور اس ہدایت پر عمل کرنے کی توفیق عنایت فرمائے ۔

ادبی اعتبار سے :

آپ کے کلام کا وہ مجموعہ جسے سید شریف رضی ؒ نے جمع فرمایا ہے اور جسے بجا طور پر نہج البلاغہ کا نام دیا گیاہے ، فصاحت وبلاغت کا وہ شاہکار ہے جس کے بارے میں علماء لغت و ادب نے ’’تحت کلام الخالق و فوق کلام المخلوق ‘‘ کہہ کر قلم رکھ دیا ہے کہ اس سے زیادہ جامع تعریف کاامکان نہیں ہے۔

یہ مجموعہ اگرچہ مکمل نہیں ہے اور اس کے بعد مستدرک نہج البلاغہ کے نام سے دوسرا مجموعہ بھی تیار کیاگیاہے لیکن اس کے باوجود بہترین مجموعہ ہے جو ترتیب و تبویب اور سند و ثبوت کے اعتبار سے بھی بہترین درجہ کا مالک ہے ، اور بہت سے علماء نے اس کے ایک ایک خطبہ کے مدرک و ماخذ کابھی سراغ لگایا ہے اور اس کی مکمل نشان دہی کی ہے جو مدارک نہج البلاغہ اور استناد نہج البلاغہ وغیرہ کے نام سے مشہور ہے۔

بعض علماء اسلام نے اپنے مخصوص نظریات کی بنا پر اس کے بعض خطبوں کے بارے میں تشکیک کرنا چاہی ہے اور یہ ظاہر کرنا چاہا ہے کہ یہ امیرالمؤمنین ؐ کا کلام نہیں ہے بلکہ سید رضی ؒ نے اپنی طرف سے تیار کرکے حضرت کی طرف منسوب کردیا ہے۔ لیکن اس کا واضح سا جواب یہ دیاگیاہے کہ اولاً تو اس خطبہ شقشقیہ کے کلمات کاتذکرہ سید رضی ؒ کی پیدائش سے پہلے کے علماء کے بیانات میں بھی پایا جاتاہے لہٰذا ان کی تصنیف ہونے کا کوئی سوال ہی نہیں ہے۔

اور دوسرامسئلہ یہ ہے کہ ارباب بلاغت اس حقیقت سے بخوبی واقف ہیں کہ سید رضی ؒ یاکوئی بھی دوسرا شخص اگراس انداز کاکلام پیش کرناچاہے تو اس کے حدود امکان سے باہر ہے۔ سید رضی ؒ کا اپنا نظم ونثر کا کلام بھی محفوظ ہے اور امیرالمؤمنین کی نہج البلاغہ بھی موجود ہے۔ دونوں کا موازنہ کرنے کی صلاحیت رکھنے والے اہلِ فن جانتے ہیں کہ دونوں کے درمیان زمین و آسمان کا فرق ہے اور ایک کے کلام کو دوسرے کی طرف ہرگز منسوب نہیں کیاجاسکتاہے۔

نہج البلاغہ کے تین حصے ہیں۔ ایک حصہ میں حضرت کے خطبات ہیں جو کل یا جزء کی شکل میں جمع کیے گئے ہیں ۔ دوسرے حصہ میں آپ کے مکتوبات ہیں جنہیں خط یا فرمان یا وصیت کی شکل میں تحریر کیا گیاہے اور تیسرے حصہ میں متفرق کلمات ہیں جو جوامع الکلم کی حیثیت رکھتے ہیں اور جن کے ہر فقرہ میں مطالب کا ایک سمندر ہے یا حکمتوں کا ایک صحیفہ ہے جسے نقطہ میں سمیٹ دیا گیاہے۔

اولاد وازواج

شیخ مفید علیہ الرحمہ کے بیان کے مطابق آپ کی ۲۷اولاد تھی:

امام حسن ؑ ، امام حسین ؑ ،جناب زینب کبریٰ اور جناب زینب صغریٰ المعروفہ بام کلثوم ۔ جن کی والدہ گرامی جناب فاطمہؑ زہرا تھیں اور جن میں سے جناب زینب کا عقد حضرت عبداللہ بن جعفر سے ہواتھا جن کے دو فرزندعون اور محمدواقعہ کربلا میں درجۂ شہادت پر فائز ہوئے اور جناب اُم کلثوم کا عقد محمد بن جعفر سے ہوا جن سے کوئی اولاد نہ ہوسکی۔

ان چار اولاد کے علاوہ ایک محسن ہیں جنہیں شکم مادر ہی میں شہید کردیا اور جن کا نام پیغمبراسلام ؐ نے قبل ولادت محسن قرار دیاتھا۔

محمد۔ جن کی کنیت ابوالقاسم ہے اور جن کی والدہ خولہ حنفیہ تھیں ۔ اپنے وقت کے نہایت درجہ شجاع و بہادر انسان تھے یہاں تک کہ مولائے کائنات کے سامنے ایک زرہ کے طولانی ہوجانے کی بنا پر اسے ہاتھ سے کھینچ کر توڑ دیا۔ آپ کی پیدائش کی بشارت سرکار دوعالم ؐ نے دی تھی اور اپنا نام اور اپنی کنیت بھی عنایت فرمائی تھی ۔ دورِ خلافت دوم میں پیداہوئے اور دورِ عبدالمالک بن مروان میں پینسٹھ ۶۵سال کی عمر میں انتقال فرمایا ۔

ان کی اولاد کی تعداد ۲۴تھی اور چودہ۱۴ ان میں سے فرزند تھے جن کی نسل کافی بڑھی اور مختلف اطراف و اکناف میں پھیل گئی ۔

عمرورقیہ کبریٰ …جن کی والدہ ام حبیب بنت ربیعہ تھیں۔

عباس ،جعفر ،عثمان ،عبداللہ اکبر ۔ جن کی والدہ کانام ام البنین فاطمہ کلابیہ تھا جن سے امیرالمؤمنین نے جناب عقیل کے مشورہ کی بناپر عقد کیاتھا کہ عرب میں اس سے زیادہ بہادر خاندان نہیں ہے اور جس رشتہ کی بنا پر ملعون نے ان حضرات کو بھانجا کہہ کر پکاراتھا کہ اس کا تعلق بھی بنی کلاب سے تھا ۔

محمد اصغر ، عبداللہ ۔ ان دونوں کی والدہ لیلیٰ بنت مسعود دارمیہ تھیں اور یہ دونوں کربلا میں شہید ہوگئے ۔ محمدکی کنیت ابوبکر بھی تھی 

یحییٰ ۔ ان کی والدہ جناب اسماء بنت عمیس تھیں۔

ام محسن ،رملہ ۔ ان دونوں کی والدہ ام سعیدہ بنت عروہ بن مسعود ثقفی تھیں ، اور یہ رملہ رملہ کبریٰ ہیں۔

نفیسہ ،زینب صغریٰ ،رقیہ صغریٰ ،ان تینوں کی والدہ بقول ابن شہر آشوب ام سعید بنت عروہ تھیں اور ام محسن اور رملہ کی والدہ کا نام ام شعیب مخزومیہ تھا ۔ نفیسہ کو اُم کلثوم صغریٰ بھی کہاجاتاتھا ، اور اس طرح حضرت کی اولاد میں متعدد زینب اور متعدد اُم کلثوم تھیں۔ رقیہ صغریٰ کا عقد جناب مسلم بن عقیل سے ہواتھا۔

ام ہانی،ام الکرام،جمانہ،امامہ،ام سلمہٰ،میمونہ،خدیجہ،فاطمہ۔

بعض مورخین نے اولادکی تعداد۳۶بتائی ہے۱۸فرزنداور۱۸دختر۔

مذکورہ بالاتفصیل سے ازواج مطہرات کی فہرست بھی معلوم ہوگئی۔لیکن یہ بات قابل ذکر ہے کہ ان تمام ازواج میںکسی کامرتبہ جناب فاطمہ زہرؑاکے برابرنہیںہے اورآپ نے ان کی موجودگی میںکوئی دوسراعقداسی طرح نہیںکیاتھاجس طرح رسول اکرمؐ نے جناب خدیجہ کی زندگی میںکوئی دوسراعقدنہیںکیاتھا،اوریہ ان دونوںخواتین کاایک مخصوص امتیازہے جوقدرت کی طرف سے عنایت ہواتھا۔

امیرالمومنینؑ کی شہادت کے وقت ان تمام ازواج میںصرف چارخواتین موجودتھیںباقی اٹھارہ ام ولدتھیں۔ان چارخواتین کے اسماء گرامی یہ ہیں:امامہ،اسماء نبت عمیس،لیلیٰ التمیمیہ،ام البنین۔

امامہ جناب فاطمہؑ کی رشتہ کی بہن جناب زنیب کی بیٹی تھیںاورامیرالمومیننؑ نے صدیقہ طاہرہؑ کی وصیت کی بناپرسب سے پہلے انہیںسے عقدکیاتھا۔

امیرالمومنینؑ کی نسل کاایک سلسلہ محمدالحنفیہ سے چلاہے اورایک عباس علمدارسے۔عباس علمدارکے فرزندعبیداللہ کے فرزندحسن بن عبیداللہ تھے۔اوران کے پانچ فرزندتھے۔عبیداللہ بن الحسن جوامیرمکہ ومدینہ بھی تھے،عباس جوبہترین خطیب تھے،حمزہ الاکبر،ابراہیم،فضل۔ 

فضل کے تین فرزندتھے،جعفر،عباس اکبر،محمد۔

حمزہ الاکبرکی نسل میںبہت سے صاحبان علم وفضل وکمالات وکرامات گذرے ہیںجن میں معروف ومشہورشخصیت جناب حمزہ بن قاسم بن علی بن حمزہ الاکبرکی ہے،جن کامزارحلہ کے قریب ہے اورمرجع خلائق بناہواہے۔

اصحاب کرامؓ:

یوںتورسول اکرمؐ کے بعدسخت ترین حالات میںبھی امیرالمومنینؑ کاساتھ دینے والے افراد بے شمارتھے اوربعض اوقات میدان جہادمیںیہ تعدادلاکھ کے قریب پہنچ جاتی تھی۔ لیکن اس حقیقت سے انکارنہیںکیاجاسکتاکہ بیعت کرنے والے یاجنگ میںشرکت کرنے والے افراداورہوتے ہیںاورباکمال اصحاب باوفااور۔ذیل میںانہیںباکمال اورباوفااصحاب میںسے چندایک کامختصر تعارف پیش کیاجارہاہے۔مفصل حالات کے لیے اس موضوع پرلکھی جانے والی کتابوںکامطالعہ کرناہوگا۔

اصحاب امیرالمومنینؑ میںبعض وہ افرادبھی ہیںجن کاشماراصحاب رسول اکرمؐ میںبھی ہوتاہے اوران کاتذکرہ اس ذیل میںہوچکاہے۔لہٰذاان کے اسماء کی تکرار نہ ہوگی،اگرچہ ان کامرتبہ ان تمام ذکرہونے والے افرادسے بالاترہے اورکوئی صحابی سلمان محمدی کی منزل تک نہیںپہنچ سکتاہے۔

۱۔۱صبغ بن نباتہ:

یہ خواص اصحاب امیرالمومنینؑ میںتھے اورآپ کے ذخائرمیںشمارہوتے تھے۔امیرالمومنینؑ کی فوج میںبعض افرادتھے جنہوںنے آپ سے وفاداری کاعہدکیاتھااورآپ نے ان سے جنت کا وعدہ کیاتھا۔ان افرادکوشرطۃ الخمیس کہاجاتاتھا۔خمیس لشکرکانام ہوتاہے کہ اس میںمیمنہ،میسرہ، قلب مقدمہ اورساقہ پانچ حصہ ہوتے ہیںاورشرطہ اسے باہمی شرط اورقراردادکی بناپرکہاجاتاہے۔ اصبغ بن نباتہ انہیںافرادمیںشامل تھے۔بعض علماء اسلام نے ان کی روایات کوصرف اس جرم میںناقابل اعتبارقراردیاہے کہ یہ حضرت علیؑ کی محبت میںدیوانے ہورہے تھے۔

۲۔اویس قرنی:

رسول اکرمؐ نے ان کی بے حدمدح فرمائی ہے اوران سے ملاقات کااشتیاق ظاہرفرمایاہے اور یمن سے آنے والی خوشبوکے رحمان سے تعبیرکیاہے۔ماںسے ایک ساعت کی اجازت لے کریمن سے مدینہ سرکاردوعالمؐکی ملاقات کے اشتیاق میںآئے۔حضورؐموجودنہ تھے۔ماںکی اطاعت کے خیال سے بلاملاقات واپس چلے گئے۔حضورؐنے اس جذبہ کی بے حدقدرکی اورفرمایاکہ اویس کوقبیلہ ربیعہ وُمضرکے برابرشفاعت کرنے کاحق دیاجائے گا۔

اویس پوری پوری رات رکوع یاسجودمیںگذاردیاکرتے تھے۔زہادثمانیہ میںشمارہوتے تھے۔صفین میںامیرالمومنینؑ کی رکاب میںجہادکرتے رہے یہاںتک کہ شہیدہوگئے۔(مقام رقہ (شام)میںآجکل حکومت ایران کے زیرنگرانی عظیم الشان مقبرہ تعمیرہورہاہے۔ حقیر کو چند بار زیارت کاشرف حاصل ہواہے)۔

واضح رہے کہ زہادثمانیہ میںربیع بن خیثم،ہرم بن حیان ،وایس قرنی،عامدبن عبدقیس ،ابومسلم خولانی،مسروق بن الاجذع،حسن بن ابی الحسن ،اسودبن یزیدکاشمارکیاجاتاہے،جن میںابتدائی چارافرادامیرالمومنینؑ کے مخلصین میںتھے اورباقی چاراہل باطل میںشمارہوے ہیں۔

۳۔حارث بن عبداللہ الاعورالہمَدْانی:

یمن کے قبیلہ ہمدان کی ایک نمایاںفرداورامیرالمومنینؑ کے مخصوص اصحاب میںتھے۔ان کی روایتیںسنن اربعہ میںبھی درج کی گئی ہیںاوران کوافقہ الناس،افرض الناس اوراحسب الناس شمارکیاجاتاہے۔ایک شب امیرالمومنینؑ کی ملاقات کے اشتیاق میںاچانک واردہوگئے توآپ نے فرمایاکہ تم پریشان نہ ہومیںخودہرچاہنے والے کے سرہانے وقت آخرحاضرہوتاہوںتاکہ دنیاسے مطمئن اورمسروررخصت ہو۔

واضح رہے کہ جناب شیخ بہائی انہیںحارث ہمدانی کی نسل سے تھے،اس لیے کبھی کبھی انہیں حارثی بھی لکھاجاتاہے۔مزیدیہ کہ امیرالمومنینؑ کے دورسے امام صادقؑ کے دورتک ہمدانی(میم ساکن)قبیلہ ہمدان کی طرف اشارہ تھا۔اس کے بعدسے ہمدان شہرکی طرف نسبت کابھی احتمال پایا جاتاہے جسے ہمدان بن فلوح بن سام بن نوح نے آبادکیاتھا۔

۴حجربن عدی الکندی الکوفی:

امیرالمومنینؑ کے اصحاب ابدال میںشمارہوتے تھے اورروزانہ ہزاررکعت نمازاداکرتے تھے۔صفین میںقبیلہ کندہ کے علمبردارتھے اورنہروان میںپورے لشکرامیرالمومنینؑ کے سردار تھے، معاویہ کے ایک والی نے انہیںحضرت علی ؑ پرلعنت کرنے کی دعوت دی۔انہیوںنے منبرپرجا کر خود معاویہ اوراس کے گورنرپرلعنت کی جس کے نتیجہ میں  ۵۱ھ؁ میںشہیدکردیے گئے اور ان کے ساتھ حسب ذیل حضرات بھی درجہ شہادت پرفائزہوئے۔

شریک بن شدّادحضرمی۔صیفی بن شہل الشیبانی،قبیصہ بن العبسی،مجزربن شہاب المنقری،کدام بن حیان العنزی،عبدالرحمان بن حسان العنزی۔ان تمام حضرات کی قبرمرج عذراء میںدمشق کے قریب ہے۔

رسول اکرمؐ نے مرج عذرامیںبعض مقربین بارگاہ احدایث کی شہادت کی خبردی تھی جس کی بناپرعائشہ نے معاویہ سے شدیداحتجاج کیا۔لیکن اس احتجاج کاکیااثرہوا؟۔

۵۔رُشَیدہجری:

امیرالمومنینؑ کے اصحاب خاص اورحاملان اسرارمیںشمارہوتے تھے۔چنانچہ میثم تمار اور حبیب بن مظاہرایک دوسرے کواس کی شہادت کی خبردے رہے تھے تولوگ حیرت زدہ تھے کہ رشید آگئے اورانہیںنے یہ اضافہ کردیاکہ حبیب کاسرلانے والے کوزیادہ انعام دیاجائے گا تو لوگوںنے مزیدحیرت کااظہارکیا۔لیکن بالآخرتمام خبریںصحیح ثابت ہوئیں۔ابن زیادنے طلب کرکے حضرت علی ؑسے برأت کی دعوت دی۔فرمایاکہ یہ ممکن ہے۔مولاؑ نے مجھے خبردی ہے کہ ان کی محبت میںہاتھ پائوںاورزبان سب قطع ہوںگے اورسولی دی جائے گی۔ابن زیادنے ہاتھ پائوںکاٹ کے زبان کاٹنے سے انکارکردیا۔رشیدنے علوم علویہ کی اشاعت شروع کردی تو مجبوراً زبان بھی قطع کر دی۔ صَدَقَ أَمِیْرُالمُؤْ مِنِیْنؑ۔

۶۔زیدبن صوحان العبدی:

ان کاشماراصحاب وابدال میںہوتاتھا۔جنگ جمل میںدرجہ شہادت پرفائزہوئے۔عائشہ نے ماںہونے کے رشتہ سے جنگ جمل میںشرکت کی دعوت دی۔توجواب میںلکھاکہ مجھے ایسی بات کاحکم دے رہی ہیںجوخلاف مرضی خداہے،اورخوداس بات کوترک کردیاہے‘جوعین مرضی خدا تھی، (قَرْنَ فی بیوتکن)۔

مسجدزیدکوفہ کی مشہورمساجدمیںہے۔رسول اکرمؐ نے انہیںبشارت دی تھی کہ تمہاراایک عضو تم سے پہلے جنت میںداخل ہوگا۔چنانچہ جنگ نہاوندمیںان کاایک ہاتھ شہیدہوا۔

۷۔سلیمان بن صُرَدالخزاعی:

جاہلیت میںان کانام یسارتھا۔رسول اکرمؐ نے سلیمان کردیاتھا۔صفین میںامیرالمومنینؑ کے ساتھ رہے۔یزیدکے حاکم بننے کے بعداپنے گھرمیںاجتماعی کرکے امام حسینؑ کوکوفہ آنے کی دعوت دی لیکن کربلامیںنصرت امام نہ کرسکے۔جس کے نتیجہ میں۶۵ھ ؁میںتوابین کی ایک جماعت لے کر انتقام کربلاکے لیے قیام کیا۔ادھرسے شام کاتیس ہزارکالشکرروانہ ہوا۔راستہ میںدونوں لشکروںمیںشدیدجنگ ہوئی اورسلیمان حصین بن نمیرکے تیرسے شہیدہوگئے۔اس کے بعدتقریباًتمام ساتھی درجہ شہادت پرفائزہوگئے۔

۸۔سہل بن حنیف انصاری:

بدرواحدکے معرکوںمیںبھی شریک ہوئے اورصفین میںامیرالمومنینؑ کے ساتھ رہے۔صفین سے واپسی پرکوفہ میںانتقال کیا۔امیرالمومنینؑ نے نمازجنازہ میں۲۵تکبیریںکہیں‘اورفرمایا کہ سہل کے لیے ۷۰تکبریںبھی رواہیں۔جنگ جمل کے لیے روانگی کے وقت امیرالمومنینؑ نے انہیںمدینہ کا حاکم بنادیاتھا۔

۹۔صعصعہ بن صوحان العبدی:

امام صادقؑ کاارشادہے کہ اصحاب امیرالمومنینؑ میںان کے حق کی مکمل معرفت رکھنے والے صرف صعصعہ اوران کے ساتھ تھے،رسول اکرمؐ کے زمانے کے مسلمان تھے،لیکن حضرت کی خدمت میںباریاب نہ ہوسکے تھے۔معاویہ کوفہ واردہواتولوگوںنے اس سے امان طلب کی۔صعصعہ نے منبرپرجاکرمعاویہ پرلعنت کردی جس کے نتیجہ میںکوفہ سے نکال باہرکردیے گئے۔

۱۰۔ابوالاسودظالم بن ظالم الدئلی:

صاحبانِ علم وفضل میںتھے۔امیرالمومنینؑ نے انہیںعلم نحوتعلیم کیاتھااورقرآن مجیدپرنقطہ وا عراب لگانے کی تعلیم دی تھی۔معاویہ نے ان کے یہاںحلوہ بھیجاتوپانچ چھ برس کی بچی نے کھانا چاہا۔فرمایاکہ یہ حلوہ محبت علی ؑسے دستبرداری کی اجرت کے طورپربھیجاگیاہے۔بچی نے برجستہ کہا، خدااس کابراکرے۔حلوہ مزعفرکے ذریعہ سیدمطہرسے جداکرناچاہتاہے۔خدابھیجنے والے اور کھانے والے دونوںکوغارت کرے۔۶۹ھ؁ میں۸۵ سال کی عمرمیںبصرہ کے طاعون میںانتقال کیا۔

۱۱۔عبداللہ بن جعفرالطیار:

سرزمین حبشہ پرپیداہونے والاپہلامسلمان فرزند۔جوہجرت کے بعداپنے پدربزرگوارکے ساتھ مرسل اعظمؐکی خدمت میںحاضرہوئے اورحاضررہے۔جعفرطیارکی شہادت پررسول اکرمؐ نے باقاعدہ گریہ وزاری کرتے ہوئے تعزیت پیش فرمائی اورجناب اسماء بنت عمیس سے فرمایاکہ ان بچوںکامیںوالی ووارث ہوں۔

جناب عبداللہ بے حدکریم اورسخی انسان تھے۔ان کی سخاوت ضراب المثل تھی۔بعض لوگوں نے تنقیدکی توفرمایاکہ خدانے مجھے اپنے کرم کاعادی بنادیاہے اورمیںنے فقیروںکواپنی سخاوت کاعادی بنادیاہے۔اب خطرہ یہ ہے کہ اگرمیںہاتھ روک لوںتوکہیںمیراپروردگاربھی اپنا ہاتھ نہ روک لے۔۸۰ھ؁ میںمدینہ میںانتقال فرمایا۔کہاجاتاہے کہ آپ کی اولادکی تعداد۲۰یا۲۴ تھی جن میںسے جناب عون ومحمدبھی ہیںجوکربلامیںشہیدہوئے تھے۔

۱۲۔عدی بن حاتم الطائی:

۱۰ھ؁ میںاسلام لائے،اوران کے اسلام کاسبب یہ تھاکہ   ۹ھ ؁ میںلشکراسلام نے جبل طے پرحملہ کیا،وہاںکے بت خانہ کوتباہ کیااورلوگوںکوقیدی بنالیا۔عدی شام کی طرف فرارکرگئے،ان کی بہن اسیرہوگئی۔مدینہ پہنچنے کے بعدرسول اکرمؐ سے فریادکی کہ باپ مرگیا،بھائی فرارکرگیا،اب آپ کرم کریں۔آپؐ نے فرمایاکہ کوئی معتبرآدمی مل گیاتوتمہیںتمہارے بھائی کے پاس روانہ کردوںگا۔چندروزکے بعدقبیلہ قضاعہ کی ایک جماعت آگئی۔آپ ؐ نے حسب خواہش ان کے ساتھ شام روانہ کردیا،وہاںبہن نے بھائی سے اخلاق نبویؐ کاذکرکیا،عدی فوراًمدینہ کے لیے روانہ ہوگئے۔یہاںرسول اکرمؐ نے انتہائی احترام کابرتائوکیااوراپنی مسندپرجگہ دی جس کے نتیجہ میں اسلام قبول کرلیااورپھرحضرت علی ؑکے ساتھ جمل وصفین ونہروان میںشریک جہادرہے ۔۶۸ھ؁ میں کوفہ میںانتقال فرمایا۔

ایک مرتبہ معاویہ کے پاس گئے تواس نے طنزکیاکہ تمہارے فرزندکہاںہیں؟کہاکہ حضرت علی ؑکے ساتھ صفین میںشریک ہوئے اورقتل ہوگئے۔معاویہ نے کہاکہ علی ؑنے انصاف نہیںکیاکہ تمہارے بیٹوںکوقتل کرادیااوراپنی اولادکوبچالیا۔فرمایامعاویہ میںنے علی ؑ کے ساتھ انصاف نہیں کیا کہ وہ شہیدہوگئے اورمیںزندہ رہ گیا۔ 

۱۳۔عمروبن الحمق الخزاعی:

بندہ صالح پروردگار اور حواریینِ امیرالمؤمنین ؑمیں شمارہوتے تھے۔ تمام جنگوں میں حضرت کے ساتھ رہے۔ زیاد نے ان کی گرفتاری کا حکم دے دیا تو موصل چلے گئے ، وہاں ایک غار میں پناہ لی تو سانپ نے کاٹ لیا اور انتقال فرماگئے۔ زیاد کے سپاہیوں نے لاش کو دیکھا تو سر کاٹ کر زیاد کے پاس لائے۔ اس نے معاویہ کے پاس بھیج دیا اور اس نے نیزہ پر چڑھا دیا جو اسلام کا پہلا سر تھا جو نوکِ نیزہ پر بلند کیاگیا جس کے بارے میں امام حسین ؑ نے معاویہ کو سخت احتجاجی خط روانہ فرمایا۔

ایک مرتبہ عمرو نے رسول اکرم ؐ کی خدمت میں پانی پیش کیا تو حضرت نے دعا دی جس کے نتیجہ میں ۸۰سال کی عمر تک ایک بال بھی سفید نہیں ہواتھا۔

۱۴۔قنبر:

امیرالمؤمنین ؑکے مخصوص غلاموں میں تھے۔ حجاج ثقفی نے گرفتار کرایا تو پوچھا کہ یہاں تمہارا کیا کام تھا ؟…فرمایا کہ وضو کا پانی حاضر کرتاتھا اور حضرت وضو کرنے کے بعد اس آیت کی تلاوت کرتے تھے کہ ظالموں کا سلسلہ بہرحال ختم ہونے والا ہے ۔ حجاج نے کہاکہ اس سے شاید میری ذات کومراد لیتے تھے ۔ فرمایا بے شک ! کہااگر تمہیں قتل کردوں تو کیا ہوگا؟ فرمایا میں نیک بخت ہوں گا اور تو شقی و بدبخت۔ حجاج نے غیظ میں قتل کا حکم دے دیا ۔

۱۵۔کمیل بن زیاد النخعی :

امیرالمؤمنینؑ کے مخصوص اصحاب اور حاملان اسرار میں شمار ہوتے تھے ۔ دعائے کمیل ان کی عظمت و جلالت کے لیے کافی ہے۔ حجاج ثقفی نے والی عراق ہونے کے بعد ان کی گرفتاری کا حکم دے دیا تو روپوش ہوگئے ۔ اس نے ان کی قوم کا وظیفہ بند کردیا ۔ کمیل کو اطلاع ملی تو حجاج کے دربار میں پہنچ گئے کہ میں قوم کے رزق کے بند کرانے کاذریعہ نہیں بن سکتا۔ حجاج نے کہاکہ میں تو تمہیں ساز دینے کے لیے تلاش کررہاتھا ۔ فرمایا ضرور ، ضرور ۔ میری زندگی میں اب صرف چند دن باقی رہ گئے ہیں ، اس کے بعد ہم تم دنوں مالک حقیقی کی بارگاہ میں حاضر ہوں گے ۔ حجاج نے ان کے قتل کا حکم دے دیا اور  ۸۳ھ؁میں ۹۰ سال کی عمر میں شہید کردیے گئے ۔ نجف و کوفہ کے درمیان آپ کا مزار مبارک معروف ہے۔

۱۶۔ مالک بن الحارث الاشترالنخعی :

امیرالمؤمنین ؐ کے مخصوص ترین اصحاب میں تھے اور اپنے دور کے سب سے بڑے شجاع اور بہادر تھے ۔ امیرالمؤمنین نے انہیں مصر کا گورنر بنا کر روانہ کیا تو معاویہ نے راستہ کے ایک شخص کو ۲۰ سال خراج کی معافی کاوعدہ دے کر شہد میں زہر دلوا دیا اور مقام عریش پر زہر دغا سے شہید ہوگئے ۔ جنازہ مدینہ لاکر دفن کیاگیا۔ امیرالمؤمنینؑ نے اس حادثہ پر انتہائی تاسف کا اظہار کیا اور فرمایا کہ مالک میرے لیے ویسے ہی تھے جیسے رسول اللہ کے لیے تھا۔

اس شجاعت کے باوجود تقویٰ کا یہ عالم تھاکہ بازار کوفہ میں ایک شخص نے کوڑا پھینک دیا تو خاموشی سے آگے بڑھ گئے ۔ کسی شخص نے دیکھ لیا اور اُس شخص کو تنبیہ کی کہ یہ مالک اشتر تھے ، وہ معذرت کے لیے دوڑا ۔ دیکھامسجد میں مصروف نماز ہیں ، نماز کے بعد قدموں پر گرپڑا۔ فرمایا کہ میں تو تیرے حق میں استغفار کررہاتھا کہ تونے عظیم گناہ کا ارتکاب کیاہے۔

امیرالمؤمنین نے مالک اشتر کو جو عہد نامہ لکھ کرد یاتھا وہ آج تک دنیا کے ہر حاکم کے لیے بہترین نظامِ حکومت ہے جس پر عمل کیے بغیر عدل و انصاف کا قیام ناممکن ہے۔

۱۷۔ محمد بن ابی بکر بن ابی قحافہ :

حجۃ لوداع کے سفر میں ان کی ولادت ہوئی تھی ۔ والدہ گرامی اسماء بنت عمیس تھیں، جو پہلے جناب جعفر طیار کی زوجہ تھیں اور ابوبکر ؓ کے بعد حضرت علی ؑ سے عقد کیا جس کی بنا پر محمد کی تربیت حضرت علی ؑ کے زیر سایہ ہوئی اور آپ فرمایا کرتے تھے کہ محمد میرا فرزند ہے، اگرچہ ابوبکر کے صلب سے ہے۔ امیرالمؤمنین  نے ۳۸ھ؁ میں مصرکا حاکم بنایا تو معاویہ نے عمرو عاص ، معاویہ بن خدیج ، ابوالاعور سلمیٰ جیسے افراد کو مصر روانہ کردیا۔ ان لوگوں نے سازش کرکے محمد کو گرفتار کرلیا اور شہید کرکے جسم کو گدھے کی کھال میں رکھ کر جلادیا۔ جس کے غم میں حضرت عائشہ ؓ نے تاحیات بھنا گوشت نہیں کھایا اور برابر معاویہ ، عمرو عاص اور ابن خدیج پر لعنت کرتی رہیں۔

معاویہ نے ان کی شہادت پر انتہائی مسرت کااظہار کیا اور امیرالمؤمنین ؑنے انتہائی غم کامظاہرہ فرمایا۔

محمد کے مادری بھائیوں میں عبداللہ اور محمد وعون بن جعفر ہیں ، اور پدری بہن حضرت عائشہ تھیں ،اور محمد کے فرزند قاسم مدینہ کے فقہاء میں شمار ہوتے تھے جو امام جعفر صادق ؑکے مادری جد شمار ہوتے تھے ۔

۱۸۔میثم بن یحییٰ تمّار:

امیرالمؤمنین ؑکے صاحب اسرار تھے اور اس قدر علم قرآن کے مالک تھے کہ ابن عباس کو درس قرآن دیا کرتے تھے اور وہ ان کے بیانات کو ضبط کیا کرتے تھے ۔ ایک دن کشتی سے سفر کررہے تھے ، تیز آندھی چلی تو فرمایا کہ معاویہ دنیا سے رخصت ہوگیا ہے اور بعد میں اس بیان کی تصدیق ہوگئی ۔ امیرالمؤمنین ؑ کے زرخرید غلام تھے ۔ حضرت نے خریدنے کے بعد نام پوچھا تو کہاکہ سالم فرمایا کہ رسول اکرم ؐ نے تمہارا اصلی نام میثم بتایا ہے لہٰذا نام وہی ہوگا اور کنیت ابو سالم ہوگی۔ حضرت ؑ کی خبر کے مطابق ابن زیاد نے آپ کو سولی دے دی ۔ اور امام حسین ؑ کے وارد عراق ہونے سے ۱۱ روز قبل ۲۲ذی الحجہ کو درجۂ شہادت پر فائز ہوگئے ۔

۱۹۔ہاشم بن عتبہ بن ابی وقاص لمرقال :

تیز حملوں کی بنا پر مرقال لقب ہوگیاتھا۔ روز فتح مکہ مسلمان ہوئے اور صفین میں امیرالمؤمنین ؑ کے ہمرکاب رہے ۔ صفین ہی میں شہید ہوئے اور ان کے ساتھ ان کے فرزند عتبہ بن ہاشم بھی درجہ شہادت پر فائز ہوئے۔

٭…٭…٭


علیٌ ولیٌّ اللہِ


اس حقیقت سے انکار نہیں کیاجا سکتاکہ ولایت علی ؑ کا اقرار کیے بغیر ایمان کی تکمیل ممکن نہیں ہے۔ ازروئے قرآن علی ؑ اللہ کے ولی ہیں،اور علی کی ولایت کا اقرار جزو ایمان ہے، علی ؑ کی ولایت کااعلان فرض ایمان ہے اور علی ؑ کی ولایت کے تقاضوں پر عمل کرنا شانِ اسلام و ایمان ہے۔

دور حاضر میں جہاں بہت سے دوسرے فتنوں نے جنم لیا ہے۔ ان میں سے ایک فتنہ سنت و بدعت بھی ہے ، جہاں بعض مسلمانوں کو ہر شے بدعت نظر آتی ہے اور ان کا خیال یہ ہے کہ قرآن مجید نے غیر خدا کو ولی بنانے سے انکار کیاہے لہٰذا علی ؑ کو ولی تسلیم کرنا خلاف قرآن و سنت اور بدعت ہے ، اور بدعت کاانجام جہنم ہے۔ اس سلسلہ میں بہت سی آیتوں کو بھی توڑ مروڑ کر پیش کیا جاتاہے اور ان سے یہ ثابت کرنے کی کوشش کی جاتی ہے کہ غیر خدا ولی نہیں ہوسکتا اور غیر خدا کو ولی بنانا خلافِ اسلام و ایمان ہے۔

حقیقت امر یہ ہے کہ اس سلسلہ میں دوموضوعات زیر بحث آسکتے ہیں ۔ پہلا موضوع یہ ہے کہ غیر خدا سے مراد کیاہے ؟ اور دوسرا موضوع یہ ہے کہ ولی بنانے سے مراد کیاہے ؟

جہاں تک پہلے موضوع کاتعلق ہے اس کے بارے میں قابل توجہ یہ ہے کہ قرآن مجید نے ایسے مقامات پر ’’مِنْ دُوْنِ اللّٰہِ ‘‘ کا لفظ استعمال کیا ہے اور کھلی ہوئی بات کہ غیر خدا اور ہوتاہے اور ’’مِنْ دُوْنِ اللّٰہِ‘‘اور ہوتاہے ، مغالطہ کامنشا یہ ہے کہ لفظ ’’غیر خدا ‘‘ کے دو معنی ہیں۔ خدا کا غیر اور خدا کے علاوہ ۔ اُردو زبان میں ان دونوں الفاظ میں زمین و آسمان کا فرق ہے اور عربی محاورات میں بھی غیر اللہ اور من دون اللہ میں ایسا ہی فرق پایا جاتاہے ۔ اس بنیاد ’’مِنْ دُوْنِ اللّٰہِ‘‘پر کو ولی بنانا ناجائز بھی ہوگا تو غیر خدا کا ولی بنانا ناجائز نہیں ہوسکتا۔

کفار و مشرکین کی تردید و تنبیہ اس بات پر ہے کہ وہ خدا کو چھوڑ کر دوسروں کو ولی اور سرپرست بناتے تھے اور صاحبان ایمان خدا کے اقرار کے ساتھ ولایت کااقرار کرتے ہیں لہٰذا ان کا قیاس کفار و مشرکین پر نہیں کیاجا سکتاہے۔

دوسری بات یہ بھی ہے کہ قرآن مجید نے ولی بنانے سے روکاہے اور یہاںمسئلہ ولی بنانے کا نہیں ہے ، ولی تسلیم کرنے کا ہے۔ بنانے والا تو خدا ہی ہے جس نے ولی بنادیا ہے جیسا کہ قرآن مجید میں متعد د مقامات پر غیر خدا کی ولادت کاذکر کیا گیاہے لیکن خدا کو چھوڑ کر نہیں بلکہ خدا کی دی ہوئی صلاحیت اور حیثیت کے پیش نظر۔

خود پیغمبر اسلام ؐ نے ولی کے لیے دعا کی ہے ۔ جناب زکریا ؑ نے ولی کی دعا کی ہے ۔ مومنین آپس میں ایک دوسرے کے ولی ہیں ۔ متقین اولیاء، خدا ہیں اور اس کے علاوہ ایسے متعدد مقامات ہیں جہاں مختلف معانی کے اعتبار سے غیر خدا کی ولایت کا اعلان کیاگیاہے اور اس تصور کی نفی کی گئی ہے کہ غیر خدا ولی نہیں ہوسکتا ہے۔

انبیاء کرام ؑ کاخدائے کریم سے ولی طلب کرنا اس بات کی دلیل ہے کہ غیر خدا’’ من جانب اللہ ‘‘ ولی ہوسکتاہے۔ ’’من دون اللہ ‘‘ ولی نہیں ہوسکتا ہے ۔ برادران اسلام نے اس مقام پر شدید دھوکہ کھایا ہے اور بدعت کے چکر میں پڑ کر من جانب اللہ اور من دون اللہ کے فرق کو نظر انداز کردیا ہے اور اولیاء خداکی ولایت کے انکار کو بھی اسلام کا جزو بنالیاہے حالانکہ اسلام ولایت کے اقرار کانام ہے ولایت کے انکار کا نام نہیں ہے۔

خود رب العالمین نے قرآن مجید میں اپنے رسول اور صاحبان ایمان کے ولی ہونے کا ذکر کیاہے تو کیا اس کے بعد ولایت کو صرف خدا کی ذات تک محدود کیا جاسکتاہے اور نام خدا پر کلام خدا کاانکار کیاجاسکتاہے۔

سوال صرف یہ رہ جاتا ہے کہ رسول ؐ کے ساتھ جسے ولی بنایا گیاہے ۔ وہ کون ہے ؟

علماء اسلام کے بے شمار اقوال اس امر پر متفق ہیں کہ ’’آیت ولایت ‘‘ میں ’’الذین آمنو ا‘‘سے مراد مولائے کائنات کی ذات گرامی ہے اور اس میں انہیں کی ولایت کا اعلان کیاگیاہے جیساکہ حسب ذیل حضرات محدثین و مفسرین نے اپنی تحریروں میں اظہار واعتراف فرمایاہے۔

۱۔	 علامہ شیخ محب الدین طبری صاحب ذخائر العقبیٰ 	ص۸۸

۲۔	علامہ سید شہاب الدین اندلسی صاحب روح المعانی ج ۶ص ۱۴۹

۳۔علامہ ابو عبداللہ محمد بن یوسف بن حیان اندلسی صاحب المحیط ج ۳ ص ۵۱۳

۴۔ علامہ شیخ محمد بن علی قاضی شوکانی صاحب فتح القدیر ج ۲،ص ۵۰

۵۔ ابن کثیر شامی صاحب تفسیر معروف ۴ ،ص ۷۱

۶۔علامہ محمد ث علی ابن احمد نیشا پوری صاحب اسباب النزول ص ۱۴۸

۷۔ علامہ جلال الدین سیوطی صاحب لباب المنقول ص ۹۰

۸۔ علامہ سبط بن جوزی صاحب تذکرۂ خواص الامۃ ص ۱۸

۹۔علامہ محمد مومن بن الحسن الشبلنجی نور الابصار ص ۱۰۵

۱۰۔علامہ گنجی شافعی صاحب کفایت الطالب ، ص۱۰۶

۱۱۔ علامہ بیضاوی صاحب انوارالتنزیل ص ۱۳۰

۱۲ علامہ طبری صاحب تفسیر معروف ۶،ص ۱۶۵

۱۳۔الشیخ علامہ علاء الدین الخطیب البغدادی صاحب تفسیر مشہور ج ۱ص۴۷۵

۱۴۔علامہ نسفی صاحب تفسیر خازن  ج ۱ ،ص ۴۸۴

۱۵۔علامہ شیخ سلیمان القندوزی صاحب ینا بیع المودۃ ج ۱ ص ۱۱۴

۱۶۔علامہ جار اللہ زمخشری صاحب کشاف ، ج ۱،ص ۳۴۷

۱۷۔حافظ ابن حجر عسقلانی صاحب الکاف الشاف ، ص ۵۶

۱۸۔علامہ فخر الدین الرزای صاحب تفسیر معروف ج ۱۲،ص۲۶

۱۹۔ السید رشید رضا صاحبِ تفسیر المنار ج ۶،ص۴۴۲

۲۰۔علامہ نظام الدین نیشا پوری صاحب تفسیر معروف ج۶،ص۱۴۵

۲۱۔ علامہ محدث اسماعیل بن کثیر الدمشقی صاحب تفسیر معروف ج ۲،ص ۷۱

۲۲۔علامہ ابوبکر احمد بن علی الرازی صاحب کتاب احکام القرآن ج ۲ ، ص ۵۴۴

۲۳۔علامہ ابو عبداللہ محمد بن احمد الانصاری القرطبی صاحت کتاب الجامع الاحکام القرآن ،ج۲، ص۲۲۱۔

۲۴۔	علامہ جلال الدین السیوطی صاحب تفسیر درمنشور ج ۲،ص ۲۹۳

۲۵۔میر محمد صالح ترمذی حنفی صاحب کتاب مناقب مرتضوی ، ص ۷

ان تمام اعترافات کے بعد ولایت علی ؑ کا انکار دراصل اسلام اور قرآن کا انکار ہے اور عالم اسلام مساجد میں اس کا اعلان کرے یا نہ کرے منزل ایمان میں اس کا اقرار کرنا اسلام و ایمان کا فرض ہے جسے نظر انداز نہیں کیا جاسکتاہے۔

٭…٭…٭…٭


مَنْ کُنْتُ مَوْلاَ ہُ فَھٰذَاعَلِیٌّ ؑ مَوْلاَ ہُ


مختلف روایات اورتواریخ کی بناپر۷۵ہزارسے سوالاکھ تک کامجمع تھاجس میںمرسل اعظمؐ نے پالان شترکامنبربنواکرکڑی دھوپ میںسرمیدان قافلہ کوروک کرمنبرپربلندہوکرحضرت علی ؑکواپنے ہاتھوںپربلندکرکے یہ اعلان فرمایاتھاکہ’’جس کامیںمولاہوںاس کایہ علی ؑمولاہے۔‘‘جس کا مطلب یہ ہے کہ اس ارشادگرامی کے سوالاکھ راوی توبروقت موجودتھے جنہوںنے واپس آکریہ واقعہ ضروربیان کیاہوگا۔

مسافرکی عام فطرت یہ ہے کہ وہ سفرمیںپیش آنے والے ہرانوکھے واقعہ کاذکرضرورکرتاہے، اورسفرحج کے ساتھ تویہ خصوصیت آج تک باقی ہے کہ جومکہ سے آتاہے لوگ اسے گھیرلیتے ہیں اور تفاصیل سفردریافت کرناشروع کردیتے ہیں۔خودحاجی صاحب کابھی مزاج یہی ہوتاہے کہ اپنے سفرکے جملہ خصوصیات سے لوگوںکوباخبرکریں۔جب کہ آج کل کے زمانے میںساری دنیا سے دس بیس لاکھ افرادہرسال حج کے لیے جاتے ہیںاورسب ہی واقعات بیان کرتے ہیں ریڈیوسے حالات نشرکیے جاتے ہیں،ٹی وی پرپروگرام دکھائے جاتے ہیںاورحاجی صاحب کی واپسی سے پہلے ہی شہروالے اکثرحالات سے باخبرہوجاتے ہیں۔لیکن اس کے بعدبھی حاجی صاحب کوبیان کرنے اوردوستوںکوان کی زبانی سننے کااشتیاق ضروررہتاہے توجب سرکاردوعالمؐ اپنے اصحاب ومخلصین کے ساتھ آخری حج کے لیے تشریف لے گئے ہوںگے اورقدم قدم پربیان احکام کے امکانات رہے ہوںگے اورقافلہ خلاف معمول تین دن کی تاخیرسے اپنے اپنے وطن پہنچا ہوگا اور تاخیرکاسبب بھی کڑی دھوپ میں،چٹیل میدان میںایک جلسۂ عام ہوگاتوکون ایساہوگاجسے اپنے گھر،محلہ،گائوںاورشہرمیںاس واقعہ کوبیان کرنے کاشوق نہ ہوگااورکون ہوگاجوواپسی کی تاریخ میںتین دن کی تاخیرکاسبب نہ دریافت کرے گا۔حدیہ ہے کہ جس کواس اعلان سے اختلاف بھی رہا ہوگااس نے بھی واقعہ کوضروربیان کیاہوگاکہ بلاسبب ایک غیرضروری اعلان کے لیے چٹیل میدان میںروک لیاگیا،یااپنے خاندان کومسلط کرنے کے لیے ہمیںگرمی میںپریشان کیاگیا،یابھائی کی محبت میںمسلمانوںکی زحمت کاخیال نہیںکیاگیا،یایایا…غرض کہ کوئی بھی تاویل اورتوجیہ کی جائے اورکسی طرح کے غم وغصہ کااظہارکیاجائے لیکن واقعہ کابیان کرناناگزیرہے اوراس طرح مرسل اعظمؐ کی مکمل حیات میںکسی روایت کواتنے راوی نہ ملے ہوںگے جتنے راوی حدیث غدیرکومل گئے تھے۔یہ اوربات ہے کہ جملہ حاجی صاحبان کویہ شرف حاصل نہیںہواکہ ان کانام راویوںکی فہرست میںدرج ہوجاتاکہ ان کابیان بھی سلسلہ بہ سلسلہ نقل کیاجاتا۔یاان کی شخصیت کواس قدراہمیت دی جاتی کہ انہیںبھی حدیث کے راویوںمیںشمارکرلیاجایا۔لیکن تاہم واقعہ کواس قدرراویوںکامل جانا اس کے تواتروتیقن اورقطعیت کے لیے کافی سے زیادہ ہے۔جملہ غزوات پیغمبرؐمیںاتنامجمع دیکھنے میںنہیںآیاجتناغدیرمیںتھالیکن ان کے تفصیلات زبان زدخواص وعوام ہیںتواس جلسہ کاتذکرہ کیوںکرعالم آشکارنہ ہوگااوریہ وجہ ہے کہ علماء اسلام نے اپنی کتابوںمیںاس اعلان کونقل کیا ہے۔ صحابۂ کرام نے بیان کیاہے اورمؤلفین ومصنفین نے اپنی کتابوںکی زینت بنایاہے ۔یہ افسوس ناک بات ہے کہ جن کواپنی کتاب کوکلام باری کے بعدکادرجہ دیناتھاان کی مصلحت نے ایسی اہم حدیث کو نقل نہ ہونے دیااوریہ خودلفظ مولیٰ کے معنی کے تعین کابہترین قرینہ ہے جب کہ روایت ان کے شرائط کی بناپربھی صحیح اورقابل وثوق واعتبارتھی۔

اس مقام پرصرف چندکتابوںکاحوالہ درج کیاجاتاہے جن میںاس روایت کااندراج ہواہے اورجن کے مؤلفین ومصنفین نے اس حدیث کے تواترواعتبارکااعتراف کیاہے۔تفصیلات کے لیے عبقات الانواراورالغدیرکامطالعہ کیاجاسکتاہے۔

تواترحدیث کے معترفین:

۱۔علامہ شیخ جلال الدین سیوطی کتاب الازہار المتناثرۃ فی الاحادیث المتواترۃ۔

۲۔علامہ جزری صاحب کتاب اسنیٰ المطالب۔

۳۔علامہ جمال الدین نیشاپوری صاحب کتاب اربعین ۔

۴۔ صاحب کتاب شرح الجامع الصغیر(السراج المنیر)

۵۔ علامہ الشیخ ضیاء الدین صالح بن مہدی صاحب کتاب الابحاث المسددہ۔

۶۔ علامہ ابن کثیر شامی درحالات محمد بن جریر طبری (طبقات شافعیہ )۔

۷۔علامہ محمد ابن اسماعیل بن صلاح الدین صاحب کتاب التحفۃ الندیہ ۔

۸۔ میرزا مخدوم بن میرعبدالباقی صاحب کتاب نواقض الروافض ۔

۹۔ قاضی ثناء اللہ پانی پتی صاحب کتاب السیف المسلول۔

۱۰۔شمس الدین ترکمانی ذہنی ۔

۱۱۔ علامہ ابوالقاسم عبداللہ بن عبداللہ الحکانی صاحب کتاب ’’دعاۃ الہداۃ الی اداء حق الموالاۃ‘‘

۱۲۔ابوسعیدبن ناصر سجستانی صاحب کتاب ’’درایۃ حدیث الولایۃ‘‘۔

۱۳۔مولوی محمد مبین فرنگی محلی صاحب کتاب وسیلۃ النجاۃ۔

اس کے علاوہ بے شمار کتابوں میں ’’حدیث ‘‘ اس کے اسناد اور رواۃ کا تفصیلی تذکرہ موجود ہے ۔ علامہ ابوالعباس احمد بن محمد بن عقدہ کی کتاب الولایۃ میں توحدیث کو صحابہ کی ایک بڑی جماعت سے نقل کیاگیاہے جیساکہ علامہ ابن طائوس نے کتاب الطرائف میں درج کیا ہے اور جس کی تفصیل حسب ذیل ہے:۔

راویان ِ حدیث غدیر:

حضرت ابو بکر ؓ ، حضرت عمر ؓ ، عبداللہ بن عثمان ، عثمان ؓ بن عفان ، حضرت علی ؑ ، طلحہ بن عبیداللہ ، زبیر بن العوام ،عبدالرحمنؓ بن عوف ،سعید بن مالک ،عباس بن عبدالمطلب ، امام حسن ؑ بن علی ؑ، امام حسین ؑبن علی ؑ،عبداللہ بن عباس ،عبداللہ بن جعفر ، عبداللہ بن مسعود ، عماربن یاسر، ابوذر ، سلمان فارسی، اسعد بن زرارہ ،خزیمہ بن ثابت، ابوایوب بن خالد بن زید انصاری ،عثمان بن حنیف ، سہل بن حنیف ،حذیفہ یمانی، عبداللہ بن عمر ، براء بن عازب، رفاعہ بن رافع ، ابولیلیٰ انصاری ، ابوقدامہ انصاری ، سہل بن سعد ، عدی بن حاتم، ثابت بن یزید ، مالک بن الحویرث ، حبشی بن جنادہ ، ضمیر بن الاسدی ، عبید بن عاذب انصاری ،عبداللہ بن ابی اوفیٰ ، زید بن شراحیل ، ابوحمراء خادم رسول اللہ ؐ ، ابوفضالہ انصاری ، عامر بن لیلیٰ غفاری ، عامر بن واثلہ ، عبدالرحمان بن عبدالرب انصاری، سعد بن جنادہ عوفی، عامر بن عمیرالعمیری ،عبداللہ بن یاعیل ، حسبہ بن جوین ، عقبہ بن عامر، ابو ذریب الشاعر، ابو شریح خزاعی ،سمرہ بن جندب، سلمہ بن الاکوع ، زید بن ثابت، کعب بن بحر، ابولہیثم بن التیہان ،ہاشم بن عتبہ بن ابی وقاص ، المقداد بن عمرالکندی ،عمر ابی سلمہ ، عبداللہ بن اسید، عوان بن حصین ، بریدہ بن حصیب ، جلبہ بن عمر ، ابوہریرہ ،ابوالبرزہ اسلمی، ابوسعید خدری ، جابر بن عبداللہ انصاری ، جریر بن عبداللہ ، زید بن ارقم ،ابو رافع ، ابوعمرہ بن محصن ، انس بن مالک، ناجیہ بن عمرو الخزاعی ،ابوزینب بن عوف ،لیلیٰ بن مرہ ، سعد بن عبادہ ، حذیفہ بن اسید، ابوسریحہ غفاری ، عمرو بن الحمق انصاری ،عبدالرحمن بن نعیم ویلمی ،عطیہ بن بشر ،حسان بن ثابت، جابر بن سمرہ ، عبداللہ بن ثابت، ابوجحیفہ ،وہب بن عبداللہ ، ابو امامہ انصاری ، عامر بن لیلیٰ بن حمزہ ، جندب بن سفیان، امامہ بن زید، وحشی بن حرب، قیس بن ثابت ، عبدالرحمن بن مدلج ، حبیب بن بدیل بن ورقا الخزاعی ،فاطمہؑ بنت رسول ؐ ، عائشہ بنت ابی بکر ، ام سلمہ ؓ ، ام ہانی ، فاطمہ بنت حمزہؒ ،اسماء بنت عمیس۔

٭…٭…٭

خطبہ غدیر 


بِسْمِ اللّٰہِ الرَّحْمٰنِ الرَّحِیْمِ 

ساری تعریف اس اللہ کے لیے ہے جو اپنی یکتائی میں بلند اور اپنی انفرادی شان کے باوجود قریب ہے۔ وہ سلطنت کےاعتبار سے جلیل اور ارکان کے اعتبار سے عظیم ہے۔ وہ اپنی منزل پر رہ کر بھی اپنے علم سے ہر شے کا احاطہ کیے ہوئے ہے اور اپنی قدرت اور اپنے برہان کی بنا پر تمام مخلوقات کو قبضہ میں رکھے ہوئے ہے ہمیشہ سے بزرگ ہے اور ہمیشہ قابل حمد رہے گا۔ بلندیوں کاپیداکرنے والا فرش زمین کا بچھانے والا ، آسمان و زمین پر اختیار رکھنے والا، بے نیاز ، پاکیزہ صفات ، ملائکہ اور روح کا پروردگار ، تمام مخلوقات پر فضل و کرم کرنے والا اور تمام ایجادات پر مہربانی کرنے والا ہے وہ ہر آنکھ کو دیکھتاہے اگرچہ کوئی آنکھ اسے نہیں دیکھتی ، وہ صاحب حلم و کرم ہے ، اس کی رحمت ہر شے کے لیے وسیع اور اس کی نعمت کا احسان ہر شے پر قائم ہے۔ انتقام میں جلدی نہیں کرتا اور مستحقین عذاب کو عذاب دینے میں عجلت سے کام نہیں لیتا، مخفی امور کو جانتاہے اور چیزوں سے باخبر ہے ، پوشیدہ چیزیں اس پر مخفی نہیں رہتیں اور مخفی اُمور اس پر مشتبہ نہیں ہوتے ، وہ ہر شے پر محیط اور ہر چیز پر غالب ہے ، اس کی قوت ہر شے میں اور اس کی قدرت ہر چیز پر ہے ، وہ بے مثل ہے اور شے کوشے بنانے والا ہے ، ہمیشہ رہنے والا، انصاف کرنے والا ہے ، اس کے علاوہ کوئی خدا نہیں ہے ، وہ عزیز و حکیم ہے ، نگاہوں کی رسائی سے بالاتر ہے اور ہر نگاہ کو اپنی نظر میں رکھتاہے کہ وہ لطیف بھی ہے اور خبیر بھی ۔ کوئی شخص اس کے وصف کو پا نہیں سکتا اور کوئی اس کے ظاہر و باطن کا ادراک نہیں کرسکتا۔ مگر اتنا ہی جتنا اس نے خود بتادیا ہے ، میں گواہی دیتاہوں کہ وہ ایسا خدا ہے جس کی پاکیزگی زمانہ پر محیط اور جس کا نور ابدی ہے ۔ اس کا حکم نافذ ہے ۔ نہ اس کا کوئی مشیر ہے نہ وزیر ، نہ کوئی اس کا شریک ہے ، اور نہ اس کی تدبیر میں کوئی فرق ہے ، جو کچھ بنایا وہ بغیر کسی نمونہ کے بنایا اور جسے بھی خلق کیا بغیر کسی کی اعانت یا فکر ونظر کی زحمت کے بنایا۔ جسے بنایا وہ بن گیا اور جسے خلق کیا وہ خلق ہوگیا۔ وہ خدا ہے لا شریک ہے جس کی صفت محکم اور جس کا سلوک بہترین ہے۔

وہ ایسا عادل ہے جو ظلم نہیں کرتا اور ایسا بزرگ و برتر ہے کہ ہر شے اس کی قدرت کے سامنے متواضع اور ہر چیز اس کی ہیبت کے سامنے خاضع ہے وہ تمام ملکوں کامالک، تمام آسمانوں کا خالق ، شمس و قمر پر اختیار رکھنے والا، ہر ایک کو ایک معین مدت کے لیے چلانے والا ، دن کو رات اور رات کو دن پر حاوی کرنے والا ، ظالموں کی کمر توڑنے والا ، شیطانوں کو ہلاک کرنے والا ہے۔ نہ اس کی کوئی ضد ہے نہ مثل ۔ وہ یکتاہے بے نیاز ہے ، نہ اس کا کوئی باپ ہے ، نہ بیٹا ، نہ ہمسر ۔ وہ خدائے واحد اور رب مجید ہے ، جو چاہتاہے کر گزرتاہے جو ارادہ کرتاہے پورا کردیتاہے۔ جاننے والا خیر کااحصار کرنے والا ، موت و حیات کامالک ، فقر و غناکا صاحب اختیار،ہنسانے والا ، رلانے والا ، قریب کرنے والا، دور ہٹادینے والا ، عطا کرنے والا، روک لینے والا ہے۔ ملک اسی کے اختیار میں ہے اور حمد اسی کے لیے زیباہے اور اسی کے قبضہ میں ہے۔ وہ ہر شے پر قادر ہے۔ رات کو دن اور دن کو رات میں داخل کردیتاہے۔ اس عزیز و غفار کے علاوہ کوئی خدا نہیں ہے ، وہ دعائوںکا قبول کرنے والا ،عطائوں کو بکثرت دینے والا، سانسوں کا شمار کرنے والا اور انسان و جنات کا پروردگار ہے ، اس کے لیے کوئی شے مشتبہ نہیں ہے۔ وہ فریادیوں کی فریاد سے پریشان نہیں ہوتاہے اور اسے گڑگڑانے والوں کا اصرار خستہ حال نہیںکرتا ہے ، نیک کرداروں کابچانے والا ، طالبان فلاح کو توفیق دینے والا اور عالمین کا مولا و حاکم ہے۔ اس کا حق ہر مخلوق پر یہ ہے کہ راحت و تکلیف او رنرم وگرم میں اس کی حمد و ثنا کرے اور اس کی نعمتوں کا شکر ادا کرے۔ میں اس پر اور اس کے ملائکہ ، اس کے رسولوں اور اس کی کتابوں پر ایمان رکھتاہوں، اس کے حکم کو سنتاہوں اور اطاعت کرتاہوں ، اس کی مرضی کی طرف سبقت کرتاہوں اور اس کے فیصلہ کے سامنے سراپا تسلیم ہوں اس لیے کہ اس کی اطاعت میرا فرض ہے اور اس کے عتباب کے خوف کی بنا پر کہ نہ کوئی اس کی تدبیر سے بچ سکتاہے اور نہ کسی کو اس کے ظلم کا خطرہ ہے میں اپنے لیے بندگی اور اس کے لیے ربوبیت کا اقرار کرتاہوں اور اس کے پیغام وحی کو پہنچانا چاہتاہوں کہیں ایسا نہ ہو کہ کوتاہی کی شکل میں وہ عذاب نازل ہوجائے جس کا دفع کرنے والا کوئی نہ ہو …اس خدائے وحدہ لا شریک نے مجھے بتایاکہ اگر میں نے اس پیغام کو نہ پہنچایا تو اس کی رسالت کی تبلیغ نہیں کی اور اس نے میرے لیے حفاظت کی ضمانت لی ہے۔ اس خدائے کریم نے یہ حکم دیا ہے کہ ’’اے رسول ! جو حکم تمہاری طرف علی ؑ کے بارے میں نازل کیا گیاہے ، اسے پہنچادو ، اور اگر تم نے ایسانہ کیاتو رسالت کی تبلیغ نہیں کی اور اللہ تمہیں لوگوں کے شرسے محفوظ رکھے گا۔ ‘‘

ایھاالناس !میں نے حکم کی تعمیل میں کوئی کوتاہی نہیں کی اور میں اس آیت کا سبب واضح کردینا چاہتاہوں کہ جبریل بار بار میرے پاس یہ حکم پروردگار لے کر نازل ہوئے کہ میں اسی مقام پر ہر سفید و سیاہ کو یہ اطلاع دے دوں کہ علی ؑا بن ابی طالب میرے بھائی ، وصی ، جانشین اور میرے بعد امام ہیں۔ ان کی منزل میر ے لیے ویسی ہی ہے جیسے موسیٰ کے لیے ہارون کی تھی ۔ فرق صرف یہ ہے کہ میرے بعد کوئی نبی نہ ہوگا، وہ اللہ و رسول کے بعد تمہارے حاکم ہیں اور اس کااعلان خدا نے اپنی کتاب میں کیا ہے کہ ’’بس تمہارا ولی اللہ ہے اور اس کا رسول اور وہ صاحبان ایمان جو نماز قائم کرتے ہیں اور حالت رکوع میں زکوٰۃ ادا کرتے ہیں۔ ‘‘

علی ؑ ابن ابی طالب نے نماز قائم کی ہے اور حالت رکوع میں زکوٰۃ دی ہے ، وہ ہر حال میں رضاء الٰہی کے طلب گار ہیں۔ میں نے جبریل کے ذریعہ یہ گزارش کی کہ اس وقت تمہارے سامنے اس پیغام کو پہنچانے سے معذور رکھاجائے اس لیے کہ متقین کی قلت ہے اور منافقین کی کثرت ، فساد کرنے والے ، بدعمل اور اسلام کامذاق اڑانے والے منافقین کی مکاری کابھی خطرہ ہے ، جن کے بارے میں خدا نے صاف کہہ دیا ہے کہ ’’یہ اپنی زبانوں سے وہ کہتے ہیں جو ان کے دل میں نہیں ہے ، اور یہ اسے معمولی بات سمجھتے ہیں حالانکہ پیش پروردگار یہ بہت بڑی بات ہے ۔‘‘ ان لوگوں نے بارہامجھے اذیت پہنچائی ہے یہاں تک کہ مجھے ’’کاہن ‘‘ کہنے لگے ہیں۔ اور ان کاخیال تھاکہ میں ایسا ہی ہوں اس لیے خدا نے آیت نازل کی کہ ’’کچھ لوگ ایسے بھی ہیں جونبی کو اذیت دیتے ہیں اور کہتے ہیں کہ یہ تو فقط کاہن ہیں ‘‘ تو پیغمبر کہہ دیجیے کہ اگر ایسا ہے تو تمہارے حق میں یہی خیر ہے ، ورنہ میں چاہوں تو ایک ایک کا نام بھی بتا سکتاہوں اور اس کی طرف اشارہ بھی کرسکتاہوں اور لوگوں کے لیے نشان دہی بھی کرسکتاہوں ۔ لیکن میں ان معاملات میں کرم اور بزرگی سے کام لیتاہوں۔ لیکن ان تمام باتوں کے باوجود مرضیٔ خدا یہی ہے کہ میں اس حکم کی تبلیغ کردوں ۔ لہٰذا لوگو! ہوشیارہو کہ اللہ نے علی ؑ کو تمہارا ولی اور امام بنادیا ہے اور ان کی اطاعت کو تمام مہاجرین، انصار اور ان کے تابعین اور ہر شہری ، دیہاتی ،عجمی ، عربی ، آزاد ، غلام ، صغیر ، کبیر، سیاہ ، سفید پر واجب کردیاہے۔ ہر توحید پرست کے لیے ان کا حکم جاری ، ان کا امر نافذ اور ان کا قول قابلِ اطاعت ہے، ان کا مخالف ملعون اور ان کا پیر و مستحق رحمت ہے۔ جو ان کی تصدیق کرے گا اور ان کی بات سن کر اطاعت کرے گا اللہ اس کے گناہوں کو بخش دے گا۔

ایھاالناس !یہ اس مقام پر میرا آخری قیام ہے لہٰذا میری بات سنو ، اور اطاعت کرو اور اپنے پرودگار کے حکم کو تسلیم کرو۔ اللہ تمہارا رب ، ولی اور پروردگار ہے اور اس کے بعد اس کا رسول  محمدؐ تمہارا حاکم ہے جو آج تم سے خطاب کررہاہے۔ اس کے بعد علیؑ تمہارا ولی اور بحکم خدا تمہاراامام ہے۔ اس کے بعد امامت میری ذریت اور ا س کی اولاد میں تارو ز قیامت باقی رہے گی ۔

حلال وہی ہے جس کو اللہ نے حلال کیاہے اور حرام وہی ہے جس کو اللہ نے حرام کیا ہے۔ یہ سب اللہ نے مجھے بتایا تھااور میں نے سارے علم کو علی ؑ کے حوالہ کردیا۔

ایھاالناس !کوئی علم ایسا نہیں ہے جو اللہ نے مجھے عطانہ کیاہو ، اور جو کچھ خدا نے مجھے عطا کیاتھا سب میں نے علی ؑ کے حوالہ کردیا ۔ یہ امام المتقین بھی ہے اور امام المبین بھی ہے۔ 

ایھاالناس !علی ؑ سے بھٹک نہ جانا، ان سے بیزار نہ ہوجانا اور ان کی ولایت کا انکار نہ کردینا کہ وہی حق کی طرف ہدایت کرنے والے ، حق پر عمل کرنے والے ،باطل کو فنا کردینے والے اور اس سے روکنے والے ہیں ، انہیں اس راہ میں کسی ملامت کرنے والے کی ملامت کی پرواہ نہیں ہوتی ۔ وہ سب سے پہلے اللہ و رسول ؐ پر ایمان لائے اور اپنے جی جان سے رسول ؐ پر قربان تھے ، ہمیشہ خدا کے رسول ؐ کے ساتھ رہے جب کہ رسول ؐ کے علاوہ کوئی عبادت خدا کرنے والا نہ تھا ۔ ایھاالناس !انہیں افضل قرار دوکہ انہیں اللہ نے فضیلت دی ہے اور انہیںقبول کرو کہ انہیں اللہ نے امام بنایا ہے ۔ ایھاالناس !وہ اللہ کی طرف سے امام ہیں ، اور جو ان کی ولایت کاانکار کرے گا نہ اس کی توبہ قبول ہوگی اور نہ اس کی بخشش کا کوئی امکان ہے ، بلکہ اللہ کا حق ہے کہ وہ اس امر پر مخالفت کرنے والے پر ہمیشہ ہمیشہ کے لیے بدترین عذاب نازل کردے ۔ لہٰذا تم ان کی مخالفت سے بچو کہیں ایسانہ ہو کہ اس جہنم میں داخل ہوجائو جس کاایندھن انسان اور پتھر ہیں اور جس کو کفار کے لیے مہیا کیاگیاہے ۔ 

ایھاالناس !خدا گواہ ہے کہ سابق کے تمام انبیاء و مرسلین کو میری بشارت دی گئی ہے اور میں خاتم الانبیاء و المرسلین اور زمین و آسمان کی تمام مخلوقات کے لیے حجت پروردگار ہوں۔ جو اس بات میںشک کرے گا وہ گذشتہ جاہلیت جیسا کافر ہوجائے گا ۔ اور جس نے میری کسی ایک بات میں بھی شک کیااس نے گویاتمام باتوں کو مشکوک قرار دیا اور اس کا انجام جہنم ہے۔

ایھاالناس !اللہ جونے مجھے یہ فضیلت عطا کی ہے یہ اس کا کرم اور احسان ہے ۔ اس کے علاوہ کوئی خدا نہیں ہے اور وہ ہمیشہ تا ابداور ہر حال میں میری حمد کا حق دار ہے۔

ایھاالناس !علی ؑ کی فضیلت کا اقرار کرو کہ وہ میرے بعد ہر مردوزن سے افضل وبرتر ہے ۔ اللہ نے ہمارے ہی ذریعہ رزق کو نازل کیاہے اور مخلوقات کو باقی رکھاہے جو میری اس بات کو رد کردے وہ ملعون ہے ملعون ہے اور مغضوب ہے مغضوب ہے ۔ جبریل نے مجھے یہ خبرد ی ہے کہ پروردگار کاارشاد ہے کہ جو علی ؑ سے دشمنی کرے گااورانہیں اپنا حاکم تسلیم نہ کرے گا اس پر میری لعنت اور میراغضب ہے۔ لہٰذا ہر شخص کو یہ دیکھناچاہیے کہ اس نے کل کے لیے کیامہیا کیاہے ۔ اس کی مخالفت کرتے وقت اللہ سے ڈرو ۔ کہیں ایسا نہ ہوکہ قدم راہ حق سے پھسل جائیں اور اللہ تمہارے تمام اعمال سے باخبر ہے۔

ایھاالناس !علی ؑ وہ جنب اللہ ہے جس کے بارے میں قرآن میںیہ کہاگیاہے کہ ظالمین افسوس کریں گے کہ انہوںنے جب اللہ کے بارےمیں کوتاہی کی ہے۔ 

ایھاالناس !قرآن میں فکر کرو ، اس کی آیات کو سمجھو ،محکمات کو نگاہ میں رکھو اور متشابہات کے پیچھے نہ پڑو ۔ خدا کی قسم قرآن مجید کے احکام اور اس کی تفسیر کو اس کے علاوہ کوئی واضح نہ کرسکے گا ۔ جس کا ہاتھ میرے ہاتھ میں ہے اور جس کابازو تھام کر میں نے بلند کیاہے اور جس کے بارے میں میں یہ بتا رہاہوں کہ جس کا میں مولا ہوں اس کا یہ علیؑ مولاہے ۔ یہ علی ؑ بن ابی طالب میرا بھائی بھی ہے اور وصی بھی ۔ اس کی محبت کا حکم اللہ کی طرف سے ہے جو مجھ پر نازل ہواہے۔

ایھاالناس !علی ؑ اور میری اولاد طیبین ثقل اصغر ہیں اور قرآن ثقل اکبر ہے ان میں ہر ایک دوسرے کی خبر دیتاہے اور اس سے جدانہ ہوگا یہاں تک کہ دونوں حوض کوثر پروارد ہوں ۔ یہ میری اولاد مخلوقات میں احکام خدا کے امین اور زمین میں ملک خدا کے حکام ہیں۔ آگاہ ہوجائو میں نے تبلیغ کردی میں نے پیغام کوپہنچادیا ۔ میں نے بات سنادی ۔ میں نے حق کو واضح کردیا۔ آگاہ ہوجائو کہ جو اللہ نے کہا وہ میں نے دہرادیا۔ پھر آگاہ ہوجائو کہ امیرالمؤمنین میرے اس بھائی کے علاوہ کوئی نہیں ہے اور اس کے علاوہ یہ منصب کسی کے لیے سزاوار نہیں ہے۔

(اس کے بعد علی ؑ کو اپنے ہاتھوں پر اتنا بلند کیا کہ ان کے قدم رسول ؐکے گھٹنوں کے برابر ہوگئے اور فرمایا)

ایھاالناس !یہ علی ؑ میرا بھائی اور وصی اور میرے علم کا مخزن اور اُمت پر میرا خلیفہ ہے۔ یہ خداکی طرف دعوت دینے والا ، اس کی مرضی کے مطابق عمل کرنے والا ، اس کے دشمنوں سے جہادکرنے والا ،اس کے رسول ؐ کا جانشین اورمومنین کا امیر، امام اور ہادی ہے اور بیعت شکن ، ظالم اور خارجی افراد سے جہادکرنے والا ہے ۔ میں جو کچھ کہہ رہاہوں وہ حکم خدا سے کہہ رہاہوں میری کوئی بات بدل نہیں سکتی ہے۔ خدایا علی ؑ کے دوست کو دوست رکھنا اور علی ؑ کے دشمن کو دشمن قرار دینا ، ان کے منکر پر لعنت کرنا اور ان کے حق کا انکار کرنے والے پر غضب نازل کرنا ۔ پروردگار ! تو نے یہ وحی کی تھی کہ امامت علیؑ کے لیے ہے اور تیرے حکم سے میں نے انہیں مقرر کیاہے۔ جس کے بعد تونے دین کو کامل کردیا،نعمت کو تمام کردیااور اسلام کو پسندیدہ دین قرار دے دیا اور یہ اعلان کردیا کہ جو اسلام کے علاوہ کوئی اور دین تلاش کرے گا وہ دین قبول نہ کیاجائے گا اور وہ شخص آخرت میں خسارہ والوں میں ہوگا…پروردگار! میں تجھے گواہ قرار دیتاہوں کہ میں نے تیرے حکم کی تبلیغ کردی۔

ایھاالناس !اللہ نے دین کی تکمیل علی ؑ کی امامت سے کی ہے۔ لہٰذا جو علی ؑ اور ان کے صلب سے آنے والی میری اولاد کی امامت کااقرار نہ کرے گا ۔ اس کے اعمال برباد ہوجائیں گے۔ وہ جہنم میں ہمیشہ ہمیشہ رہے گا۔ ایسے لوگوں کے عذاب میں کوئی تخفیف نہ ہوگی اور نہ ان پر نگاہِ رحمت کی جائے گی۔

ایھاالناس !یہ علی ؑ ہے تم میں سب سے زیادہ میری مدد کرنے والا ، مجھ سے قریب تر اور میری نگاہ میں عزیز تر ہے ۔ اللہ اور میں دونوں اس سے راضی ہیں۔ قرآن مجیدمیں جو بھی رضا کی آیت ہے وہ اسی کے بارے میں ہے اور جہاں بھی یاایھاالذین آمنوکہاگیاہے اس کاپہلامخاطب یہی ہے ۔ ہر آیت مدح اسی کے بارے میں ہے ھل اتیٰ میں جنت کی شہادت اسی کے حق میں دی گئی ہے اور یہ سورہ اس کے علاوہ کسی غیر کی مدح میں نہیں نازل ہوئی ہے۔ 

ایھاالناس !یہ دین خدا کامدد گار ، رسول خداؐ سے دفاع کرنے والا، متقی ، پاکیزہ صفت ، ہادی اور مہدی ہے۔ تمہارا نبی اور اس کا وصی بہترین وصی ہے اور اس کی اولاد بہترین اوصیاء ہیں۔

ایھاالناس !ہر نبی کی ذریت اس کے صلب سے ہوتی ہے اور میری ذریت علی ؑ کی صلب سے ہے۔

ایھاالناس !ابلیس آدم ؐ کے مسئلہ میں حسد کا شکار ہوا ۔ لہٰذا خبر دار ! تم علی ؑ سے حسد نہ کرناتمہارے اعمال برباد ہوجائیں اور تمہارے قدموں میں لغزش پیداہوجائے ، آدم صفی اللہ ہونے کے باوجود ایک ترک اولیٰ پر زمین میں بھیج دیئے گئے تو تم کیا ہو اور تمہاری کیا حقیقت ہے ۔ تم میں تو دشمنانِ خدا بھی پائے جاتے ہیں۔ یاد رکھو علی ؑ کا دشمن صرف شقی ہوگا اورعلی ؑ کادوست صرف تقی ہوگا۔ اس پر ایمان رکھنے والا صرف مومن مخلص ہی ہوسکتاہے اور انہیں کے بارے میں سورۂ عصر نازل ہوئی ہے۔

ایھاالناس !میں نے خدا کو گواہ بنا کر اپنے پیغام کو پہنچادیا اور رسول کی ذمہ داری اس سے زیادہ کچھ نہیں ہے۔

ایھاالناس !اللہ سے ڈرو ، جوڈرنے کا حق ہے ، اور خبردار ! اس وقت تک دنیا سے نہ جنا جب تک اس کے اطاعت گزار نہ ہوجائو۔

ایھاالناس !اللہ ، اس کے رسول ؐ اور اس نور پر ایمان لائو جو اس کے ساتھ نازل کیا گیاہے۔ قبل اس کے کہ خدا اچھے چہروں کو بگاڑ دے اور انہیں پشت کی طرف پھیردے۔

ایھاالناس !نور کی پہلی منزل میں ہوں۔ میرے بعد علی ؑ اور ان کے بعد ان کی نسل ہے اور یہ سلسلہ اس مہدی قائم تک برقرار رہے گا جو اللہ کا حق اور ہمارا حق حاصل کرے گا ، اس لیے کہ اللہ نے ہم کو تمام مقصرین ، معاندین ، مخالفین ، خائنین ،آثمین اور ظالمین کے مقابلہ میں اپنی حجت قرار دیاہے۔

ایھاالناس !میں تمہیں باخبر کرنا چاہتاہوں کہ میں تمہارے لیے اللہ کا نمائندہ ہوں جس سے پہلے بہت سے رسول گزر چکے ہیں ۔ تو کیا میں مرجائوں یا قتل ہوجائوں تو تم اپنے پرانے دین پر پلٹ جائو گے ؟ تو یاد رکھو جو پلٹ جائے گا وہ اللہ کاکوئی نقصان نہیں کرے گا اور اللہ شکر کرنے والوں کو جزا دینے والا ہے۔

آگاہ ہوجائو کہ علی ؑ کے صبر و شکر کی تعریف کی گئی ہے اور ان کے بعد میری اولاد کو صابر و شاکر قرار دیا گیاہے جو ان کے صلب سے ہے۔

ایھاالناس!اللہ پر اپنے اسلام کا حسان نہ رکھو کہ وہ تم سے ناراض ہوجائے اور تم پر اس کی طرف سے عذاب نازل ہوجائے کہ وہ مسلسل تم کو نگاہ میں رکھے ہوئے ہے۔

ایھاالناس!عنقریب میرے بعدایسے راہنما پیداہوں گے جو جہنم کی دعوت دیں گے اور روزِ قیامت کوئی ان کامدد گار نہ ہوگا ۔ اللہ اور میں دونوں ان لوگوں سے بری اور بیزارہیں ۔

ایھاالناس !یہ لوگ اور ان کے اتباع و انصار سب جہنم کے پست ترین درجے میں ہوں گے اور متکبر لوگوں کابدترین ٹھکاناہے۔ آگاہ ہوجائو کہ یہ لوگ اصحاب صحیفہ ہیں۔ لہٰذا ان کے صحیفہ پر تمہیں نگاہ رکھنی چاہیے۔ لوگوں کی قلیل جماعت کے علاوہ سب صحیفہ کی بات بھول چکے ہیں۔ آگاہ ہوجائو کہ میں امامت کو امانت اور قیامت تک کے لیے اپنی اولاد میں وراثت قرار دے کر جارہاہوں اور مجھے جس امر کی تبلیغ کا حکم دیا گیاتھا میں نے اس کی تبلیغ کردی ہے تاکہ ہر حاضر و غائب ،موجود و غیر موجود ، مولود و غیر مولود پر حجت تمام ہوجائے ۔اب حاضر کا فریضہ ہے کہ یہ پیغام غائب تک پہنچائے اورہر باپ کا فریضہ ہے کہ قیامت تک اس پیغام کو اپنی اولاد کے حوالہ کرتارہے اور عنقریب لوگ اس کوغصبی ملکیت بنالیں گے ۔ خدا غاصبین پر لعنت کرے ۔ قیامت میں تمام حقیقتیں کھل کر سامنے آجائیں گی اور آگ کے شعلے برسائے جائیں گے جب کوئی کسی کی مدد کرنے والانہ ہوگا۔

ایھاالناس!اللہ تم کو انہیں حالات میں نہ چھوڑے گا جب تک خبیث اور طیب کو الگ الگ نہ کردے اور اللہ تم کو غیب پر باخبر کرنے والانہیں ہے۔

ایھاالناس!کوئی قریہ ایسا نہیں ہے جسے اللہ کی تکذیب کی بنا پر ہلاک نہ کردے وہ اسی طرح ظالم بستیوں کو ہلاکت کرتا رہا ہے۔ علی ؑ تمہارے امام اور حاکم ہیں یہ اللہ کا وعدہ ہے اور اللہ صادق الوعد ہے ۔

ایھاالناس!تم سے پہلے بہت سے لوگ گمراہ ہوچکے ہیں اور اللہ ہی نے ان لوگوں کو ہلاک کیاہے اور وہی بعد کے ظالموں کو ہلاک کرنے والا ہے۔

ایھاالناس!اللہ نے امر و نہی کی مجھے ہدایت کی ہے اور میں نے اسے علی ؑ کے حوالہ کردیا ہے وہ امر و نہی الٰہی سے باخبر ہیں ۔ ان کے امر کی اطاعت کرو تاکہ سلامتی پائو ، ان کی پیروی کرو تاکہ ہدایت پائو ۔ ان کے روکنے پر رک جائو تاکہ راہ راست پر آجائو۔ ان کی مرضی پر چلو اور مختلف راستوں پر منتشر نہ ہوجائو ۔ میں وہ صراط مستقیم ہوں جس کے اتباع کا خدا نے حکم دیا ہے۔ پھر میرے بعد علی ؑ ہیں اور ان کے بعد میری اولاد جو اُن کے صلب سے ہے۔ یہ سب وہ امام ہیں جو حق کے ساتھ ہدایت کرتے ہیں اور حق کے ساتھ انصاف کرتے ہیں۔ الحمدللہ رب العالمین (سورۂ حمد کی تلاوت کرنے کے بعد آپ نے فرمایا ) یہ سورہ میرے اور میری اولاد کے بارے میں نازل ہوئی ہے ، اس میں اولاد کے لیے عمومیت بھی ہے اور اولاد کے ساتھ خصوصیت بھی ہے۔ یہی میری اولاد او راولیاء ہیں جن کے لیے نہ کوئی خوف ہے اور نہ کوئی حزن ! یہ حزب اللہ ہیں جو ہمیشہ غالب رہنے والے ہیں۔ آگاہ ہوجائو کہ دشمنانِ علی ؑ ہی اہل تفرقہ ، اہل تعدی اور برادران شیطان ہیں جن میں ایک دوسرے کی طرف مہمل باتوں کے خفیہ اشارے کرتارہتاہے۔ آگاہ ہوجائو کہ ان کے دوست ہی مومنین برحق ہیں جن کاذکر پروردگار نے اپنی کتاب میں کیاہے۔ ’’تم کسی ایسی قوم کو جو اللہ اور آخرت پر ایمان رکھتی ہو نہ دیکھو گے کہ وہ اللہ اور رسول کے دشمنوں سے محبت رکھیں …‘‘آگاہ ہوجائو کہ ان کے دوست ہی وہ افراد ہیں جن کی توصیف پروردگار نے اس انداز سے کی ہے۔ ’’جو لوگ ایمان لائے اور انہوںنے اپنے ایمان کو ظلم سے آلودہ نہیں کیا انہیں کے لیے امن ہے اور وہی ہدایت یافتہ ہیں‘‘…آگاہ ہوجائو کہ ان کے دوست ہی وہ ہیں جو جنت میں امن و سکون کے ساتھ داخل ہوں گے اور ملائکہ سلام کے ساتھ یہ کہہ کر ان کا استقبال کریں گے کہ تم طیب و طاہر ہو ، لہٰذا جنت میں ہمیشہ ہمیشہ کے لیے داخل ہوجائو۔‘‘

آگاہ ہوجائو کہ ان کے دوست ہی وہ ہیں جن کے بارے میں ارشاد الٰہی ہے کہ ’’یہ جنت میں بغیر حساب داخل ہوں گے۔ ‘‘

آگاہ ہوجائو کہ ان کے دشمن ہی وہ ہیں جو جہنم میں تپائے جائیں گے اور جہنم کی آواز اس عالم میں سنیں گے کہ اس کے شعلے بھڑک رہے ہوں گے اور ہر داخل ہونے والا گروہ دوسرے گروہ پر لعنت کرے گا۔

آگاہ ہوجائو کہ ان کے دشمن ہی وہ ہیں جن کے بارے میں پروردگار کافرمان ہے کہ جب کوئی گروہ داخل جہنم ہوگا تو جہنم کے خازن سوال کریں گے کہ کیا تمہارے پاس کوئی ڈرانے والا نہیں آیاتھا؟

آگاہ ہوجائوکہ ان کے دوست ہی وہ ہیں جو اللہ سے ازغیب ڈرتے ہیں اور انہیں کے لیے مغفرت اور اجر عظیم ہے۔ 

ایھاالناس!دیکھو جنت و جہنم میں کتنا بڑا فاصلہ ہے۔ ہمارا دشمن وہ ہے جس کی اللہ نے مذمت کی ہے ، اس پر لعنت کی ہے اور ہمارا دوست وہ ہے جس کو اللہ دوست رکھتاہے اور اس کی تعریف کی ہے۔

ایھاالناس!آگاہ ہوجائو کہ میں ڈرانے والا ہوں اور علی ؑ ہادی ہیں ۔ ایھاالناس!میں نبی ہوں اور علی ؑ میرے وصی ہیں ۔ یاد رکھو کہ آخری امام ہمارا ہی قائم مہدی ہے ،وہی ادیان پر غالب آنے والا اور ظالموں سے انتقام لینے والا ہے ، وہی قلعوں کا فتح کرنے والا اور ان کا منہدم کرنے والا ہے۔ وہی مشرکین کے گروہ کا قاتل اور اولیاء اللہ کے ہر خون کا انتقام لینے والا ہے، وہی دین خدا کامدد گار اور ولایت کے عمیق سمندر سے سیراب کرنے والاہے۔

آگاہ ہوجائو کہ وہی اللہ کا منتخب اور پسندیدہ ہے ۔ وہی ہر علم کا وارث اور اس پر احاطہ رکھنے والا ہے، وہی پروردگار کی طرف سے خبر دینے والا اور امرایمانی کی تنبیہ کرنے والا ہے ، وہی رشید اور صراط مستقیم پر چلنے والا ہے ، اسی کو اللہ نے اپنا قانون سپرد کیا ہے اور اسی کی بشارت دور سابق میں دی گئی ہے ، وہی حجت باقی ہے اور اس کے بعد کوئی حجت نہیں ہے ۔ ہر حق اس کے ساتھ ہے اور ہر نور اس کے پاس ہے ۔ اس پر غالب آنے والا کوئی نہیں ہے ۔ وہ زمین پر خدا کاحاکم ، مخلوقات میں اس کی طرف سے حکم اور خفیہ اور علانیہ ہر مسئلہ میں اس کا امین ہے۔

ایھاالناس!میں نے سب بیان کردیا اور سمجھا دیا ، اب میرے بعد یہ علی ؑ تمہیں سمجھائیں گے، آگاہ ہو جائو !کہ میں تمہیں خطبہ کے اختتام پر اس بات کی دعوت دیتاہوں کہ پہلے میرے ہاتھ پر ان کی بیعت کا اقرارکرو ، اس کے بعد ان کے ہاتھ پر بیعت کرو ۔ میں نے اللہ کے ہاتھ اپنا نفس بیچاہے اور علی ؑ نے میری بیعت کی ہے اور میں تم سے علی ؑ کی بیعت لے رہاہوں۔ جو اس بیعت کو توڑ دے گا وہ اپنا ہی نقصان کرے گا۔

ایھاالناس!یہ حج اور عمرہ ، اور یہ صفا و مروہ سب شعائر اللہ ہیں ، لہٰذا حج اور عمرہ کرنے والے کا فرض ہے کہ وہ صفا اور مروہ کے درمیان سعی کرے۔

ایھاالناس!خانۂ خدا کا حج کرو ، جو لوگ یہاں آجاتے ہیں وہ بے نیاز ہوجاتے ہیں ، اور جو اس سے الگ ہوجاتے ہیں وہ محتاج ہوجاتے ہیں۔

ایھاالناس!کوئی مومن کسی موقف میں وقوف نہیں کرتا مگر یہ کہ خدا اس وقت تک کے گناہ معاف کردیتاہے ۔ لہٰدا حج کے بعد اسے از سر نو نیک اعمال کا سلسلہ شروع کرنا چاہیے۔

ایھاالناس!حجاج خدا کی طرف سے محل امداد ہیں اور ان کے اخراجات کا اس کی طرف سے معاوضہ دیا جاتاہے ،اور اللہ کسی کے اجر کو ضائع نہیں کرتاہے۔

ایھاالناس!پورے دین اور معرفت احکام کے ساتھ حج بیت اللہ کرو ،اور جب وہاں سے واپس ہو تو مکمل توبہ اور ترک گناہ کے ساتھ۔

ایھاالناس!نماز قائم کرو اور زکوٰۃ اداکرو ، جس طرح کہ اللہ نے تمہیں حکم دیا ہے۔ اگر وقت زیادہ گزر گیا ہے اور تم نے کوتاہی و نسیان سے کام لیا ہے تو علی ؑ تمہارے ولی اور تمہارے لیے وہ احکام کے بیان کرنے والے ہیں جن کو اللہ نے میرے بعد معین کیاہے اور میرا جانشین بنایا ہے وہ تمہارے ہر سوال کا جواب دیں گے اور جو کچھ تم نہیں جانتے ہو سب بیان کردیں گے ۔ آگاہو جائو کہ حلال و حرام اتنے زیادہ ہیں کہ سب کا احصار اور بیان ممکن نہیں ہے۔ لہٰذا میں تمام حلال و حرام کی امر ونہی اس مقام پر یہ کہہ کر بیان کیے دیتاہوںکہ میں تم سے علی ؑ کی بیعت لے لوں اور تم سے یہ عہد لے لوں کہ جو پیغام ؑ اور ان کے بعد کے ائمہ کے بارے میں خدا کی طرف سے لایا ہوں ، تم ان سب کا اقرار کرلو۔

’’کہ سب مجھ سے ہیں اور ان میں ایک امت قیام کرنے والی ہے جن میں سے مہدی ؑ بھی ہے جو قیامت تک حق کے ساتھ فیصلہ کرتا رہے گا۔ ‘‘

ایھاالناس!میں نے جس جس حلال کی رہنمائی کی ہے اور جس جس حرام سے روکاہے کسی سے نہ رجوع کیا ہے اور نہ ان میں کوئی تبدیلی کی ہے ۔ لہٰذا تم اسے یاد رکھو اور محفوظ کرلو ، ایک دوسرے کو نصیحت کرتے رہو اور کسی طرح کی تبدیلی نہ کرنا۔ آگاہ ہوجائو کہ میں پھر دوبارہ کہہ رہاہوں کہ نماز قائم کرو، زکوٰۃ ادا کرو ، نیکیوں کا حکم دو ، برائیوں سے روکو ، اور یہ یاد رکھو کہ امر بالمعروف کی اصل یہ ہے کہ میری بات کی تہہ تک پہنچ جائو ، اور جو لوگ نہیں ہیں ان تک پہنچائو اور اس کے قبول کرنے کا حکم دو اور اس کی مخالفت سے منع کرو۔ اس لیے کہ یہی اللہ کا حکم ہے اور یہی میرا حکم بھی ہے اور امام معصوم کو چھوڑ کر نہ کوئی واقعی امربالمعروف ہوسکتاہے اور نہ نہی عن المنکر۔

ایھاالناس!قرآن نے بھی تمہیں سمجھایا ہے کہ علی ؑ کے بعد امام ان کی اولاد ہے اور میں نے بھی سمجھایا ہے یہ سب میرے اور علی ؑ کے اجزا ہیں جیساکہ پروردگار نے فرمایا ہے کہ اللہ نے انہیں اولاد میں کلمہ باقیہ قرار دے دیا ہے ۔ اور میں نے بھی کہا کہ جب تک تم قرآن اور عترت سے متمسک رہو گے گمراہ نہ ہوگے۔

ایھاالناس!تقویٰ اختیار کرو تقویٰ ۔ قیامت سے ڈرو کہ اس کا زلزلہ بڑی عظیم شے ہے ۔ موت ، حساب ، میزان ، اللہ کی بارگاہ کا محاسبہ ، ثواب اور عذاب سب کو یاد کرو کہ وہاں نیکیوں پر ثواب ملتاہے اور برائی کرنے والے کا جنت میں کوئی حصہ نہیں ہے۔

ایھاالناس!تم اتنے زیادہ ہو کہ ایک ایک میرے ہاتھ پر ہاتھ مار کر بیعت نہیں کرسکتے ہو۔ لہٰذا اللہ نے مجھے حکم دیا ہے کہ میں تمہاری زبان سے علی ؑ کے امیرالمومنین ہونے اور ان کے بعد کے ائمہ جوان کے صلب سے میری ذریت ہیں سب کی امامت کااقرار لے لوں ، لہٰذا تم سب مل کر کہو ہم سب آپ کی بات کے سننے والے ، اطاعت کرنے والے ، راضی رہنے والے اور علی ؑ اور اولاد علی ؑ کے بارے میں جو پروردگار کا پیغام پہنچایا ہے اس کے سامنے سر تسلیم خم کرنے والے ہیں ، ہم اس بات پر اپنے دل ، اپنی روح ، اپنی زبان اور اپنے ہاتھوں سے بیعت کررہے ہیں ، اسی پر زندہ رہیں گے، اسی پر مریں گے اور اسی پر دوبارہ اٹھیں گے ۔ نہ کوئی تغیر وتبدیلی کریں گے اور نہ کسی شک و ریب میں مبتلا ہوںگے ، نہ عہد سے پلٹیں گے نہ میثاق کو توڑیں گے ۔ اللہ کی اطاعت کریں گے ۔ آپ کی اطاعت کریں گے اور علی ؑ امیرالمؤمنین اور ان کی اولاد ائمہ ؑ جو آپ کی ذریت میں ہیں ان کی اطاعت کریں گے ۔ جن میں سےحسن ؑ و حسین ؑ کی منزلت کو اور ان کے مرتبہ کو اپنی اور خدا کی بارگاہ میں تمہیں دکھلا دیاہے اور یہ پیغام پہنچادیا ہے کہ یہ دونوں جوانان جنت کے سردار ہیں اور اپنے باپ علی ؑ کے بعد امام ہیں اور میں علی ؑ سے پہلے ان دونوں کا باپ ہوں ۔ اب تم لوگ یہ کہو کہ ہم نے اس بات پر اللہ کی اطاعت کی ، آ پ کی اطاعت کی ، اور علی ؑ ، حسن ؑ ،حسین ؑ اور ائمہ جن کاآپ نے ذکر کیاہے اور جن کے بارے میں ہم سے عہد لیا ہے سب کی دل و جان سے اور دست و زبان سے بیعت کی ہے۔ ہم اس کاکوئی بدل پسندنہیں کریں گے ، اور نہ اس میں کوئی تبدیلی کریں گے ۔ اللہ ہمارا گواہ ہے اور وہی گواہی کے لیے کافی ہے اور آپ بھی ہمارے گواہ ہیں اور ہر ظاہر و باطن اور ملائکہ اور بندگانِ خدا سب اس بات کے گواہ ہیں اور اللہ ہر گواہ سے بڑا گواہ ہے۔

ایھاالناس!اب تم کیا کہتے ہو ؟…یا درکھو کہ اللہ ہر آواز کو جانتاہے اور ہر نفس کی مخفی حالت سے باخبر ہے ، جو ہدایت حاصل کرے گا وہ اپنے لیے اور جو گمراہ ہوگا وہ اپنا نقصان کرے گا۔ جو بیعت کرے گا اس نے گویا اللہ کی بیعت کی  اس کے ہاتھ پر اللہ کاہاتھ ہے ۔

ایھاالناس!اللہ سے ڈرو ، علی ؑکے امیرالمومنین ہونے اور حسن ؑ و حسین ؑ اور ائمہ کے کلمہ باقیہ ہونے کی بیعت کرو ۔ جو غداری کرے گا اسے اللہ ہلاک کردے گا اور جو وفا کرے گا اس پر رحمت نازل کرے گا ، اور جو عہد کو توڑ دے گا وہ اپنا ہی نقصان کرے گا۔ ایھاالناس!جو میں نے کہاہے وہ کہو اور علی ؑ کو امیرالمومنین کہہ کر سلام کرو ، اور یہ کہو کہ پروردگار ہم نے سنا اور اطاعت کی ۔ ہمیں تیری مغفرت چاہیے اور تیری ہی طرف ہماری بازگشت ہے اور یہ کہو کہ شکر پروردگار ہے کہ اس نے ہمیں اس امر کی ہدایت دی ہے ورنہ اس کی ہدایت کے بغیر ہم راہ ہدایت نہیں پاسکتے تھے۔

ایھاالناس!علی ؑ ابن ابی طالب ؑ کے فضائل اللہ کی بارگاہ سے ہیں اور اس نے قرآن میں بیان کیاہے اور اس سے زیادہ ہیں کہ میں ایک منزل پر شمار کراسکوں ۔ لہٰذا جو بھی تمہیں خبردے اور ان فضائل سے آگاہ کرے اس کی تصدیق کرو۔ یاد رکھو جو اللہ ، رسول ؐ،علی ؑ اور ائمہ مذکورین کی اطاعت کرے گا وہ بڑی کامیابی کا مالک ہوگا۔

ایھاالناس!جو علی ؑ کی بیعت، ان کی محبت اور انہیں امیرالمومنین کہہ کر سلام کرنے میں سبقت کریں گے وہی جنت نعیم میں کامیاب ہوں گے ۔ ایھاالناس!وہ بات کہو جس سے تمہارا خدا راضی ہوجائے ورنہ تم اور تمام اہل زمین بھی منکر ہوجائو تو اللہ کو کوئی نقصان نہیں پہنچا سکتے ۔ پروردگار مومنین و مومنات کی مغفرت فرمائے اور کافرین پر اپنا غضب نازل فرما۔

والحمدللہ رب العالمین 

٭…٭…٭


نقشِ زندگی حیاتِ جناب فاطمہ زہراؑ

ولادت ۔۲۰جمادی الثانیہ ۵ ھ بعثت 

شہادت ۔ ۳جمادی الثانیہ 11ھ

نقشِ زندگانی حضرت فاطمہ زہرا ؑ


اسم گرامی فاطمہؑ تھا جس کا انتخاب قدرت نے اس لیے کیاتھاکہ اپنے اتباع کرنے والوں کو آتش جہنم سے نجات دلانے والی ہیں۔

القاب:زہرا ، راضیہ ،مرضیہ ، صدیقہ ، بضعۃ الرسول ؐ اور ام ابیہا وغیرہ ۔ (آخری لقب کا راز یہ ہے کہ آپ نے پدر بزرگوار کو شفقت مادری بھی فراہم کی ہے اور آپ سے نسل کی بقا بھی رہی ہے۔

ولادت با سعادت   ۵ھ ؁میں ہوئی ہے یعنی بعثت رسول ؐ کے پانچ برس بعد ۔ اگرچہ بعض علماء نے بعثت سے پانچ برس پہلے لکھاہے اور ان کا خیال یہ ہے کہ جناب خدیجہ کے عقد اور معصومہ ؑ کی ولادت میں بیس۲۰ سال کا فاصلہ نہیں ہوسکتا ہے اس لیے کہ بطن جناب خدیجہ سے قاسم بعثت سے پہلے پیدا ہوئے اور دو سال کی عمر میں وفات پا گئے۔ عبداللہ بھی بعثت سے پہلے پیدا ہوئے اور کمسنی میں وفات پا گئے ۔ حالانکہ یہ بات عجیب وغریب ہے کہ دو فرزندوں کے بعد بیس سال کا فاصلہ نہیں رہ جاتا ہے بلکہ ۵یا ۷سال ہی کا رہ جاتاہے۔

جناب خدیجہ نے اپنے تمام پیغامات رد کرکے مرسل اعظم ؐ سے عقدکیاتھا۔ لہٰذا وقت ولادت تمام عورتوں نے بائیکاٹ کردیا اورکوئی امداد کے لیے نہ آیا تو قدرت نے جناب آسیہ ، جناب مریم ، جناب کلثوم خواہر حضرت موسیٰ ؑجیسی مقدس خواتین کو خدمت کے لیے بھیج دیا جو راہِ خدا میں ایثار کرنے والوں کا انعام بھی ہے اور خدائے کریم کی غیبی امداد کابہترین مرقع بھی ہے۔

آپ سرکار دوعالم ؐکی اکلوتی بیٹی تھیں اور زینب وام کلثوم اور رقیہ سرکار ؐ کی ربیبہ تھیں جن کے بارے میں یہ اختلاف ہے کہ یہ جناب خدیجہ کی بیٹیاں تھیں ، یا جناب خدیجہ باکرہ تھیں اور ان کی بہن ہالہ کی بیٹیاں تھیں جیساکہ بعض علماء نے ثابت کیاہے اور اس کے بہت سے دلائل بھی بیان کیے ہیں ۔ یہ بات بہرحال طے شدہ ہے کہ رسول اکرم ؐ کی بیٹیاں نہیں تھیں ، اور اس کی واضح ترین دلیل یہ ہے کہ رسول اکرم ؐ کا عقد ۲۵ سال کی عمر میں بعثت سے ۱۵سال پہلے ہواہے اور ۵ سال تک کوئی اولاد نہیں ہوئی ، اور ان تینوں بیٹیوں کا عقد بعثت سے پہلے ہی عتبہ و عتیبہ فرزندان ابولہب اور ابوالعاص بن ربیع سے ہوچکاتھا ، اور اب یہ بات تقریباً ناممکن اور بعید از قیاس ہے کہ ۱۰ سال کے اندر تینوں بیٹیاں پیدا بھی ہوں اور ان کا عقد بھی ہوجائے جب کہ درمیان میں قاسم اور عبداللہ کی ولادت کا وقفہ بھی رکھنا پڑے گا۔

پھر اگر کسی صورت سے انہیں دختران پیغمبر ؐ فرض بھی کرلیا جائے تو یہ وہ دختران ہیں جن کا عقد کفار سے ہوچکاہے اور کفار سے عقد ہوجانے کے بعد مسلمان سے عقد نہ اسے مستحق منصب بناسکتاہے اور نہ ذوالنورین …ذوالنورین ہونے کے لیے لڑکی کا نور ہونا ضروری ہے ،اور یہ شرف صدیقہ طاہرہ ؑ کے علاوہ کسی کو حاصل نہیں ہے۔

پانچ برس کی عمر میں    ۱۰ ؁بعثت میں ۱۰رمضان المبارک کو جناب خدیجہ کا انتقال ہوگیا جو جناب فاطمہ ؑ کی زندگی کا پہلا عظیم صدمہ تھا اور جس کے بعد رسول اکرم ؐ کے لیے فراق خدیجہ ؓ کا صدمہ اورشدید ہوگیا اور آپ برابر انہیں یاد کرنے لگے اور ان کی طرف سے صدقہ و خیرات نکالنے لگے یہاں تک کہ عائشہ نے ٹوک دیا کہ جوان ازواج کے ہوتے ہوئے بوڑھی زوجہ کے یاد کرنے کے کوئی معنی نہیں ہیں اور آپ نے واضح کردیا کہ یہ زوجہ کی یاد نہیں ہے۔ یہ خدیجہ کی یاد ہے جو اس وقت ایمان لائیں جب سب کافر تھے ، اس وقت میری مالی امداد کی جب اسلام کو مال کی شدید ضرورت تھی اور سب سے بڑی بات یہ ہے کہ خدا نے مجھے خدیجہ کے ذریعہ اس وقت صاحبِ اولاد بنایا جب سب ابتر کے طعنے دے رہے تھے۔

وفات جناب خدیجہ ؓ کے بعد جناب فاطمہ ؑ کا دوسرا امتحان اس وقت ہوا جب قدرت نے رسول اکرم ؐ کو حکم ہجرت دے دیا اور آپ حضرت علی ؑ کو بسترپر لٹا کر مدینہ کی طرف روانہ ہوگئے جب کہ گھر دشمنوں اور قاتلوں کے نرغہ میں گھرا ہواتھا اور جناب فاطمہؑ گھر کے اندر موجود تھیں ۔ لیکن تمام رات کسی طرح کے خوف و ہراس کا اظہار نہیں کیا اور نہایت درجہ اطمینان کے ساتھ رات گزاردی بلکہ مدینہ روانگی کے موقع پر بھی ظالموں نے مزاحمت کی اور آپ نے اپنے سکون قلب اور توکل علی اللہ کا مظاہرہ کیا۔

ہجرت کے بعد اسلام کا پہلا عظیم معرکہ جنگ بدر کی شکل میں پیش آیا جہاں مسلمان انتہائی بے سرو سامانی کے عالم میں تھے اور رسول اکرم ؐ کو حکم جہاد مل چکاتھا ۔ فطری بات ہے کہ باپ کے ان حالات میں بیٹی کو جہاد سے روکنا چاہیے تھا اور اس شکل میں اپنی محبت کا اظہار کرنا چاہیے تھا لیکن جناب فاطمہ ؑ نے دین خدا کے معاملہ میں کسی طرح کی جذباتیت کا مظاہرہ نہیں کیا اور ہمیشہ ایثار و قربانی سے کام لیتی رہیں۔

جنگ بدر کے خاتمہ کے بعد آپ کا عقد مولائے کائنات سے ہوا ، جب کہ آپ کے فضائل و کمالات کا شہرہ سن کر تمام بڑے بڑے افراد نے آپ کے عقد کا پیغام دیا تھا اور وحی خدا نے سب کے پیغامات کو یہ کہہ کر ٹھکرا دیا کہ نورکا رشتہ صرف نور سے ہوسکتاہے ۔ یکم ذی الحجہ   ۲ھ کو یہ عقد عمل میں آیا۔

امیرالمومنین ؑکے پیغام پر رسول اکرم ؐ نے مہر کا مطالبہ کیا ۔ آپ کے پاس مال دنیا میں ایک تلوار ، ایک رہوار اور ایک زرہ تھی ۔ آپ نے زرہ کے فروخت کردینے کا حکم دیا ۔ ۵۰۰ درہم میں زرہ فروخت ہوئی اور وہی رقم جناب سیدہ ؑ کا مہر قرار پائی ، جس سے روز اول یہ واضح ہوگیاکہ مہر کی ادائیگی اس قدر اہم مسئلہ ہے کہ اسے عقد سے پہلے ہی ہوجانا چاہیے چاہے اس کی راہ میں بہترین سامان زندگی فروخت کرناپڑے ۔ اور اس طرح اس عصری نظریہ کی واضح تردید ہوگئی کہ مہر صرف برائے تذکرہ ہوتاہے اور اس کا ادائیگی سے کوئی تعلق نہیں ہوتاہے، یا سامانِ زندگی فروخت کرناہے تو شادی کے انتظامات کے لیے کیا جائے مہر کی ادائیگی کے لیے نہیں۔

مہر کی رقم لے کر رسول اکرم ؐ نے جہیز کا انتظام کیا جس سے یہ بات واضح ہوگئی کہ جہیز لعنت نہیں ہے سنت ہے البتہ اس کا انتظام مہر کی رقم سے ہونا چاہیے اور ضروریاتِ زندگی کی حد تک محدود رہنا چاہیے۔ مہر سے زیادہ جہیز کامطالبہ کرنا ، یا مہر اداکیے بغیر جہیز کا تقاضا کرنا یقیناً ایک بدعت ہے جسے ظالمانہ حرکت اور نفسانیت سے تعبیر کیاجاسکتاہے۔

جناب سیدہ ؑ کے جہیز کی کل تفصیل یہ ہے :

(۱)ایک سفید پیراہن (۲)ایک چادر(۳)ایک حلہ سیاہ (۴)ایک تخت خواب (۵)دو عدد توشک (۶) چارتکیے(۷) ایک چٹائی (۸) ایک چکی (۹) ایک کاسہ مسی (۱۰) ایک مشک (۱۱)ایک ظرف لباس شوئی (۱۲)ایک کاسۂ شیر (۱۳)ایک ظرف آنجوری (۱۴)ایک پردہ (۱۵)ایک لوٹا (۱۶)ایک پوست برائے فرش (۱۷)ایک سبوئے گلی (۱۸)دومٹی کے پیالے (۱۹)ایک عبا۔

اس سامان کی مجموعی قیمت ۶۳ درہم تھی جب کہ مہر کی رقم ۵۰۰ یا ۴۸۰درہم تھی ۔ اس تفصیل سے جہیز کی نوعیت کا بھی اندازہ ہوسکتاہے اور مہر کے مقابل میں اس کی مالیت کابھی ۔ کاش ہمارے بزرگوں نے مہمل رسموں اور نام و نمود کے ڈھکوسلوں سے قطع نظر کرکے سیرت معصومین ؑ کو رواج دیا ہوتاتو آج قوم و ملت اس قدر مصائب سے دوچارنہ ہوتی اور مسلمانوں میں مہنگی شادی سستی بدکاری کاپیش خیمہ نہ بنتی۔

عقد کے چند دنوںکے بعد رخصتی کاانتظام ہوا ،بنی ہاشم کی خواتین ، مخصوص اصحاب کرام نے اس جلوس  میں حصہ لیا اور نہایت احترام کے ساتھ دخترپیغمبر ؐ کو مولائے کائنات کے گھر پہنچادیا گیا اور اس طرح ایک نئی زندگی کا آغاز ہوا۔

اس موقع پر انتظامات میں جناب اسماء کا ذکر کیا جاتاہے جب کہ وہ اس وقت جناب جعفر طیار کی زوجہ تھیں اور   ۵ھ ؁بعثت میں ان کے ہمراہ حبشہ کی طرف ہجرت کر گئی تھیں اور جعفر طیار کی مکمل واپسی  ۷ ھ ؁میں جنگ خیبر کے بعد ہوئی ہے۔ اس لیے بعض علماء نے اسماء بنت عمیس کے بجائے دوسری خاتون کا احتمال دیا ہے اور بعض کا خیال ہے کہ مہاجرین کی مدینہ آمد و رفت جاری تھی اور اسی ذیل میں جناب اسماء بھی آگئی ہوں گی جس طرح کہ علامہ مجلسی ؒ نے اس موقع پر خود جناب جعفر طیار کی شرکت کابھی ذکر کیا ہے حالانکہ ان کی باقاعدہ واپسی  ۷ھ؁میں ہوئی ہے۔

دوسرے دن رسول اکرم ؐبیٹی کے گھر تشریف لے آئے اور داماد سے یہ سوال کیا کہ تم نے اپنی زوجہ کو کیسا پایا ہے ؟ تو حضرت علی ؑ نے عرض کی کہ عبادت خدا میں بہترین مدد گار ۔ جس سے داماد اور خسر کی گفتگو کا اندازہ رشتہ کی پاکیزگی کافلسفہ اور زوجہ کی عظمت و جلالت کا راز کھل کر سامنے آگیاکہ اسلام میں مال و جمال کی کوئی قیمت نہیں ہے ۔ اصل ایمان و کردار ہے اور اس میں حضرت علی ؑ کے علاوہ کائنات میں کوئی مرد صدیقہ طاہرہ ؑ کا مثل و نظیر نہیں ہے۔

 ۳ھمیں جنگ احد پیش آئی جو جناب فاطمہؑ کی زندگی کا دوسرا امتحان تھا ۔ جہاں صورت حال ایسی خراب ہوگئی کہ امیرالمؤمنین ؑنے بھی حفاظت رسول ؐ میں سولہ گہرے زخم کھائے اور رسول اکرم ؐ کا چہرہ مبارک بھی زخمی ہوگیا ۔ لیکن جناب سیدہ ؑ نے کسی خوف و ہراس کا مظاہرہ کرنے کے بجائے باپ کی مرہم پٹی بھی کی ، شوہر کا علاج بھی کیا اورذوالفقار حیدری کی صفائی کا فرض بھی انجام دیا جب کہ احد کے حالات نے بڑے بڑے بہادروں کے اوسان خطاکردیے تھے اور بہادران وقت نے فرار کاراستہ اختیار کرنے کو غنیمت سمجھاتھا۔

جناب احزاب  ۵ھ ؁اور خیبر  ۷ھ؁کے معرکے بھی جناب سیدہ ؑ کے سامنے پیش آتے رہے اور ہر معرکہ میں حضرت علی ؑ جان کی بازی لگاتے رہے لیکن کبھی جناب سیدہ ؑ نے باپ سے یہ نہیں کہاکہ یہ کام آگئے تو آپ کی بیٹی کا کیا ہوگا؟ مناسب یہی ہے کہ دوسرے اصحاب کی قربان گاہ کے حوالے کردیجیے بلکہ برابر اس بات پر اپنے اطمینان کا اظہارکیا اور اسے اپنے فضائل و کمالات میں شمار کیا کہ رب العالمین نے مجھے ایسا شوہر عطاکیاہے جو راہِ خدا کا مجاہداور اسلام کی خاطر جان قربان کردینے والا ہے ۔ ماں ویسی کہ دین کے لیے سارا مال قربان کردے ۔ باپ ایسا کہ مذہب کے لیے ہر مصیبت برداشت کرے اور شوہر ایساکہ اسلام کی بقا اور رسول اکرم ؐ کے تحفظ کے لیے ہرمعرکہ میں جان کی بازی لگادے۔ ایں سعادت بزور بازو نیست

  ۷ھ ؁میں رسول اکرم ؐ نے آپ کو فضہ جیسی کنیز عطا فرمائی تو اس کے ساتھ بھی آپ کا برتائو یہ رہاکہ گھر کا کام ایک دن فضہ کرے اور آپ آرام کریں ، اور ایک دن آپ کریں اور فضہ آرام کرے تاکہ اسلامی مساوات بھی برقرار رہے اور کنیزوں کو کنیزی اور ذلت کا احساس بھی نہ ہونے پائے۔

  ۹ھ مباہلہ میں نصاریٰ نجران کی بے جاضد پہ جب مباہلہ کی نوبت آگئی اور یہ طے ہوگیاکہ فریقین اپنے اپنے گھروالوںکو لے کر میدان میں آکر مباہلہ کریں گے اور لعنت خدا کے ذریعہ عیسیٰ بن مریم کے بندۂ خدا یا فرزندخدا ہونے کا فیصلہ ہوگا ، تو رسول اکرم ؐ اپنے گھر والوں میں حضرت علی ؑ ، حضرت حسن و حسین ؑ کے علاوہ جناب فاطمہؑ کو بھی میدان مباہلہ میں لے آئے اور اس اہتمام کے ساتھ لے آئے کہ  آگے خودرہے اور پیچھے حضرت علی ؑ کو رکھا اور درمیان میں جناب فاطمہ ؑ کو رکھا تاکہ جناب فاطمہ ؑ کا مکمل پردہ اور ان کی مرکزی شخصیت بھی برقرار رہے اور اسلام کانصاب صداقت بھی مکمل ہوجائے کہ اسلام میں یہ وہ بلند پایہ صادق افرا دہیں جن کو جھوٹوں پر لعنت کرنے کا حق ہے اور جن کی لعنت پر عذاب الٰہی نازل ہوسکتاہے جیساکہ عالم نصاریٰ نے خود اقرار کیا کہ میں ایسے چہرے دیکھ رہاہوں کہ یہ اگر خدا سے بددعا کردیں تو روئے زمین پر کوئی ایک بھی عیسائی نہ رہ جائے گا۔

  ۱۰ھ؁میں رسول اکرم ؐ نے ہجرت کے بعد زندگی کا پہلا او رآخری حج انجام دیا جس میں تمام اہل خانہ کو بھی شرکت کی دعوت دی اور حج کی واپسی پر مقام غدیر میں حضرت علی ؑ کی مولائیت کااعلان کیا جو جناب فاطمہ ؑ کے لیے مستقبل میں اُمت کو ہوشیار کرنے کا بہترین سامان تھا اورجس سے آپ نے مختلف مقامات پر استدلال بھی فرمایا ہے۔

  ۱۱ھ؁ میں ماہ صفر کی ۲۸ تاریخ کو رسول اکرم ؐ نے دنیا سے رحلت فرمائی اور اس وقت آپ کا قیام صدیقہ طاہرہ ؑ کے گھر میں تھا اور سرآپ کی آغوش میں تھا ، ملک الموت نے آواز دی ، صدیقہ طاہرہ ؑ نے رسول اکرم ؐ کو اطلاع دی ۔ آپ ؐ نے فرمایاکہ اجازت دے دو۔ یہ ملک الموت کسی کے دروازے پر اجازت نہیں لیتاہے ۔ یہ صرف تمہارے در کا شرف ہے کہ بغیر اجازت اندر نہیں آرہاہے ۔

رسول اکرم ؐکے انتقال کے بعد صدیقہ طاہرہ ؑ نے پہلا انقلاب یہ دیکھاکہ مسلمانوں نے سقیفہ میں جمع ہو کر اس خلافت کا فیصلہ کرنا شروع کردیا جس کا فیصلہ میدان غدیر خم میں ہوچکاتھا اور اس طرح کم سے کم ایک لاکھ چودہ ہزار اصحاب چھوڑ کر جانے والے پیغمبر ؐ کے جنازہ میں صرف انگلیوں پر گنے جانے والے افراد نے شرکت کی اور صدیقہ طاہرہ ؑ نے چند گھنٹوں میں بے رخی اور بے وفائی کا یہ آغاز بھی دیکھ لیا۔

خلافت کے فیصلہ کے بعد مسلمانوں نے صدیقہ طاہرہ ؑ کے گھر کا رخ کیا اور باپ کے انتقال کی تعزیت پیش کرنے کے بجائے یہ مطالبہ کیا کہ علی ؑ کو گھر سے باہر نکالو کہ دربار میں آکر خلیفہ وقت کی بیعت کریں ورنہ گھر میں آگ لگادی جائے گی ۔ اور بعض روایات کی بنا پر دروازہ سے اٹھتاہوا دھواں بھی دکھائی دیا ۔ جس کے بعد دروازہ صدیقہ طاہرہ ؑ کے پہلوئے اقدس پر گر ایا گیا اور آپ کے فرزند محسن نے شکم مادر میں شہادت پائی اور حضرت علی ؑ کے گلے میں رسی ڈال کر دربار میں لے گئے کہ ان سے جبری بیعت کامطالبہ کیاجائے ۔ صدیقہ طاہرہ ؑ نے فریاد کی کہ میں قمیص رسول ؐ کو سر پر رکھ کربددعا کروں گی جس پر مسجد پیغمبر ؐ کی دیواریں بلند ہوگئیں اور حضرت علی ؑ نے سلمان کے ذریعہ پیغام بھیج کرخاموش کردیا۔

بیعت کے مطالبہ کے بعد حکومت وقت نے دوسرا اقدام یہ کیا کہ وہ فدک جو رسول اکرم ؐ کا خالصہ تھا اور جسے آپ نے صاحبان قرابت کے حق ادا کرنے کے حکم الٰہی پر جناب فاطمہ ؑ کو ہبہ کر دیا تھااور اس پر قبضہ کرلیا اور آپ کے نمائندہ کو نکال باہر کردیا۔ آپ اس ظلم پر احتجاج کرنے کے لیے ہاشمی خواتین کے حلقہ میں دربار میں آئیں اور ایک نہایت تفصیلی خطبہ ارشاد فرمایا جس میں اپنے باپ کے احسانات ، اپنے شوہر کی خدمات اور اسلامی تعلیمات کا تذکرہ کرتے ہوئے میراث کی آتتیں پیش کیں تاکہ حسبناکتاب اللہ کہنے والوں کو قرآن سے قائل کیاجاسکے اور ان سے اپنے باپ کی میراث کاتقاضا کیاجاسکے لیکن امت قرآن پر آیات قرآن کا کوئی اثر نہ ہو تو اپنے حق ہبہ کاتذکرہ فرمایاکہ میرے بابا جان نے اس جائیداد کومجھے ہبہ فرمادیاتھا اور اس پر گواہ بھی پیش کیے جس کے بعد بعض روایات کی بناء پر حاکم وقت نے مطالبہ تسلیم کرلیا لیکن حضرت عمر ؓ نے مداخلت کی اوراقرارنامہ واپس لے لیااورآپ اپنے حق سے محروم ہوگئیں۔

اپنے حق فدک سے محرومی ،شوہرکے حق خلافت سے محرومی ، شکم اقدس میںمحسن کی شہادت ، پہلوکی شکستگی ، یہ وہ اسباب تھے جن کی بناء پردخترپیغمبر ؐ باپ کے بعددنیامیں۵ ۷یا۹۵دن سے زیادہ زندہ نہ رہ سکیںاورماہ جمادی الاول کی تیرہ یاجمادی الثانیہ   ۱۱ھ ؁کی تیسری تاریخ کواس دنیاسے رخصت ہوگئیںجس پرجناب امیرؑنے یہ مرثیہ پڑھاکہ پیغمبراسلام ؐ کے بعدزہراؑ کافراق اس امرکی دلیل ہے کہ دنیامیںکسی بھی چاہنے والے کے لیے بقانہیںہے اورسب کوایک دن رخصت ہوجانا ہے۔ 

وقت آخرآپ حجرہ عبادت میں تشریف لے گئیںاورجناب اسماء سے فرمایاکہ جب تک میری تسبیح و تہلیل کی آوازآتی رہے سمجھناکہ دخترپیغمبرؐ زندہ ہے اورجب یہ آوازیں موقوف ہوجائیں توسمجھ لیناکہ دخترپیغمبر ؐ نے انتقال کیااورمیرے بچوں کاخاص خیال رکھنا۔

ادھرامیرالمومنینؑ کوپاس بٹھاکروصیتیںفرمائیںکہ میرے جنازہ کوپردہ شب میںاٹھائیے گااورمیرے ظالموںکوشرکت نہ کرنے دیجیے گا۔میرے بعدامامہ سے عقدکیجئے گااورایک دن میرے بچوںکے ساتھ گذاریے گاتاکہ انہیںماںکی جدائی کااحساس اذیت نہ پہنچانے پائے۔

بچوںکابھی اس قدرخیال رکھاکہ اپنے ہاتھوںسے نہلایا،بالوںمیںشانہ کیا،کپڑے دھو کررکھ دیے،کھاناتیارکردیاتاکہ بچوںکوکسی طرح کی تکلیف نہ ہونے پائے اورامیر المومنینؑ کو بھی زحمت نہ ہوجس صورت حال کودیکھ کرامیرالمومنینؑ نے اس غیرمعمولی مصروفیت کاسبب دریافت کیاتوفرمایاکہ میںنے باباکوخواب میںدیکھاہے اورمیراخواب سچاہے ۔لہٰذاآج میںباباکی خدمت میںجارہی ہوں۔

امیرالمومنینؑ نے حسب وصیت غسل وکفن دیا۔بچوںنے ماںکورخصت کیااورجنازہ رات کی تاریکی میںاس تابوت کے اندراٹھایاگیاجوآپ نے اپنی زندگی میںتیارکرایاتھااوراس طرح چنداہل خانہ اورمخلصین کے درمیان جنازہ دفن کردیاگیااورصورت حال کے پیش نظرنشان قبربھی غیرواضح بنادیاگیا۔ 

دوسرے دن یہ خبرعام ہوئی تومسلمانوںنے اپنی شرمندگی کاازالہ کرنے کے لیے دوبارہ قبرکھول کرجنازہ نکال کرنمازجنازہ پڑھنے کاارادہ !کوئی قبرزہراؑکے ساتھ بے ادبی  نہ کرنے پائے اوراس طرح یہ مصیبت ٹل گئی اورقبرزہراؑمحفوظ رہ گئی،جس کے بعدقبراطہرپرروضہ بھی تعمیرہوااور سیکڑوںسال قبراطہرزیارت گاہ خلائق بنی رہی ،یہاںتک کہ ابن سعودکے مظالم نے روضہ کومنہدم کر دیااورنشان قبربھی نامعلوم بنادیا۔(۸۔شوال ۱۳۴۴ھ؁)۔

روضہ کے انہدام کے بعدتقریباً۶۵سال تک وہ حجرہ برقراررہاجس میںمعصومہ باپ کی وفات کے بعدبیٹھ کرماتم کیاکرتی تھیںلیکن۱۹۸۸ء؁ میںوہ حجرہ بھی منہدم کردیاگیااوراب اس کے آثاربھی تقریباًختم ہوچکے ہیں۔

وسیعلم الذین ظلمواأیّ منقلب ینقلبون۔

 چندمثالی کردار:

آپ کی والدہ گرامی ملیکۃ العرب تھیںلیکن آپ نے کبھی راحت وآرام،اور زیب وزنیت کی زندگی کوپسندنہیںکیابلکہ ہمیشہ اپنے کردارکوایک نمونہ عمل بناکررکھا۔

آپ کے والدمحترم مختارکائنات تھے اورآپ ان کی اکلوتی بیٹی تھیںلیکن آپ نے کبھی اس رشتہ سے فائدہ نہیںاٹھایااورتمام زندگی ہرطرح کی مصیبت وزحمت برداشت کرتی رہیں۔

آپ کے شوہرامیرالمومنینؑ تھے لیکن آپ نے تمام زندگی کسی طرح کی فرمائش نہیںکی اور ہمیشہ شوہرکی خدمت کرنے کے بعدبھی وقت آخرمعذرت طلب کی کہ اگرکوئی کوتاہی ہوگئی ہو تو معاف فرمادیجیے گا۔

آپ کے فرزندسرداران جوانان جنت تھے اوران کے لیے لباس جنت اورطعام جنت بھی مہیاتھے لیکن اس کے بعدبھی فاقوںمیںزندگی گزاری یہاںتک کہ روزہ رکھنے کے بعدسامان افطاریتیم ومسکین واسیرکے حوالے کردیاجس پرسورۂ دہرکی آیات نے مدح سرائی کی۔

آپ کورب العالمین نے پانچ اولادعطاکی تھی،امام حسنؑ،امام حسینؑ،جناب زینب ،جناب ام کلثومؑ اورجناب محسن۔اورآنے سب کوراہ خدامیںقربان کردیا۔فرزندسب شہیدہوئے اور بیٹیاں راہ خدامیںیوںاسیرہوئیںکہ تماشائیوںکے مجمع میںدرباروں اوربازاروں میںحاضر ہونا پڑا۔

آپ کائنات کی تنہاخاتون ہیںجن کے رشتہ ازواج میںزوجہ اورشوہردونوںمعصوم تھے اورجس کارشتہ عرش اعظم پرہواہے۔

آپ کائنات کی وہ منفردخاتون ہیںجن کی ولادت کے لیے سیب جنت کامادہ فراہم کیاگیاہے۔

آپ کائنات کی وہ بے مثال خاتون ہیںجنہیںدواماموںکی ماںبننے کاشرف حاصل ہواہے اورجن کی نسل میںامامت قائم رہ گئی ہے۔

آپ وہ ممدوحہ ہیںجن کی مدح سورۂ کوثر،آیت تظہیر،آیت مباہلہ اورسورۂ دہرجیسے قرانی آیات وسورمیںکی گئی ہے۔

آپ رسول اکرم ؐ کی اکلوتی بیٹی ہیںجنہیںام ابیہاکہلانے کابھی شرف حاصل ہواہے اور جنہیںبضعتہ الرسول ؐ بھی قراردیاگیاہے۔

آپ وہ تنہاگواہ ہیںجس نے مباہلہ میںرسالت کی گواہی دی ہے اورمسئلہ فدک کے موقع پرامامت کی گواہی دی ہے۔

آپ وہ اکیلی دخترہیںجن سے رسول اکرمؐ نے ہرسفرکے موقع پرسب سے آخرمیںالوداع کہاہے اورواپسی پرسب سے پہلے ملاقات کی ہے۔

آپ وہ معصومہ ہیںجن کی ذاتی عصمت کے علاوہ ان کے رشتے بھی معصوم تھے۔باپ معصوم،شوہرمعصوم اوردوفرزندمعصوم،اورسب کے تعارف کاذریعہ بھی آپ ہی کی ذات کو بنایا گیا ہے۔

آپ وہ عبادت گذارہیںجس کی نمازکے وقت زمین سے آسمان تک ایک نورکاسلسلہ قائم ہوجاتاتھا۔

آپ وہ  صاحب سخاوت ہیںجس نے فاقوںمیںبھی سائل کومحروم واپس نہیںجانے دیااوراپنی قناعت سے اپنے شوہرکی سخاوت کابھرم برقراررکھا۔

آپ وہ  باعفت خاتون ہیںجس کاپردہ تمام زندگی برقراررہاکہ باپ کے ساتھ نابیناصحابی بھی آگیاتواسے گھرمیںداخل ہونے کی اجازت نہ دے سکیںاورمرنے کے بعدبھی جنازہ اٹھوانے کے لیے تابوت کاانتظام فرمایاجس سے قدوقامت کااندازہ نہ ہوسکے۔

آپ وہ  صاحب نظرہیںکہ جب رسول اکرمؐ کے سوال پرکہ عورت کے لیے سب سے بہتر شے کیاہے؟کوئی جواب نہ دے سکاتوآپ نے فرمایاکہ عورت کے حق میںسب سے بہترشے یہ ہے کہ نہ مرداسے دیکھیںاورنہ وہ مردوںکودیکھے۔

۲دوغلط فہمیاں:

۱۔بعض مورخین نے آپ کی دخترنیک اخترجناب ام کلثوم کے بارے میںیہ روایت بیان کی ہے کہ ان کاعقدعمربن الخطاب سے ہواتھااوراس سلسلہ میںایک داستان بھی بیان کی ہے۔حالانکہ یہ واقعہ انتہائی بے بنیادہے۔آپ کی دخترجناب ام کلثوم کاعقدجناب عبداللہ بن جعفرکے بھائی جناب محمدسے ہواتھااورآپ واقعہ کربلامیںشریک رہیںاورشام کے قیدخانہ سے واپسی پرآپ نے مدینہ کے درودیوارکودیکھ کرمرثیہ بھی پڑھا۔

حضرت عمربن الخطاب کی زوجہ ام کلثوم بنت ابی بکرتھیںجن کی ماںاسمابنت عمیس تھیں۔یہ محمد بن ابی بکرکی بہن اورحضرت علی ؑکی ربیبہ تھیںجس کی بناپران کودختران علی ؑ میںشمار کیا گیا ہے۔ جس طرح آپ نے محمدکوابوبکرکے صلب سے اپنافرزندقراردیاہے۔ ام کلثوم کے ایک فرزندزیدبن عمربن الخطاب تھے جن کاذکرتاریخوںمیںموجودہے۔

۲۔معصومہ عالم کے باتے میںارشادرسولؐ  ناطمۃ بعضۃ منی من آذاھافقدآزانی کے ذیل میںایک داستان یہ واضع کی گئی ہے کہ حضرت علی ؑنے ابوجہل کی بیٹی سے عقدکرناچاہاتوجناب فاطمہؑ نے اس بات کی شکایت رسول اکرمؐ سے کی ،اورآپ نے فرمایاکہ فاطمہؑ کواذیت دینے والامجھے اذیت دینے والاہے اوراس طرح روایت کارخ فاطمہ زہراؑکے پہلوشکستہ کرنے والوں،ان کی جائدادپرقبضہ کرنے والوںاورانہیںبعدرسول ؐ مسلسل اذیت دینے والوںکی طرف سے ہٹا کر حضرت علی ؑکی طرف موڑدیاگیا۔حالانکہ کھلی ہوئی بات ہے کہ یہ بات صحیح بھی ہوتی تواس میں دختررسولؐ کی اذیت کاکوئی مسئلہ نہیںتھا۔یہ امیرالمومنینؑ کاایک قرآنی حق تھاجسے وہ استعمال کرسکتے تھے۔اورصدیقہ طاہرہؑ کوحکم قرآنی پرعمل کرنے سے قطعاًکوئی اذیت نہیںہوسکتی تھی اورنہ رسول اکرمؐ قرآن کریم پرعمل کرنے پرکوئی احتجاج کرسکتے تھے۔

پھراگرخودرسول اکرمؐ ابوسفیان کی بیٹی سے عقدکرسکتے ہیںتودوسرے کوابوجہل کی بیٹی سے عقدکرنے کوکس طرح روک سکتے ہیں۔

اوراگرخودبیک وقت۹نوازواج کوبیت الشرف میںجگہ دے سکتے ہیںاوکسی زوجہ کی اذیت یااس کے گھروالوںکی اذیت کاخیال نہیںہے توعلی ؐ کے اقدام کوکس طرح وجہ اذیت قراردے سکتے ہیں۔

اورپھرکیاعلی ؑ کے لیے ابوجہل کی بیٹی کے علاوہ عرب میںکوئی خاتون نہیںتھی کہ مورخین نے اس دشمن اسلام کاسہارالیاہے اورمحدثین نے داستان کوحدیث کامقدمہ قراردے دیاہے۔حقیقت امریہ ہے کہ یہ حدیث رسول ؐ کے لیے ایک تاویلی بازی گری ہے ورنہ اس کاکوئی تعلق مسئلہ ازدواج سے نہیںہے۔اوریہ ایک حقیقت ہے کہ جس طرح رسول اکرمؐ نے حجرت خدیجہ کے ہوتے ہوئے دوسراعقدنہیںکیاہے اسی طرح صدیقہ طاہرہؑ کی حیات میںامیرالمومنینؑ نے کوئی دوسرا عقد نہیں کیا ہے اوریہ ماںبیٹی کاایک تاریخی امتیازہے جس میںکوئی دوسری خاتون شریک نہیںہے۔

خصائص الزہرؑاء:

کسی شخص کے خصوصیات وامتیازات کے بارے میںدوطرح سے بحث کی جاسکتی ہے۔

ایک بحث کااندازیہ ہوتاہے کہ اس کے امتیازات عام افرادبشراوربنی نوع انسان کے درمیان کیاہیں؟اوروہ دوسرے افرادنوع کے مقابلہ میںکن خصوصیات کاحامل ہے؟

اورایک بحث کااندازیہ ہے کہ وہ اپنے جیسے صاحبان فضل وکمال کے درمیان کیاامتیاز رکھتا ہے اوراسے کون سے خصوصیات حاصل ہیںجودوسرے صاحبان فضل وکمال کوبھی حاصل نہیںہیں۔

پہلااندازبحث نسبتاًآسان اورسہل الحصول ہوتاہے کہ ہرشخص میںعوام الناس کے مقابلہ میں کچھ نہ کچھ خصوصیات وامتیازات بہرحال پیداہوجاتے ہیںاوران خصوصیات کواس کے وجود کا طرۂ امتیازقراردیاجاسکتاہے۔لیکن دوسرااندازبحث قدرے مشکل ہے کہ صاحبان کمال کے درمیان امتیازقائم کیاجائے اوران کے باہمی تفاوت کااندازہ لگایاجائے۔

یہ بحث اس لیے بھی مشکل ہے کہ ہرانسان امتیازات اورخصوصیات کامالک بھی نہیںہوتاہے اوراس لیے بھی مشکل ہے کہ صاحبان کمالات کے درمیان امتیازقائم کرنااورخصوصیات کاسراغ لگاناہرکس وناکس کے بس کاکام بھی نہیںہے۔پھراگرموضوع ایسے افرادکی زندگی ہوجہاںقدم قدم پرحدادب کالحاظ رکھناضروری ہو،اوحفظ مراتب کے ۔۔۔نغافل سے دین وایمان اوردنیاوآخرت کے خطرہ میںپڑجانے کااندیشہ ہوتومسئلہ اوربھی مشکل ہوجاتاہے۔

خصائص الزہراؑء کے موضوع پربحث کرنے کی سب سے بڑی دشواری یہی ہے کہ صدیقہ طاہرہ کاتقابل عام بنی نوع انسان سے نہیںہوسکتاہے اوران کے سامنے دیگرافرادکاتذکرہ بھی ایک طرح کی توہین کادرجہ رکھتاہے جس طرح ایک شیردل خاتون نے حاکم ظالم کے دربارمیںیہ کہا تھا کہ یہ میرے اوپرالزام ہے کہ میںمولائے کائنات حضرت علی ؑکودیگر افرادامت اوراحکام اسلام سے افضل قراردیتی ہوں۔اس لیے کہ افضلیت کاسوال وہاںپیداہوتاہے جہاںدونوںطرف  فضیلت ہواورصرف کم وپیش کافرق ہو۔لیکن جہاںایک طرف فضیلت ہی فضیلت ہواوردوسری طرف فقدان ہی فقدان ہووہاںافضلیت کاکیاسوال پیداہوتاہے۔

صاحبان فضل وکمال کے درمیان امتیازات کاپتہ لگاناصاحبان فضل وکمال میںنہیںہے جنہیںاس کام کااختیاردیاجاسکتا ہو۔لہٰذایہ کام میرے اختیارسے باہرہے۔

توسوال یہ پیداہوتاہے کہ پھرمیںنے اس بحث کاآغازکیوںکیااوراس طرح کاموضوع کیوںاٹھایااورمجھے یہ اندازہ کس طرح ہوگیاکہ صاحبان عصمت وفضیلت کے درمیان بھی تفاوت کمالات ہوسکتاہے اوران کمالات کے درمیان صدیقہ طاہرہؑ کے کمالات کااندازہ لگایاجاسکتا ہے۔؟

حقیقت امریہ ہے کہ یہ میرے ذہن کی اپج نہیںہے۔اس کاسراغ آیات قرآن اور احادیث مرسل ِاعظمؐمیںموجودہے اوراس نکتہ نے اس حساس موضوع کے چھیڑنے کی حوصلہ افزائی کی ہے۔

رب العالمین نے قرآن مجیدمیںصاف لفظوںمیںاعلان کردیاہے کہ ہم نے مرسلینؑ کے درمیان بھی فضیلت وکمالات کے درجات رکھے ہیںاوران میںبھی تفاوتِ مراتب قراردیاہے اورسرکاردوعالمؐ نے امام حسنؑ اورامام حسینؑ کے سرداران جوانان جنت ہونے کااعلان کرنے کے بعدبھی فرمایاہے کہ ان پدربزرگواران سے بھی افضل ہیں۔جواس بات کی علامت ہے کہ مرسلینؑ کی طرح ائمہ معصومینؑ کے درمیان بھی کسی نہ کسی اعتبارسے امتیازضرورپایاجاتاہے۔

اوراسی بات نے اس امرکی حوصلہ افزائی کی ہے کہ تاریخ بشریت وعصمت میںصدیقہ طاہرہؑ کے خصوصیات وامتیازات کاپتہ لگایاجائے اوریہ دیکھاجائے کہ حضرت فاطمہ زہراؑ کوان خواتین کے مقابلہ میںکیاامتیازات حاصل ہیںجنہیںامت اسلامیہ نے مبینہ طورپرصاحب کمال قراردیاہے اوران خواتین کے مقابلہ میںکیاخصوصیات حاصل ہیںجونگاہ قرآن وسنت میںبھی صاحبان فضل وکمال ہیںاورجن کی فضیلت وشرافت کااعلان آیات قرآنیہ اوراحادیث نبویہ نے کیاہے۔اورپھریہ بھی دیکھاجائے کہ خواتین ہی کی طرح صدیقہ طاہرہؑ کوصنف رجال کے مقابلہ میںکیاامتیازحاصل ہے،جس کی بناپرسرکاردوعالمؐ نے فرمادیاہے کہ اگرعلی ؑنہ ہوتے تومیری بیٹی فاطمہؑ کاکوئی ہمسرنہ ہوتا چاہے وہ آدم ہوںیاغیرآدم۔ 

ظاہرہے کہ اس قسم کاموضوع ایک مفصل کتاب کاموضوع ہے۔اس لیے میںصرف اشارات اورعلامات پراکتفاء کروںگااورتفصیلات اورتشریحات سے باخبرکرسکیں۔

صدیقہ طاہرہؑ کے امتیازات کی دوقسمیں ہیں:

ذاتی ۱۔ امتیازات اوراضافی ۲۔امتیازات:

اضافی امتیازات کے بارے میںاتناہی کافی ہے کہ کائنات میںکوئی خاتون ایسی نہیںہے جس کے تمام رشتے اس قدربلندوبرترہوںجس قدربلندوبرتررشتے صدیقہ طاہرہ فاطمہ زہراؑ کے ہیںکہ آپ کاباپ کائنات کے تمام انسانوںسے بالاتراورآپ کاشوہرامت اسلامیہ کے تمام نامورا افرادسے بہتربلکہ انبیاء ومرسلین سے افضل اورآپ کے فرزندجوانان جنت کے سردار اور منصب امامت کے مالک ہیں۔

وطن کے اعتبارسے جائے پیدائش مدینہ منورہ اوربیت رسالت۔

خاندان کے اعتبارسے کائنات کامنتخب ترین گھرانہ بنی ہاشم۔

زبان کے اعتبارسے لغت قرآن میںگفتگوکرنے والی ۔جس کی خادمہ متکلمہ بالقرآن لقب حاصل کرے۔

اوراس طرح کے بے شمارخصوصیات ہیںجودیگرافرادامت کے مقابلہ میںحاصل ہیںلیکن یہ اضافی کمالات عام طور سے واقعی کمالات کا دجہ حاصل نہیں کرپاتے ہیں کہ ان میں انسان کے ذاتی کسب و اکتساب سے زیادہ دخل پروردگار کے فضل وکرم کا ہوتاہے اور اس کے بارے میں یہ ضرور کہا جاسکتاہے کہ پروردگار نے اس شخص کو اس فضل و کرم کے قابل سمجھاہے اور دیگر افراد کو نہیں سمجھا ہے لیکن یہ نہیں کہاجاسکتاکہ اس شخص نے اپنی صلاحیت و استعداد سے یہ امتیاز حاصل کیاہے …یا دوسرے الفاظ میں یوں کہا جائے کہ اضافی کمالات ہمیشہ دوسرے انسان کے ہوتے ہیں جن کی نسبت دوسرے انسان کی طرف دے دی جاتی ہے اور ذاتی کمالات خود اپنے ہوتے ہیں چاہے زور بازو سے حاصل کیے جائیںیا وہ بھی کرم پروردگار کا نتیجہ ہوں۔ لیکن بہرحال ان کا تعلق انسان کی اپنی ذات سے ہوتاہے۔ 

صدیقہ طاہرہؑ کے ذاتی کمالات وامتیازات کی چند قسمیں ہیں:

ایک قسم وہ ہے جس کا تعلق جسم عنصری سے ہے …اور ایک قسم وہ ہے جس کا تعلق روحانیات اور معنویات سے ہے ۔ اور پھر روحانیات و معنویات کی بھی دو قسمیں ہیں ۔ ایک کا تعلق علمی پہلو سے ہے ،اور ایک کاتعلق عملی پہلو سے ہے۔ ذیل میں ان تمام کمالات اور امتیازات کا ہلکا سا نقشہ پیش کیا جارہاہے۔

جسمانی امتیازات 

۱۔ بتول :

علماء شیعہ و سنت کااس امر پر اتفاق ہے کہ مالک کائنات نے جناب فاطمہؑ کو بتول قرار دیا ہے اور ان تمام عوارض سے الگ رکھاہے جن میں عام طور سے ہر عورت ہر مہینہ مبتلا ہواکرتی ہے۔

علمائے اہلِ سنت میں صاحب ینابیع المودت علامہ قندوزی ، صاحب مناقب علامہ صالح کشفی ، صاحب ارجح المطالب علامہ امرتسری ،صاحب تاریخ بغداد حافظ ابو بکر شافعی ، صاحب تاریخ کبیر ابن عساکر صاحب ذخائر العقبیٰ علامہ طبری اور حافظ سیوطی نے خصائص میں اس حقیقت کا تذکرہ کیاہے جس کے بعد کسی شک اور شبہ کی گنجائش نہیں رہ جاتی ہے اور نہ اس تشکیک کا کوئی اعتبار ہے کہ یہ ہر عورت کے عورت ہونے کا لازمہ ہے جو اس سے الگ نہیں ہوسکتاہے۔ یا یہ کہ یہ خون زمانہ حمل میں بچہ کی غذا بن جاتاہے لہٰذا اس عادت سے پاک عورت نہ حاملہ ہوسکتی ہے اور نہ صاحبِ اولاد …اس لیے کہ ان دونوں باتوں کا جواب جناب مریم کی زندگی میں موجود ہے کہ ایک طرف مریم طاہرہ تھیں اور مادی عوارض سے پاک تھیں اور دوسری طرف قدرت نے عام قوانین فطرت سے ہٹ کر انہیں صاحب اولادبنادیا تھا جس کا مطلب ہی یہ ہے کہ قانون طبیعت ایک حقیقی قانون ہے لیکن اس کا پابند خالق طبیعت نہیں ہے بلکہ وہ اپنے مقرر کردہ قوانین میں تبدیلی بھی پیدا کرسکتاہے۔

علامہ مجلسی ؒ نے اس مسئلہ پر روشنی ڈالتے ہوئے اس نکتہ کی طرف بھی اشارہ کیاہے کہ امیرالمؤمنین ؑ کے حیات فاطمہؑ میں عقدثانی نہ کرنے کا ایک رازیہ بھی ہوسکتاہے کہ رب العالمین نے صدیقہ طاہرہ ؑ کو تمام عوارض سے پاک رکھاتھا لہٰذا دوسرے عقد کاکوئی داعی اور موجب نہیں تھا۔ علاوہ اس کے کہ کوئی عورت صدیقہ طاہرہ ؑ کی عظمت اور محبت میں شریک و سہیم بھی نہیں ہوسکتی تھی ۔

صدیقہ طاہرہ ؑ کو بتول قرار دینے کا ایک اہم سبب یہ بھی تھاکہ عورت ان ایام میں عبادات سے محروم ہوجاتی ہے اور اس کے اعمال میں ایک طرح کا نقص پیدا ہوجاتاہے ، رب العالمین نے یہ پسند نہیں کیا کہ صدیقہ طاہرہ ؑ کی عبادات میں کسی طرح کا نقص پیدا ہو ، اور انہیں کسی زمانے میں بھی عبادات سے محروم رکھا جائے اور اس طرح یہ بات بلاخوف تردید کہی جاسکتی ہے کہ دنیا کی ہر خاتون نقص عبادات کاشکار ہوسکتی ہے لیکن صدیقہ طاہرہ ؑ نے اس اعتبار سے بھی کامل و اکمل ہیں اور ان کے کردار میں کسی نقص کی گنجائش نہیں ہے ۔ بلکہ دوسرے لفظوں میں یہ بھی کہا جاسکتاہے کہ عورت کو عام طور سے تین نقائص کا حامل بنایا گیا ہے ، نقص ایمان ،نقص میراث اور نقص عقل کہ دوعورتوں کی شہادت ایک مرد کے برابر ہوتی ہے۔ رب العالمین نے صدیقہ ؑ طاہرہ کو تینوں نقائص سے پاک رکھاہے۔ بتول بنا کر نقص ایمان و عبادت سے پاک بنایا۔ تنہا وارث پیغمبر ؐ بناکر نقص میراث سے بچایا اور معصومہ بناکر نقص شہادت سے پاک و پاکیزہ بنادیا اور یہ جامعیتِ کمالات آپ کے علاوہ کسی اور خاتون کو حاصل نہیں ہوسکی ۔

۲۔ عذراء :صدیقہ طاہرہ ؑکے جسمانی امتیازات میں سے ایک امتیاز یہ بھی ہے کہ پروردگار عالم نے انہیں دائمی طور پر عذرا قرار دیا تھا اور ان کی یہ صفت جنت کی ان حوروں سے متشابہ تھیں ’’اتراب ابکار ‘‘ قرار دیا گیاتھا اور اسی اعتبار سے رسول اکرم ؐ نے صدیقہ طاہرہ ؑ کو حوراء انسیہ کے لفظ سے یاد کیا ہے کہ فاطمہؑ ظاہری اعتبارسے انسان ہیں لیکن باطنی اعتبار سے حوران جنت کی صفت کی حامل ہیں۔

معنوی کمالات :

۱۔ ان کمالات میں سب سے واضح کمالآپ کا محدثہ ہونا ہے کہ آ پ ملائکہ سے ہم کلام ہوتی تھیں اور ملائکہ آپ کی خدمت میں حاضر ہوکر کلام کیا کرتے تھے ۔ امرو نہی اور آیات قرآن کی وحی رسول اکرم ؐ پر تمام ہوگئی تھی لیکن دیگر معاملات کی وحی اور اس کے الہام کا سلسلہ برابر جاری تھا جس طرح کہ قرآن مجید نے مادر جناب موسیٰ اور جناب مریم کو منزل وحی قرار دیاہے اور ان کے ملائکہ سے ہم کلام ہونے کا تذکرہ کیاہے۔

صدیقہ طاہرہ ؑ کے اس محدثہ ہونے کا امتیاز یہ ہے کہ آپ نے ان تمام الہامات کو اس طرح جمع کرلیا کہ ایک صحیفہ تیار ہوگیا جسے مصحف فاطمہؑ سے تعبیر کیا جاتاہے اور جس کے بارے میں امام صادقؑ نے فرمایا ہے کہ یہ صحیفہ حجم اور ضخامت کے اعتبار سے اس قرآن کا تین گنا ہے لیکن اس میں قرآن کے مطالب و معارف کی تکرار نہیں ہے بلکہ ان تمام معاملات کاتذکرہ ہے جن کی ضرورت عالم انسانیت کو ہوسکتی ہے اور ان تمام حادثات اور حکومتوں کاتذکرہ ہے جو قیامت تک قائم ہونے والی ہیں۔

اس مقام پر یہ غلط فہمی نہ ہو کہ یہ کوئی دوسرا قرآن ہے جس پر کسی قوم یا مذہب نے اعتماد کیا ہے۔ قرآن ایک ہی قرآن ہے جس کا شریک و سیہم اہلبیت طہارؑ کو قرار دیا گیا ہے ۔ یہ ایک صحیفہ ہے جسے لغوی اعتبار سے مصحف کہاگیاہے کہ مصحف لغوی اعتبار سے مجموعۂ رسائل و کلمات کا نام ہے ۔ قرآن مجید کو اصطلاحاً مصحف کہا جاتاہے ورنہ یہ لفظ بالکل عام ہے جس کا اطلاق ہر صحیفہ اور کتاب پر ہوسکتاہے۔

وحی کا اطلاق بھی قرآن مجید نے مختلف مقامات پر الہام اور القاء پر کیاہے اور اس کا کوئی اختصاص آیاتِ قرآن یا احکامِ شریعت سے نہیں ہے۔ اس کا استعمال شہد کی مکھی کے بارے میں بھی ہوا ہے ، بشر تو پھر بشر ہے۔ اور پھر اگر بشربھی خیر البشر ہو ، اور اس کامرتبہ تمام عالم بشریت سے بالا تر ہو۔

۲۔ طہارت :

مالک کائنات نے صدیقہ طاہرہ ؑ کو تطہیر کا مرکز قرار دیا ہے اور آیت تطہیر کے نزول کے لیے ان کے گھراور ان کی چادر کا انتخاب کیا ہے جس کا اعتراف بے شمار محدثین اور مفسرین نے کیاہے اور حدیث کساء میں اس واقعہ کی مفصل تشریح موجود ہے۔

۳۔ صداقت :

میدان مباہلہ میں رسول اکرم ؐ اسلام کے عقائد کی حقانیت ، قرآن کی عظمت اور اپنی صداقت کے گواہ لے کر نکلے تو خواتین میں صدیقہ طاہرہ ؑ کے علاوہ کوئی نہ تھا، جو اس بات کی علامت ہے کہ مردوں میں چار مرد بیک وقت ایک جیسی صداقت کے حامل ہوسکتے ہیں ، لیکن صنف خواتین میں صدیقہ طاہرہ ؑ کے علاوہ کوئی ایسا نہیں ہے جسے رسالت کاگواہ بنا کر پیش کیاجاسکے۔ اور یہ اس امر کی بھی دلیل ہے کہ صدیقہ طاہرہ ؑ تن تنہا بھی رسالت کی گواہی کے لیے کافی ہیں تو ان سے کسی معاملہ میں گواہی طلب کرنا قرآن مجید سے تغافل یامقابلہ کے مترادف ہے۔

۴۔شجاعت :

شجاعت کی دو۲  قسمیں ہوتی ہیں :

ایک شجاعت کا اظہار قوت قلب و جگر سے ہوتاہے جو عام طور سے خطرات کی منزل اور میدانوں میں سامنے آتی ہے اور ایک شجاعت کا اظہار زورِ زبان سے ہوتاہے جہاں سلطان جابر کے سامنے کلمہ حق کااعلان کیاجاتاہے۔

مالکِ کائنات نے صدیقہ طاہرہ ؑ کو دونوں طرح کی شجاعت سے نوازاتھا۔

قوتِ قلب و جگر کے اعتبار سے وہ منظر بھی قابل توجہ ہے جب رسول اکرم ؐ کا سارا گھر کفار و مشرکین کے نرغہ میں گھرا ہواتھا اور آپ ہجرت کرکے مدینہ کی طرف تشریف لے گئے تھے ۔

خانۂ رسالت میں اگر ایک طرف شیر خدا علی ؑ مرتضیٰ بستر رسالت پر محوا ستراحت تھے تو دوسری طرف صدیقہ طاہرہ ؑ نہایت ہی کمسنی کے عالم میں اس محاصرہ کا مقابلہ کررہی تھیں اور آپ پر کسی طرح کا خوف و ہراس نہیں تھا جب کہ انہیں کفار کے خوف سے بڑے بڑے بہادر افراد حزن وخوف میں مبتلا ہوگئے تھے اور ان کی آنکھوں سے آنسو جاری ہوگئے تھے۔

خود میدان احد میں بھی اس شجاعت کا ایک منظر دیکھنے میں آیا جہاں کفار و مشرکین کے خوف سے سپاہیانِ اسلام نے میدان چھوڑ دیا تھا۔ لیکن صدیقہ طاہرہ ؑ جناب صفیہ کے ہمراہ میدان کی طرف آئیں اور جناب حمزہ کے لاشہ پر گریہ بھی کیا اور اپنے باپ کے زخموں کا علاج بھی کیا۔

احد کی جنگ کانقشہ دیکھنے والے اور قرآن مجیدمیں اصحاب رسول ؐ کے افراد کی داستان پڑھنے والے صدیقہ طاہرہ ؑ کی اس قوت قلب وجگر کابخوبی اندازہ کرسکتے ہیں اور انہیں احساس ہوسکتاہے کہ اس قیامت خیز موقع پر میدانِ جہادکی طرف قدم بڑھانا کس ہمت اور طاقت کا کام ہے۔

ادبی شجاعت کے لیے تاریخ صدیقہ طاہرہ ؑ کا وہ قیامت خیز موقع ہی کافی ہے، جب رسول اکرم ؐ کے بعد اپنے حق کے اثبات کے لیے دربارِ خلافت میں آئیں اور وہ تاریخی خطبہ ارشار فرمایا جس نے اہلِ دربار کے دل ہلا دیے اور حاکم وقت کو آنسو بہانے پرمجبور کردیا ۔ تاریخ میں اس خطبہ اور اس کے متعلقات کاتفصیلی تذکرہ موجود ہے اور اس تذکرہ سے اس شجاعت و ہمت کا مکمل اندازہ کیا جاسکتاہے۔

اس خطبہ میں اسلامی احکام کے علل و اسباب ، آیات قرآنی اسے استدلال ، انصار و مہاجرین کی غیرت کو چیلنج ، اپنے حق کے اثبات اور عورتوں کے حقوق سے دفاع کے بارے میں جن حقائق و معارف کا تذکرہ کیاگیاہے ان کا ہوش پُرسکون حالات میں بھی نہیں رہ جاتاہے چہ جائیکہ ایسے سنگین حالات میں اور ایسے سخت ترین ماحول میں ۔ ایسا خطبہ ایک خاتون کی زندگی کا وہ شاہکار ہے جسے معجزہ و کرامت سے کم کا درجہ نہیں دیا جاسکتاہے۔

تسبیح فاطمہ ؑ:

اضافی کمالات اور ذاتی مناقب کے بعد اسلام میں صدیقہ طاہرہؑ کی عطا کا جائزہ لیا جائے تو اس کی بھی دو۲   قسمیں ہیں۔ 

صدیقہ طاہرہ ؑ نے ملت اسلامیہ کو درس تسبیح بھی دیا ہے اوراسلام کو محافظ بھی فراہم کیے ہیں ۔ درس تسبیح کے اعتبار سے آپ کی تسبیح آج بھی ہر نماز کی تکمیل اور ہر عبادت کی جان ہے۔ معنوی اعتبار سے ،تحمید اور تسبیح سے مرکب ہے ۔ اور ظاہری اعتبار سے ابتدا میں یہ تسبیح دھاگوں کے گرہوں سے بنائی گئی ۔ اس کے بعد جب جناب حمزہ کی شہادت واقع ہوئی تو معصومہ ٔ عالم ؑ نے ان کی خاکِ قبر سے تسبیح کے دانے تیار کیے اور اسی طرزِعمل کے اتباع میں امام سجادؑ نے خاک قبر سید الشہداء سے تسبیح کے دانے تیار کیے جس کا سلسلہ آج تک جاری ہے اور اس کے بارے میں یہ روایت بھی ہے کہ خاک شفا خود بھی تسبیح پروردگار کرتی رہتی ہے چاہے کوئی تسبیح پڑھنے والا ان دانوں پر ذکر خدا نہ بھی کرے اور یہ کوئی حیرت انگیز بات نہیں ہے ،اگر سورۂ جمعہ کے مطابق کائنات کاہر ذرہ تسبیح پروردگار کررہاہے تو جن ذرات میں خون معصوم جذب ہوگیا ہو ان کے تسبیح پروردگار کرنے میں کیا تعجب ہے۔

تسبیح کے بارے میں یہ بات بھی قابلِ توجہ ہے کہ دانے ذکرِ خدا کا ذریعہ ہوتے ہیں، ذکر وہی ہے جو انسان کی زبان پر ہوتاہے۔ اس بنا پر پلاسٹک کے دانوں کو ذریعہ بنا کر صلوات بھی پڑھی جاسکتی ہے اور خاک شفا کے دانوں کو ذریعہ بنا کر لعنت بھی پڑھی جاسکتی ہے۔دانے صرف عدد و شمار کرنے کا ذریعہ ہیں بلکہ خاک شفا کے دانے خود بھی ظالموں پر اسی طرح لعنت کرتے ہیں جس طرح ذکر پروردگار کرتے رہتے ہیں۔

اسلام کو محافظ فراہم کرنے میں صدیقہ طاہرہ ؑ کی خصوصیت یہ ہے کہ انہیں مالک کائنات نے مصداق کو ثر قرار دیا ہے اور ایک وحدت میں بے پناہ کثرت کو سمود یا ہے۔ 

صدیقہ طاہرہ ؑ وہ دخترِ پیغمبرؐ ہیں جو نسل ِ پیغمبرؐ کی بقا کا ذریعہ ہیں جب کہ دنیا میں ہر انسان کی نسل بیٹے کے ذریعہ قائم ہوتی ہے۔ اللہ نے پیغمبر اسلامؐ کی نسل کو بیٹی کے ذریعہ قرار دیا ہے اور پھر اس میں اس قدر برکت دے دی ہے کہ ایک محتاط اندازہ کے مطابق آج دنیا میں تقریباً ۳۵۔۴۰ملین سادات پائے جاتے ہیں جن میں سے تقریباً ۲۰لاکھ عراق میں ،۳۰لاکھ ایران میں ، ۵۰ لاکھ مصر میں، ۵۰ لاکھ مغرب میں ، پھر لاکھوں کی تعداد میں الجزائر ، تیونس ، اُردن ، شام ، لبنان ، سوڈان ، خلیج اور سعودی عرب میں۔ پھر تقریباً ۲ کروڑ یمن ، ہندوستان ، پاکستان ،افغانستان،انڈونیشیا وغیرہ ہیں ، جیساکہ ’’فاطمۃ الزہراؑ ء ، من المھد الی للحد ‘‘کے مصنف نے تحریر فرمایاہے۔

مذکورہ بالا بیانات سے صدیقہ طاہرہ ؑ کے خصوصیات اور امتیازات کابھی اندازہ ہوجاتاہے، اور یہ بھی واضح ہوجاتاہے کہ صدیقہ طاہرہ ؑ کے جن کمالات میں دوسرے افراد شریک ہیں ان میں بھی صدیقہ طاہرہ ؑ کو ایک امتیاز حاصل ہے۔

مثال کے طور پر اگر نسبی اعتبار سے بعض خواتین معصوم کی بیٹی یا زوجہ یا ماں ہیں تو صدیقہ طاہرہ ؑ ہر اعتبار سے عصمتی رشتہ کی مالک ہیں اور ان کے دو فرزند امام ہیں۔

اگرطہارت کے اعتبار سے مریم بتول ہیں تو صدیقہ طاہرہ ؑ زوجہ شیر خدا ہونے کے باوجود اور اپنے فرزندوں کی مادی ولادت کے باوجود بتول ہیں۔

اگر بعض خواتین کو ملائکہ سے ہم کلام ہونے کا شرف حاصل ہواہے تو صدیقہ طاہرہؑ نے ایک پورا مصحف بطور وراثت چھوڑا ہے جو دوچار کلمات کا مجموعہ نہیں ہے بلکہ اولین و آخرین کے حالات و کوائف کا مجموعہ ہے۔

اگر صداقت کے اعتبار سے مادر جناب عیسیٰ صدیقہ ہیں تو جناب فاطمہؑ زہرا صدیقہ کبریٰ ہیں کہ مریم اپنی عصمت میں عیسیٰ کی گواہی کی محتاج تھیں اور صدیقہ طاہرہ ؑ نے مباہلہ میں رسول اکرمؐ کی صداقت کی گواہی دی ہے۔ اگر شجاعت کے اعتبار سے رسول اکرم ؐ اور مولائے کائنات نے مرد ہوکر ہمت وشجاعت کامظاہرہ کیاہے تو صدیقہ طاہرہ ؑ نے صنف نازک سے تعلق رکھنے کے بعد بھی اسی ہمت و شجاعت کا مظاہرہ کیاہے۔

ادبی شجاعت میں اگر مولائے کائنات نے مجمع مسلمین میں خطبے دیے ہیں تو صدیقہ طاہرہؑ نے دشمنوں کے اجتماع میں خطبہ پڑھاہے ،اور وہاں خطبہ پڑھا ہے جہاں مولائے کائنات بیت الشرف میں تھے اور صدیقہ ؑ سردربار گرم خطاب تھیں اور باطل کو مکمل طور پر بے نقاب کررہی تھیں ۔ صدیقہ طاہرہ ؑ کے شرف کے لیے اتناہی کافی ہے کہ مباہلہ میں رسالت کو ضرورت پڑی تو اس کی گواہی دی اور خلافت میں امامت کو ضرورت پڑی تو اس کی وکالت کافرض انجام دیا ۔ فسلام اللّٰہ علیھاوعلیٰ ابیھا وبعلھاوبنیھا ورحمۃ اللّٰہ وبرکاتہ۔

خطبہ فدک 

ساری تعریف اللہ کے لیے ہے اس کے انعام پر ، اور اس کا شکر ہے اس کے الہام پر ۔ وہ قابل ثناء ہے کہ اس نے بے طلب نعمتیں دیں اور مکمل نعمتیں دیں اور مسلسل احسانات کیے جو شمار سے بالا تر ۔ معاوضہ سے دور اور ادراک سے بلند ہیں ۔ بندوںکو دعوت دی کہ شکر کے ذریعہ نعمتوں میں اضافہ کرائیں ، پھر ان نعمتوں کو مکمل کرکے مزید حمد کامطالبہ کیا اور انہیں دہرادیا۔

میں شہادت دیتی ہوں کہ خدا وحدہ لا شریک ہے اور اس کلمہ کی اصل اخلاص ہے، اس کے معنی دلوں سے وابستہ ہیں ۔ اس کا مفہوم فکر کو روشنی دیتاہے ۔ وہ خدا وہ ہے جس کی آنکھوں سے رویت، زبان سے تعریف اور خیال سے کیفیت محال ہے۔ اس نے چیزوں کو بلاکسی مادے اور نمونے کے پیدا کیاہے صرف اپنی قدرت اور مشیت کے ذریعہ ، اسے نہ تخلیق کے لیے نمونہ کی ضرورت تھی، نہ تصویرمیں کوئی فائدہ سوائے اس کے کہ اپنی حکمت کو مستحکم کرے اور لوگ اس کی اطاعت کی طرف متوجہ ہوں قدرت کا اظہار ہو ، بندے اس کی بندگی کا اقرار کریں ، تقاضائے عبادت کرے تو اپنی دعوت کو تقویت دے۔ اس نے اطاعت پر ثواب اور معصیت پر عذاب رکھا تاکہ لوگ اس کے غضب سے دور ہوں اور جنت کی طرف کھینچ آئیں۔

میں شہادت دیتی ہوں کہ میرے والد حضرت محمد ؐ اللہ کے بندے اور وہ رسول ہیں جن کو بھیجنے کے پہلے چنا گیا اور بعثت سے پہلے منتخب کیاگیا۔ اس وقت جب مخلوقات پردہ غیب میں پوشیدہ اور حجاب عدم میں محفوظ اور انتہا عدم سے مقرون تھیں آپ مسائل امور اور حوادث زمانہ اور مقدرات کی مکمل معرفت رکھتے تھے۔ اللہ نے آپ کو بھیجا تاکہ اس کے امر کو تمام کریں ، حکمت کو جاری کریں اور حتمی مقدرات کو نافذ کریں آپ نے دیکھا کہ امتیں مختلف ، ادیان میں تقسیم ہیں ۔ آگ کی پوجا ، بتوں کی پرستش اور خدا کے جان بوجھ کر انکار میں مبتلا ہیں۔ آپ نے ظلمتوں کو روشن کیا ، دل کی تاریکیوں کو مٹایا ، آنکھوں سے پردے اٹھائے ،ہدایت کے لیے قیام کیا، لوگوں کو گمراہی سے نکالا، اندھے پن سے بابصیرت بنایا ، دین مستحکم اور صراطِ مستقیم کی دعوت دی۔ اس کے بعد اللہ نے انتہائی شفقت ، مہربانی اور رغبت کے ساتھ انہیں بلالیا ، اب وہ اس دنیا کے مصائب سے راحت میں ہیں ، ان کے گرد ملائکہ ابرار اور رضائے الٰہی ہے اور سرپررحمتِ خدا کا سایہ ۔خدا میرے اس باپ پر رحمت نازل کرے جو اس کا نبی ، وحی کا امین ، مخلوقات میں منتخب مصطفی اور مرتضیٰ تھا، اس پر سلام و رحمت وبرکت خداہو۔

بندگانِ خدا ! تم ان کے حکم کا مرکز ، ان کے دین و وحی کے حامل، اپنے نفس پر اللہ کے امین اور امتوں تک اس کے پیغام رساں ہو۔ تمہارا خیال ہے کہ تمہارا اس پر کوئی حق ہے حالانکہ تم میں اس کا وہ عہد موجود ہے جسے اس نے بھیجا ہے اور وہ بقیہ ہے جسے اپنی خلافت دی ہے۔ وہ خدا کی کتاب ناطق ، قرآن صادق ، نور سامع ضیاء روشن ہے جس کی بصیرتیں ، تین اور اسرار واضح ، ظواہر منور ، اتباع قابل رشک قائد رضا الٰہی اور سماعت ذریعۂ نجات ہے۔ اسی سے اللہ کی روشن حجتیں ، اس کے واضح فرائض مخفی محرمات، روشن بینات کافی دلائل ، مندوب فضائل ، لازمی تعلیمات اور قابلِ رخصت احکام کا اندازہ ہوتاہے۔

اس کے بعد خدا نے ایمان کو شرک سے تطہیر ، نماز کو تکبر سے پاکیزگی ، زکوٰۃ کو نفس کی صفائی اور رزق کی زیادتی ،روزہ کو خلوص کا استحکام، حج کو دین کی تقویت ، عدل کو دلوں کی تنظیم ، ہماری اطاعت کو ملت کانظام، ہماری امامت کوتفرقہ سے امان ، جہاد کو اسلام کی عزت ، صبر کو طلب اجر کا معاون ، امربالمعروف کو عوام کی مصلحت، والدین کے ساتھ حسنِ سلوک کو عذاب سے تحفظ ، صلہ رحمی  کوعدد کی زیادتی قصاص کو خون کی حفاظت ، ایفاء نذر کو مغفرت کا وسیلہ ،ناپ تول کو فریب دہی کاتوڑ ،حرمت شراب خوری کو رجس سے پاکیزگی ، تہمت سے پرہیز کو لعنت سے محافظت ،ترک سرقہ کو عفت کا سبب قرار دیا ، شرک کو حرام کیاتاکہ ربوبیت سے اخلاص پیداہو۔ لہٰذا اللہ سے باقاعدہ ڈرو اور بغیر مسلمان ہوئے نہ مرو ، اس کے امر و نہی کی اطاعت کرو اس لیے کہ اس کے بندوں میں خوفِ خدا رکھنے والے صرف صاحبانِ علم ومعرفت ہیں۔

لوگو! یہ جان لو کہ میں فاطمہؑ ہوں اور میرے باپ محمد مصطفیؐ ہیں۔ یہی اول و آخر کہتی ہوں اور نہ غلط کہتی ہوں اور نہ بے ربط ۔ وہ تمہارے پاس رسول بن کر آئے ، ان پر تمہاری زحمتیں شاق تھیں، تمہاری بھلائی کے خواہاں اور صاحبانِ ایمان کے لیے رحیم مہربان تھے ۔ اگر تم انہیں اور ان کی نسبت کو دیکھو تو تمام عورتوں میں صرف میرا باپ، اور تمام مردوں میں صرف میرے ابن عم کا بھائی پائو گے، او راس نسبت کا کیا کہنا؟

میرے پدر بزرگوار نے کھل کر پیغامِ خدا کو پہنچایا، مشرکین سے بے پروا ہو کر ان کی گردنوں کو پکڑ کر اور ان کے سرداروں کو مار کر دینِ خدا کی طرف حکمت اور موعظہ حسنہ کے ساتھ دعوت دی ، بتوں کو توڑرہے تھے اور مشرکین کے سرداروں کو سرنگوں کررہے تھے یہاں تک کہ بہترین مشرکین کو شکست ہوئی ، وہ پیٹھ پھیر کر بھاگ گئے ۔ رات کی صبح ہوگئی ، حق کی روشنی ظاہر ہوگئی ، دین کا ذمہ دار گویا ہوگیا، شیاطین کے ناطقے گنگ ہوگئے ، نفاق تباہ ہوا، کفر و افترا کی گرہیں کھل گئیں اور تم لوگوں نے کلمۂ اخلاص کو ان روشن چہرہ فاقہ کش لوگوں سے سیکھ لیا، جن سے اللہ نے جس کو دور رکھاہے اور حق طہارت عطاکیاہے۔ تم جہنم کے کنارے تھے میرے باپ نے تمہیں بچایا ، تم ہر لالچی کے لیے مالِ غنیمت اور ہر زور کار کے لیے چنگاری تھے، ہر پیرکے نیچے پامال تھے ، گندہ پانی پیتے تھے ، پتے چباتے تھے ، ذلیل اور پست تھے۔ ہر وقت چار طرف سے حملے کااندیشہ تھا لیکن خدا نے میرے باپ کے ذریعہ تمہیں ان تمام مصیبتوں سے بچالیا۔

خیر ان تمام باتوں کے بعد بھی جب عرب کے نامور سرکش بہادر اور اہل کتاب کے باغی افراد نے جنگ کی آگ بھڑکائی تو خدا نے اسے بجھا دیا یا شیطان نے سینگ نکالی یا مشرکوں نے منہ کھولا تو میرے باپ نے اپنے بھائی کو ان کے حلق میں ڈال دیا ، وہ اس وقت تک نہیں پلٹے جب تک ان کے کانوں کو کچل نہیں دیا اور ان کے شعلوں کو آبِ شمشیر سے بجھا نہیں دیا ۔ وہ اللہ کے معاملہ میں زحمت کش اور جدوجہد کرنے والے تھے اور تم عیش کی زندگی آرام سکون چین کے ساتھ گزار رہے تھے ، ہماری مصیبتوں کے منتظر اور ہماری خبر بد کے خواہاں تھے۔ تم لڑائی سے منہ موڑتے تھے اور میدان جنگ سے بھاگ جاتے تھے ۔ پھر جب اللہ نے اپنے نبی کے لیے انبیاء کے گھر اور اصفیاء کی منزل کو پسند کرلیا تو تم میں نفاق کی روشنی ظاہر ہوگئی ، چادر دین کہنہ ہوگئی ، گمراہوں کا منادی بولنے لگا۔ گمنام منظر عام پر آگئے ، اہل باطل کے دودھ کی دھاریں بہہ بہہ کر تمہارے صحن میں آگئیں، شیطان نے سرنکال کر تمہیں آواز دی تو تمہیں اپنی دعوت کا قبول کرنے والا اور اپنی بارگاہ میں عزت کا طالب پایاتمہیں اُٹھایا تو تم ہلکے دکھائی دیے ، بھڑکایا تو غصہ ورثابت ہوئے۔ تم نے دوسرے کے اونٹ پرنشان لگادیا اور دوسرے کے چشمہ پروارد ہوگئے حالانکہ ابھی زمانہ قریب کا ہے اور زخم کشادہ ہے جراحت مندمل نہیں ہوئی اور رسول ؐ قبر میں سوبھی نہیں سکے۔ یہ جلدی تم نے فتنہ کے خوف سے کی حالانکہ فتنہ ہی میں گرے اور جہنم تو تمام کفار کو محیط ہے۔

افسوس تم پر تمہیں کیا ہوگیا ہے ، تم کہاں جارہے ہو ؟ تمہارے درمیان کتاب خدا موجود ہے جس کے امور واضح ، علائم روشن ، ممانعت تابندہ ، اوامر نمایاں ہیں تم نے اسے پس پشت ڈال دیا۔ کیا اس سے انحراف کے خواہاں ہو ؟یا کوئی دوسرا حکم ہے تو بہت برا بدل ہے اور جو غیر اسلام کو دین بنائے گا اس سے وہ قبول بھی نہ ہوگا اور آخرت میں خسارہ بھی ہوگا۔

اس کے بعد تم نے صرف اتنا انتظار کیا کہ اس کی نفرت ساکن اور مہار ڈھیلی ہوجاوے ، پھر آتش جنگ کو روشن کرکے شعلوں کو بڑھکانے لگے۔ شیطان کی آواز پر لبیک کہنے اور دین کے انوار کو خاموش کرنے اور سنت پیغمبرؐ کو برباد کرنے کی کوشش شروع کردی ، بالائی جہاد میں اپنی سیری سمجھتے ہو اور رسول ؐ کے اہل و اہلبیت ؑ کے لیے پوشیدہ ضرررسانی کرتے ہو ، ہم تمہارے حرکات پر یوں صبر کرتے ہیں جیسے چھری کی کاٹ اور نیزے کے زخم پر تمہارا خیال ہے کہ میرا میراث میں حق نہیں ہے کیا جاہلیت کا فیصلہ چاہتے ہو ، جب کہ ایمان والوں کے لیے اللہ سے بہتر کوئی حاکم نہیں ہے۔

تمہارے لیے مہر نیمروز کی طرح روشن ہے کہ میں اسی نبی ؐ کی بیٹی ہوں ۔ اے ابوبکرؓ ! کیا مجھے ان کی میراث نہ ملے گی ؟ کیا قرآن میں یہی ہے کہ تو اپنے باپ کا وارث بنے اور میں اپنے باپ کی وارث نہ بنوں ۔ یہ کیسا افترا ہے ؟ کیا تم نے قصداً کتابِ خدا کو پس پشت ڈال دیاہے جب کہ اس میں سلیمان کے وارث دائود ہونے کا ذکر ہے اور حضرت زکریا کی یہ دعاہے کہ خدایا مجھے ایسا ولی دے جو میرا اور آل یعقوب کاوارث ہو اور یہ اعلان ہے کہ قرابت دار بعض بعض سے اولیٰ ہیں اور یہ ارشاد ہے کہ خدااولاد کے بارے میں تم کو یہ نصیحت کرتاہے کہ لڑکے کو لڑکی کادوگنا ملے اور یہ تعلیم ہے کہ مرنے والا اپنے والدین اور اقرباکے لیے وصیت کرے یہ متقین کی ذمہ داری ہے۔ اور تمہارا خیال ہے کہ نہ میرا کوئی حق ہے نہ میرے باپ کی میراث ہے نہ میری کوئی قرابت داری ہے۔ کیاتم پر کوئی خاص آیت آئی ہے جس میں میرا باپ شامل نہیں ہے ؟ یاتمہارا کہنا یہ ہے کہ میں اپنے باپ کے مذہب سے الگ ہوں اس لیے وارث نہیں۔ کیا تم عام و خاص قرآن کو میرے باپ اور میرے ابن عم سے زیادہ جانتے ہو ۔ خیر ہوشیار ہوجائو ! آج تمہارے سامنے وہ ستم رسیدہ ہے جو کل تم سے قیامت میں ملے گی جب اللہ حاکم ، محمد ؐ طالب حق ہوں گے موعد قیامت کا ہوگا۔ ندامت کام نہ آئے گی اور ہر چیز کا ایک وقت مقرر ہے ۔ عنقریب تمہیں معلوم ہوگاکہ کس کے پاس رسوا کن عذاب آتاہے اور کس پر مصیبت نازل ہوتی ہے۔

(اس کے بعد آپ انصار کی طرف متوجہ ہوئیں اور فرمایا ) اے جواں مرد گروہ ! ملت کے قوت بازو ! اسلام کے انصار ! یہ میرے حق میں چشم پوشی اور میری ہمدردی سے غفلت کیسی ہے ؟ کیا وہ رسول ؐ میرے باپ نہ تھے ، جنہوںنے یہ کہاتھاکہ انسان کا تحفظ اس کی اولاد میں ہوتاہے۔ تم نے بہت جلدی خوف زدہ ہو کر یہ اقدام کیا حالانکہ تم میں وہ حق والوں کی طاقت تھی جس کے لیے میں حیران و پریشان ہوں ۔ کیا تمہارایہ بہانہ کہ رسول ؐ کاانتقال ہوگیا تو بہت بڑا حادثہ رونماہوا جس کا رخنہ وسیع ، شگاف کشادہ ،اتصال شگافتہ ہے ، زمین ان کی غیبت سے تاریک ،ستارے بے نور ، امیدیں ساکن ، پہاڑسرنگوں ، حریم زائل اور حرمت برباد ہوگئی ہے۔ یقیناً یہ بہت بڑا حادثہ اور بڑی عظیم مصیبت ہے ، نہ ایسا کوئی حادثہ ہے اور نہ سانحہ ۔ خود قرآن نے تمہارے گھروں میں صبح وشام بہ آواز بلند تلاوت و الحاق کے ساتھ اعلان کردیاتھا کہ اس کے پہلے جو کچھ دوسرے انبیاء پر گزرا وہ اٹل حکم اور حتمی قضا تھی اور یہ بھی ایک رسول ہیں جنہیں موت آئے گی تو کیا تم ان کے بعد اُلٹے پائوں پلٹ جائو گے ؟ ظاہر ہے کہ اس سے اللہ کاکوئی نقصان نہ ہوگا ، اور وہ اہل شکر کو جزا دے کے رہے گا۔

ہاں اے انصار! کیا تمہارے دیکھتے سنتے اور تمہارے مجمع میں میری میراث ہضم ہوجائے گی ؟ تم تک میری آواز پہنچی تم باخبر بھی ہو ۔ تمہارے پاس اشخاص ، اسباب ، آلات ، قوت ، اسلحہ اور سپر سب کچھ موجود ہے۔ لیکن تم نہ میری آواز پر لبیک کہتے ہو ، اور نہ میری فریاد کو پہنچتے ہو ، تم تو مجاہد مشہور ہو ، خیر و صلاح کے ساتھ معروف ہو ، منتخب روز گار اور سرآمد زمانہ ہو۔ تم نے عرب سے جنگ میں رنج و تعب اٹھایا ہے ، امتوں سے ٹکرائے ہو ، لشکروں کامقابلہ کیاہے ، ابھی ہم دونوں اسی جگہ ہیں جہاں ہم حکم دیتے تھے اور تم مانتے تھے۔ یہاں تک کہ ہمارے دم سے اسلام کی چکی چلنے لگی۔ زمانہ کا دودھ نکال لیا گیا، شرک کے نعرے پست ہوئے ، افترا کے فوارے دب گئے، کفر کی آگ بجھ گئی ، فتنہ کی دعوت خاموش ہوگئی ، دین کا نظام مستحکم ہوگیا، تو اب تم اس وضاحت کے بعد کہاں چلے اور اس اعلان کے بعد کیوں پردہ پوشی کی ؟ آگے بڑھ کے قدم کیوں پیچھے ہٹائے ؟ ایمان کے بعد کیوں مشرک ہوئے جاتے ہو؟ کیا اس قوم سے جنگ نہ کرو گے جس نے اپنے عہد کو توڑ ا اور رسول ؐ کو نکالنے کی فکر کی ۔اور پہلے تم سے مقابلہ کیا ۔ کیا تم ان سے ڈرتے ہو جب کہ خوف کا مستحق صرف خدا ہے۔ اگر تم ایمان دار ہو ۔ خبر دار ! میں دیکھ رہی ہوں کہ تم دائمی پستی میں گرگئے اور تم نے بست و کشاد کے صحیح حق دار کو دور کردیا، آرام طلب ہوگئے اور تنگی سے وسعت میں آگئے جو سناتھا اسے پھینک دیا اور جو بادلِ نخواستہ نگل لیا تھا اسے اُگل دیا۔ خیرتم کیا اگر ساری دنیا بھی کافر ہوجائے تو اللہ کو کسی کی پرواہ نہیں ہے۔

خیر مجھے جو کچھ کہناتھا وہ کہہ چکی ، تمہاری بے رخی اور بے وفائی کو جانتے ہوئے جس کو تم لوگوں نے شعار بنالیا ہے۔ لیکن یہ تو ایک دل گرفتگی کا نتیجہ اور غضب کا اظہار ہے ، ٹوٹے ہوئے دل کی آواز ہے ، اک اتمام حجت ہے ، چاہو تو اسے ذخیرہ کرلو ۔ مگر یہ پیٹھ کا زخم ہے ، پیروں کا گھائو ہے ، ذلت کی بقا اور غضب خدا اور ملامتِ دائمی سے موسوم ہے اور اللہ کی اس بھڑکتی آگ سے متصل جو دلوں پر روشن ہوتی ہے خدا تمہارے کرتوت دیکھ رہاہے اور عنقریب ظالموں کو معلوم ہوگاکہ وہ کیسے پلٹائے جائیں گے ۔ میں تمہارے اس رسول ؐ کی بیٹی ہوں جس نے عذابِ شدید سے ڈرایا ہے ، اب تم بھی عمل کرو میں بھی عمل کرتی ہوں ،تم بھی انتظار کرو اور میں بھی وقت کاانتظار کررہی ہوں۔

٭…٭…٭

حدیث کساء 

حدیث کساء وہ بابرکت تذکرہ ہے جو حدیث بھی ہے اور بیان واقعہ بھی ، باعث برکت بھی ہے اور موجب رحمت بھی …بیان فضائل بھی ہے اور سبب سعادت بھی ۔ صاحبان ایمان میں کون سا انسان ہے جو اس حدیث مبارک کے الفاظ یا مفاہیم سے باخبر نہ ہو ، بیماروں کو شفادینے والی یہی حدیث ہے ، حاجت مندوں کی حاجت پوری کرنے کا ذریعہ یہی حدیث ہے ، مشکلات میں گرفتار بے سہارا افراد کو سہارا دینے والی یہی حدیث ہے جیساکہ خود اس کے اندر بھی اس حقیقت کاتذکرہ کیاگیاہے کہ اس کی تلاوت سے رحمتِ خدا نازل ہوتی ہے اور ملائکہ حاضر ہوتے ہیں اور محواستغفار ہوجاتے ہیں ۔ صاحب بصیرت کے سامنے پڑھی جائے تو کشائش حال حاصل ہوتی ہے ،صاحب حاجت کے سامنے تلاوت کی جائے تو حاجتیں پوری ہوتی ہیں ،اور سیکڑوں سال سے صاحبان ایمان اس کے برکات سے فائدہ اٹھا رہے ہیں اور کیوں نہ ہوتا…تذکرہ صاحبان عصمت وطہارت کاہے ، بیان صدیقہ طاہرہ ؑ کا ہے ، تفسیر قرآن حکیم کی ہے ، واقعہ انوار الٰہی کے اجتماع کا ہے ، حیرت و حسرت ساکنان عرش کی ہے اور عظمت و فضیلت خیر البشر اور ان کی ذریت طیبہ کی ہے ، پھر ان خصوصیات کے ہوتے ہوئے برکت و سعادت و رحمت کا نزول نہ ہوگا تو کب ہوگا۔

سند کے اعتبار سے حدیث کسا ء نہایت درجہ معتبر ہے جس کی سند کو بحرین کے جلیل القدر عالم الشیخ عبداللہ البحرانی نے اپنی کتاب عوالم میں نقل کیاہے اور اسے شیخ جلیل السید ہاشم البحرانی کے قلم سے لکھاہوا دیکھاہے ۔ انہوں نے اپنے شیخ الحدیث السید ماجدبحرانی ؒ ، انہوںنے اپنے شیخ حسن بن زین الدین ؒ ، انھوںنے اپنے شیخ مقدس اردبیلی ؒ ،انہوںنے اپنے شیخ علی بن عبدالعالی اکرکی ؒ ، انہوں نے علی بن ہلال الجزائری ، انہوںنے احمد بن فہد الحلیؒ ، انہوںنے علی بن خازن الحائری ؒ ، انہوںنے شیخ ضیاء الدین علی بن الشہید الاول ؒ ،انہوںنے شہید اول ؒ ، انہوںنے فخر المحققین ؒ، انہوںنے اپنے پدربزرگور علامہ حلی ؒ ، انہوںنے اپنے بزرگ محقق حلی ؒ ، انہوںنے اپنے بزرگ ابن نما حلی ؑ ، انہوںنے اپنے شیخ محمدبن ادریس حلی ؒ ، انہوںنے ابن حمزہ طوسیؒ صاحب ثاقب المناقب ، انہوںنے علامہ محمد بن شہر آشوب ؒ ، انہوںنے علامہ طبرسیؒ صاحب احتجاج ، انہوںنے شیخ جلیل حسن بن محمد بن الحسن الطوسی ، انہوںنے اپنے پدر بزرگوار شیخ الطائفہ ؒ ، انہوںنے اپنے استاد شیخ مفید ؒ ، انہوںنے اپنے شیخ ابن قولویہ قمی ؒ ، انہوںنے شیخ کلینی ؒ ، انہوںنے علی بن ابراہیم ؒ ، انہوںنے ابراہیم بن ہاشم، انہوںنے احمد بن محمد بن ابی نصر البزنطیؒ ، انہوںنے قاسم بن یحییٰ الجلا الکوفی ،انہوںنے ابوبصیر ؒ ، انہوںنے اہان بن تغلب ؒ ، انہوںنے جابر بن یزید اور انہوںنے جابر بن عبداللہ الانصاری ؒ سے نقل کیاہے کہ میں نے صدیقہ طاہرہ ؑ کو یہ فرماتے سناہے کہ ……

بعض حضرات نے اس سند سے ناواقفیت کی بنا پر روایت کے آغاز میں لفظ روی عن فاطمۃ الزہرا ء دیکھ کر یہ اعتراض کیاہے کہ یہ روایت ضعیف ہے ، اس کاراوی معلوم نہیں ہے اور کسی مجہول صیغہ سے شروع ہونے والی روایت کا اعتبار نہیں کیاجاسکتاہے ،حالانکہ ایسا ہرگز نہیں ہے۔ روی بطور اختصار یا بطور احترام استعمال ہواہے ورنہ روایت کی ایک مسلسل سند موجود ہے اور اس میں ایک سے ایک جلیل القدر ، مستند اور معتبر عالم کا نام آتاہے جس کے بعد کسی شک اور شبہ کی گنجائش نہیں رہ جاتی ہے۔

اس حدیث کا ایک نسخہ علامہ الشیخ محمد تقی بن محمد باقر یزدی بافقی نے اپنے رسالہ میں درج کیاہے جس کو انہوںنے عوالم سے براہ راست نقل کیاہے اور یہ فرمایا ہے کہ یہ حدیث کتاب عوالم میں موجود ہے جس کی ۷۰سے زیادہ جلدیں ہیں اورریزد میں حجۃ الاسلام آقای مرزا سلیمان کے کتب خانہ میں محفوظ ہیں۔ گیارہویں جلدصدیقہ طاہرہ ؑ کے حالات میں ہے اور اسی میں یہ حدیث شرف پائی جاتی ہے۔

علامہ الشیخ محمد الصدوقی الیزدی ؒ فرماتے ہیںکہ یہ حدیث مبارک عوالم کے حاشیہ پر درج کی گئی ہے ۔ لیکن اصل کتاب میں بہرحال موجود ہے۔

دوسرا نسخہ علامہ جلیل الشیخ فخر الدین محمد الطریحی صاحب مجمع البحرین کا ہے جو عام طور سے ہمارے ملکوں میں رائج ہے اور دونوں میں اس جہت سے نمایاں فرق ہے کہ اس نسخہ میں سلام کے ساتھ جواب درج نہیں ہے جب کہ عوالم کے نسخہ میں سلام اور جواب سلام دونوں موجود ہیں۔ 

اس کے علاوہ عوالم کے نسخہ میں کچھ اور بھی اضافات ہیں جن کاذکر منتخب طریحی کے نسخہ میں نہیں ہے۔

علامہ دیلمی ؒ نے بھی اس حدیث کو اپنی کتاب الغرروالدرر میں نقل کیاہے اور علامہ الشیخ محمد جواد الرازی نے بھی اس کا تذکرہ اپنی کتاب نور الآفاق میں کیاہے اور ان کے بیان سے یہ ظاہر ہوتاہے کہ یہ حدیث عوالم کی گیارہویں جلد میں بھی ہے اور تیرھویں جلد میں بھی ہے۔ 

بہرحال عبارتوں کے اختلاف کے سلسلہ میں چند خصوصیات کی طرف شارہ کردینا ضروری ہے تاکہ صاحبان ِ تحقیق ان نکات سے استفادہ کرسکیں اور مومنین کو اپنے افادات سے مستفید کرسکیں ۔ 

۱۔ عوالم کے نسخہ میں پیغمبر اکرم ؐ کی طرف سے ہر چادر میں آنے والے کے سلام کا جواب بھی مذکور ہے جو قوانین اسلام کے عین مطابق ہے۔ اور جن نسخوںمیں جواب سلام نہیں ہے ان کی بنا صرف اختصار پر ہے ، یا ان علماء نے اس سلام کو سلام تحیہ نہیں قرار دیا ہے جس کا جواب واجب ہوتاہے۔

۲۔ عوالم کے نسخہ میں سرکار دوعالم ؐ نے ہر سلام کا جواب دیتے ہوئے بحسب قوانین اسلام بعض اضافات بھی فرمائے ہیں مثلاً امام حسین ؑ کے لیے ولدی وصاحب حوضی امام حسین ؑ کے لیے ولدی واشافع امتی ‘‘ کہاہے۔ امیرالمومنین کو ’’خلیفتی وصاحب لوائی ‘‘ فرمایا ہے جن خصوصیات پر صاحبان معرفت بہترین روشنی ڈال سکتے ہیں۔

۳۔ عوالم کے نسخہ میں سب کے اجتماع کے بعد سرکاردوعالم ؐ کے یہ فقرات بھی درج ہیں کہ : ’’پروردگار !یہ میرے اہل بیت ؑ اور مخصوصین ہیں۔ ان کا گوشت میرا گوشت ہے ، ان کا خون میرا خون ہے ، جو انہیں تکلیف پہنچاتاہے اس سے مجھے تکلیف ہوتی ہے ، اور جو انہیں رنج دیتاہے اس سے میں رنجیدہ ہوتاہوں ، جو ان سے جنگ کرتاہے اس سے میری جنگ ہے ، اور جو ان سے صلح کرتاہے اس سے میری صلح ہے ، جو ان کا دشمن ہے وہ میرا دشمن ہے ، اور جو ان کا دوست ہے وہ میرا دوست ہے ، یہ مجھ سے ہیں اور میں ان سے ہوں ۔ پروردگار ! اپنی صلوات و رحمت و برکت ومغفرت و رضا میرے اور ان کے شامل حال کردے ، اور ان سے ہر رجس کو دور رکھ اور ان کی طہارت کا اعلان فرمادے ۔ ‘‘ 

یہ الفاظ عام رائج نسخہ نہیں ہیں جب کہ ان میں فضائل و کمالات کا ایک پورا سلسلہ پایا جاتاہے۔

۴۔ عوالم کے نسخہ میں ’’فلکا ‘‘ کے ساتھ ’’تسری ‘‘مذکور ہے جب کہ رائج نسخہ میں یسری اور تسری دونوں نقل کیے جاتے ہیں۔ لفظ فلک واحد بھی ہے اور جمع بھی ہے۔

۵۔ آخر حدیث میں عوالم کے نسخہ میں پیغمبر اکرم ؐ کے دونوں بیانات کے بعد ’’ورب الکعبۃ‘‘ کا ذکر ہے ، جب کہ رائج نسخہ میں یہ کلمہ ایک ہی مرتبہ ذکر ہواہے۔

حدیث کساء میں معنوی اعتبار سے فضائل آل محمد ؐ کے ایسے گوشے پائے جاتے ہیں کہ انسان ان کی معنویت پر غور کرتارہے اور وجد کرتارہے اور کلام معصومہ کی بلاغت پر جھومتا رہے ۔ اس حقیقت کے بعض گوشوں کی طرف ابتدا میں اشارہ کیا جا چکاہے اور بعض کی طرف اب اشارہ کیاجا رہاہے:

مرسل اعظمؐ کے ضعف کا تعلق بدن سے ہے جسم سے نہیں ہے اور اس میں ایک بلیغ فرق پایا جاتاہے کہ جسم میں سرشامل ہوتاہے لیکن بدن سر کے علاوہ باقی جسم ہے جس کا مطلب ہی یہ  ہے کہ ضعف کاتعلق سر اور دماغ سے نہیں ہوسکتاہے۔

اہل بیت ؑ کو نبوت کے لیے اہل بیت اور رسالت کے لیے معدن قرار دیا گیاہے جس کا کھلا ہوا مطلب یہ ہے کہ نبی کے اہل بیت نہیں ہیں بلکہ نبوت کے گھر والے ہیں ، اور پیغام الٰہی ہم کو انہیں کے ذریعہ حاصل ہوگا۔ 

اجتماع میں شیعہ اور محب دونوں لفظ استعمال ہوئے ہیں جن کا فرق عقیدہ اور عمل کے اعتبار سے خوب واضح ہوجاتاہے۔

کامیابی کے اعلان میں رب کعبہ کی قسم کا ذکر کیاگیاہے ، جس کی مثال مولائے کائنات کے آخری لمحات میں بھی پائی جاتی ہے۔

آخر کلام میں یہ واضح کردینا بھی ضروری ہے کہ ’’اذا وجھہ یتلالاء ‘‘ میں لفظ اذا ہے اذاً نہیںہے۔ اذاً کا استعمال حدیث کے بالکل آخر میں ہواہے جس کے فرق کو صاحبان معرفت و ادب باقاعدہ طور پر محسوس کرسکتے ہیں۔

اللّٰھم اجعلنا منھم واحشرنامع محمد وآلہ الطاہرین۔

آیت تطہیر


صاحبان انصاف کے لیے اس امر میں کسی شک و شبہ کی گنجائش نہیں ہے کہ آیت تطہیر اہلبیتؑ اطہارؑ(پنجتن پاک ) کی شان میں ان کی طہارت و عصمت کے اعلان کے لیے نازل ہوئی ہے ، اور آیت کریمہ میں ان حضرات خمسہ نجبار کے علاوہ کسی دوسری فردکی گنجائش نہیں ہے ۔ اس کاتعلق نہ ازواج پیغمبر ؐ سے ہے اور نہ اصحاب رسول ؐ سے ۔ علماء شیعہ اور علماء اہل سنت دونوں اس حقیقت پر متفق ہیں اور بعض متعصبین کے علاوہ کوئی اس حقیقت کا منکر نہیں ہے بلکہ بعض علماء اہل سنت نے تو اس آیت کے ذیل میں ایسے حقائق و معارف کاتذکرہ کیاہے کہ آنکھیں کھل جاتی ہیں اور یہ انداز ہ ہوجاتاہے کہ عرفانِ حق کسی فرد یا جماعت کی میراث نہیں ہے اللہ جسے بھی توفیق دے دے اور انصاف جس کے بھی شاملِ حال ہوجائے ، وہ حقائق سے باخبر ہوسکتاہے اور پھر ان معارف کی نشاندہی کرسکتاہے۔ ذیل میں علماء اسلام کے انہیں جلیل القدر علماء میں سے دو ایک کے افادات کاتذکرہ کیاجارہاہے۔

بیسویں صدی کے عظیم محققین میں ایک شخصیت علامہ السید علوی الحداد العلوی الحضرمی الجاوی الشافعی کی ہے جنہوںنے ایک عظیم کتاب ’’القول الفصل فیما لبنی ہاشم وقریش من الفضل ‘‘ تحریر کی ہے اور اس میں فضائل اہل بیت ؑ کے ایسے ایسے گوشے بیان کیے ہیں کہ انسان حیرت زدہ رہ جاتاہے اور اس کے بعد عالم اسلام میں ہونے والی بد دیانتی ،نا انصافی اور بے دینی کا بھی تذکرہ کیا ہے کہ علما ء اسلام نے کس طرح روایات کو اپنی مرضی کے مطابق معتبر و غیر معتبر قرار دیا ہے اور کس طرح فضائل اہل بیت ؑ کی پردہ پوشی کی ناکام کوشش کی ہے۔

علامہ موصوف اپنی کتاب کے جلد دوم ص ۱۶۲پر بعض متعصب افراد کا جواب دیتے ہوئے تحریر فرماتے ہیں کہ حدیث کساء بالکل صحیح ہے اور نزولِ آیت تطہیر کاتذکرہ صحیح مسلم، ترمذی ، مسنداحمد، مستدرک حاکم سنن بیہقی میں پایا جاتاہے اور ابن حبان ، صاحب معجم کبیر، طبری ،نسائی ،تفسیر ابن کثیر ،ابن منذر ، ابن ابی حاتم ، ابن مردویہ ، خطیب ،ابن ابی شیبہ ، طیالسی وغیرہ نے بھی اس حدیث کا استخراج کیاہے۔

اس کو صحیح قرار دینے والوں میں مسلم ،ابن ابی حاتم، صالح بن محمد اسدی ،ابن شاہین ، حافظ احمد بن صالح مصری ، حاکم ، بیہقی ، حافظ ابن حجر ، ابن عبدالبر، ابن تیمیہ ، سخاوی ، قسطلانی ،کمال ،زرقانی ،سمہودی ،شوکانی جیسے جلیل القدر علماء اہل سنت ہیں اور علماء شیعہ میں تو سبھی نے اسے صحیح اور معتبر قرار دیا ہے ، جس کے بعد کسی شک اور شبہ کی گنجائش نہیں رہ جاتی ہے۔

اس کے علاوہ اس کے روایت کرنے والوں میں پندرہ اصحابِ رسول ؐ بھی ہیں حضرت علی ؑ ، حضرت حسن ؑ ، حضرت حسین ؑ ، حضرت عبداللہ بن جعفر ،ابن عباس ، ام سلمہ ، عائشہ ،سعد بن ابی وقاص ، انس بن مالک، ابو سعید الخدری ، ابن مسعود ، معقل بن یسار ،واثلہ بن اسقع ، عمرو بن ابی سلمہ ، ابو الحمراء وغیرہ ۔

اس کے بعد علامہ موصوف نے آیت کی دلالت اور اس کے مفہوم پر روشنی ڈالتے ہوئے بعض علماء شافعیہ کا یہ قول نقل کیاہے کہ آیت شریفہ اس بات کی دلیل ہے کہ اہلبیت اطہار سرچشمہ فضائل و کمالات ہیں ، اور ان کے علاوہ جہاں بھی کوئی کمال پایا جاتاہے سب انہیں کا صدقہ اور طفیل ہے جس طرح کہ غلام آقاکے ساتھ شریک منزل رہتاہے۔ یہ حضرات پیغمبر اسلام ؐ کے خواص ، وارث ، خلیفہ اور قرآن کے ہمسر وہم زبان ہیں ۔ ان کے فضائل میں ان کا کوئی شریک وسہیم نہیں ہے ۔ ان کا جیسا شرف نہ آل عباس کو حاصل ہواہے اور نہ آل جعفر کو …بلکہ حد یہ ہےکہ اولاد علی ؑ میں بھی اولاد فاطمہ ؑ کے علاوہ کسی کو یہ شرف و کمال حاصل نہیں ہوا ہے ۔ اسی لیے علامہ بیہقی نے جب واثلہ بن اسقع کے بارے میں روایت نقل کی کہ ’’انت من اھلی ‘‘تو اس بات کی وضاحت کردی ہے کہ واثلہ کو اہلبیت ؑ سے ملایا گیا ہے جو خود اہلبیت ؑ کے کمال شرف و فضل کی بہترین دلیل ہے۔

اس کے بعد علامہ موصوف نے علامہ سمہودی کے حوالہ سے آیت کے معنی و مفہوم کے بارے میں ایک طویل تحقیق درج کی ہے جس کا خلاصہ یہ ہے کہ آیت کریمہ میں تقریباً پندرہ خصوصیات پائے جاتے ہیں ، اور ہر خصوصیت عظمت و فضیلت اہلبیتؑ کی ایک مستقل دلیل ہے۔

۱۔ آیت کا آغاز لفظ انماسے ہواہے جس کا مطلب ہی یہ ہے کہ اللہ نے اپنے ارادہ کو ان کی طہارت میں منحصر کردیا ہے اور یہ ان کے سرچشمہ خیرات و برکات ہونے کی بہترین دلیل ہے۔ 

۲۔ پروردگار عالم نے یہ اہتمام صرف انہیں کے فضائل کے بیان کے لیے کیاہے اس کے علاوہ یہ اہتمام کسی اور مقام پر نظر نہیں آتاہے۔

۳۔ مصدر تطہیر کاذکر کرکے بات میں مزید زور پیدا کردیا گیاہے۔

۴۔’’ تطہیر اً‘‘ کو نکرہ استعمال کرکے یہ اظہار کیاگیا ہے کہ یہ طہارت ایک خاص اور عظیم قسم کی طہارت ہے جس کا قیام عام طہارتوں پر نہیں کیا جاسکتاہے۔

۵۔ پیغمبر ؐ کا ان حضرات کو اہلبیت ؑ کہہ کر دعائے تطہیر کرنا اس بات کی علامت ہے کہ ارادۂ الٰہی کے ساتھ مدعائے پیغمبر ؐ کا بھی کام کررہاہے اور سب کو فضائل اہل بیت کے نشر کرنے کی فکر ہے۔

۶۔ابوسعیدخدری کی روایت کی بنا پر آیت میں خود پیغمبر اکرم ؐ بھی شامل ہیں جو اہلبیتؑ کی عظمت کی مزید دلیل ہے۔

۷۔ حضور ؐ نے اہلبیتؑ کے حق میں برکات و رحمت و صلوات و مغفرت کی دعا کی ہے جو اس بات کی دلیل ہے کہ یہی حضرات صاحبان تطہیر ہیں ورنہ صاحبان تطہیر کے علاوہ کوئی ان دعائوں کا حقد ار نہیں ہوسکتاہے۔

۸۔ پیغمبر ؐ نے ہر دعا میں اپنے کو بھی شامل رکھاہے تاکہ اس سے اہلبیتؑ کی مساواتِ شرف کا بھی اندازہ ہوجائے۔

۹۔ حضور نے مقام دعا میں جناب ابراہیم ؑ پر نزول رحمت کا بھی ذکر کیاہے جو اہلبیت ؑ کے وارث ابراہیم اور ہم رتبۂ ابراہیم ہونے کی دلیل ہے۔

۱۰۔حضور کا صلوات کے لیے دعا کرنا دلیل ہے کہ اہلبیت ؑ مستحقِ صلوات ہیں اس لیے کہ پیغمبر ؐ کی دعا رد نہیں ہوتی ہے ۔

۱۱۔’’ انھم منی وانامنھم ‘‘ایک اشارہ ہے کہ اہلبیتؑ جملہ مراتب فضل و کمال میں سرکاردوعالم ؐ کے شریک ہیں۔

۱۲۔ارادہ ٔ تطہیر و اذہاب رجس ایک مستقل دلیل ہے کہ اہلبیتؑ آخرت میں بھی آتشِ جہنم سے مکمل طور پر محفوظ ہیں۔

۱۳۔ روزانہ صبح کودروازہ زہرا پر آکر سلام کرنا ایک اشارہ ہے کہ جن کا مرتبہ بلند تر ہوتاہے ان کا کردار بھی بلند تر ہونا چاہیے اور اہلبیت ؑ ایسے ہی ہیں۔

۱۴۔ حدیث میں سرکار ؐ کا اپنے بار ے میں یہ فرماناکہ اللہ نے مجھے بہترین گھرانے میں رکھاہے خود اہلبیت ؑ کے بہترین افراد ہونے کی دلیل ہے۔

۱۵۔آپ نے طہارت اور مساواتِ کمال کا اعلان کرکے یہ بھی واضح کردیا ہے کہ اہلبیت ؑ پر صدقہ حرام ہے اس لیے کہ صدقہ ہاتھوں کا میل اور ایک طرح کا کثیف مال ہوتاہے جو اہل تطہیر کے شایانِ شان نہیں ہے۔

اس کے بعد علامہ موصوف نے بعض محققین کا یہ قول بھی نقل کیاہے کہ اگرچہ اہلبیت میں گھر اور گھرانے والے سبھی شامل ہوجاتے ہیں لیکن عام اطلاق کے موقع پر رہائشی گھر والے شمار نہیں ہوتے ہیں بلکہ صرف گھرانے والے ہی شمار ہوتے ہیں جو ہمیشہ گھرانے کے ساتھ رہتے ہیں رہائشی گھر والے تو کسی وقت بھی گھر سے جدا ہوسکتے ہیں ۔ زوجہ طلاق کے بعد اپنے یا دوسرے شوہر کے گھر چلی جاتی ہے اور اس کے گھر والوں میں شامل ہوجاتی ہے لہٰذا وہ اہلبیت میں شامل نہیں ہوسکتی ہے۔

قرآن مجید نے ازواج کو یا نساء النبی کہہ کر خطاب کیا ہے یعنی نبی کی طرف نسبت دی ہے اور اہلبیتؑ کی کوئی نسبت نہیں بیا ن کی ہے جس کامطلب ہی یہ ہے کہ اہلبیت اور ہیں اور ازواج اور ۔ ازواج میں حضور ؐ شامل نہیں ہیں اور اہلبیت ؑ میں حضور نے اپنے کو بھی شامل کیاہے۔

آیت تطہیر میں لفظ بیت واحد ہے اور ازواج اہلبیت نہیں ہیں بلکہ ’’اہل بیوت ‘‘ یعنی مختلف گھر والی ہیں ۔ پھر بیت پر بھی الف لام داخل کیاگیاہے جس سے معلوم ہوتاہے کہ یہ کوئی خاص گھر ہے۔ 

جناب ام سلمہ کو علی خیر کہہ کر چادر سے دور رکھنابھی اس بات کی دلیل ہے کہ آیت تطہیر میں ازواج کی کوئی گنجائش نہیں ہے اور یہ صرف پنجتن پاک ؑ کی عظمت وعصمت و طہارت و جلالت کے اعلان کے لیے نازل ہوئی ہے۔

٭…٭…٭

اصحاب کساء 


خدا بُر ا کرے تعصب ، حسد اور اہلبیت ؑ دشمنی کا کہ اسلام کی کوئی مسلمہ حقیقت مسلم نہ رہنے پائی اور ہر جگہ حکومت کے نمک خواروں نے کوئی نہ کوئی شبہ پیدا کردیا ۔ آیت تطہیر اہلبیت اطہارؑ کی شان میں ہے اور اہلبیت سے مراد حضرات خمسہ نجباءہیں کوئی نہیں جانتاہے ۔ لیکن دور قدیم و جدید میں اسے افراد بہرحال پیدا ہوتے رہے ہیں جن کا کام ہی حقائق میں تشکیک کرنااور مسلماتِ اسلام کو شبہات کی نذر کردیناہے۔ انہوںنے آیت کے قبل و بعد کا سہارا لے کر اسے ازواج پیغمبر ؐ اسلام سے مربوط کرنا چاہاہے اور ضمناً یہ اعتراف بھی کرتے رہے ہیں کہ اہلبیت ؑکا دائرہ ازواج سے زیادہ وسیع ہے اور اس میں حضرات علی ؑ وفاطمہ ؑ و حسن ؑ و حسین ؑ کی بھی گنجائش ہے کہ جس کے بعد ایک ایسا طبقہ پیدا ہوگیا جس نے اس گنجائش کو بھی ختم کردیا اور اپنے خیال خام میں دلائل قائم کردیے کہ اہلبیتؑ کا اطلاق حضرات معصومین ؑ پر نہیں ہوسکتاہے ، اس سے مراد صرف ازواج پیغمبر ؐ ہیں …اور پھر دو ایک روایتیں بھی تیار کردیں جن میں راویوں نے اہلبیتؑ کو ازواج سے وابستہ کرنے کی کوش کی ہے اور اس کے مقابلہ میں ان تمام احادیث کو نظر انداز کردیا ہے ، جن میں اہلبیت کی مکمل وضاحت موجود تھی اور حضرات معصومین ؑ کے اسماء گرامی درج تھے اور جس کے بعد کسی شبہ کی گنجائش نہ تھی …بلکہ جناب ام سلمہ کا روک دینا دلیل تھا کہ اس میںزواج شریک نہیں ہیں۔ بہرحال یہ زمانہ کا ایک کرشمہ ہے کہ جس زوجہ پیغمبرؐ نے داخل ہونے کی کوشش کی اسے سرکاردوعالم ؐ نے روک دیا اورجس کا اس موقع پر پتہ اور نشان بھی نہیں تھا اسے ازغیب آیت میں شامل کردیاگیا۔

اس وقت بطور حاصل مطالعہ امام احمد بن حنبل اور ان کے زمانہ یا بعد کے مستند علماء اہلسنت کے حوالے ذکر کیے جارہے ہیں جنہوںنے نام بنام حضرات علی ؑ و فاطمہؑ اور امام حسن ؑ و امام حسین ؑ کی شان میں آیت کریمہ کے نزول کا ذکر کیا ہے اور جس کے بعد کسی تشکیک اور تردید کی گنجائش نہیں رہ جاتی ہے۔

۱۔	 حافظ ابو دائود الطیالسی سلیمان بن دائود بن الجارود البصری صاحب کتاب مسند ج ۸ص ۲۷۴طبع حیدرآباد ۔

۲۔	 علامہ حافظ ابو عبداللہ احمد بن محمد بن حنبل الشیبانی صاحب مسند ج ۱ص ۳۳۱طبع قاہرہ 

۳۔	حافظ محمد بن عیسیٰ ترمذی 	صاحب صحیح ترمذی	 حسب نقل ابن حجر

۴۔ حافظ محمد بن عثمان بن ابی شیبہ کوفی 	صاحب مسند بحوالہ فلک النجاۃ ص ۴۳

۵۔ 	علامہ ابو عبدالرحمن احمد بن شعیب النسائی 	صاحب خصائص 	ص۴

۶۔	حافظ محمد بن جریر طبری 	صاحب تفسیر ج ۲۲ص ۵طبع مصر

۷۔ حافظ عبدالرحمن بن ابی حاتم محمد الرازی 	بحوالہ فلک النجاۃ

۸۔ 	سلیمان بن احمد بن ایوب طبرانی 	صاحب معجم بحوالہ صواعق

۹۔ علامہ جصاص 	صاحب احکام القرآن

۱۰۔حافظ حاکم ابوعبداللہ محمد بن عبداللہ نیشا پوری صاحب مستدرک ج ۲ص۴۱۶،۳ص۱۴۶،۱۷۲

۱۱۔ علامہ محدث احمد بن الحسین بن ہارون الموید باللہ صاحب کتاب امالی ص۲۳

۱۲۔ حافظ احمد بن الحسین بن علی البیہقی 	صاحب سنن کبری ج ۲ ص ۱۴۹

۱۳۔ علامہ حافظ ابو بکر احمد بن علی بن ثابت الخطیب البغدادی صاحب تاریخ بغداد ج۱۰

۱۴۔علامہ حافظ ابو عمرو یوسف بن عبداللہ بن محمد بن عبدالبر الاندلسی صاحب استیعاب ج ۲ ص ۴۶۰

۱۵۔علامہ محدث الشیخ ابوالحسن علی بن احمد الواحدی النیشاپوری صاحب کتاب اسباب النزول ص۲۶۷

۱۶۔حافظ دیلمی صاحب کتاب فردوس بحوالہ صواعق

۱۷۔ حافظ حسین بن مسعدو الشافعی البغوی صاحب مصابیح السنہ ج ۲ ص ۲۰۴

۱۸۔علامہ محمود بن عمرالزمخشری صاحب کشاف ج ۱ ص ۱۹۳

۱۹۔علامہ قاضی ابو بکر محمد بن عبداللہ بن محمد بن عبداللہ الاشبیلی صاحب احکام القرآن ج ۲ ص ۱۶۶

۲۰۔ابوالموید موفق بن احمد اخطب خطباء خوارزم صاحب مناقب ص ۳۵

۲۱۔علامہ علی بن الحسین بن ہبۃ اللہ دمشقی المعروف بابن عساکرصاحب تاریخ دمشق 

۲۲۔ علامہ فخر الدین الرازی صاحب تفسیر معروف

۲۳۔ابوالسعادات مبارک بن محمد بن اثیر الجزری صاحب جامع الاصول ج ۱ ص ۱۰۱

۲۴۔ علامہ محدث الشیخ حسن بن الحسین بن علی بن محمد بن بطریق الاسدی صاحب کتاب نہج العلوم 

۲۵۔علامہ الشیخ عزالدین ابوالحسن علی بن اثیر الجزری صاحب اسدالغابہ

۲۶۔علامہ یوسف الواعظ بن عبداللہ المشتہر بابن الجوزی صاحب تذکرۃ خواص الامۃ 

۲۷۔ علامہ گنجی شافعی  صاحب کفایۃ الطالب

۲۸۔علامہ کمال الدین محمد بن طلحہ الشافعی صاحب مطالب السئول 

۲۹۔علامہ الشیخ ابو عبداللہ محمد بن احمد الانصاری القرطبی صاحب الجامع الاحکام القرآن

۳۰۔علامہ الشیخ یحییٰ بن شرف الدین دمشقی 	صاحب شرح المہذب 

۳۱۔ علامہ قاضی بیضاوی 		صاحب تفسیر معروف

۳۲۔ حافظ محب الدین احمد بن عبداللہ الطبری 	صاحب ذخائر العقبیٰ 

۳۳۔ علامہ نسفی 			صاحب تفسیر مدارک

۳۴۔ علامہ ولی الدین محمد بن عبداللہ الخطیب العمری التبریزی صاحب مشکوٰۃ المصابیح

۳۵۔علامہ جلیل ابو الفداء اسماعیل بن کثیر دمشقی 	 صاحب تفسیرمعروف

۳۶۔حافظ نور الدین علی بن ابو بکر الہیثمی 	صاحب مجمع الزوائد 

۳۷۔ الشیخ الامام علی بن محمد المعروف بابن الصباغ المالکی 	صاحب الفصول المہمہ

۳۸۔ حافظ شہاب الدین احمد بن علی بن محمد بن محمد بن علی العسقلانی المعروف بابن حجر صاحب اصابہ

۳۹۔شمس الدین ابو عبداللہ محمد بن احمد الذہبی 	صاحب تلخیص المستدرک

۴۰۔ علامہ الشیخ حمید بن احمد المحلیٰ الیمانی 	صاحب الحدائق الوردیہ 

۴۱۔ علامہ نظام الدین الحسن الاعرج القمی 	صاحب تفسیر نیشا پوری

۴۲۔محدث جلیل السید عطاء اللہ الحسینی 	صاحب روضۃ الاحباب

۴۳۔علامہ جلال الدین السیوطی 		صاحب درمنشور

۴۴۔ علامہ مورخ غیاث الدین بن ہمام الدین 	صاحب حبیب السیر

۴۵۔الشیخ احمد بن حجر المکی 	صاحب صواعق محرقہ 

۴۶۔علامہ میر محمد صالح کشفی 	صاحب مناقب مرتضوی

۴۷۔محدث جلیل علاء الدین بن عبدالملک حسام الدین المعروف بالمتقی الہندی صاحب منتخب کنزل العمال 

۴۸۔علامہ محمد الشربینی الخطیب 	صاحب تفسیر سراج منیر

۴۹۔علامہ الشیخ محمد الشافعی الیمانی 	صاحب منظومہ

۵۰۔علامہ ملا علی القاری 	صاحب شرح الفقہ الاکبر

۵۱۔ صاحب ارجح المطالب 

۵۲۔علامہ برہان الدین الشافعی 	صاحب السیرۃ الجلیۃ

۵۳۔ محدث زرقانی صاحب کتاب معروف

۵۴۔علامہ عبداللہ بن محمد بن عامر

۵۵۔علامہ شیخ محمد صبان مصری 	 صاحب اسعاف الراغبین 

۵۶۔علامہ قاضی الحسین بن احمد بن الحسین الیمانی صاحب الروض النضیر

۵۷۔علامہ الشیخ محمد بن علی الشوکانی 	فتح القدیر

۵۸۔شہاب الدین محمود الآلوسی 	صاحب روح المعانی 

۵۹۔ علامہ شبلنجی 	صاحب نور الابصار

۶۰۔علامہ صدیق حسن خاں بھوپالی 	صاحب تشریف البشر

۶۱۔ الشیخ یوسف ابن اسماعیل بنہانی 	صاحب الشرف الموید 

۶۲۔علامہ ابو بکربن شہاب الدین الشافعی صاحب رشفۃ الصادی

۶۳۔علامہ السید العلو ی الحداد الصادقی الحضرمی الشافعی صاحب القول الفصل 

٭…٭…٭


پردہ اور سیرتِ معصومین ؑ


سیرت خود ایک ساکت و صامت حقیقت ہوتی ہے اس لیے اس سے استدلال قائم کرنے سے پہلے اس کی نوعیت پر نظر کرنا ضروری ہوتاہے کہ نوعیت کو دریافت کیے بغیر سیرت سے استدلال ایک بے معنی امر ہوگا۔ مثال کے طور پر یوں سمجھ لیجیے کہ آپ نے کسی معصوم کو دورکعت نماز پڑھتے ہوئے دیکھا تو ظاہر ہے کہ اس نماز سے اتنا تو ضرور اندازہ ہوجاتاہے کہ اس وقت میں دو رکعت نماز قام کرنا جائز ہے لیکن یہ فیصلہ ناممکن ہوتاہے کہ یہ نماز سنت ہے یا واجب ۔ واجب ہے تو صرف معصوم کے لیے واجب ہے یا دوسرے افراد کے لیے بھی واجب ہے۔ اس نماز کی نوعیت دریافت کرنے کے لیے مذہب کے دوسرے قوانین پر نظر کرنا ہوگی۔ مثلاً یہ دیکھا جائے گاکہ اسلام میں واجب نمازوں کی تعداد معین ہوچکی ہے اورمعصوم کے خصوصیات کی بھی تحدید کی جا چکی ہے اس لیے یہ نماز واجب نہیں ہوسکتی ہے اور نہ اس کا شمار خصوصیات معصومین ؑ میں ہوسکتاہے اس لیے اس نماز کا مستحب ہونا امر یقینی ہے۔ یہی حال جملہ سیر توں کا ہے کہ جب تک ان کی نوعیت نہ معلوم ہوجائے اس وقت تک ان کے بارے میں فیصلہ کرنا غیرممکن ہے۔ ضرورت اس بات کی ہے کہ پردے کے بارے میں بھی اسلام کا موقف دریافت کیا جائے تاکہ اس کی روشنی میں سیرت کا تجزیہ کیا جاسکے ۔ قرآن و سنت کے اکثر بیانات سے اس موقف کی وضاحت کرنے کے لیے اس وقت معصومۂ عالم جناب فاطمہ زہراؑ کا یہ فقرہ پیش نظر ہے جو آپ نے سرورکائنات کے سوال پر ارشاد فرمایاتھا ۔ آپؐ کا سوال یہ تھا کہ عورت کے لیے سب سے اچھی چیز کیاہے؟ اور معصومہ عالم ؑ کا جواب یہ تھاکہ عورت کے لیے سب سے بہتر یہ ہے کہ نہ اس پر کسی مرد کی نگاہ پڑے اور نہ وہ کسی مرد کو دیکھے ۔ جس کا مطلب یہ ہے کہ پردہ یک طرفہ ستر کا نام نہیں ہے بلکہ اس میں طرفین کی حیا و غیرت کو دخل ہے۔ پردہ صرف گھر میں بیٹھنے کا نام نہیں ہے بلکہ گھر سے نکلنے کے بعد بھی مردوں کی نظر سے بچنے کا نام ہے اور گھر میں رہ کر بھی نا محرم کی نگاہ سے اپنے کو بچائے رکھنے کا نام ہے۔ عورت کو قانونی اعتبار سے گھر کے اندر رہ کر امور خانہ کی نگرانی کرنا چاہیے اور اگر کبھی بربنائے ضرورت نکل بھی آئے تو اپنے کو مردوں کی نظر سے بچائے رکھنا چاہیے یہی وجہ ہے کہ اسلام نے مرد کو عورت پر حکومت کا درجہ اسی معنی میں دیا ہے کہ وہ عورت کو گھر سے باہر نہ جانے دے ۔ بیرون خانہ کی مصلحتوں کو عورت کی نسبت سے مرد زیادہ بہتر جانتاہے ۔ اور اگر ان حالات کے جانتے ہوئے بھی باہر جانے کی اجازت دیتاہے تو اس کامطلب یہ ہے کہ اس کی شرم وحیارخصت ہوچکی ہے اور ظاہر ہے کہ جس کی شرم وحیا رخصت ہوجائے اس کا دین ومذہب کہاں رہ جاتا ہے۔

معصومہ عالم ؑ کے اسی ارشاد گرامی کی روشنی میں آپ کی اس سیرت کو دیکھا جاسکتاہے کہ آپ کے دروازے پر سرورکائنات اپنے محترم صحابی کو لے کر آئے اور اندر آنے کی اجازت چاہی تو معصومہ عالم ؑ نے اجازت دے دی۔ لیکن آپ نے دوبارہ سوال کیا تو آپ نے عرض کیا کہ گھر آپ کا گھر ہے اجازت کی ضرورت ہے؟ …آپ نے فرمایا کہ میرے ساتھ میرا ایک صحابی بھی ہے جناب سیدہ ؑ نے عرض کی کہ آپ کو تو معلوم ہے کہ میرے پاس ایک چادر ہے جس سے یا سر کو چھپا سکتی ہوں یا پیروں کو ۔ ایسی حالات میں کسی صحابی کو گھر کے اندر آنے کی اجازت کیسے دے سکتی ہوں …؟واقعہ سے صاف ظاہر ہوتاہے کہ معصومہ ٔ عالمؑ صحابی کو گھر کے اندر آنے سے نہیں روکنا چاہتیں بلکہ پردے کے حدود پر روشنی ڈالنا چاہتی ہیں۔ یعنی اگر میرے پاس چادر ہوتی تو ضرور اجازت دے دیتی اور یہی وجہ ہے کہ جب حضرت نے اپنی عباعنایت فرمادی تو جناب سیدہ نے بخوشی صحابی کو اندر آنے کی اجازت دے دی ۔

معصومہ ؑ کے گذشتہ ارشاد سے بظاہر یہی معلوم ہوتاتھاکہ عورت یا مرد کے دیکھنے کا مطلب اس کے چہرے اور صورت کا دیکھناہے۔ لیکن آپ کی سیرت نے اس کی مزید وضاحت اس طرح کردی کہ اس کے حدود میں قدو قامت بھی آجاتے ہیں جیساکہ مشہور ہے کہ آپ نے اسماء سے یہ شکوہ کیا کہ مدینہ میں جنازہ اٹھانے کا طریقہ ناقص ہے اس سے مُردے کا قد و قامت نمایاںہوجاتا ہے اور جب اسماء نے حبش کے طریقہ سے تابوت بنا کر دکھایا تو آپ کے لب ہائے مبارک پر مسکراہٹ آگئی ۔ (بعض روایات میں یہ طریقہ معصومہ ؑ کے خواب کانتیجہ بتایا گیاہے )۔ ظاہر ہے کہ آپ کا اضطراب مرنے کے بعد کے لیے تھا جب انسان سے ہر حکم اور فریضہ ساقط ہوجاتاہے۔ لیکن یہ اضطراب بتاتا ہے کہ آپ مرنے کے بعد بھی اپنے قد وقامت کو نمایاں نہیں ہونے دینا چاہتی تھیں اور جو مرنے کے بعد اس بات کو پسند نہ کرتاہو وہ زندگی میں کیسے پسند کرسکتاہے۔ اور شاید یہی وجہ تھی کہ جب رسول اکرم ؐ آپ کو مباہلہ میں لے کر چلے تو آگے خودرہے اور پیچھے حضرت علی ؑ کو کردیا تاکہ فاطمہ ؑ کا قد نمایاں نہ ہونے پائے اور فاطمہ ؑ کے نقش قدم پر کسی کی نظر نہ پڑنے پائے۔

حضرت فاطمہ زہراؑ کی یہی بلندیٔ نفس تھی جس کی عظمت کااندازہ اس واقعہ سے ہوتاہے کہ رسول اکرم ؐ ابن مکتوم نابینا صحابی کو لے کر اپنے گھر میں تشریف لائے اور عائشہ و حفصہ سے کہا کہ حجرے میں چلی جائو تو دونوں نے کہاکہ یہ تونابینا صحابی ہے ، اس سے پردہ کرنے کی کیا ضرورت ہے ؟ تو آپؐ نے فرمایا کہ یہ سچ ہے کہ وہ نابیناہے لیکن تم تو نابینانہیں ہو…اسلام جہاں اس کا نظر کرنا پسند نہیں کرتا ہے وہیں تمہارا بھی نظر کرنا پسند نہیںکرتاہے۔

مذکورہ بالا واقعات سے معلوم ہوجاتاہے کہ عورت کی اصلی منزل حدود خانہ ہے اور اس کا اصل منصب امور خانہ کی نگرانی ہے …اس کے رخ و رخسار کو نگاہ مردم سے بچانے میں خیر ہے اور اس کے قد و قامت کو اجنبی نظروں سے بچائے رکھنے میں عافیت ہے۔ یہی کردار معاشرہ کی اصلاح کا ضامن ہے اور یہی اصول حیات سماج کی فلاح و بہبود کاذمہ دار ہے ۔ اگرچہ اس کے حدود واجبات سے زیادہ ہیں اور واجبات میں ان میں سے بہت سی چیزیں شامل نہیں ہیں لیکن خیر بہرحال خیر ہے اور حتی الامکان اس کا لحاظ ضروری ہے ۔ بلاضرورت خیر کو ترک کردینا بعض اوقات شرکا باعث ہوجاتاہے۔

خدا وند عالم امت توحید و رسالت اور پیروان مسلک ولایت کو اس خیر کے حاصل کرنے کی توفیق کرامت فرمائے اور ہمارے معاشرہ کو ہر شر و آفت سے محفوظ رکھے۔


نقشِ زندگانی حیاتِ امام حسن مجتبیٰ 

ولادت :۱۵رمضان المبارک  ۳ھ 

شہادت :۲۸صفر  ۵۰ھ

باسمہ سبحانہ 


نقشِ زندگانی امام حسن مجتبیٰ ؈

یکم ذی الحجہ  ۲ ھ ؁ کو مولائے کائنات حضرت علی علیہ السلام کا عقد صدیقہ طاہرہ حضرت فاطمہؑ سے ہوا ،اور اس کے تقریباً سوا نوماہ کے بعد ۱۵رمضان المبارک  ۳ھ ؁میں امام حسنؑ کی ولادت باسعادت ہوئی۔ جس کے بارے میں جناب ام الفضل نے یہ خواب دیکھاتھا کہ رسول اکرم ؐ کے جسم اقدس میں ایک ٹکڑا میری گود میں آگیاہے اور سخت پریشان تھیں کہ رسول اکرم ؐ نے اس خواب کی یہ تعبیر بتائی کہ عنقریب میری بیٹی فاطمہؑ کے یہاں فرزند پیدا ہونے والا ہے اور اس کی تربیت کا شرف تمہیں کو حاصل ہوگا۔

ولادت کے موقع پر نام رکھنے کی رسم میں نہ حضرت علی ؑ نے سبقت کی اور نہ حضرت زہرا ؑ نے ۔ خودرسول اکرم ؐ نے بھی وحی الٰہی کا انتظار کیا اور جبریل امین یہ پیغام الٰہی لے کر آئے کہ علی ؑ بمنزلہ ہارون ہیں تو ان کے فرزند کا نام ہارون کے فرزند کے نام پر شبر رکھ دو یا عربی زبان کے اعتبار سے حسن ؑ اور اس طرح زہراؑ کے اس پہلے فرزند کا نام حسن ؑ طے ہوگیا اور یہ نام خزانۂ قدرت سے عطا کیاگیاتھا کہ اس سے پہلے یہ نام کسی کانہ تھا۔

القاب میں زکی ، طیب ، سبط رسول ؐ اور نبصِ رسول ؐ ،’’سیدمشہور‘‘ لقب ہے۔

کنیت میں ابو محمد ہے ، جس کا تذکرہ مسلسل روایات اور زیارات میں وارد ہواہے۔

ولادت کے بعد پہلی غذا رسول اکرم ؐ کی زبان مبارک سے حاصل کی جو ظاہری اعتبار سے اثراتِ رسالت کے منتقل کرنے کا ایک ذریعہ تھی ۔

عقیقہ کی رسم بھی رسول اکرم ؐ نے ادا کی اور اس طرح اسلام میں اس مبارک رسم یا سنتِ رسول ؐ کاآغاز ہوگیا۔

امام حسن مجتبیٰ ؑ کی ولادت کا زمانہ وہ تھا جب مسلمان جنگ احد کی تیاریوں میں مصروف تھے اور اس طرح آپ نے عام بچوں کے اعتبار سے لا شعوری دور میں اور امامت کے اعتبار سے مکمل طور پر شعوری اعتبار سے سب سے پہلے ’’اصحابِ باوفا ‘‘ کی بے وفائی کا سامنا کیا ۔ جہاں رسول اکرم ؓ میدان میں تقریباً تنہا کھڑے تھے اور مال غنیمت کے لالچیوں نے انہیں فوج دشمن کے حوالے کرکے اپنی جان بچالی تھی اور انہیں متعددزخموں کی اذیت بھی برداشت کرنا پڑی تھی اور پھر یہی نقشِ اول آپ کی زندگی کا نقشِ آخر بھی بن گیا۔

۳ھ جنگ احد کے بعد امام حسن ؑ نے  ۵ ھ ؁میں جنگ احزاب کا مشاہدہ کیا جہاں اصحاب کی یہ کمزوری اور بزدلی دیکھنے میں آئی کہ حضرت علی ؑ کی تلوار اور ان کی جرأت شیرانہ نہ ہوتی تو رسول اکرم ؐ کی زندگی کا خاتمہ ہوجاتا اور کلِ کفر کل اسلام پہ غالب آجاتا۔

  ۶ھ ؁میں صلح حدیبیہ ہوئی اور اس میں اصحاب ا یہ طرزعمل دیکھنے میں آیا کہ یہ پہلے صلح کے لیے آمادہ ہوجاتے ہیں کہ اس طرح جان بچنے کا راستہ نکل آتاہے اور اس کے بعد صاحب منصب کے منصب میں بھی شک کرنے لگتے ہیں ۔ یہ بھی امام حسن ؑ کی زندگی کا ایک المیہ تھاجس سے آپ کو خود اپنے دور میں بھی دوچار ہوناپڑا۔

  ۷ھ ؁میں جنگ خیبر ہوئی ۔ وہاں بھی یہ منظر سامنے آیا کہ حضرت علی ؑ کی شجاعت کاسہارا نہ ہوتا تو تاریخِ اسلام میں فرار کے علاوہ کوئی داستان نہ ہوتی اور یہودی ہمیشہ کے لیے اسلام اور مسلمانوں کے سرپر سوار ہوجاتے۔

 ۸ھ؁میں فتح مکہ کامنظر سامنے آیا جہاں مصلحتاً ابو سفیان اور معاویہ نے اسلام قبو ل کرلیا اور امام حسن ؑ نے منافقین کا بھی ایک مجمع دیکھ لیا۔

  ۹ھ ؁میں اسلام کے صداقت کے معرکہ میں پہلے پہل امام حسن ؑ نے براہ راست شرکت کی اور سب سے آگے آگے رہے ۔ یہ معرکہ اسلام اور عیسائیت کے درمیان تھا ، جسے مباہلہ کے نام سے یاد کیا جاتاہے۔ امام حسن ؑ کمسنی کی بنا پر رسول اکرم ؐ کی انگلی پکڑ کر چل رہے تھے یارسول اکرم ؐ قوم کو سمجھا رہے تھے کہ آج میں اسے سہارا دے رہاہوں کل یہ میرے دین اسلام کو سہارا دے گا۔

 ۱۰ھ ؁میں رسول اکرم ؐ نے آخری حج فرمایا جس کی واپسی پر مقام غدیر میں حضرت علی ؑ بھی مولائیت کااعلان کیا اور صحابۂ کرام نے بشمول حضرت عمر اس مولائیت کی مبارک باد پیش کی اور امام حسن ؑ نے ظاہرداری کی ایک نئی رسم کامشاہدہ کیا۔

 ۱۱ھ ؁میں ۲۸ صفر کو رسول اکرم ؐ نے انتقال فرمایا اور امام حسن ؑ اپنی زندگی کے پہلے عظیم حادثہ سے دوچار ہوئے جس کے بعد یہ منظر بھی دیکھنے میں آیاکہ لاکھوں صحابہ کا پیغمبرؐ بستر مرگ پر ہے اور کوئی غسل و کفن میں حاضری دینے والا نہیں ہے اور جنازہ میں مخصوص افراد کے علاوہ کوئی نہیں ہے اور اس طرح امام حسن ؑ نے زندگی میں چاہنے والوں کے برتائو کے ساتھ مرنے کے بعد بھی ’’مخلصین‘‘ کا سلوک دیکھ لیا۔

اسی  ۱۱ھ؁میں رسول اکرم ؐ کے انتقال کے ۷۵یا ۹۵ دن کے بعد مادرگرامی کی شہادت کاالمیہ برداشت کیا۔ جہاں حق فدک سے محرومی ، دروازہ پر آگ کے شعلے ، پہلو پردوازہ گرنے اور محسن کی شہادت کامنظر بھی دیکھااور بجز صبر کوئی اقدام نہ کرسکے کہ ذمہ دارِمذہب حضرت علی ؑ موجود تھے اور اقدامات کے بارے میں انہیں کو فیصلہ کرناتھااور اس طرح امام حسن ؑ نے سخت ترین حالات میں بھی صبر و سکوت کی پالیسی کا مشاہدہ کیا جس کا حوصلہ انہیں قدرت نے روز اول ہی امامت کے منصب کے ساتھ عطا کردیاتھا۔

اس سات سال کے وقفہ میں امام حسن ؑ کے مختلف کارنامے دیکھنے میں آئے اور ان کے کے مختلف فضائل و کمالات کااظہار ہوتا رہا، مثال کے طورپر :

الف۔آپ رسول اکرم ؐ کے موعظہ کی ترجمانی صدیقہ طاہرہ ؑ سے کیا کرتے تھے اور ایک دن حضرت علی ؑ بھی پس پردہ اس ترجمانی کے سننے میں شریک ہوئے تو امام حسن ؑ کے بیان میں فرق آگیا اور عرض کرنے لگے کہ مادر گرامی آج زبان میں وہ روانی نہیں ہے جو پہلے تھی ایسا لگتاہے کہ کوئی سردار مجھے دیکھ رہاہے ۔ 

ب ۔ رسول اکرم ؐ کے سامنے صدقہ کے خرمے رکھے تھے ،امام حسن ؑ کی نظر پڑ گئی تو رسول اکرم ؐ نے فرمایا کہ ’’بیٹا کیا تمہیں نہیں معلوم ہے کہ صدقہ اہلبیت ؑ پر حرام ہے ‘‘ جس سے علامہ ابن حجر عسقلانی نے یہ استنباط کیاہے کہ امام حسن ؑ آغوش مادر سے لوح محفوظ کا مطالعہ کیا کرتے تھے ۔

واضح رہے کہ اس روایات میں خرمہ کے منہ میں رکھ لینے کا بھی ذکر ہے جو شانِ امامت کے بجائے شان و اضعین حدیث کے لیے زیادہ ساز گار امرہے۔

ج۔ بعض روایات کی بنا پر آپ سجدہ کی حالت میں پشت رسول ؐ پر آگئے تو آپؐ نے سجدہ کو طول دے دیا اور پشت سے اُتارنا گوارانہ کیا ۔

د۔بعض روایات کی بناء پر آپ مسجد میں آکر گرپڑے تو رسول اکرم ؐ نے خطبہ کو قطع کرکے منبر سے اُتر کر آپ کو اٹھالیا اور فرمایاکہ یہ میرا فرزند سید ہے۔

ہ ۔ اسی مختصر سی عمر میں رسول اکرم ؐ نے آپ کی سیادت و سرداری کا بھی اعلان کیا ، آپ کو جوانان جنت کاسردار بھی قراردیا، اور آپ کو لفظ امام سے بھی یاد کیا اور آپ کو اپنا ایک جزو بھی قراردیا۔

و۔ آپ جس طرح میدان مباہلہ میں سب سے آگے رکھے گئے تھے اسی طرح زیر کسایمانی جمع ہونے والے افراد میں بھی آپ سب سے پہلے نانا کی خدمت میں حاضر ہوئے تھے جس کے بعد خدائے کریم نے اہلبیتؑ کی عصمت وطہارت کا اعلان فرمایاتھا۔

ز۔ آ پ کو مباہلہ کے میدان میں رسو ل اکرم ؐ نے اپنی رسالت و صداقت کے گواہ کے طور پر پیش کیا تو صدیقہ طاہرہ ؑ نے مسئلہ فدک میں اپنے والد محترم کی طرف سے فدک کے ہبہ ہونے کی گواہی میں پیش کیا جب کہ فدک کے ہبہ کے موقع  پر آپ کی عمر بہت سے بہت چار برس کی ہوگی لیکن واضح سی بات ہے کہ جو شخص چھ ۶برس کی عمر میں رسالت کی گواہی دے سکتاہے وہ چار برس کی عمر میں ہبہ کا گواہ کیوں نہیں ہوسکتا اور اس کی گواہی کا متحمل کیوں نہیں ہوسکتاہے۔

ح۔ اسی زمانے میں آپ نے بروایت صواعق محرقہ حاکم وقت ابو بکر ؓ کو منبر پر دیکھ کر ٹوک دیا تھا اور فرمایاتھاکہ میرے باپ کے منبر سے اتر آ اور اپنے باپ کا منبر تلاش کر۔ اس طرح اپنے فرزند رسول ؐ یا اپنے پدر بزرگوار کے صاحب منبر ہونے کا اعلان کردیاتھا جس کی جرأت عام انسانوں اور بالخصوص بچوں کے لیے ناممکن ہے۔

ط ۔ اسی زمانے میں بروایت اسد الغابہ آپ رسول اکرم ؐ کے کاندھے پر تھے کہ کسی صحابی نے مبارک باد دی کہ کیا اچھی سواری ہے ؟ تو رسول اکرم ؐ نے ٹوک کر فرمایا یہ کہو کہ کیا اچھے سوار ہیں ۔ اور اس طرح صحابی پر یہ واضح کردیاکہ اسلام میں سواری بن جانا شرف نہیں ہے سوار دوشِ رسول بن جانا شرف ہے اور ایں سعادت بزور بازونیست۔

علم امام حسن ؑ:

۱۔ بچپنے کا زمانہ تھا ابو بکر ؓ کادورخلافت تھا۔ ایک شخص نے خلیفۃ المسلمین سے سوال کیا کہ حالت احرام میں شتر مرغ کے انڈے کھالیے ہیں تو کیاکفارہ دیناہوگا؟ …آپ نے مسئلہ کو عبدالرحمن بن عوف کے حوالے کردیا۔ اس نے سنگینی مسئلہ کو دیکھ کر اسے حضرت علی ؑ کے حوالے کردیا۔ آپ نے امام حسن ؑ کو جواب دینے کا حکم دیا ۔ امام حسن ؑ نے فرمایاکہ اونٹنیوں پر اتنی ہی مقدار میں اونٹ چھوڑ دیے جائیں اور جو بچے پیداہوں انہیں خانۂ خدا کے حوالے کردیا جائے۔ حضرت علی ؑ نے فرمایاکہ فرزند بعض انڈے خراب بھی تو ہوسکتے ہیں ۔ عرض کیا بے شک ! لیکن بعض حمل ضائع بھی تو ہوسکتے ہیں ۔ 	(مناقب ابن شہر آشوب)

۲۔ حضرت علی ؑ مقام رحبہ میںتھے ایک شخص نے آکر اظہار خلوص کیا ۔ فرمایا تو میرا دوست نہیں ہے معاویہ کا جاسوس ہے اور اس سے بادشاہ روم نے چند سوالات کیے ہیں۔ وہ ان کے جوابات سے عاجز تھا تو اس نے تجھے یہاں روانہ کیاہے اور پھر امام حسن ؑ کو جواب دینے کا حکم دیا …سوالات یہ تھے :

۱۔ حق و باطل کا فرق کیاہے ؟۲۔ زمین و آسمان کافاصلہ کیاہے ؟۳۔ مشرق و مغرب کی مسافت کتنی ہے ؟ ۴۔ خنثیٰ کسے کہتے ہیں اور اس کی شناخت کاذریعہ کیاہے ؟ ۵۔ وہ دس اشیاء کون سی ہیں جن میں سے ہر ایک دوسرے سے قوی تر ہے؟

آپ نے بالترتیب فرمایاکہ حق و باطل کا فاصلہ چار انگشت کے برابر ہے کہ جسے اپنی آنکھ سے دیکھا وہ حق ہے اور جسے صرف سنا ہے وہ ناقابل اعتبار ہے ۔ زمین و آسمان کافاصلہ بقدر آہ مظلوم ہے کہ اس فاصلہ کو وہی طے کرسکتی ہے اور بس ۔ مشرق و مغرب کا بُعد بقدر سیرآفتاب ہے کہ وہ ایک دن میں یہ فاصلہ طے کرلیتاہے ۔ خنثیٰ اس انسان کو کہتے ہیں جس کے مرد و عورت ہونے کا معاملہ مشتبہ ہو ۔ اس کا پہلا حل یہ ہے کہ جوانی میں اعضاء جوارح کی ساخت دیکھی جائے ۔ وہ بھی غیر واضح ہو تو پھر پیشاب کرنے کا انداز دیکھ کر اس کے مرد یا عورت ہونے کا فیصلہ کرلیا جائے۔ دس اشیاء میں ایک سخت شے پتھر ہے جس سے شدید تر وہ لوہاہے جو اسے توڑ دیتاہے اور اس سے قوی تر وہ آگ ہے جو اسے پگھلا دیتی ہے اور اس سے قوی تر وہ پانی ہے جو اسے بجھا دیتاہے اور اس سے قوی تر وہ بادل ہے جو اسے اٹھائے پھرتاہے اور اس سے طاقتور وہ ہواہے جس کے کاندھوں پہ یہ بادل رہتاہے اور اس سے قوی تر وہ فرشتہ ہے جو ہواکو حرکت دیتاہے اور اس سے قوی تر وہ فرشتہ موت ہے جو اسے بھی موت دے دے گا اور اس سے قوی تر وہ موت ہے جس سے وہ بھی نہ بچ سکے گا اور اس سے قوی تر وہ حکم خدا ہے جو موت پر بھی حکمرانی کرتاہے۔

امام حسن ؑ کے ان جوابات میں عظیم ترین علمی ، سیاسی اور اجتماعی نکات پائے جاتے ہیں جن میں آپ نے ہر جواب سے معاویہ کو ایک اہم مسئلہ کی طرف متوجہ کرنا چاہا ہے تاکہ وہ ہدایت یافتہ نہ ہوسکے تو کم سے کم اپنی ظرف سے اتمام حجت کا فریضہ ادا ہوجائے۔

مثال کے طورپر حق و باطل کے فاصلہ میں سماعت اور بصارت کا حوالہ دے کر اس امر کو واضح کرنا چاہا ہے کہ ہمارے پاس جو سیرت رسول ؐ ہے وہ ہمارے مشاہدہ کی بنیاد پر ہے اور تیرے پاس جو سیرت ہے وہ صرف سنی سنائی ہے ، اور سنی سنائی کا اعتبار مشاہدہ کے مقابلہ میں کچھ نہیں ہوتاہے، لہٰذا اصل ہمارادین اور ہمار ا مذہب ہے۔

زمین و آسمان کے فاصلہ میں آہِ مظلوم کا حوالہ دے کر اس بات کااعلان کیا ہے کہ آہ مظلوم ظالموں کے کانوں تک پہنچے یا نہ پہنچے آسمان اور عرش خدا تک بہرحال پہنچ جاتی ہے۔

قوی ترین اورشدید ترین اشیاء کی ترتیب و تدریج سے اس امر کا اعلان کیا ہے کہ تیرے اختیار میں صرف لوہا، پتھر اور آگ یا پانی ہے اور میرے اختیار میں وہ امر خدا ہے جو ہر صاحب امر کے اختیار میں رہتاہے اور جس سے زیادہ قوی تر کوئی شے نہیں ہے لہٰذا صاحب اختیار کو مجبور سمجھ کر اس کی طاقت سے مقابلہ کرنا جہالت ، سفاہت اور حماقت کے علاوہ کچھ نہیں ہے۔

۳۔ بادشاہ روم نے حضرت علی ؑ اور معاویہ کے اختلافات کاذکر سنا تو چاہاکہ دونوں کے نمائندوں کو بلا کر صورت حال کا اندازہ کرے۔ چنانچہ اس نے فریقین کے نمائندے طلب کیے ۔ معاویہ نے یزید کو بھیجا اور امیرالمومنین ؑ نے امام حسن ؑ کو۔ یزید نے بادشاہ روم کی دست بوسی کی اورامام حسن ؑ نے شکر پروردگار اداکیا۔ ا س نے چند تصویریں نکالیں جن کاکوئی شناخت کرنے والا نہیں تھا۔ آپ نے فرمایاکہ یہ جناب آدم ؑ ، نوح ،ابراہیم ؑ ،اسماعیل ؑاور جناب شعیب ؑ کی تصویریں ہیں اور ایک تصویر کو دیکھ کررو دیے کہ یہ میرے جدبزرگوار کی تصویر ہے …جس پر بادشاہ روم نے یہ عجیب و غریب سوال کیا کہ وہ کون سی مخلوق ہے جو بغیر ماں باپ اور نر و مادہ کے پیداہوئی ہے ۔ آپ نے فرمایا وہ سات مخلوقات ہیں ۔۱۔ جنا ب آدم ، ۲۔ جناب حوا، ۳۔ فدیہ اسماعیل کادنبہ ، ۴۔ جناب صالح ناقہ ،۵۔ جناب موسیٰ کا اژدہا، ۶۔ ابلیس ،۷۔وہ کواجس نے قابیل کو دفن کا طریقہ سکھایاتھا۔ جس پر بادشاہ روم بے حد خوش ہوا اور اس نے آپ کو تحفہ وتحائف کا نذرانہ پیش کیا ۔ (تفسیر علی بن ابراہیم قمی ؒ)

اخلاق:

امام حسنؑ اخلاق کریمانہ کی اس وسعت کے مالک تھے کہ خلق حسن ایک محاورہ کی حیثیت رکھتا تھاچنانچہ اس سلسلہ میںمتعددواقعات تاریخ میںنقل کیے گئے ہیں۔

۱۔گھرکی خادمہ سے شوربہ کپڑے پرگرگیاتوآپ نے سزادینے کے بجائے اسے راہ خدا میں آزادکردیاتاکہ اسے کنیزہونے اورکنیزہونے کی بناپرقابل تعزیرہونے کااحساس نہ پیداہو۔

۲۔ایک مردشامی نے راستہ روک کربرابھلاکہاتوآپ نے فرمایاکہ اس بات کی ضرورت نہیںہے،تجھے غذاکی ضرورت ہو تووہ حاضرہے۔لباس کی ضرورت ہوتووہ حاضرہے،سواری کی ضرورت ہوتویہ سواری حاضر ہے۔وہ اپنی اس حرکت پربیحدشرمندہ ہوااوربے ساختہ بول اٹھاکہ اللہ بہترجانتاہے کہ اپنے پیغام کوکس منزل پررکھے گا۔

۳۔آپ نے متعدبارسارامال وراہ خدامیںتقسیم کردیااوراپنے لیے کچھ نہ بچایا۔توکہنے والے نے عرض کیاکہ حضورآپ توسب خرچ کردیتے ہیںاوربے حساب عطاکرتے ہیں۔فرمایامیںاپنے مال سے کچھ نہیںکرتاہوں،خدامجھے دیتاہے میںغربا،کودیتاہوں،خدادینابندکردے گاتومیںبھی بند کردوںگا۔لیکن میںبندکرکے خداکی عطاپربے اعتمادی کااظہارنہیںکرسکتا(نورالابصار)۔اپنے کمال کی تعریف کوعطائے پروردگارکی طرف موردیناکمال شرافت اورمعراج بندگی کی دلیل ہے جواہل نفسانیت کوکبھی حاصل نہیںہوسکتی ہے۔

۴۔آپ کادسترخوان ایک شہرت عام رکھتاتھا۔یہاںتک کہ بعض اوقات امیرالمومنینؑ کے پاس سائل آتے تھے توفرماتے تھے کہ سوکھی روٹی یہاںحاضرہے اوراس سے بہترغذاحسنؑ کے دسترخوان پرملے گی کہ میںاس وقت امیرکائنات ہوںاورمیری ذمہ داریاںبالفصل ہیں۔حسنؑ پر ان ذمہ داریوںکابارمیرے بعدپڑے گاتوان کاطرزعمل بھی ایساہوگا۔

۵۔حاکم شام نے مدینہ میںاپنی سخاوت کامظاہرہ کیااورسارامال تقسیم کرکے امام حسنؑ کو طلب کیااورآپ دربارمیںگئے تواتناہی مال طلب کرکے آپ کے حوالے کردیاکہ آپ فرزند رسولؐ ہیںآپ کاحق سب سے زیادہ ہے۔آپ نے مال کودیکھ لیااورچلنے لگے تومعایہ کے نوکرنے آپ کی جوتیاںسیدھی کردیں۔آپ نے سارامال اسے عطاکردیااوریہ واضح کردیاکہ تیری نظرمیں میرا مرتبہ تمام قوم سے بالاترہے یہ تیرااعتراف حق ہے لیکن میںاتنے مال کاحقدارتیرے نوکر کو سمجھتا ہوں،میرے غلاموںکے لیے تواس مال دنیاکی کوئی قیمت نہیںہے،ان کے لیے توخدا نے آخرت میںنعماتِ جنت کاانتظام کیاہے اورمجھے سردارجوانان جنت بنایاہے۔

آپ کافلسفہ زہدوقناعت وتسلیم ورضایہ تھاکہ جب  آپ کے سامنے جناب ابوذر کا ذکر کیا گیاکہ وہ تونگری پرناداری کو،اورصحت پربیماری کوترجیح دیاکرتے تھے،توآپ نے فرمایاکہ خداان پررحمت نازل کرے ۔اس سے بہتریہ تھاکہ انسان قضاوقدرالٰہی پرتوکل کرے اوروہ جس حال میںرکھے اس کوپسندکرے اوراسی کوترجیح دیتارہے اوراپنی رائے سے کوئی فیصلہ نہ کرے ۔اپنے فیصلوںکواپنے مالک کے حوالے کردیناکمال بندگی ہے۔وماتشائون الاأن یشاء اللہ۔

شجاعت:

پیغمبراسلام ؐنے بعدمولائے کائنات کی زندگی کے تقریباً۲۵سال اس سکوت کے عالم میں گذرے کہ آپ نے ملت اسلامیہ کے مسائل بھی حل کیے،حکومتوںکواسلامی قوانین کے مطابق مشورے بھی دیے،اپنے حق کامسلسل اظہاربھی کیالیکن نہ حکومت کی ذمہ داریاںآپ کے سپردکی گئیںاورنہ آپ نے اس سلسلہ میںکوئی مسلح قدم اٹھایا۔اورظاہرہے کہ جب مولائے کائنات کی زندگی کاایک طویل وقفہ تقریباًتاریخ کے پردۂ رازمیںرہ گیاتوامام حسنؑ کے کارہائے نمایاںکاکیا اظہارہوسکتاہے۔صرف چندعلمی مسائل کے سلسلہ میںآپ کاذکرضرورملتاہے لیکن اس کے علاوہ اور کوئی واضح تذکرہ تاریخ میںنہیںہے۔البتہ قتل عثمان کے موقع پرجب محاصرہ شدہ لوگوںکوپانی فراہم کرنے کاسوال پیداہواتوامام حسنؑ ہی نے یہ خدمت انجام دی تھی کہ بنی امیہ کواس احسان کابھی احساس رہے اورپھرامیرالمومنینؑ کے خلیفہ المسلمین ہونے کے بعدجب جمل وصفین کے معرکے پیش آئے توان میںامام حسن ؑ نے شرکت بھی کی اوربعض اوقات پرچم اسلام بھی آپ کے ہاتھوں میںرہا۔خوداپنی صلح کے بعدجب معاویہ کی شرارتیںتمام نہیںہوئیںتوآپ حکم خداکاسہارالے کر اٹھ کھڑے ہوئے ،اگرچہ آپ نے قوم کی سستی اوربیوفائی کامشاہدہ کرلیاتھااوراسی بنیادپرصلح پرآمادہ ہوگئے۔

جنگ جمل میںحضرت عائشہ کومدینہ واپس جانے پرآپ ہی کی ہیبت نے آمادہ کیاتھاورنہ ان کے حوصلے شکست کے بعدبلندتھے اورپھرجنگ صفین کے سلسلہ میںجب کوفہ کے حالات خراب  ہوئے توامیرالمومنینؑ نے آپ ہی کوعماریاسرکے ہمراہ روانہ کیاتھاکہ کوفہ کی فضاکو ساز گار بنائیں اور آپ نے ایک تقریرسے کوفہ کے حالات کارخ تبدیل کردیاتھااورتقریباً۹۔۲۱ہزار کا لشکر تیارکر لیا تھا۔ 

عبادت:

عبادت آل محمدؐکاشعاراوران کاطرۂ امتیازہے۔ان سے بہترعبادت گذارکائنات میںنہ پیدا ہواہے اورنہ ہوسکتاہے۔ان کی ایک ایک ضربت عبادت ثقلین پربھاری ہوجاتی ہے۔امام حسنؑ بھی انہیںآل محمدؐکی ایک فردہیںجنہوںنے خوف خدامیںبے پناہ گریہ کیا۔(محاضرات راغب)

کبھی وقت وضوآپ کے چہرہ کارنگ متغیرہوگیا۔	(ربیع الابرارزمخشری)

کبھی راہ خدامیںاپناسارامال باربارتقسیم کردیا	(حلیتہ الاولیاء اسدالغابہ تذکرہ)

کبھی ۲۵حج پیدل کیے جب کہ سواریاںآگے آگے چل رہی تھیں۔	(مستدرک،سنن کبریٰ)

حدیہ ہے کہ جب مسجدکوفہ میںامیرالمومنینؑ کاسراقدس شگافتہ ہوگیااورآپ خون میںنہائے ہوئے مصلیٰ پربیٹھے ہوئے تھے توآپ نے امام حسنؑ ہی کونمازپڑھانے کاحکم دیاتھااورآپ نے ایسے سنگین حالات میںبھی نہایت درجہ خشوع وخضوع اوراخلاص قلب کے ساتھ نمازپڑھائی تھی کہ ذہن اقدس پرحالات کی سنگینی اورسختی کاکوئی اثرنہیںتھا،اورتوجہ الی اللہ کے بعددنیاکاہرخیال ذہن اقدس سے نکل گیاتھا۔

شہادت:

معاویہ نے جب یہ دیکھ لیاکہ تخت وتاج پرقبضہ کرلینے کے بعدبھی وہ مقصدحاصل نہیں ہوا جو اس کی نگاہ میںاہم ترین مقصدتھااورعالم اسلام نے اسے ابوسفیان کے ایک فرزندہی کی حیثیت سے دیکھاہے تواس نے آپ کی زندگی کے خاتم کاارادہ کرلیا۔متعددبارآپ کوزہردیاگیالیکن قضا و قدرنے بچالیا۔یہاںتک کہ مروان کے ذریعہ آپ کی زوجہ جعدہ بنت اشعت کے ہاتھوں زیر دلوایا گیااوراسے ایک لاکھ درہم نقدکے ساتھ اس وعدہ سے نوازاگیاکہ اس کے احساس بیوگی کوزوجیت یزیدسے ختم کردیاجائے گاچنانچہ اس ظالمہ نے زہردے دیااورآپ کے جگرکے بہتر۷۲ ٹکڑے ہو گئے لیکن اس کے بعداس ظالمہ کابھی وہی انجام ہواجودیناکے ہرظالم کاجلدیابدیرہواکرتاہے اور معاویہ نے اسے دریامیںپھینکوادیاکہ جب توحسنؑ جیسے انسان سے وفانہیںکرسکتی ہے تویزیدسے کیا وفاکرے گی اوراس طرح جعدہ کی زندگی کے ساتھ زوجیت کی عظمت بھی غرق دریاہوگئی۔

معاویہ کے زہردلوانے کاسب سے بڑاثبوت یہ ہے کہ اس نے خبرشہادت امام حسنؑ سننے کے بعدسجدۂ شکراداکیااوراس قدربلندآوازسے تکبیرکہی کہ لوگ دریافت حال پرمجبورہوگئے اوراس طرح انہیںامام حسنؑ کی خبرشہادت بھی مل گئی۔

معاویہ کے بعدبنی امیہ کانمبرآیاکہ جب امام حسنؑ کاجنازہ روضۂ رسولؐ کی طرف چلاتوبنی امیہ نے مزاحمت کی اورایک مرتبہ پھرحضرت عائشہ میدان میںآگئیں۔اس مرتبہ آپ خچر پر سوار تھیں اور فرمایاکہ حسنؑ کاجنازہ پہلوئے رسول ؐمیںدفن نہیںہوسکتااوراس اشتعال انگیزی کا اثریہ ہواکہ بنی امیہ نے جنازہ پرتیراندازی شروع کردی اوربنی ہاشم امام حسنؑ کے جنازہ کوواپس لا کربقیع یںدفن کرنے پرمجبورہوگئے اورامام حسینؑ نے کسی طرح کی مزاحمت پسندنہیںکی۔امت کو اس بات کی خوشی ضرورہوئی کہ پہلوئے رسولؐ میںدفن ہونے کاشرف اہلبیتؑ کونہیںحاصل ہو سکا،وہ اس بات سے غافل رہ گئی کہ اہلبیتؑ کی جگہ روزاول سے قلب رسولؐمیںہے،انہیںپیغمبر ؐاسلام نے اپناجزء اورٹکڑاقراردیاہے وہ اپنی عظمت میںمسکن اورمدفن کے محتاج نہیںہیں۔

ازواج:

تاریخ کی نشان دہی کی بنیادپرامام حسنؑ کی پوری زندگی میںمختلف اوقات میںصرف ۹نو ازواج کاپتہ ملتاہے جن کے اسماء ہیں:ام فردہ ۔خولہ نبت منظور۔ام بشیر۔ثقفیہ۔رملہ۔ام الحسن۔ نبت امرء القیس۔جعدہ،ام اسحاق نبت طلحہ بن عبیداللہ تمیمی۔

لیکن نبی امیہ کے نمک خواروںنے امام حسنؑ کے کردارکومجروح بنانے کے لیے افسانہ سازی کاایک نیاسلسلہ شروع کیا،اورجس طرح امیرالمومنینؑ کے خلاف  ابوجہل کی بیٹی سے عقدکرنے کا شاخسانہ تیارکیاتھااسی طرح امام حسنؑ کے خلاف تعددازواج کی داستان سازی کامقابلہ شروع ہوگیا۔

ابن ابی الحدیدنے علی بن عبداللہ المدائنی کے حوالے سے ۷۰سترازواج کاپتہ لگایا۔

اورشبلنجی نے نورالابصارمیںنوے۹۰ازواج کاذکرکیا۔

قوات القلوب مکی میں یہ تعداد۲۵۰،اور۳۰۰تک پہنچا دی گئی اور اس طرح اموری تک خواروں نے حق نمک اداکردیا ۔یہ اوربات ہے کہ میزان الاعتدال ذہبی کے بقول مدائنی امام مسلم کی نظریں ناقابل روایت ہے اورنام کے اعتبار سے اس نے صرف دس(۱۰)ازواج کانام بتایاہے۔

شبلنجی اورقوت القلوب کی روایات میںتوراوی کابھی پتہ نہیںہے کہ کس نے اس قدرشادیوں میں شرکت کی اوراس کانکاح نامہ مرتب کرکے رکھاہے تاکہ صحیح تعدادمحفوظ رہے اورکمی یا زیادتی نہ ہونے پائے۔

مدائنی کاحافظہ بھی ازواج کے اعتبارسے توقوی تھاکہ اس نے ستر۷۰ کاعددیادرکھالیکن ازواج کے ناموںکے اعتبارسے دس سے زیادہ کاپتہ نہ دے سکااوریہ کوئی حیرت انگیزبات نہیں ہے۔دروغ گوراحافظ نباشد۔

ازواج کی اس تعدادکے بارے میںایک سوال یہ پیداہوتاہے کہ اسلام میںچارسے زیادہ شادیاںجائزنہیںہیںتواتنی بڑی تعدادکس طرح جمع ہوگئی۔کیاازواج امام حسنؑ اورملک الموت میںکوئی خاص اختلاف تھاکہ جس دن امام حسنؑ عقدکریںدوسرے دن عورت کاانتقال ہوجائے کہ سن بلوغ کے بعدسے امام حسنؑ کی کل زندگی ۳۲برس کے قریب ہوتی ہے اورامیرالمومنینؑ کے دورحیات میں۲۵ سال کی خانہ نشینی کے دوران لوگ آل محمدؐکی طرف رخ کرنابھی پسندنہیںکرتے تھے بیٹیاںدینااورشادی کرناتوبڑی بات ہے۔امیرالمومنینؑ کادورحکومت ۳۵ھ؁ سے شروع ہوتا ہے اورامام حسنؑ کی شہادت  ۵۰ھ ؁میںہوجاتی ہے،اس طرح کل زمانہ پندرہ۱۵سال کاہوتاہے جس میں۷۰ کے اعتبارسے ہرسال ۵شادیاںاور۳۰۰کے اعتبارسے ہرمہینہ تقریباًدوشادیاںہوتی ہیں۔

مورخین نے اس مسئلہ کووفات کے بجائے طلاق کے ذریعہ حل کیاہے اوریہ روایت بھی تیارکی ہے کہ امیرالمومنینؑ نے مسجدمیںآکراعلان کیاکہ حسنؑ بہت زیادہ طلاق دیتے ہیںلہٰذاتم لوگ انہیںاپنی بیٹیاںمت دنیاتوقوم نے جواب دیاکہ ضروراپنی بیٹیاںان کے حوالے کریںگے چاہے وہ جس قدربھی طلاق دیتے رہیں۔

اس روایت کے مضمرات پرغورکیاجائے توبنی امیہ کی خواہش کے عین برخلاف امام حسنؑ کے کردارکی بلندی کااظہارہوتاہے اوراس کے حسب ذیل اسباب ہیں۔

۱۔امام حسنؑ کسی دولت منداورصاحب ثروت انسان کانام نہیںہے۔ان کے پاس کوئی اتناعظیم سرمایہ نہیںہے کہ اس قدرعورتوںکامہراداکرسکیںاورسب کے نفقہ کاانتظام کرسکیں۔اس بنیادپرتوخودعورتوںکی طرف سے طلاق کامطالبہ ہوناچاہیے تھانہ یہ کہ امام حسنؑ طلاق دیںاوروہ شادی کرنے پربضدرہیں۔

۲۔کسی شخص کے بارے میں یہ بات مشہور بھی ہوجائے کہ اس نے دوتین بیویوں کوطلاق دے دی ہے توکوئی شخص اپنی بیٹی دینے کے لیے تیارنہیںہوتاہے۔یہ امام حسنؑ کاکمال کردارہے کہ اس قدرطلاقوںکے بعدبھی شادی کے امکانات باقی رہ گئے اورکوئی زحمت نہیںپیداہوئی۔

۳۔امیرالمومنینؑ کے منع کرنے کے باوجودلوگوںکابیٹیاںدنیااس امرکی علامت ہے کہ لوگوںکوامام حسنؑ کے کردارپرمولائے کائناتؑ کے ارشادگرامی سے بھی زیادہ اعتبارتھا اوریہ بات خلاف واقعہ ہونے کے باوجودکردارامام حسنؑ کی ایک واضح دلیل ہے۔

۴۔مورخین نے ازواج کی تعدادکےذریعہ امام حسنؑ پرجنسی زندگی کاالزام تولگاناچاہاہے لیکن کسی مورخ کی عدالت میں مہریا نفقہ کامقدمہ درج نہیں ہواہے اوریہ علامت ہے کہ امام حسنؑ نے اس قدرشادیوںکے بعدبھی حقوق میںکوئی کوتاہی نہیںکی ہے اورایسے شخص کوشادیاںکرنے کایقینا حق ہے۔

۵۔عام طورسے جنسی الزام خود اس بات کی علامت ہوتاہے کہ انسان کے کردارپرلوگوںکو اعتمادہے ورنہ ایک عیاش اورہوس پرست انسان پرکوئی بھی الزام لگادیاجائے اس پرجنسی الزام نہیں لگایاجاتاہے کہ یہ اس کی افتادطبع کے مطابق ہے اورایسے مسائل الزام تراشی میںکام نہیںآتے ٰہیں۔تارک صلوٰۃ پرنمازترک کرنے کاالزام کارگرنہیںہوتاہے۔امام جماعت پریہ الزام اثر انداز ہوسکتاہے۔اورپھران تمام باتوںکے بعدمسئلہ صرف یہ ہے کہ اگراسلام جنسی زندگی کامخالف تھا تو اسے اس طرح کی اجازت ہی نہیںدیناچاہیے تھی اورروزاول ہی اعلان کردیناچاہیے تھاکہ چار پانچ شادیوںکے بعدعقدکرنے کاحق نہیںہے زوجہ زندہ رہے یامرجائے۔لیکن اگراسلام نے اجازت دی ہے تواسلام کے جائزکوحرام بنانے کاکام بنی امیہ ہی انجام دے سکتے ہیںکوئی شریف مسلمان یہ کام نہیںکرسکتاہے۔ 

٭…٭…٭

امام حسن بانی اسلام کی نگاہ میں


تاریخ کے جن مسلمات میںکسی شک اورشبہ کی گنجائش نہیںہے ان میںسے ایک عظمت آل محمدؐکامسئلہ بھی ہے۔ان کے منصب اورعہدہ کااقرارکیاجائے یانہ کیاجائے،ان کے تعلیمات اوراحکام کوتسلیم کیاجائے یانہ کیاجائے۔ان کے فرامین اورارشادات پرعمل کیاجائے یانہ کیاجائے یہ بہرحال مسلم ہے کہ یہ حضرات ساری امت سے بالاتردرجہ کے مالک تھے اورمالک کائنات نے انہیںغیرمعمولی فضائل وکمالات کاحامل بنایاتھا۔ان کاآغازطیب وطاہرتھا،ان کاانجام پاک وپاکیزہ تھا۔ان کے کمالات شہرۂ آفاق تھے اوران کے فضائل ناقابل انکارتھے۔زمانہ نے انہیںمنصب دارماناہویانہ ماناہو،ان کے فضائل کااقرارضرورکیاہے اوردشمن نے بھی انہیںقتل کیاہے توان کے مناقب وکمالات کااعتراف کرنے کے بعد،اورقاتلوںنے انعامات کے مطالبہ میںیہ بات زوردے کرکہی ہے کہ کسی معمولی آدمی کونہیںماراہے بلکہ ایک عظیم صاحب کمالات وکرامات کوقتل کیاہے۔

عظمت آل محمدؐ کاانکاردرحقیقت ارشادات مرسل اعظمؐ کاانکارہے۔’’عظمت آل محمدؐکاانکار روزروشن اورآفتاب نصف النہارکاانکارہے اوریہ کام شپرہ چشم کے علاوہ کوئی نہیںکرسکتاہے۔

امام حسنؑ انہیںآل محمدؐکی ایک نمایاں فردہیں جنہیں تطہیرکی منزل میں،مباہلہ کے میدان میں، بازارمیں دوش پیغمبرؐپر‘مسجدمیں پشت رسولؐپر‘منبرپرآغوش رسالت میں بارہادیکھایاہے اورجن کی عظمت وجلالت کے اظہارمیں سرکاررسالتؐ نے کوئی دقیقہ فردگذاشت نہیں کیاہے اورتاریخ نے دشمن کے بارے میںبھی جوروایت تیارکی ہے اس میں بھی فضیلت امام حسنؑ کاانکارممکن نہیںہو سکاہے۔

سیرت امام حسنؑ کے خاکہ کی مناسبت سے سرکاردوعالمؐ کے ان چنداقوال واعمال کاتذکرہ کیاجارہاہے جن سے امام حسنؑ کی عظمت وجلالت کابھی اندازہ ہوجاتاہے ،اوریہ بھی واضح ہوجاتاہے کہ امام حسنؑ سے دشمنی کرنے والااورانہیں زہردینے والاکسی قیمت پرمسلمان نہیں کہاجاسکتاہے۔

روایات علماء اسلام کی کتابوںمیںمحفوظ ہیںاوران کاتلاشی کرناکوئی مشکل کام نہیںہے۔ انسان جس کتاب کوبھی اٹھاکردیکھ لے گاامام حسنؑ کے فضائل کاایک دفترنظرآجائے گا۔

یہاں ابتدامیں صرف ان روایات کا تذکرہ کیا جارہاہے جن میں سرکار دوعالم ؐ نے امام حسن ؑ سے اپنی محبت کا اظہار کیا ہے اور اس کے بعد ان روایات کا ذکر کیا جائے گا جن میں امام حسنؑ کی محبت کو اپنی محبت کا لازمہ قرار دیا ہے کہ اس کے بغیر پیغمبر ؐ کی محبت کا تصور بھی بے معنی اور کھوکھلا جو کہ رہ جاتا ہے ۔

امام احمد بن حنبل نے اپنی مسند ج ۴ ص ۹۳پر معاویہ سے یہ روایت کی ہے کہ میں نے رسول اکرم ؐ کو حسن ؑ کی زبان اور ان کے لبوںکو چوستے دیکھاہے ، اور خدا ایسی زبان یا ایسے لبوں پر ہرگز عذاب نہیں کرسکتاہے جنہیں رسول اکرم ؐ نے چوسا ہو۔

اس حدیث کو محب الدین طبری نے ذخائر العبقیٰ ص ۱۲۶میں ، علامہ خوارزمی نے مقتل الحسین ص ۱۰۵میں ،علامہ ذہبی نے سیر اعلام النبلا ء ج ۳ ص ۲ میں ، علامہ ذہبی ہی نے تاریخ الاسلام ج ۲ ص ۲۵۲میں ، ابن کثیر نے البدایۃ والنہایۃ ج ۸ص ۳۶میں ،ملاعلی متقی نے منتخب کنزالعمال بحاشیہ مسند ج ۵ص ۱۰۳میں ، اور علامہ باکثیر حضرمی نے وسیلۃ المآل ص۱۶۸میں نقل کیاہے۔

اب سوال صرف یہ ہے کہ جس شخص نے اس حدیث کو بیان کیا ہے اس نے خود اس کے مفہوم اور معنی پر کیوں غور نہیں کیا اور خیال کیوں نہیں کیا کہ اگر امام حسن ؑ کی عظمت و جلالت یہ ہے کہ تو انہیں زہر دلوانے والے کے عذاب الٰہی سے بچنے کا راستہ کیا ہوگا ؟ اور یہی دراصل میرے اس دعویٰ کی دلیل ہے کہ عظمت امام حسنؑ کا اقرار ان کے قاتلوں نے بھی کیاہے ، اور یہ بات اس قدر واضح تھی کہ کسی سے اس کا انکار ممکن نہیں ہوسکاہے۔

۲۔ ابوہریرہ ؓ راوی ہیں کہ رسول اکرم ؐ اپنی زبان امام حسن ؑ کے دہن میں دے دیا کرتے تھے اور بچہ ان کی زبان کو چوسا کرتاتھا۔

اس روایت کو حافظ ابو محمد عبداللہ بن محمد بن جعفر بن حبان اصفہانی نے ’’اخلاق النبی و آدابہ ‘‘کے ص ۹۰ پر ، ابن اثیر نے النہایۃ ج ۱ ص ۱۲۱پر ، ابن حجر نے صواعق محرقہ ص ۱۲۶پر ، سیوطی نے تاریخ الخلفاء ص ۷۳پر ، علامہ محمد طاہر صدیقی ہندی نے مجمع بحارا الانوار ج ۱ ص ۱۲۴پر ، علامہ امرتسری نے ارجح المطالب ص ۱۶۹پر درج کیا ہے …اور اسے ہر اس مسلمان کو تسلیم کرنا ہوگا جو ابوہریرہ ؓکی صداقت پر اعتماد رکھتاہے اور ان کے بیانات کو اسلامی احکا م اور مسائل کے بارے میں سند جانتاہے۔

۳۔ابوہریرہ ؓ ہی سے نقل کیاگیاہے کہ انہوںنے امام حسن ؑ کو دیکھ کر فرمایاکہ میں نے رسول اکرم ؐ کو آپ کے شکم مبارک کو بوسہ دیتے ہوئے دیکھاہے لہٰذا آپ اپنا پیراہن بلند کریں کہ میں شکم اقدس کو بوسہ دے سکوں ۔ 

اس روایت کو علامہ حاکم نیشا پوری نے مستدرک ج ۳ص ۱۶۸پر نقل کیاہے اوراسے بخاری اور مسلم کے شرائط کی بنیاد پر صحیح بھی قرار دیا ہے ۔ اس کے علاوہ علامہ طبرانی نے معجم کبیر ص ۱۳۰،ابوبکر شافعی نے تاریخ بغداد ج ۹ص ۹۵،خوارزمی نے مقتل الحسین ص ۱۰۰، محب الدین طبری نے ذخائر العقبیٰ ص ۱۲۶،ابن منظور مصری نے لسان العرب ج ۹ ص ۳۵۴، علامہ ذہبی نے تلخیص المستدرک ج ۳ ص ۱۶۸،اور سیر اعلام النبلا ء ج ۳ ص ۱۷۲، نور الدین ہیثمی نے مجمع الزوائد ج ۹ص ۱۷۷،علامہ زرندی نے نظم دردالسمطین ص ۲۰۰،ملاعلی متقی نے منتخب کنزالعمال ج ۵ص ۱۰۳،ابن کثیر نے البدایۃ والنہایۃ ج ۸ص ۳۶،علامہ کاندھلوی نے حیاۃ الصحابہ ج ۲ ص ۴۳۹،علامہ شعرانی نے کشف الغمہ ج ۱ ص ۸۶،علامہ امرتسری نے ارجح المطالب ص ۲۶۹،علامہ حضرمی نے وسیلۃ المآل ص ۱۶۸پر نقل کیاہے اور یہ امام حسن ؑ کی جلالت و عظمت اور سرکاردوعالم ؐ کی نگاہ میں ان کی محبوبیت کی بہترین دلیل ہے جس کی تمنا بڑے بڑے صحابۂ رسول ؐ کررہے تھے۔

۴۔ عروہ بن زبیر نے اپنے والد کے حوالہ سے نقل کیاہے کہ رسول اکرم ؐ نے ایک مرد انصاری کے سامنے اپنے فرزندحسنؑ کو گلے لگا کر بوسہ دیا تو اس شخص انصاری نے کہاکہ میں نے تو آج تک اپنے فرزندکو اس طرح پیار نہیں کیاہے ۔ آپؐ نے فرمایاکہ اگر اللہ نے تیرے دل سے رحمت سلب کرلی ہے تو اس میں میرا کیا قصور ہے ؟

اس روایت کو علامہ حاکم نیشا پوری نے مستدرک میں صحیح قرار دیتے ہوئے درج کیا ہے جلد ۳ ص ۱۷۰،اور علامہ ذہبی نے تلخیص المستدرک ج ۳ ص ۱۷۰میں بھی درج کیاہے جس سے اندازہ ہوتاہے کہ سرکاردوعالم ؐ نے امام حسن ؑ سے اظہار محبت کو رحمت للعالمین ہونے کا لازمہ قرار دیا ہے اور ایسے عمل پر ناگواری کااظہار کرنے والے کے بے رحم قرار دیا ہے …جو عظمت امام حسن ؑ کی بہترین دلیل ہے۔

۵۔ مقدام بن معدی کرب معاویہ کے یہاں حاضرہوا تو معاویہ نے خبر وفات حسن مجتبیٰ ؑ سنائی۔ مقدام نے کہاکہ کیا آپ اسے مصیبت سمجھتے ہیں؟ معاویہ نے جواب دیا کہ کیونکر نہ سمجھوں میں نے یہ منظر دیکھاہے کہ رسول اکرم ؐ نہیں اپنی آغوش میں بٹھا کر فرماتے تھے کہ یہ مجھ سے ہے اور حسین ؑ علی سے ہے۔

اس روایت کو امام احمد بن حنبل نے مسند ج ۴ ص ۱۳۲میں ، علامہ گنجی شافعی نے کفایۃ الطالب ص ۲۶۷میں ، محب الدین طبری نے ذخائر العقبیٰ ص ۱۳۳ میں ، ابن حجر نے صواعق محرقہ ص ۱۸۹میں ، علامہ طبرانی نے معجم کبیر ص ۱۳۳میں ، علامہ سیوطی نے الجامع الصغیر ص ۱۹میں ، ملا علی متقی نے کنزالعمال ج ۱۳ص ۱۰۰ میں ،علامہ مناوی نے کنوز الحقائق ص ۷۰میں علامہ بدخشی نے مفتاح النجا ص ۱۱۳میں ، علامہ حضرمی نے وسیلۃ المآل ص ۱۶۵میں درج کیاہے اور اس سے اندازہ ہوتاہے کہ امام حسن ؑ اور سرکاردوعالم ؐ میں کیا رشتہ اور تعلق تھا اور اس کا اعتراف معاویہ کو بھی تھا۔ والفضل ماشھدت بہ الأعداء۔

اس مضمون کی اور بھی بے شمار روایات ہیں جن سے سرکار دوعالم ؐ کی شدت محبت کا اندازہ ہوتاہے اور جن کی تفصیلات کے لیے ’’ملحقات احقاق الحق ‘‘ مولفہ آیۃ اللہ المرعشی طاب ثراہ کا مطالعہ کیا جاسکتاہے ۔

اس کے بعد ان روایات کاتذکرہ کیا جارہاہے جن میں سرکار دوعالم ؐ نے امام حسن ؑ کی محبت کو اپنی محبت کا معیار اور لازمہ قرار دیا ہے۔

۱۔ براء راوی ہیں کہ رسول اکرم ؐ حسن ؑ کو اپنے کاندھے پر بٹھا ئے ہوئے فرما رہے تھے کہ جسے مجھ سے محبت کرناہے وہ اس سے محبت کرے۔

اس روایت کو ابو دائود نے اپنی مسند ص ۹۹ میں ، حافظ ابوعبداللہ بخاری نے اپنی صحیح ج ۵ص ۲۶میں ، اور الادب المفرد ص ۳۳ میں ، امام مسلم نے اپنی صحیح ج۷ص۱۲۹ میں، علامہ ترمذی نے اپنی صحیح ج ۱۳ص ۱۹۸میں ، احمد بن حنبل نے مسند ج ۴ص ۲۹۲میں ، طبرانی نے معجم کبیر ص ۱۳۰میں ، ابونعیم اصفہانی نے حلیۃ الاولیاء ج ۲ ص ۳۵میں ،خطیب بغداد ی نے تاریخ بغداد ج ۱ ص ۱۳۹میں ، علامہ بیہقی نے سنن کبریٰ ج ۱۰ص ۲۳۳میں، علامہ بغوی نے مصابیح السنہ ص ۲۰۵میں، ابن عساکر نے تاریخ دمشق ج ۴ ص ۲۰۲میں ، ابن اثیر نے اسدالغابہ ج ۲ ص ۱۳میں،علامہ گنجی نے کفایۃ الطالب ص ۱۹۶میں ، قاضی عیاض نے شفاج ۲ ص ۲۱ میں ، شیخ سلیمان قندوزی نے ینابیع المودۃ ص ۱۷۹میں ،ابن جوزی نے تذکرہ ص ۲۰۲میں ،ذہبی نے تاریخ الاسلام ج ۲ ص ۲۱۷میں،حضرمی نے وسیلۃ المآل ص ۱۶۷میں ،ابن کثیر نے البدایۃ والنہایۃ ج ۸ص ۳۴میں ، عینی نے عمدہ القاری ج ۶ ص ۲۴۲میں، سیوطی نے تاریخ الخلفاء ص ۷۳میں ، قسطلانی نے ارشاد الساری ج ۶ص ۱۶۰میں ، ابن حجر نے صواعق محرقہ ص ۱۳۵میں ،بدخشی نے مفتاح النجا ص ۱۱۵میں ، علامہ بنہانی نے الشرف الموبد ص ۶۰میں ، امرتسری نے ارجح المطالب ص ۲۶۸میں درج کیاہے۔

۲۔ ابو جحیفہ راوی ہے کہ رسول اکرم ؐ نے فرمایا ہے کہ میرا یہ فرزند سردار ہے ، جو مجھ سے محبت کرے اسے اس سے محبت کرنا چاہیے۔ (ابونعیم اصفہانی کتاب ’’اخبار اصبہان ‘‘ج ۱ ص ۲۹۱)

۳۔حضرت علی ؑ کی روایت ہے کہ رسول اکرم ؐ نے فرمایا ، جو مجھ سے محبت کرے اسے اس (حسن ؑ)سے محبت کرنا چاہیے۔ (منتخب کنزالعمال حاشیہ مسند ۵ص ۱۰۲)

۴۔ ازدشنویہ کا ایک شخص راوی ہے کہ سرکار ؐ نے فرمایاکہ جو مجھ سے محبت کرے اسے اس سے محبت کرنا چاہیے۔ (تاریخ کبیر بخاری ج ۲ ص ۳۹۱،مسند احمد ج ۵ص ۳۶۶،تاریخ ابن عساکر ج۴ص ۲۳،مستدرک ج ۳ ص ۱۷۳،اسدالغابہ ج ۵ص ۳۴۷،مجمع الزوائد ج ۹ص ۱۷۶،اصابہ ج ۱ ص ۳۲۸،تاریخ الخلفاء ص ۳۷،کنزالعمال ج ۱۶ص ۲۶۱،اسعاف الراغبین ص ۱۹۷)

۵۔ انس بن مالک راوی ہیں کہ سرکار ؐ نے فرمایا جو اسے اذیت دے گا وہ مجھے اذیت دے گا اور جو مجھے اذیت دینے والا ہے وہ خدا کو اذیت دینے والا ہے۔ (مجمع الزوائد ج ۱ ص ۲۸۴،معجم کبیرطبرانی ۱۳۲،منتخب کنزالعمال حاشیہ مسند ج ۵ص ۱۰۲،مفتاح النجاص ۱۱۵،ارجح المطالب ص ۲۶۹)۔

ان روایات سے صاف اندازہ ہوتاہے کہ سرکار دوعالم ؐ کی نگاہ میں امام حسن ؑ کی عظمت و جلالت کیا ہے ، اور امام حسن ؑ سے محبت نہ کرنے والے اور انہیں اذیت دینے والے کے بارے میں سرکار ؐ کا نظریہ کیاہے!

رب کریم سے التماس ہے کہ اُمت اسلامیہ کو توفیق دے کہ جس کا کلمہ پڑھاہے اُسی کے ارشادات و افکار کا اتباع کرے اور اپنے پاس سے محبت اور نفرت کے میزان و معیار نہ تیار کرے ۔

والسلام علی من اتبع الھدیٰ 

صلح امام حسن ؈ …محرکات اور مضمرات 


امام حسن مجتبیٰ علیہ السلام کی زندگی میں باطل کے پروپیگنڈوں کی نقاب کشائی کے اعتبار سے مسئلہ تعدد ازواج اور حقائق فہمی کے اعتبار سے مسئلہ صلح بے حد اہمیت رکھتاہے ۔ مسئلہ تعدد ازواج پر مسلسل بحثوں کے بعد مسئلہ صلح پر قدرے تفصیلی بحث کی ضرورت ہے۔

تمہیدی طورپریہ بات نظراندازنہیںہونی چاہیے کہ امام حسنؑ کاکرداران دونوںمسائل میں بالکل رسول اکرمؐ کاکردارہے کہ آپ کے بارے میںبھی انہی دوطرح کے مسائل کوحربہ بنایاگیاہے اورکبھی دشمن نے مسئلہ تعددازواج کوہوس رانی کاموردالزام ٹھہرایاہے اورکبھی بظاہردوستوںنے مسئلہ صلح کونبوت میںتشکیک کاذریعہ قراردیاہے اوراس طرح نانااورنواسے کااتحادقہری طور پر منظر عام پرآگیاہے چاہے دشمن اس امرکااقرارنہ کرناچاہے۔

صلح امام حسنؑ کے محرکات پرنظرڈالنے کے لیے اس کے اس پس منظرکانگاہ میںرکھناضروری ہوگاجواس صلح کی پشت پرکام کررہاہے۔جس کی صورت حال یہ ہے کہ ۲۱رمضان  ۴۰ھ؁ کو امیرالمومنینؑ کی شہادت اوران کے دفن وکفن کے بعدامام حسنؑ نے مسلمانوںکے مجمع سے خطاب کرتے ہوئے ایک مختصرمگرانتہائی جامع خطبہ پڑھا۔

’’أیھاالناس!آج کی شب اس شخص نے انتقال فرمایاہے۔جس پرعمل وکردارکے اعتبارسے نہ پہلے والے سبقت لے گئے ہیںاورنہ بعدوالے وہاںتک پہنچ سکتے ہیں۔وہ مردمیدان جہاد میں بھیج دیتے تھے توداہنی طرف جبرئیل اوربائیںطرف میکائیل ہوتے تھے اوراس وقت تک واپس نہ آتاتھاجب تک دونوںہاتھوںپرفتح حاصل نہ کرلے۔ان کاانتقال اس رات میںہواہے جس رات عیسیٰ بن مریم کوآسمان پراٹھایاگیاہے اوریوشع بن نون کاانتقال ہواہے۔انہوںنے ترکہ میںنہ درہم چھوڑے ہیںاورنہ دنیا۔صرف ۷۰۰درہم عطایاسے باقی رہ گئے تھے جس سے ایک خادم خریدنے کاارادہ تھااوروہ نہ ہوسکا۔

ایھاالناس!جومجھے پہچانتاہے وہ پہچاناہے اورجونہیں پہچانتاہے وہ پہنچان لے کرمیںحسن ابن علی ؑ ہوں، فرزند رسول اکرمؐ،فرزندوصی رسولؐ،فرزندبشیرونذیراوراس کافرزندہوںجوخداکی طرف دعوت دینے والااورسراج منیرتھا۔میراشماران اہلبیتؑ میںہوتاہے جن سے خدانے ہررجس کودوررکھاہے اورانہیںمکمل طہارت عنایت فرمائی ہے اوران کی محبت کواجررسالت قراردیاہے۔نیکی ہم اہلیبتؑ کی محبت کانام ہے۔‘‘

اس خطبہ کاتمام ہوناتھاکہ قیس ابن سعدنے عرض کی کہ حضورؐہاتھ بڑھائیں،ہم کتاب خدا،سنت رسول ؐاوردشمنوںسے جنگ کے نام پرآپ کی بیعت کرناچاہتے ہیں۔آپ نے فرمایاکہ بس کتاب خدااورسنت رسولؐ۔باقی چیزیںاسی میںشامل ہیںاورالگ سے کسی شرط کے اضافہ کی ضرورت نہیںہے کہ یہ کتاب وسنت کے ناقص ہونے کی علامت بن جائے۔جب تم میری اطاعت کے لیے بیعت کرلوگے توتمہیںمیرے دشمن سے جنگ کرناہوگی اورمیںجس سے صلح کردوںگا، اس سے صلح کرناہوگی،

بیعت تمام ہوگئی۔۴۰ہزارافرادنے امام حسنؑ کے ہاتھ پربیعت کی ،اورآپ امامت واقعی کے علاوہ خلافت ظاہری کے بھی مالک ہوگئے۔لیکن ادھرمعاویہ جوجنگ صفین ہی میںاپنی بغاوت کااعلان کرچکاتھااورقضیہ تحکیم میںاپنی دانست میںخلافت اسلامیہ بھی حاصل کرچکاتھااوراپنی مکمل حکومت کی راہ ہموارکرنے کے لیے ابن ملجم کے ذریعہ حضرت علی ؑکوشہیدکراچکاتھا۔اسے اس امرکی اطلاع ملی کہ عراق کی حکومت پھراولادعلی ؑ کی طرف جارہی ہے توفوراًریشہ دوانیاںشروع کر دیں اور کوفہ پرحملہ کرنے کے لیے ۶۰ساٹھ ہزارکالشکرلے کرروانہ ہوگیا۔اورامام حسنؑ نے قیس بن سعدکی سرکردگی میں۱۲بارہ ہزارکالشکرمعاویہ کی پیش قدمی کوروکنے کے لیے روانہ کردیا۔معاویہ نے اپنی فطری مکاری سے کام لے کرقیس اورامام حسنؑ دونوںکے لشکرمیںیہ خبرعام کردی کہ معاویہ سے صلح ہوگئی ہے اوراب جنگ بلاسبب ہوگئی ہے۔قیس کے لشکرمیںخبرنشرہوئی کہ امام حسنؑ نے صلح کرلی ہے اورقیس بلاسبب لڑرہے ہیں،اورامام حسنؑ کے کیمپ میںیہ خبرنشرہوئی کہ قیس نے صلح کرلی ہے اور امام حسنؑ بلاسبب جنگ کرناچاہتے ہیںاوراس طرح لشکرمیںپھوٹ پڑگئی اورتحکیم کے موقع پر حضرت علی ؑکودین سے خارج کہنے والوںنے امام حسنؑ پربھی دین سے منحرف ہوجانے کاالزام لگا دیااورآخری نتیجہ ہواکہ امام حسنؑ کے قدموںتلے سے مصلیٰ تک کھینچ لیاگیااورآپ کوبے حد اذیت دی گئی،اورجب آپ مدائن جانے لگے توآپ کوزخمی بھی کردیاگیاکہ آپ کوتادیرزیرعلاج رہناپڑا۔

اب امام حسنؑ کے حالات اس موڑپرتھے کہ۔

۱۔امیرالمومنینؑ کی شہادت کے بعدمعاویہ کی ہمتیںبڑھ گئیں۔اسے تحکیم کومستحکم کرنے کو موقع مل گیااورمسلمانوںکوبھی مال ودولت کی طرف جانے کاراستہ مل گیا۔

۲۔امام حسنؑ کے لشکرمیںشدیداختلاف پیداہوگیا،لوگ مسلسل جنگوںسے عاجزآگئے،مال غنیمت کی امیدیںختم ہوگئیں۔معاویہ نے رشوت دے کرسرداران لشکرکوبھی خریدلیااورعبیداللہ بن عباس جیسے لوگوںنے بھی خیانت شروع کردی اورسارے سردارپچاس ہزارمیںبکے تویہ ایک لاکھ میںبک گئے۔

۳۔دشمن کی طاقت میںمادی اورمعنوی دونوںطرح سے اضافہ ہوگیا۔مادی اعتبارسے افراد بڑھے،اموال کی فراوانی ہوئی اورمنعوی اعتبارسے سب اپنے حاکم کی اطاعت پرکمربستہ ہو گئے اور ہرحال میںاس کی فرمانبرداری پرتیارہوگئے چاہے وہ اونٹ کواونٹنی ہی کیوںنہ کہے اورباطل کسی قدر نمایاںکیوںنہ ہوجائے۔

۴۔مدائن میںپیش آنے والے حادثات اورساتھیوں کی طرف سے کسی طرح کی کاروائی نہ ہونے کی بناپرصورت حال اورسنگین ہوگئی اورمقابلہ کے امکانات بالکل ختم ہوگئے۔

۵۔مسلمانوںکے خون کی حفاظت کی ذمہ داری بہرحال حاکم پرعائدہوتی ہے اوراسے اس وقت تک جہادکاحق نہیںہوتاہے جب تک فتح یقینی نہ ہوجائے یاقربانی دین کے حق میںمفیدنہ ہوجائے۔امام حسنؑ کے لیے ظاہری فتح کاتوکوئی امکان نہ تھا،قربانی کی بھی کوئی افادیت نہ تھی کہ صرف چندمخلصین باقی رہ گئے ہیںان کی زندگی کابھی خاتمہ ہوجائے گااورحقیقی اسلام کاکوئی نام لینے والابھی نہ رہ جائے گا۔

اورسب سے بڑی بات یہ ہے کہ خودمعاویہ بھی اپنی تمام مکاریوںکے باوجودیہ سوچ رہاتھاکہ حسنؑ بن علی ؑ کوجھکالیناممکن نہیںہے اوران کی موافقت کے بغیراپنی حکومت کی کوئی قیمت نہیںہے۔چنانچہ اس نے صلح کاراستہ اختیارکیااوربظاہرانتہائی فراخدلی کامظاہرہ کرتے ہوئے سادہ کاغذبھیج دیاکہ ہم آپ کے شرائط پرصلح کرنے کے لیے تیارہیں۔

اب امام حسنؑ کے سامنے چندمسائل آگئے۔صلح کانکارکردیںتواسلامی تعلیمات کی خلاف ورزی ہوگی اورصلح پرآمادہ ہوجائیںتولشکرمیںمزیدہنگامہ ہوجائے گا۔چنانچہ آپ نے مسئلہ کوساتھیوںکے سامنے رکھاکہ اب بھی جہادکے لیے آمادہ ہوتومیںتمام حجت کے لیے جہادکرنے پرتیارہوں۔لیکن اگرتمہیںلوگ زندگی چاہتے ہوتومیںکس کے ساتھ جہادکروںگا۔لشکرنے مکمل طورپر البقاء البقاء کانعرہ لگادیااورآپ نے دیکھ لیاکہ میرے بارے میںجدبزرگواررسول اکرمؐ نے جس صلح کاذکرفرمایاہے اس کاوقت آگیاہے۔چنانچہ آپ نے صلح کی منظوری دیدی اورحسب ذیل شرائط لکھ کربھیج دیے۔

۱۔حکومت معاویہ کے ہاتھ میںرہے گی بشرطیکہ وہ کتاب خدااورسنت رسول ؐپرعمل کرے۔ (ابن ابی الحدید)

۲۔معاویہ کوکسی کوولی عہدنامزدکرنے کاحق نہ ہوگا۔	(اصابہ۔الامامہ والیاستہ)

۳۔اہل عراق کے لیے عمومی طورپرامن وامان کاحصول ہوگا۔	(حیوۃ الحیوان)

۴۔معاویہ اپنے کوامیرالمومنینؑ نہ کہے گا۔	(تذکرہ خواص الامتہ)

۵۔معاویہ کے پاس شہادتوںکاقیام نہ ہوگا۔	(اعیان الشیعہ)

۶۔سب علی ؑکاسلسلہ بندکردیاجائے گا۔	(شرح نہج البلاغہ)

۷۔ہرصاحب حق کواس کاحق دیاجائے گا۔	(مناقب)

۸۔شیعوںکے لیے عمومی طورسے امن وامان رہے گا۔(طبری)

۹۔اہوازکاخراج جمل وصفین کے مقتولین کی اولادکودیاجائے گا۔(الامامتہ والیاستہ)

۱۰۔بیت المال کوفہ امام حسنؑ کے قبضہ میںرہے گا۔	(تاریخ دول الاسلام)

۱۱۔معاویہ سالانہ دس لاکھ درہم اداکرے گا۔		(جوہرۃ الکلام)

۱۲۔امام حسنؑ اوراہلبیتؑ کے خانوادہ کوکسی طرح کی اذیت نہ دی جائے گی۔(بحار)

ظاہرہے کہ مذکورہ بالاحالات کے پیش نظرجب صلح کی پیش کش کی جائے اوراس طرح کے شرائط پررضامندی کااظہارکیاجائے توجنگ جوافرادکے علاوہ کسی کے لیے جنگ وجدال کاجواز نہیںرہ جاتاہے اورہرانصاف پسندانسان کافرض بن جاتاہے کہ وہ صلح پرآمادگی کا اظہار کر دے، چاہے اس صلح کاانجام کچھ بھی کیوںنہ ہو۔

پھرصلح کونظراندازکردینے میںدین ودنیادونوںفسادتھا۔دنیاوی اعتبارسے سوائے اصحاب باوفااوراہل خاندان کے قتل عام کے اورکچھ ہاتھ نہ آتا۔اوردینی اعتبارسے ہرخون کاجواب دہ بھی ہوناپڑتاکہ حالات کی مساعدت کے بغیرجنگ کااعلان کردیناخودکشی یاخوںریزیکودعوت دینے کے علاوہ کچھ نہیںتھا۔ایسے حالات میںصلح اورسکوت کی مثالیںرسول اکرمؐ کی حیات میںبھی موجود تھیںاورمولائے کائنات کی حیات میںبھی۔بلکہ رسول اکرمؐنے توبظاہرکفارکی شرطوںکوتسلیم کر کے صلح کی تھی جس پرحضرت عمرنے اپنے غیظ وغضب کابھی اظہارکیاتھااورآپ کی رسالت کو بھی مشکوک بنادیاتھا،لہٰذاامام حسنؑ نے صلح کی منظوری دے دی۔

اس کے بعدامام حسینؑ کی جنگ کامعاملہ اس سے بالکل مختلف تھاکہ آپ کے سامنے صلح کاکوئی ذکرنہیںآیابلکہ یزیدنے آپ سے براہ راست بیعت کامطالبہ کیاجس کامطلب ہی دین کی تباہی اوربربادی تھااورایسی صورت میںجہادواجب ہوجاتاہے ورنہ امام حسنؑ کی زندگی میںاورامام حسنؑ کی شہادت کے بعدبھی دونوںطرح کے حالات میںامام حسینؑ نے معاویہ کے مقابلہ میںصلح حسنؑ کامکمل لحاظ رکھااورکسی طرح کے جہادکااعلان نہیںکیاجس کاکھلاہوامطلب یہ ہے کہ صلح وجنگ ایک طرح کے عمل ہیںجوباطل کے طرزعمل کے مقابلہ میںسامنے آتے ہیں۔باطل صلح کی پیش کش کرتاہے توصلح کرلی جاتی ہے اورباطل بیعت کامطالبہ کرتاہے توجان قربان کردی جاتی ہے۔

مضمرات صلح:

مضمرات صلح کے بارے میںشرائط کابغورمطالعہ کرلیناہی کافی ہے کہ اس سے واضح طور پر اندازہ ہوجاتاہے امام حسنؑ نے صلح پرآمادگی کیوںظاہرکی اورآپ اس صلح سے کس قسم کے نتائج حاصل کرناچاہتے تھے۔ 

اجمالی طورپریہ کہہ دیناکافی ہے کہ آل محمدؐکامقصدزندگانی حفظ شریعت اورصیانت اسلام کے علاوہ کچھ نہیںتھا۔انہوںنے تمام زندگی اسی امرکی کوشش کی ہے اوران کے جملہ حرکات وسکنات کامقصدہمیشہ تحفظ مذہب رہاہے۔کبھی اس مقصدکوحکومت لے کرانجام دیاہے جیساکہ امیرالمومنینؑ نے خلافت کے چوتھے مرحلہ پرکیاہے اورکبھی حکومت دے کرانجام دیاہے جیساکہ صلح امام حسنؑ میں ہواہے۔اسی طرح کبھی دشمنوںکی جان لے کراس فریضہ کوانجام دیاہے جیساکہ بدرواحد کے معرکوںمیںہواہے اورکبھی اپنی جان دے کرانجام دیاہے جیساکہ مسجدکوفہ میںہواہے۔بلکہ کبھی دونوںاسلوب جمع کردیے ہیں۔یَقْتُلُوَنَ وَیَقْتُلُوَنَ جیساکہ صحرائے کربلامیںہواہے۔

آل محمدؐکے طرزعمل میںاگرکسی وقت اختلاف نظرآتاہے تووہ اختلاف بھی اسی مقصدکے حصول کے حالات کانتیجہ ہے اسے اختلاف کردارسے ہرگزتعبیرنہیںکیاجاسکتاہے اس لیے کہ اس کی مثالیںسنت الٰہیہ میںبھی موجودہیںاورسیرت مرسل اعظمؐ میںبھی۔پرورگارنے اپنے انبیاء کی زندگی کاتخفظ کرناچاہاتوکبھی موسیٰ  ؑکے ہاتھوںکوایک انگارہ سے بھی نہ بچایااوراس پرنشان پڑگیا اور کبھی ابراہیم ؑکولاکھوںمن لکڑیوںکے شعلوںکے درمیان سے بچالیا۔

رسول اکرمؐبھی کبھی بدرواحدکے میدانوںمیںطاقت کامظاہرہ کرتے رہے اورکبھی عجیب وغریب قسم کی صلح پرآمادہ ہوگئے جوبڑے بڑے ’’صحابہ کرام‘‘کی سمجھ میںبھی نہ آئی بات صرف ایک تھی اورایک۔اوروہ ہے دین کاتحفظ۔تحفظ حالات کے اعتبارسے ہوتاہے اورحالات زمانہ ہمیشہ بدلتے رہتے ہیں۔

پھرامام حسنؑ نے صلح کے لیے بہترین موقع دیکھاتھاکہ جس کاباپ کل میرے ناناکی ایک ایک شرط پرہنگامہ کررہاتھااسی باپ کابیٹاآج میری ہرشرط کوماننے کے لیے تیارہے اورمیرے حوالے سادہ کاغذکردیاہے جومیری فتح کاپہلااعلان ہے اورمیرے لیے بہترین امکان ہے میںشرائط لکھ کرایک بہترین دستاویزتیارکردوںجوصبح قیامت تک فریقین کی نیت اورذہنیت کی بھی ترجمانی کرتی رہے اورحق وباطل کی شناحت حاصل کرنے والے کی رہنمائی بھی کرتی رہے۔چنانچہ امام حسنؑ نے اپنی صلح سے حسب ذیل فوائدحاصل کرلیے۔

۱۔حاکم شام معاویہ جوباپ دادا،ماںنانا،یعنی دادھیاںاورنانیہال دونوںطرف سے دشمن اسلام تھااسے گویادین اسلام کامحافظ بنادیا،اورآب وہ اسلام کوآل ِرسولؐ کی میراث سمجھنے کے بجائے اپنی ملکیت سمجھنے لگااوراس کے تحفظ پرآمادہ ہوگیاجس طرح بزرگوںکاکہناہے کہ محلہ میںمال کومحفوظ رکھناہے تواس کے پاس رکھوادوجس سے چوری کاخطرہ ہو،مال ہمیشہ محفوظ رہے گا۔

۲۔ظالمین کاتاریخی کرداریہ رہاہے کہ حالات کے بدلتے ہی اپنی سابقہ روش کاانکارکردیتے ہیںاوراپنے کومعصوم ثابت کرنے لگتے ہیں۔امام حسنؑنے چاہاکہ سب علی ؑکے بندکرنے کی شرط لگاکر دنیاپریہ واضح کردیاجائے کہ شام کے زیراقتدارنفس رسولؐ سے کس طرح کابرتائوکیاجاتارہاہے اور آل محمدؐکس مظلومیت کی زندگی گذارتے رہے ہیں۔ 

۳۔اسلامی حکومت کے لیے سب سے اہم بات یہ ہے کہ اس کی بنیاد کتاب و سنت پر ہو۔ اس سے ہٹ کر کوئی حکومت اسلامی کہے جانے کے قابل نہیں ہے۔ امام حسین ؑ نے پہلی شرط یہ قرار دی کہ مجھے کتاب خدا اور سنت پر عمل کرنا ہوگا جو اس امر کا کھلا ہوا اعلان تھا کہ شام کی حکومت ہیں کتاب و سنت پر عمل نہیں ہو رہاہے اور امام حسن ؑ کی پہلی ترجیح یہ ہے کہ کتاب و سنت پر عمل ہوچاہے حکومت کسی کے ہاتھ میں ہو۔ ہمارا مقصد حکومت نہیں ہے کتاب و سنت پر عمل درآمد کراناہے۔

۴۔ ہر مسلمان کا فرض ہے کہ مسلمانوں کے جان ومال کا تحفظ کرے اور اس کے لیے ہر وہ راستہ اختیار کرے جو قوانین شریعت اسلام کے خلاف نہ ہو ۔ امام حسن ؑ کو معلوم تھاکہ حاکم شام بہرحال کسی نہ کسی بہانے میرے اصحاب اور مخلصین جو اسلام کے حقیقی مخلصین ہیں ان کی زندگی کا خاتمہ کردینا چاہتاہے اور ان زندگیوں کے تحفظ کا بہترین ذریعہ یہ صلح نامہ ہے جس کے مرتب کرنے کا اختیار میرے ہاتھوں میں آگیا ہے ۔ لہٰذا آپ نے صلح نامہ مرتب کرکے ان زندگیوں کا تحفظ کرلیا جن کے تحفظ کے لیے اچھے خاصے لشکر اور اسلحے بھی ناکافی تھے جیساکہ تاریخی تجربات سے واضح ہوچکاتھا۔ البتہ اس طرزِ عمل کاقیاس جمل وصفین کی لڑائیوں پر نہیں ہوسکتاہے کہ امیرالمؤمنین ؑ نے اپنے مخلصین کی زندگیوں کا تحفظ کیوں نہیں کیا اس لیے کہ جمل و صفین میں دشمن حملہ آور تھا اور حملہ آور سے تحفظ کا طریقہ مسلح مقابلہ کے علاوہ کچھ نہیں ہوتاہے وہاں صلح کی کوئی پیش کش نہیں تھی جسے وسیلہ بنایاجاسکتاجس طرح امام حسن ؑ کے سامنے یہ غنیمت موقع آگیاتھا۔ بلکہ صفین میں بھی جب نیزوں پر قرآن بلند کردیے گئے اور یہ امکان پیدا ہوگیاکہ جنگ کو روکاجاسکے تو امیرالمؤمنین ؑ نے فوراً جنگ کو روک دیا اور دشمن کو خوں ریزی کامزید موقع نہیں دیا۔ حالانکہ آپ کو معاویہ کی نیت کا بھی علم تھا اور آپ اس جنگ بندی کے نتائج سے باخبر تھے۔

۵۔ صلح کے زیر اثر محبان اہلبیت ؑ کو قدرے آزادی کی سانس لینے کا موقع ملا تو انہوںنے عقائد اور احکام کا اعلان شروع کردیا اور اس طرح اُمت کو بالواسطہ حقائق سے آگاہ کرنے لگے ۔ چنانچہ اذان کے درمیان ولایت علی ؑ کا اعلان بھی اسی استفادہ کی ایک کڑی تھی کہ جب معاویہ نے منبروں سے گالیاں دلوانا شروع کیں تو علی ؑ والوں نے مناروں سے ولایت کااعلان شروع کردیا تاکہ دنیا پر یہ واضح ہوجائے کہ گالیوں کا یہ سلسلہ کسی عام انسان کے لیے نہیں ہے بلکہ ایک ولی خداکے لیے ہے ، جسے قرآن نے ولیِ خدا قرار دیا ہے …اور ولی خدا کو گالیاں دینا خود خدا کو دعوتِ جنگ دینے کے مترادف ہے ۔ جس کے بعد اسلام کی کوئی حیثیت نہیں رہ جاتی ہے اور معاویہ کسی رخ سے مسلمان نہیں رہ جاتاہے۔

٭…٭…٭




امام حسن ؈کا تاریخی مناظرہ 

صاحب احتجاج علامہ طبرسیؑ کا بیان ہے کہ ابو مخنف ،شعبی اور یزید بن ابی حبیب مصری کی روایت کی بنا پر اسلام میں اس سے بڑا کوئی مناظرہ نہیں ہوا ہے ، جیساکہ مناظرہ معاویہ کے دربار میں اس دن ہوا جس دن دربار میں عمرو بن عثمان بن عفان ، عمروبن العاص ،عتبہ بن ابی سفیان، ولید بن عقبہ اور مغیرہ بن شعبہ سب جمع ہوگئے اور سب نے طے کرلیا کہ آج مجتبیٰ ؑ کو دربار میں بلا کر انہیں خوب بُرا بھلا کہا جائے گا اور انہیں ذلیل کیا جائے گا۔ چنانچہ عمرو بن العاص نے معاویہ سے اس خواہش کا اظہار کیا۔ معاویہ نے کہاکہ یہ تم سب کے بس کا کام نہیں ہے۔ اس میں تمہاری ہی رسوائی ہوگی ۔ لیکن حاضرین نے اصرار کیا اور اس نے امام حسن ؑ کو طلب کرلیا۔ آپ نے قاصد سے دربار کے حالات دریافت کیے اور دعائے حفظ از شیاطین پڑھ کر گھر سے نکل پڑے ۔ دربار میں پہنچے تو معاویہ نے استقبال کیا اور احترام سے بٹھایا ۔ آپ نے فرمایاکہ مجھے کیوں طلب کیاگیاہے ؟ اُس نے کہاکہ ان لوگوں نے یہ ثابت کرنے کے لیے بلایا ہے کہ عثمان ؓ مظلوم مارے گئے ہیں اور انہیں آپ کے باپ نے قتل کرایا ہے لہٰذا آپ ان کابیان سنیں اور انہیں جواب دیں ۔

آپ نے فرمایاکہ یہ دربار تیرا ہے اگر تونے انہیں بولنے کی اجازت دے دی ہے تو پھر جواب بھی سننا پڑے گا اور بہرحال کسی ایک فریق کی طرف سے شرمندہ ہونا پڑے گا ۔ مجھے معلوم ہوتاتو میں بھی بنی ہاشم کے اتنے ہی افراد ساتھ لے کر آتا لیکن اب اللہ میرا مدد گار ہے ۔ یہ جوکچھ کہنا چاہتے ہیں کہیں ، میں بحول و قوتِ خدا ان سب کاجواب دوں گا۔

یہ سننا تھاکہ عمرو بن عثمان نے اپنی بکواس شروع کی ، اور عثمان کی قرابت اور منزلت کا ذکر کرتے ہوئے یہ دعویٰ کیاکہ بنی ہاشم نے حسد کی وجہ سے انہیں قتل کرایا ہے اور یہ کس قدر ذلت کی بات ہے کہ خلیفہ مارا جائے اور اس کے قاتل آزاد گھومتے رہیں۔ ابھی تو تمہارے ذمہ ہمارے ۱۹خون باقی ہیں۔

اس کے بعد عمرو عاص نے اتنا اوراضافہ کیا کہ تمہارے باپ نے ابوبکر ؓ کو بھی زہر دیا ہے اور عمرو عثمان ؓ کو بھی قتل کیاہے اور غلط حق کا دعویٰ کیاہے اور تم امیرالمؤمنین بننا چاہتے ہو حالانکہ تمہارے پاس عقل اور فکر نہیں ہے۔ ہم نے تمہیں صرف گالیاں سنانے کے لیے بلایا ہے اور تم ہم میں کوئی عیب نہیں نکال سکتے ہو، اورہمت ہو تو بیان کرو۔ تمہارے باپ بدترین خلائق تھے خدا نے ہمیں ان کے شر سے بچالیا ،(معاذاللہ ) اب تم ہمارے اختیار میں ہو۔ ہم تمہیں قتل بھی کردیں تو کوئی عیب کی بات نہیںہے۔

اس کے بعد عتبہ ابو سفیان نے تقریرشروع کی کہ تمہارے باپ بدترین قریش تھے ۔ قطح رحم کرنے والے اور اقربا کا خون بہانے والے اور تمہارا شمار بھی قاتلانِ عثمان ؓ میں ہوتاہے ہم تمہیں قتل بھی کردیں تو ہمارا حق ہے۔ خدا نے تمہارے باپ کو تو فنا کردیا ۔ اب تم خلافت کی امید رکھتے ہو جو ہرگز تمہارا حق نہیں ہے اور نہ تم اس کے قابل ہو۔

اس کے بعد ولیدبن عقبہ نے اسی بات کی تکرار کی اور آخر میں کہاکہ عثمان ؓ تمہارے بہترین ماموں اور تمہارے گھرانے کے بہترین داماد تھے لیکن تم لوگوں نے حسد کیا اور انہیں قتل کرادیا اب دیکھو کہ خدا تمہیں کیا دکھلاتاہے۔

اس کے بعد مغیرہ بن شعبہ نے حضرت علی ؑ کی شان میں انتہائی گستاخی کرتے ہوئے کہاکہ عثمان مظلوم مارے گئے اور تمہارے باپ کے پاس اس خون کا کوئی جواز نہیں تھا۔ انہوںنے قاتلانِ عثمان کو پناہ دی ہے اور وہ ان کے قتل سے راضی تھے جب کہ بنی امیہ بنی ہاشم کے حق میں خود بنی ہاشم سے بھی بہتر تھے اور معاویہ تمہارے حق میں تمہارے باپ سے بھی بہتر ہے۔ تمہارے باپ نے رسول اکرم ؐ سے دشمنی کی اور ان کے قتل کا منصوبہ بنایا جو رسول اکرم ؐ کو معلوم ہوگیا تو بچ گئے ۔ پھر انہوںنے ابو بکر ؓ کی بیعت سے انکار کردیا اور انہیں زہرد لوادیا پھر عمرؓ کو قتل کرایا ، پھر عثمان ؓ کو قتل کرایا ، تو اب خدا کی بارگاہ میں تمہاری کیا حیثیت ہے۔ معاویہ کو خون عثمان ؓ کے قصاص کا حق ہے اور علی ؑ کا خون عثمان کے خون سے زیادہ قیمتی نہیں ہے ۔ خدا اولاد عبدالمطلب میں حکومت اور نبوت کو جمع نہیں کرسکتاہے۔

یہ سب اپنی اپنی بکواس تمام کرچکے تو امام حسن ؑ نے تقریر شروع کی :’’خدا کاشکر ہے کہ اس نے ہمارے اول کے ذریعہ تمہارے اول کو اور ہمارے آخرکے ذریعہ تمہارے آخر کو راہ ہدایت دکھائی ۔ میرے جد حضرت محمد مصطفی ؐ پر رحمت پروردگار ۔ ایھاالناس !میری بات سنو اور سمجھنے کی کوشش کرو۔

اے معاویہ ! خدا کی قسم یہ سب گالیاں تونے دی ہیں اور اس کا انتظام تو نے کیا ہے ورنہ اگر مسجد پیغمبر ؐ ہوتی اور انصار و مہاجرین کا مجمع ہوتاتو کسی کی ہمت نہ ہوتی کہ اس طرح کی بات کرسکے۔ اچھا اب سازش کرنے والوسنو اور دیکھو جس حق کو جانتے ہو اس کی پردہ پوشی نہ کرنا اور میں غلط کہوں تو میری تصدیق بھی نہ کرنا۔

معاویہ ! میں گفتگو کاآغاز تجھ سے کررہاہوں اور اُس سے کم ہی بیان کروں گا جتنا عیب تجھ میں موجود ہے۔

ذرا خدا کو حاضر و ناظر جان کر یہ بتائو کہ کیا تمہیں نہیں معلوم ہے کہ جس کو بُرا بھلا کہہ رہے ہو اس نے اُس وقت دونوں قبلہ کی طرف نماز پڑھی ہے جب تم لوگ لات و عزیٰ کی پوجا کررہے تھے۔ اور اس وقت دونوں بیعتوں میں حصہ لیا ہے جب پہلی بیعت کے وقت تم کافر تھے اور دوسری بیعت کے موقع پر بیعت شکن اورمنحرف ہوگئے تھے۔

خدا را بتائو کیا تمہیں اس بات کا علم نہیں ہے کہ میرے باپ نے تم سے بدر میں اس عالم میں ملاقات کی ہے کہ ان کے ہاتھ میں پرچم اسلام تھا اور تمہارے ہاتھ میں پرچم مشرکین اور تم لات و عزیٰ کے پرستار تھے اور رسول ؐسے جنگ کو واجب سمجھ رہے تھے ۔

انہوںنے روز احزاب بھی تم سے مقابلہ کیا ہے جب کہ وہ لشکر اسلام کے علمبردار تھے اور تم لشکر کفار کے ، ان تمام مقامات پر خدا نے ان کی حجت کو مضبوط بنایا تھا، ان کی دعوت کو ثابت کیاتھااور ان کی نصرت وامداد کی تھی ۔ رسول اکرم ؐ ان سے راضی تھے اور تم سے ناراض ۔ 

برائے خدا یہ بتائو کہ کیا تمہیں نہیں معلوم ہے کہ رسول اکرم ؐ نے بنی قریظہ اور بنی نضیر کا محاصرہ کیاتھا تو قلعہ کو فتح کرنے کے لیے سعد بن معاذ اور عمر بن الخطاب کو بھیجا تھا تو سعد زخمی ہو کر واپس آئے تھے اور عمر ؓ نے فرار اختیار کیا تھا، اس عالم میں وہ لشکر کو بزدل بتا رہے تھے اور لشکر انہیں تو رسول اکرم ؐ نے فرمایا تھاکہ کل اسے علم دوں گا جو مرد میدان اور کرار غیر فرار ہوگا ۔ خدا و رسول اس کے دوست ہوں گے اور وہ خدا و رسول کا دوست ہوگا اور فتح کیے بغیر واپس نہ آئے گا …اور پھر عمر ؓ و ابوبکر ؓ و انصار ومہاجرین نے علم داری کی کوشش بھی کی کہ حضرت علی ؑ کی آنکھوں میں تکلیف تھی لیکن رسول اکرم ؐ نے انہیں بلا کر لعاب دہن سے علاج کرکے پرچم اسلام انہیں دے دیا تھا اور انہوںنے بہ فضل خدا میدان کو فتح کرلیاتھا جب کہ تم مکہ میں خدا و رسول ؐ کے دشمنوں میں تھے تو کیا خدا کے لیے قربانی دینے والا اور خدا سے دشمنی کرنے والا دونوں برابر ہوسکتے ہیں۔

میں بخدا قسم کہتاہوں کہ تمہارا دل اب تک مسلمان نہیں ہوا ہے اور تمہاری زبان دل کے خلاف کلمہ پڑھ رہی ہے۔

خدا را بتائو کیا تمہیں نہیں معلوم ہے کہ تبوک کے موقع پر رسول اکرم ؐ نے انہیں مدینہ میں اپنا جانشین بنایاتھا اور جب منافقین نے طنز کیا اور انہوںنے گزارش کی کہ حضور مجھے اپنے سے جدا نہ کیجیے تو رسول اکرمؐ نے فرمایاتھاکہ میرے وصی اور میرے جانشین ہو اور تمہارا مرتبہ ہارون جیسا ہے اور اس کے بعد علی ؑ کا ہاتھ پکڑ کر فرمایاتھاکہ جو اس کا دوست ہے وہ میرا دوست ہے اور جو میرا دوست ہے وہ خدا کا دوست ہے اور جو اس کا مطیع ہے وہ میرا مطیع ہے اور جو میرا مطیع ہے وہ خدا کا اطاعت گزار ہے اس کی حکومت کا اقرار کرنے والا میرا اور خدا کا حاکم ماننے والا ہے۔

ذرا خدا کو حاضر وناظر جان کر بتائو کیا تمہیں نہیں معلوم ہے کہ حجۃ الوداع میں رسول اکرم ؐ نے اعلان فرمایا تھاکہ میں تم میں کتاب خدا اور اپنی عترت چھوڑے جارہاہوں جو ا ن سے متمسک رہے گا گمراہ نہ ہوگا ۔ ان کے حلال اور ان کے حرام کو حرام سمجھنا ۔ ان کے محکم پر عمل کرنا اورمتشابہ پر ایمان رکھنا ۔ اہلبیت ؑ سے محبت کرنا اور ان کے دوستوں سے بھی محبت کرنا اور دشمنوں کے مقابلہ میں ان کی مدد کرنا۔ یہ حوض کوثر تک ایک دوسرے سے جدا نہ ہوں گے ۔ اس کے بعد منبر پر علی ؑ کو بلند کرکے فرمایاتھاکہ خدایا ! اس کے دوست کو دوست اور اس کے دشمن کو دشمن رکھنا …خدایا! اس کے دشمن کو زمین میں ٹھکانا اور آسمان میں جگہ نہ دینا اوراس کی منزل درک اسفل کو قرار دینا۔ 

خدا را یہ بتائو کہ کیا تمہیں یہ ارشاد رسول ؐ نہیں معلوم ہے کہ یا علیؑ تم حوض کوثر سے بعض لوگوں کو اس طرح ہنکائو گے جس طرح اجنبی جانور ہنکائے جاتے ہیں۔

کیا تمہیں اس بات کا علم نہیں ہے کہ علی ؑ کو رسول ؐ نے اپنے مرض الموت میں دیکھ کر گریہ فرمایا تو آپ نے عرض کی کہ آپ روتے کیوں ہیں ؟ تو فرمایاکہ مجھے اس بات کا علم ہے کہ لوگوں کے دلوں میں تمہاری طرف سے کینہ ہے جو میرے بعد ظاہر ہوگا۔

خدارا بتائو کیا تمہیں نہیں معلوم ہے کہ وقت آخر آپ نے گھر والوں کو جمع کرکے فرمایاتھاکہ خدا یا ! یہ میرے اہلبیت ؑ ہیں ،ان کے دوست سے دوستی اور ان کے دشمن سے دشمنی رکھنا اور فرمایا تھاکہ اہلبیت ؑ کی مثال سفینہ نوح کی ہے کہ جو اس سے وابستہ ہوگیا نجات پا گیا، اور جو اس سے الگ ہوگیا وہ ہلاک ہوگیا۔

خدارابتائو کیا تمہیں علم نہیں ہے کہ علی ؑ نے تمام اصحاب سے پہلے اپنے اوپر خواہشات دنیا کو حرام کرلیاتھا اور ان کے پاس موت وحیات کا علم ، مستقبل کے حادثات کا ، علم اور مسائل میں قضاوت کا مکمل علم تھا ۔ ان کا شمار صاحبان علم و ایمان میں ہوتاتھا اور تمہارا شماراس زمرہ میں ہوتاتھا جس پر رسول اکرم ؐ نے لعنت کی تھی ۔

خدارا بتائو کیاتمہیں یاد ہے کہ رسول اکرم ؐ نے تمہیں بنی خزیمہ کے لیے فرمان لکھنے کے لیے بلایا تو قاصدنے بار بار یہ خبر دی کہ کھانا کھارہے ہیں تو آپ نے بددعا کی تھی کہ خدایا اس کاپیٹ کبھی نہ بھرنے پائے ۔ 

خدارا معاویہ یہ بتائو کیا یہ صحیح نہیں ہے کہ رسول اکرم ؐ نے ایک دن تمہارے باپ کو اونٹ پر سوار دیکھا تھا جب تم اسے کھینچ رہے تھے اور تمہارا بھائی ہنکا رہاتھا تو آپ نے فرمایاتھاکہ خدایا! اس سوار اور اس کے قائد و سائق تینوں پر لعنت فرمانا۔

خدارا معاویہ بتائو کیا رسول اکرم ؐ نے ابو سفیان پر سات مواقع پر لعنت نہیں کی تھی ؟

۱۔ جب آ پ مکہ سے مدینہ کے لیے نکلے اور ابو سفیان شام سے واپس آیا اور اس نے آپ کو بُرا بھلا کہا اور آپ پر حملہ کرنے کا ارادہ کیا لیکن خدا نے آپ کو بچالیا۔

۲۔ جس دن ابو سفیان نے قافلہ تجارت کو راستہ بدل کر رسول اکرم ؐ سے بچالیا۔

۳۔ روز احد جب رسول اکرم ؐ نے فرمایاکہ ’’اللہ مولانا ولامولیٰ لکم ‘‘ اور ابو سفیان نے کہ ’’لنا العزی ولاعزی لکم ‘‘تو خدا اور رسول ؐ اور ملائکہ سب نے اس پر لعنت کی ۔

۴۔ روز حنین جب ابوسفیان نے لشکر کفار میں اتحاد پیدا کرایا اور قرآن نے دو۲سوروںمیں اسے کافر قراردیا اور تم بھی اسی کے ساتھ تھے جب کہ علی ؑ رسول اکرم ؑ کے ہمراہ تھے۔

۵۔ جس دن تم نے اور تمہارے باپ نے رسول اکرم ؐ کی قربانی کو مکہ میں داخل ہونے سے روک دیاتھا۔

۶۔ روزاحزاب جب ابو سفیان نے کفار کی طاقت کو مجتمع کیاتھا۔

۷۔ جس دن بارہ ۱۲افراد نے مل کر رسول اکرم ؐ پر حملہ کیاتھا جن میں سے سات بنی امیہ میں سے تھے اور پانچ دیگر قریش میں سے۔

پھر خدارا بتائو کہ کیا تمہیں نہیں معلوم ہے کہ عثمان ؓ کے خلیفہ بننے کے بعد ابو سفیان مبارک باد کے لیے آیا تو یہ معلوم کرکے کہ کوئی غیر آدمی نہیں ہے انہیں یہ مشورہ دیا کہ جوانان بنی امیہ خلافت تمہارے ہاتھ میں آگئی ہے اب اسے گیند کی طرح نچائو کہ جنت و جہنم کوئی چیز نہیں ہے۔

خدارا بتائو کیا تمہیں نہیں معلوم ہے کہ روزِ بیعت عثمان ابو سفیان نے حسین ؑ کا ہاتھ پکڑا اور بقیع میں جاکر بآواز بلند پکار کر کہا تاکہ اے اہل قبور ! جس بات کے لیے تم ہم سے جنگ کررہے تھے وہ اب ہمارے قبضہ میں ہے اور تم خاک میں مل گئے ہو ، تو حسین ؑ بن علی ؑ نے کہاتھاکہ خداتیرا بُرا کرے اور تیرا منہ کالا کرے یہ کیا کہہ رہاہے ؟

معاویہ ! یہ ہے تیری داستان …ا ب بتاکیا کسی بات کی تردید کرسکتاہے ؟ تیری لعنت کے لیے یہی کافی ہے کہ جب ابوسفیان نے کلمہ پڑھنے کا ارادہ کیا تو تونے ایک مشہور شعر پڑھ کر اسے اسلام لانے سے روک دیاتھا۔ اور جب عمر بن الخطاب نے تجھے حاکم بنایا تو تونے خیانت کی ۔ اور جب عثمان نے گورنر بنایا تو ان کا ساتھ نہ دیا اورحالات کا تماشائی بنا رہا۔ اس سے بدتریہ ہے کہ تونے خدا اور رسول ؐ کے خلاف علی ؑ سے جنگ کی ہے جب کہ تجھے ان کے فضائل و مناقب اور کارنامے سب معلوم تھے اور تونے بے گناہ خلق کا خون بہایا ہے جیسے کہ نہ قیامت پر ایمان ہے اور نہ عذاب الٰہی کا خوف ۔ یقیناً انجام کار تمہاری منزل بدترین ہوگی اور ان کی منزل بہترین ہوگی۔

معاویہ ! یہ سب تیری شان میں ہے اور زیادہ باتیں اس لیے ترک کردی ہیں کہ بیان میں طول ہوجائے گا۔

اس کے بعد اے عمرو بن عثمان ! …تو وہ احمق ہے جو جواب کے قابل بھی نہیں ہے ۔ تیری مثال اس مچھر جیسی ہے جس نے کھجور کے درخت سے کہاتھا کہ ذرا سنبھلنا کہ میں اترنے جار ہاہوں  تو اس نے کہاتھاکہ مجھے تیرے پڑھنے ہی کی اطلاع نہیں ہوئی تو اب اترنے کاکیا غم ہوگا۔ خدا کی قسم مجھے یہ خیال بھی نہیں تھاکہ تو بھی ایسی باتوں کی جرأت کرسکتاہے اور مجھے تیرا بھی جواب دیناپڑے گا۔ خیر اب سچ سچ بتاکیاتیرے علی ؑ کو بُراکہنے سے ان کے حسب میں نقص پیداہوجائے گا یا وہ رسول اکرم ؐ سے دور ہوجائیں گے یا ان کے کارنامے ختم ہوجائیں گے یا ان کا ظلم ثابت ہوجائے گا یا وہ دنیا دار بن جائیں گے ؟تو ان میں سے جو بات بھی کہے گا وہ جھوٹ اور خلاف واقع ہوگی۔

تیرا یہ کہناکہ ہمارے ذمہ ۱۹خون ہیں تو ان مشرکین کو خدا و رسول ؐ نے قتل کرایا ہے اور یقیناً تو بنی ہاشم میں سے ہے ۱۹ کے بعد بھی تین کو اور قتل کرے گا ۔ پھر بنی امیہ کے ۱۹۔۱۹مارے جائیں گے اور یہ سلسلہ یوں ہی جاری رہے گا کہ رسول اکرم ؐ نے فرمایا ہے کہ آل مروان تیس ہوجائیں گے تو مال خدا کو غنیمت اوربندگانِ خدا کو غلام بنالیں گے اور تین سو دس ہوجائیں گے تو ان پر لعنتِ خدا ثابت ہوجائے گی او ر۴۷۵ہوجائیں گے تو سب ایک ساتھ قتل کردیے جائیں گے ۔ اور اتفاق سے اسی وقت حکم بن ابی العاص آگیا تو آپ ؐ نے فرمایاکہ آہستہ بات کرو کہ دوزخ سن رہاہے۔

رسول اکرم ؐ نے تو بنی امیہ کی حکومت کو خواب میں دیکھاتھاتو سخت رنجیدہ تھے اور خدا نے انہیں تسلی دیتے ہوئے تیرے خاندان کو شجرہ ملعونہ قرار دیاتھااور فرمایاتھاکہ ایک شب قدر بنی امیہ کی ہزار ماہ کی حکومت سے بہتر ہے۔ حضرت علی ؑ کے بعد تمہاری حکومت ہزار ماہ سے زیادہ نہ ہوگی۔

اورتواے عمرو عاص ! تو تو وہ ملعون اور ابتر ہے جس کا حسب ایک سگِ دنیا جیسا ہے ، تیری ماں وہ زانیہ تھی جس کے یہاں تیری ولادت پر ابوسفیان ، ولید بن مغیرہ ،عثمان بن الحرث ، نضر بن کندہ اور عاص بن وائل سب نے دعویٰ کیاتھااور آخر میں وہ شخص غالب آگیا جو حسب کاذلیل ،منصب کا خبیث اور بدکاری کاسربراہ تھا ، اور آج تو مجھے دشمنِ رسول ؐ کہہ رہاہے جب کہ تیرے باپ نے رسول اکرم ؐ کو ابتر کہاتھا جس پر آیت نازل ہوئی تھی ،اِنَّ شائنک ھوالأبتر ‘‘۔ تیرا باپ دشمن رسول ؐ اور ابتر تھا اور تو ابتر کی اولاد ہے۔

اس کے بعد تو تمام مواقف اور معارک میں رسول اکرم ؐ کے مقابلہ میں رہاہے اور توان ظالموں میں شامل تھا جنہوں نے نجاشی سے مہاجر مسلمانوں کی واپسی کا مطالبہ کیاتھا۔ وہ تو کرمِ خدا تھاکہ اس نے تیرے مکر کو ناکام کردیااور تیری آرزو پوری نہ ہوسکی کہ اسلام کا کلمہ سربلند ہوااور کفرکا کلہ پست وذلیل ہوگیا ۔ 

عثمان ؓ کے بارے میں تیرا دعویٰ بھی انتہائی بے حیائی کی دلیل ہے۔ تونے فتنہ کی آگ کو بھڑکایا او رپھر فلسطین بھاگ گیا اور دور سے حالات کا تماشا ئی بنا رہا ، اور جب عثمان ؓ کاقتل واقع ہوگیا تو معاویہ کے ساتھ لگ گیا اور دین کو دنیا کے عوض بیچ ڈالا۔ ہم نہ اپنی عداوت پر ملامت کرتے ہیں اور نہ اپنی محبت کے بارے میں عتاب کرتے ہیں ۔ مجھے معلوم ہے کہ تو جاہلیت اور اسلام دونوں دور میں بنی ہاشم کا دشمن رہاہے ۔ تونے رسول اکرم ؐ کی ہجو میں ستر۷۰اشعار کی نظم لکھی تھی جس پر حضور ؐ نے بددعاکی تھی کہ پروردگار ! میں جوابی اشعار تو نہ کہوں گا لیکن تو ہر شعر کے بدلے ہزار مرتبہ لعنت فرمانا ۔ پھر تونے ایک مرتبہ اور دین کو فروخت کیاتھا جب دوبارہ نجاشی کے پاس ہدیے لے کر گیاتھا اور اسے گمراہ کرنا چاہا تھالیکن اس مرتبہ بھی مغلوب او رناکام ہوا۔ تو نے جناب جعفر اور ان کے گھر والوں کو ہلاک کرنا چاہاتھا لیکن ناکام رہاتو یہ کام عمارہ بن ولید کے حوالے کردیا۔

اور تو اے ولید بن عتبہ ! میں تجھے عداوت علی ؑ پر ملامت نہیں کرتا کہ انہوںنے تجھے شراب خوری پر اسی ۸۰کوڑے لگائے ہیں اور تیرے باپ کو روز بدر قتل کیاہے۔ پھر تو انہیں کیا بُراکہے گا ۔ خدائے متعال نے انہیں دس آیتوں میں مردمومن قراردیا ہے اور تجھے فاسق ۔ تو قریش کے بارے میں کیا کہتاہے تو تو ذکوان جیسے کافر کا فرزند ہے۔ تیرا خیال ہے کہ عثمان ؓ کوہم نے قتل کیاہے ؟ یہ تو طلحہ وزبیر و عائشہ بھی حضرت علی ؑ سے نہ کہہ سکے تھے ، تو ہم سے کہہ رہاہے ؟ 

اگر تو اپنی ماںسے پوچھے تیرا باپ کون ہے تو وہ بتائے گی کہ اس نے کس طرح ذکوان کو چھو ڑ کر تجھے عتبہ بن ابی میط سے جوڑ دیاتھا اور اس طرح سماج میں بلندی حاصل کرلی تھی ۔ حالانکہ تیرے اور تیرے باپ کے لیے دنیا میں ذلت اور آخرت میں رسوائی ہی ہے اور خدا کسی پر ظلم نہیں کرتاہے۔

اور تواے ولید ! خداگواہ ہے کہ تو جس کی طرف منسوب کیا جاتاہے اس سے عمر میں بڑاہے۔ تو علیؑ کوکیا بُرا کہے گا ۔ تیرے لیے یہی کافی ہے کہ اپنے کو اپنے باپ کا بیٹا ثابت کرلے جس کے بارے میں تیری ماں نے کہاتھاکہ تو جس کی طرف منسوب ہے تیرا باپ اس سے زیادہ لیئم و ذلیل ہے۔

اور تو اے عتبہ بن ابو سفیان !…خدا کی قسم تو قابل ِ جواب بھی نہیں ہے اور نہ تیرے پاس عقل ہے کہ تجھ پر عتاب کیا جائے ، نہ تجھ سے کسی خیر کی اُمید ہے ۔ تو اگر علی ؑ کو بُرا بھی کہے تو کیا کہا جائے کہ تو علی ؑ کے ایک غلام کے برابر بھی نہیں ہے۔ پروردگار تیرے تیرے ماں باپ اور بھائی کے لیے تاک میں ہے۔ اور تو ان آباء و اجداد کی اولاد ہے جن کے بارے میں قرآن نے اعلان کیاہے کہ ’’ان کا انجام جہنم ہے اور انہیں بدترین طعام و شراب سے نوازا جائے گا۔ ‘‘

تو آج مجھے قتل کی دھمکی دے رہاہے ، تو نے اسے کیوں نہیں قتل کیاتھا جسے اپنی زوجہ کے ساتھ بستر میں دیکھاتھا اور جس نے تیری زوجہ پر قبضہ کرکے تیرے بیٹے کو زبردستی تیری طرف منسوب کردیاتھا۔ تجھے پہلے اپنے معاملہ کا بدلہ لینا چاہیے اس کے بعد قتلِ عثمان ؓ کو فکر کرنا چاہیے ۔ میں تیری زبان سے علی ؑ کی برائی پر ملامت نہیںکرتا کہ انہوںنے تیرے بھائی کو میدان بدرمیں تنہا قتل کیا ہے اور تیرے دادا کو حمزہ کے ساتھ مل کر قتل کیا ہے اور دونوں کو وصل جہنم کیا ہے اور تیرے چچا کو حکم رسول ؐ سے شہر بدر کیا ہے تو تو اس کے علاوہ اور کیا کرسکتاہے۔

رہ گئی میری امید خلافت …تو میں اگر ایسا کروں تو یہ میرا حق ہے اور تو تو اپنے بھائی جیسا بھی نہیں ہے۔ تیرا بھائی تو تجھ سے زیادہ خدا کا سرکش بندہ ہے اور مسلمانوں کا زیادہ خون بہانا چاہتاہے اور مکر و فریب سے اس حق کا طلب گار ہے جو ہرگز اس کا نہیں ہے۔

اور تیرا یہ قول کہ علی ؑ قریش کے حق میں بدترین انسان تھے …تو خدا گواہ ہے انہوںنے نہ کسی شریف کو حقیر بنایا ہے اور نہ کسی بے گناہ کو قتل کیاہے…!

اور تو اے مغیرہ بن شعبہ …! خدا کا دشمن ہے اور کتاب خدا کو نظر انداز کرنے والا اور رسول خدا کی تکذیب کرنے والا ہے ۔ تو وہ زانی ہے جس پر سنگسار کی سزاثابت تھی ، اور گواہوں نے گواہی بھی دے دی تھی لیکن حاکم نے سزاکو ٹال دیا اور حق کو باطل کے ذریعہ دفع کرکے صداقت کو غلط بیانوں سے مغلوب کردیاتھا اور یہ سب اس لیے ہواتھاکہ تیرے لیے آخرت میں دردناک عذاب اور دنیا میں ذلت و رسوائی ہے۔ تو نے ہی جناب فاطمہ ؑ بنت رسول ؐ کو زخمی کیاتھا اور محسن کو شہید کیاتھا جب کہ رسول اکرم ؐ نے انہیں خواتین جنت کاسردار قرار دیاتھا۔ تو نے کس بات پر علی ؑ کوبُرا کہاہے ۔ ان کے نسب میں کوئی نقص ہے یا وہ رسول ؐ اللہ سے دور ہیں یا اسلام میں کوئی بُرا کام کیا ہے یا فیصلہ میں نا انصافی کی ہے یا دنیاداری میں پڑ گئے ہیں ۔ تو ایسے الزام لگائے تو تو جھوٹا ہو گا اور سب تیری تکذیب کریں گے۔

تیرا خیال ہے کہ علیؑ نے عثمان ؓ کو قتل کیا ہے ۔ تو خدا کی قسم ان کادامن ایسے الزامات سے بالکل پاک وصاف ہے اور اگر ایسا ہوتابھی تو تجھ سے کیا تعلق ہے ؟ تو نے تو زندگی میں بھی عثمان ؓ کی مدد نہیں کی اورمرنے کے بعد بھی ان کے کام نہیں آیا ۔ تیری منزل طائف میں تھی اور تو بدکار عورتوں کی تلاش میں گھوم رہاتھا اور جاہلیت کااحیاء کرکے اسلام کو فنا کرناچاہتا تھا۔

حکومت کے بارے میں تیرا اور تیرے ساتھیوں کا قول کہ علی ؑ مارے گئے اور تمہیں حکومت مل گئی ہے تو یہ کوئی حیرت کی بات نہیں ہے۔ فرعون نے مصرپر چار سو سال حکومت کی تھی جب کہ موسیٰ اور ہارون مستقل اذیتوں کا شکار تھے۔ یہ تو ملک خدا ہے جسے بھی دے دیا جائے۔ وہ تو خود ہی فرماتاہے کہ :

’’شاید یہ آزمائش ہو یا چند روز ہ مہلت ہو ۔‘‘

’’وہ ہر قریہ کو اہلِ دولت کی بد اعمالیو ں ہی کی بنا پر تباہ کرتاہے۔ ‘‘

یہ کہہ کر آپ دامن جھاڑ کر اُٹھ کھڑے ہوئے اور فرمایا کہ خبیث چیزیں خبیث لوگوں کے لیے ہیں …اور اے معاویہ ! یہ تیرا اور تیرے اصحاب کا حال ہے ۔ اور پاکیزہ چیزیں پاکیزہ لوگوں کے لیے ہیں۔ اور یہ علی ؑ اور ان کے اصحاب اور شیعہ افراد کا حال ہے ۔ معاویہ تو نے جو کچھ کیاہے اس کا وبال تیری گردن پر ہے اور ظالموں کے لیے دنیا میں بھی یہ رسوائی ہے اور آخرت میں بھی عذاب الیم ہے۔

یہ سن کر معاویہ اپنے اصحاب کی طرف متوجہ ہوا اور کہنے لگا کہ ، لو اپنے کیے کا مزہ چکھو۔

ولید نے کہاکہ ہم نے تو وہی مزہ چکھاہے جو تونے بھی چکھاہے اور یہ تو دراصل تیرے اوپر حملہ ہواہے۔

معاویہ نے بگڑ کر جواب دیاکہ میں نے پہلے ہی کہہ دیاتھا کہ حسن ؑ کی توہین ممکن نہیں ہے لیکن تم لوگوں نے قبول نہیںکیا اور نتیجہ میں ذلیل ہوگئے۔ خدا کی قسم وہ جس وقت دربار سے نکلے ہیں دنیا میری نظروں میں اندھیر ہوگئی تھی اور میں نے دیکھ لیاتھا کہ تم لوگوں میں کوئی خیر نہیں ہے ۔ نہ آج اور نہ آج کے بعد ۔ (احتجاج طبری ؒ ج۱ص۴۱۳)

نوٹ:واضح رہے کہ متعصب افراد اس واقعہ کے وقوع سے انکار کرسکتے ہیں لیکن اس کے مندرجات سے انکار نہیں کرسکتے ہیں۔ اور حق کی سربلندی کے لیے اتنا ہی کافی ہے کہ امام حسن ؑ کا ہر دعویٰ ناقابلِ تردید ہے اور ظالموں کا ہر الزام مہمل ، بے بنیاد اور باعث رسوائی دنیا وآخرت ہے۔ 

والسلام علی من اتبع الھدیٰ

خصائص الحسن ؑ


ائمہ طاہر ین ؑ کے خصوصیات کی دو ۲  قسمیں ہیں ۔

بعض کا تعلق عام افرادامت یا اولیاء اللہ سے ہے کہ ان حضرات میں وہ خصوصیات پائے جاتے ہیں جو دیگر افراد امت یا اولیاء خدا میں نہیں پائے جاتے ہیں۔

اور بعض کا تعلق خود ان کے گھرانے اور خاندان سے ہے کہ رب العالمین نے مواقع اور مصالح کی مناسبت سے ہر امام کو وہ خصوصیات عنایت فرمائے ہیں جو دوسرے ائمہ کی زندگی میں بھی نہیں پائے جاتے ہیں کہ ان کا دور ان خصوصیات کا مستحق نہیں تھا یا ان کے دور میں ان خصوصیات کے اظہار کی کوئی ضرورت نہیں تھی۔

ذیل میں امام حسن مجتبیٰ ؑ کے دونوں قسم کے خصوصیات کی طرف اجمالی اشارہ کیاجارہاہے ،تفصیلی مطالب واقعات اور کرامات وغیرہ کے ذیل میں بیان ہوچکے ہیں یا بیان ہوتے رہتے ہیں۔ 

ان خصوصیات کے تذکرہ کا سلسلہ نسب شریف اور وقت ولادت سے شروع ہوتاہے اور شہادت اور اس کے بعد کے واقعات پر منتہی ہوتاہے۔

امام حسن مجتبیٰ ؑ کا سب سے پہلا امتیاز یہ ہے کہ آپ تاریخ بنی آدم میں وہ پہلے انسان ہیں جو معصوم ماں باپ کے ذریعہ عالم وجود میں آئے ہیں او رآپ کے والدین کو وہ عصمت مطلقہ حاصل ہے جس کی مثال انبیاء کرام اور اولیاء خدا کی تاریخ حیات میں بھی نہیں ملتی ہے۔

آپ وہ پہلے انسان ہیں جنہیں رب العالمین نے وہ اوصاف اضافی عنایت فرمائے ہیں جن کی نظر تاریخ کائنات میں کہیں نہیں ہے۔ آپ کے جدبزرگوار رسول اکرم ؐ ،آپ کی جدہ ماجدہ خدیجۃ الکبریٰ ام المومنین ، آپ کے والد محترم مولائے کائنات ؑ ، آپ کی والدہ گرامی صدیقہ طاہرہ فاطمہ زہراؑ آپ کے چچا حضرت عقیل و جعفر طیار ، آپ کی پھوپھی حضرت ام ہانی جن کے گھر کو مسجدالحرام کا مرتبہ دیا گیاہے آپ کے دادا حضرت ابو طالب جنہیں محسنِ اسلام اور مربی رسول اکرم ؐ ہونے کا شرف حاصل ہے۔

واضح رہے کہ ان اوصاف میں اگرچہ امام حسین ؑ بھی شریک ہیں لیکن اس حقیقت سے انکار نہیں کیا جاسکتا کہ رب العالمین نے یہ شرف امام حسن ؑ کو امام حسین ؑ سے پہلے عنایت کیا ہے لہٰذا اس اعتبار سے آپ اپنے دور میں اس شرف کے اعتبار سے بالکل منفرد تھے اگرچہ آل محمد ؐ میں باہمی طور پر کمالات کا موازنہ نہیں ہوسکتا ہے کہ سب ایک نور کے ٹکڑے اور ایک حقیقت نورانیہ کے اجزاء ہیں۔

دورِکمسنی :

کمسنی کا زمانہ جب عام طور سے دنیا کے بچے کھیل کود میں زندگی گزارتے ہیں …اور قرآن مجید نے بھی اسی نکتہ کا لحاظ رکھ کر زندگانی دنیا کو ابتدا میں لہو و لعب اور آخر میں زینت و تفاخر وغیرہ قراردیا ہے۔ آلِ محمد ؑ کے کمسن افراد ان خصوصیات کے حامل ہوتے ہیں ،جن کا دوسرے انسانوں کی زندگی میں تصور بھی نہیں کیاجاسکتا ہے۔ مثال کے طور پر :

امام حسن ؑ کی قوت شامہ اس قدرقوی تھی کہ گھر میں داخل ہوتے ہی مادرگرامی سے فرمایا کہ میں اپنے نانا کی خوشبومحسوس کررہاہوں جس سے یہ بھی اندازہ ہوتاہے کہ امامت کی قوت احساس عام انسانوں سے بلند تر اور قوی تر ہوتی ہے اور یہ بھی معلوم ہوتاہے کہ نبوت کے جسم میں ایک خوشبوہوتی ہے جس کا ادراک ہر شخص کو حاصل نہیں ہوتاہے اور اس کے لیے امام حسن ؑ جیسی قوت احساس درکارہے۔

امام حسن ؑ کی قوت بصارت یا بصیرت اس قدر قوی تھی کہ جب مولائے کائنات نے پس پردہ بیٹھ کر بیٹے کا بیان سننا چاہا تو فوراً فرمادیا کہ مادرگرامی !آج میرے بیان میں روانی نہیں ہے اور میری زبا ن میرا ساتھ نہیں دے رہی ہے ، ایسا معلوم ہوتاہے کہ میرا سردار مجھے دیکھ رہاہے۔

امام حسن ؑ نے اس بیان سے یہ بھی واضح کردیا کہ مجھے سرکاردوعالم ؐ نے جوانانِ جنت کا سردار قرار دیا ہے۔ لیکن میں اپنے پدر بزرگوار کو باپ کے بجائے اپنا سردار کہہ کر یاد کررہاہوں تاکہ دنیا کو یہ اندازہ ہوجائے کہ ان کا مقابلہ مجھ جیسے افراد سے نہیں کیا جاسکتا ہے تو امت کے گہنگار افراد کا کیا ذکر ہے۔

فضائل و مناقب :

فضائل ومناقب کے اعتبار سے بھی امام حسن ؑ کو ایک انفرادیت حاصل ہے جو عام افراد امت کے مقابلہ میں بھی ہے اور بعض اعتبارات سے خود و دیگر افراد اہلبیتؑ کے مقابلہ میں بھی ۔ مثال کے طور پر :

آپ پہلے انسان ہیں جنہیں کساء یمانی میں داخلہ کا شرف ملا ہے اور جنہیں قدرت نے ضعف پیغمبر ؐ کا پہلا علاج قراردیاہے۔

میدان مباہلہ میں عیسائیت کے مقابلہ میں اسلام کے دفاع کے لیے حق و صداقت کے مجسمے بن کر آنے والوں میں آپ سب سے نمایاں فرد کی حیثیت رکھتے ہیں کہ انتہائی کمسنی کے باوجود میدان میں اپنے پیروں سے آئے اور رسول اکرم ؐ نے آپ کو سب سے آگے رکھا اور اپنے برابر سے چلنے کا شرف عنایت فرمایا۔

سورہ ھل اتیٰ کے نزول کے لیے جن افراد کی بیماری کو سبب قرار دیا گیاہے اور جن کی شفا و صحت کی نذر کو پورا کرنے کے لیے روزہ رکھے گئے ہیں ان میں امام حسن ؑ بھی شامل ہیں اور یہ شرف حسنین ؑ کے علاوہ دنیا کے کسی انسان کو حاصل نہیں ہواہے۔

پروردگار عالم نے جن افراد کی محبت کو اجر رسالت قرار دیا ہے ، ان میں امام حسن ؑ بھی شامل ہیں اور اہم ترین بات یہ ہے کہ اُس وقت آپ انتہائی کمسن تھے اور کمسنی میں انسان تعلیماتِ رسالت سے بھی فیضیاب نہیں ہوتاہے چہ جائیکہ اس کی محبت کو رسالت کی اُجرت قرار دے دیا جائے لیکن پروردگار نے یہ شرف امام حسن ؑ کو کمسنی کے عالم میں عنایت فرمایا ہے۔

اسی کمسنی کے دور میں رسول اکرم ؐ نے آپ کو جوانان جنت کا سردار قرار دیا ہے۔

اسی دورمیں آپ ؐ نے امامت کا اعلان فرمایا ہے ، اور فرمایا ہے کہ میرے دونوں فرزند امام ہیں چاہیں قیام کریں یا بیٹھے رہیں۔

ریحان رسول ؐ اور سبط پیغمبر ؐ ہونے کا شرف بھی آپ کو اسی دور کمسنی میں حاصل ہواہے۔

دورِشباب:

جوانی کے زمانے میں آپ کو زور بازو اور قوت شجاعت دکھلانے کا موقع ملا ہے تو جمل و صفین کے معرکوں میں اس بے مثال شجاعت کا مظاہرہ کیا ہے جس کی نظیر تاریخِ اسلام میں نہیں ملتی ہے اور مولائے کائنات نے آپ کے وجودِ اقدس کی اس قدرتوقیر و تقدیر کی ہے کہ جب محمد بن الحنیفہ نے یہ کہہ دیا کہ آپ ہر مرتبہ مجھی کو بھیجتے ہیں اور حسنین ؑ کو میدان میں نہیں بھیجتے ہیں تو آپ نے ٹوک کر فرمایاکہ تم میرے فرزند ہو اور یہ دونوں رسول اللہ ؐ کے فرزند ہیں۔

دورِ امامت :

آپ کے دور قیادت کاآغاز ایسے سخت حالات سے ہواہے جس کی مثال اس سے پہلے کی تاریخ میں نہیں ملتی ہے۔

آپ نے پہلی نماز جماعت اس وقت پڑھائی ہے جب باپ سامنے محراب میں زخمی بیٹھا ہواتھا ۔ خون فرق اقدس سے جاری تھا۔ ریش مبارک خون سے رنگین ہو رہی تھی اور آپ نہایت درجہ خضو ع وخشوع سے عبادت الٰہی انجام دے رہے تھے ۔

دوسری مصیبت آپ کے سامنے یہ آئی کہ اس باپ کو بھی علی الاعلان دفن نہ کرسکے جو خلیفۃ المسلمین ہو کر اس دنیا سے رخصت ہواتھا اور جس کے غم میںسارا عالم اسلام سوگوار تھا۔ اس لیے کہ آپ کو شام کے مظالم اور امت اسلامیہ کی بے حیائی او ربے وفائی کا مکمل اندازہ تھا اور یہ خطرہ تھاکہ نشانِ قبر واضح ہوگیا تو کسی وقت بھی قبر اقدس کی بے حرمتی کی جاسکتی ہے جس طرح مسلمانوں نے مادرِ گرامی کی قبر کو کھولنے کا منصوبہ بنالیاتھا اور مولائے کائنات ؑ کے غیظ و غضب کو دیکھ کر اپنی رائے بدلنے پر مجبور ہوگئے تھے۔

تیسری عظیم ترین مصیبت یہ ہے کہ آپ کو مصلحت اسلام کی خاطر ایسے شخص سے صلح کرنا پڑی جس کے بارے میں آپ کو مکمل طور پر یقین تھا کہ میرے باباکا قاتل یہی ہے اور ابن ملجم کو تلوار ، زہر اور ساتھی اسی نے فراہم کیے ہیں اگرچہ مظالم پر پردہ ڈالنے کے لیے ایک ایسی سازش بھی کی گئی ہے جس سے قاتل کا صحیح سراغ نہ مل سکے اور مسئلہ مشتبہ اور مشکوک ہو کر رہ جائے۔ لیکن آپ نے صلح کی اور صلح کرکے واضح کردیا کہ ہم ذاتی مسائل کو اسلامی مسائل پر مقدم نہیں رکھتے ہیں اور نہ صورت حال اتنی سنگین تھی کہ بعض مخلصین نے بھی آپ کو ’’مذ ل المومنین‘‘ کے لقب سے یاد کرنا شروع کردیاتھا۔

حقیقت امر یہ ہے کہ باپ کے قاتل سے جنگ کرنا اور اسے قتل کردینا بہت آسان ہے لیکن اس سے صلح کرنا اور ظاہرہی حکومت کا اس کے حوالہ کردینا اس قدرسخت اور سنگین کام ہے کہ اسے امام حسن مجتبیٰ ؑ کے علاوہ کوئی انجام نہیں دے سکتا ہے۔

امام حسن ؑ کا ایک امتیاز یہ بھی ہے کہ آپ نے صلح کے پردہ میں شام کے حاکم ظالم معاویہ بن ابو سفیان سے اس کی بے دینی کابھی اقرار لے لیا اور اس کے مظالم کا بھی …چنانچہ آپ نے صلح نامہ کے سارے ورق پر یہ شرط بھی لکھ دی کہ تجھے کتاب و سنت پر عمل کرنا ہوگا اور یہ شرط بھی طے کردی کہ مولائے کائنات پر جاری سب و شتم کا سلسلہ بند کرناہوگا جس کا کھلا ہوا مطلب یہ تھاکہ شام میں کتاب و سنت پر عمل نہیں ہو رہاہے اور مولائے کائنات پر سب و شتم کا سلسلہ جاری ہے۔

سنتِ رسول ؐ کا ذکر کرکے آپ نے یہ بھی واضح کردیا کہ اسلام میں سنتِ رسول ؐ کے علاوہ کسی اور سیرت کی گنجائش نہیں ہے اور دوسری سیرت کاادعا اسلامی مزاج کے سراسر خلاف ہے ۔ اس بات کامولائے کائنات نے زبانی اعلان کیاتھا لیکن امام حسن ؑ نے حاکم شام سے تحریری اقرار لے لیا۔

آپ کا ایک امتیاز یہ بھی ہے کہ آپ نے صلح نامہ میں ایسے شرائط لکھ دیے جن کے بارے میں معلوم تھاکہ حاکم شام عمل نہیں کرے گااور اسے پارہ پارہ کردے گا اور اس طرح عالم اسلام کو اس کی نیت کا بھی اندازہ ہوجائے گا ۔ چنانچہ جب اس نے صلح نامہ کو پارہ پارہ کرکے پیروں تلے دبا دیا اور کسی نے ا مام حسن ؑ سے کہاکہ آپ دھوکہ کھاگئے تو آپ نے نہایت حسین انداز میں جواب دیا کہ خدا کا شکر ہے کہ میں نے دھوکہ دیا نہیں اور اس طرح حاکم شام کے دھوکہ باز ہونے کا اقرار قوم سے بھی لے لیا اور حاکم شام کوبھی متوجہ کردیا کہ نام خدا ورسول ؐ پر مشتمل صلح نامہ کا زیر قدم رکھنے والا مسلمان نہیں ہوسکتاہے۔

آپ کا ایک امتیاز یہ بھی ہے کہ حاکم شام کے اس برتائو کے بعد بھی آپ اپنے صلح نامہ کے شرائط پر قائم رہے اور کسی وقت بھی اس کی مخالفت نہیں کی بلکہ اپنے بعد ایسا نظام اور اس قسم کی وصیت کر کے گئے کہ بنی ہاشم بھی اس صلح نامہ کی مخالفت نہ کرنے پائیں اور آل محمد ؐ پر کسی آن بھی عہد شکنی کا الزام نہ آنے پائے۔

شہادت :

امام حسن ؑ کا ایک امتیاز یہ بھی ہے کہ آپ سب سے پہلے شہید ہیں جنہیں زہر دغا سے شہید کیا گیاہے۔ اس سے پہلے تاریخ حیات پیغمبر ؐ میں اس قسم کے مصائب کا اشارہ ضرور ملتاہے لیکن امام حسن ؑ کی شہادت ایک بالکل واضح اور مسلم واقعہ ہے جس کا مورخین اسلام نے بھی اقرار کیا ہے اگرچہ قاتل اور زہر دینے والے کو مشتبہ بنادینے کی بھی کوشش کی گئی ہے۔

امام حسن ؑ نے اپنی شہادت سے بھی واضح کردیا کہ رشتۂ زوجیت کردار کی ضمانت نہیں ہے اور بدنفس زوجہ شوہر کی قاتل بھی ہوسکتی ہے اور ہوسِ دنیا شامل ہوجائے تو انسان کوئی بھی اقدام کرسکتاہے۔

شہادت کے بعد جنازہ پر تیروں کی بارش بھی آپ کے امتیازات مصائب میں شامل ہے جس کی مثال اس سے پہلے کی تاریخ میں نہیں ملتی ہے۔

پہلوئے رسول ؐ میں دفن کی جگہ کا نہ ملنا بھی آپ کے امتیازاتِ مصائب میں شامل ہے جس سے امتِ اسلامیہ کی بے حیائی اور بے وفائی کا بخوبی اندازہ کیا جاسکتاہے کہ اصحاب ِ رسول ؐ کو پہلوئے رسول ؐ میں جگہ مل سکتی ہے لیکن فرزندِ رسول ؐ کو ناناکے پہلو میں جگہ نہیں مل سکتی ہے۔

الزامات :

امام حسن ؑ کی زندگی کا ایک رخ یہ بھی ہےکہ آپ کو امت اسلامیہ نے اس طرح خلیفۃ المسلمین تسلیم نہیں کیا جس طرح اس کے پہلے خلفا ء اسلام کی شخصیتیں تسلیم کی جاتی تھیں۔ نتیجہ یہ ہواکہ بنی امیہ نے آپ کے خلاف الزامات کا سلسلہ شروع کردیا۔

سب سے پہلا الزام آپ پر کثرتِ ازواج کا لگایا گیا اور اس کے بارے میں طرح طرح کی روایتیں وضع کی گئیں…اور اس کی پشت پر عیسائیت نے مکمل طور پر بنی امیہ کی حمایت کی کہ معاویہ کا دربار عیسائیوں کے نمائندوں سے بھرا ہواتھا …معاویہ کی زوجہ یزید کی ماں بھی عیسائی تھی …اور معاویہ کا طبیب خاص بھی عیسائی تھا…اور عیسائیت کی نگاہ میں کسی صاحبِ کردار کے کردار پر سب سے بڑا حملہ مسئلہ کثرت ازواج ہے جس طرح کہ اسلام کے خلاف سب سے بڑا حربہ مسئلہ جو ازتعدد ازواج ہے۔ …چنانچہ یہی حربہ روزِ اول رسول اسلام ؐ کے خلاف استعمال کیا گیا اور بعد میں امام حسن ؑ کے خلاف استعمال ہوا اور اس کا سب سے بڑا راز یہ ہے کہ عیسائیت میں شادی کا تصور ہی نہیں ہے اور وہ مذہبی طور پر ہر مثالی کردار سے خالی ہے۔

عیسائیت نے عورتوں میں مثالی کردار حضرت مریم ؑ کا قرار دیا ہے اور انہوںنے عقد نہیں کیاہے۔

اور مردوں میں مثالی کردار حضرت عیسیٰ ؑ کا ہے اور انہوںنے بھی کوئی عقد نہیں کیاہے۔

نتیجہ یہ ہواکہ عیسائی دنیا شادی کی اہمیت سے ناواقف رہ گئی اور اس کے ذہن میں یہ تصور قائم ہوگیاکہ شادی روحانیت اور عظمتِ کردار کے خلاف ہے اور اسے جہاں بھی دوچار شادیوں کا ذکر دکھائی دیا ، یا جہاں کسی شخصیت سے اختلاف پیدا ہوگیا اس کے خلاف سب سے پہلے کثرت ازواج کا پروپیگنڈہ کیا گیا …یا اس کے تعددازواج کو اس کے کردار کی کمزوری کی دلیل بنادیاگیا۔

امام حسن ؑ پر دوسرا الزام خوف اور بُزدلی کا تھا …اور یہ بات اس سے پہلے کسی نہ کسی شکل میں رسول اکرم ؐ اور مولائے کائنات ؑ کے بارے میں بھی کہی گئی ہے ۔ لیکن اس وقت صورت حال قدرے مختلف تھی لہٰذا ان حضرات کو اس مصیبت کا سامنا نہیں کرنا پڑا جس کا سامنا امام حسن ؑ کو کرنا پڑا اور آپ نے اس مصیبت کے باوجود اپنی مہم کو جاری رکھا اور کوئی اقدام ایسا نہیںکیا جسے ظالم بہانہ قرار دے کر بنی ہاشم ، یا محبان آل محمد ؐ کا خاتمہ کردے ۔

امام حسن ؑ کا یہ بھی ایک امتیازی کمال ہے کہ آپ نے قوم کے تحفظ کے لیے ایسا طریقہ کار اختیار کیا جو اس سے پہلے رائج نہ تھا۔ آپ نے ایک طرف طاقت کا استعمال کیے بغیر قوم کاتحفظ کرلیا اور دوسری طرف سخت ترین دشمنِ اسلام کو حکومت کے نام پر محافظ اسلام بنادیا …اور وہ بنی امیہ جو روز اول سے اسلام کے مٹا دینے کے درپے تھے ان کا چشم وچراغ معاویہ بظاہر اسلامی سرحدوں کا محافظ بن گیا اور یہ بھی امام حسن ؑ کی حکمت عملی کا ایک عظیم کارنامہ ہے جس کی مثال دنیا کی تاریخ میں نہیں ملتی ہے۔

٭…٭…٭


نقشِ حیاتِ امام حسین 


ولادت ۳شعبان   ۴ھ

شہادت ۱۰محرم  ۶۱ ھ

نقشِ زندگانی امام حسین


ماہِ شعبان  ۴ھ؁ کی تیسری تاریخ کی صبح تھی جب پرور دگار عالم نے صدیقہ طاہرہ جناب فاطمہ زہرا سلام اللہ علیہا کو دوسرافرزند عطاکیا۔ جس کا سب سے پہلا امتیاز یہ تھاکہ اس کے شکم اطہر میں رہنے کی کل مدت چھ ماہ تھی جس کی نظیر تاریخ انبیاء میں جناب عیسیٰ اور جناب یحییٰ کے علاوہ کسی اور مقام پر نہیں ملتی ہے اور قرآن حکیم نے بھی انسان کے حمل اور رضاعت کے ۳۰ مہینہ سے اسی نکتہ کی طرف اشارہ کیاہے۔ فرق صرف یہ ہے کہ جناب عیسیٰ اور جناب یحییٰ پرآیت کے دوسرے اجزاء کا انطباق نہیں ہوتاہے اور اس کا حقیقی مصداق امام حسین ؑ کے علاوہ کوئی نہیں رہ جاتاہے ۔ آیت میں ۴۰سال کی زندگی کا ذکر ہے اور جناب یحییٰ اس عمر سے پہلے شہید کردیے گئے اور اسی طرح آیت کریمہ میں ماں باپ کے ساتھ نیک برتائو کا ذکر ہے اور جناب عیسیٰ بغیر باپ کے اس دنیامیں بھیجے گئے تھے لہٰذا آیت کا انطباق ان کی ذات پر بھی نہیں ہوسکتاہے۔

آپ کی ولادت کے موقع پر بھی جناب ام الفضل کے خواب کا تذکرہ پایا جاتاہے اور آپ کی ابتدائی زندگی کا آغاز بھی ام الفضل کے خدمات سے ہوتاہے۔ فرق صرف یہ ہے کہ اس موقع پر ام الفضل نے یہ بیان بھی دیاہے کہ رسول اکرم ؐ نے بچوں کی ولادت کی مسرت کے ساتھ گریہ بھی فرمایا اور ام الفضل اور ام سلمہ کے سوال پر اس انجام کی نشان دہی کی جو اس فرزند کی زندگی کے خاتمہ پر مصائب اور شہادت کی شکل میں پیش آنے والا ہے۔

ولادت کے بعد رسول اکرم ؐ ہی نے کانوں میں اذان اور اقامت کہی اور آپ ؐ ہی نے حکم پروردگار کے مطابق حسین ؑ نام رکھا جو اس سے پہلے کسی بچہ کا نام نہیں تھا اور قدرت نے اسے اپنے خزانۂ خاص میں محفوظ کررکھاتھا اوراس کا منشا یہ تھاکہ جس طرح شخصیت لا ثانی ہے اسی طرح نام بھی بے مثال اور لا جواب رہے۔

رسول اکرم ؐہی نے اپنے زیر اہتمام عقیقہ کا انتظام کیا اور آپ نے غذا کا یہ انوکھا انتظام کیا کہ بچہ کو اپنی زبان مبارک یا انگشت مبارک کے ذریعہ سیر وسیراب کردیا کرتے تھے اور کسی دوسری غذا کی طرف متوجہ نہ فرماتے تھے حتیٰ کہ بروایت کافی شیر مادر سے بھی بے نیاز رکھاتھا:

بظاہر تو زباں چوسی بباطن ابن حیدرؑ نے 

زباں دے دی پیمبرؑکو زباں لے لی پیمبرؑسے

امام حسین ؑ کی زیارت میں بھی اس نکتہ کی طرف اشارہ موجود ہے کہ آپ کی تربیت اسلام کی آغوش میں ہوئی ہے اور آپ کو دودھ ایمان کے مرکز سے ملاہے۔

آپ کے القاب میں سید، سبط اصغر ، شہید اکبر اور سیدالشہداء مشہور القاب ہیں، اور کنیت ابو عبداللہ ہے جس سے عام طور پر یاد کیا جاتاہے۔

آپ کی شخصیت کا دوسرا امتیاز یہ تھاکہ آپ کی ولادت پر جبریل امین ملائکہ کی فوج لے کر رسول اکرم ؐ کی خدمت میں مبارک باد پیش کرنے کے لیے آئے اور اس سلسلہ میں بعض معتوب ملائکہ کی بخشش کا بھی انتظام ہوگیا جنہوں نے کوئی گناہ نہیں کیاتھا لیکن ترک اولیٰ کی بنا پر ان پر عتاب نازل ہوگیاتھا اور عظمتِ حسین ؑ کے اظہار کے لیے رب العالمین نے ان کے عتاب کو برطرف فرمادیا۔ (روایت میں ان کے نام فطرس اور دردائیل بیان کیے گئے ہیں ۔)

آپ کی ولادت کا سال اسلامی تاریخ میں کسی بڑے حادثہ کاسال نہیں ہے لیکن اس کے بعد اسلام چاروں طرف سے نرغۂ اعدا میں گھر گیا اور سب سے پہلے اسے کفر و شرک کے تمام احزاب سے بیک وقت مقابلہ کرنا پڑا ، جو امام حسین ؑ کی زندگی کا پہلا تاثر تھا کہ کفر و شرک اور یہودیت نے چاروں طرف سے گھیر کر اسلام کو فنا کردینے کا منصوبہ بنالیا ہے اور جد بزرگوار ایک میرے پدر بزرگوار کی طاقت کے اعتماد پر سب سے مقابلہ کے لیے تیار ہیں او رآخرمیں پھر کل کفر کا خاتمہ بھی ہوجاتاہے ۔ جس نے امام حسین ؑ کی اس ذمہ داری کا بھی اعلان کردیا کہ جب اسلام چاروں طرف سے نرغۂ اعدا میں گھر جائے تو اس کے تحفظ کی ذمہ داری اپنے ہی گھرانے پر عائد ہوتی ہے اور کل کفر کے خاتمہ کا عمل اپنے ہی گھرانے کو انجام دیناہوتاہے۔جس کا دوسرا منظر اسلام کی تاریخ میں کربلا کے میدان میں پیش آیا اور امام حسین ؑ کی زندگی کی ابتدا اور انتہا یکساں حالات کا نمونہ بن گئی۔

  ۶ھ ؁میں حدیبیہ کی صلح کا واقعہ پیش آیاجو امام حسین ؑ کی زندگی کا دوسرا موقع تھا اور جس پر آپ نے اسی طرح امام حسن ؑ کی صلح کے موقع پر عمل درآمد کیا جس طرح رسول اکرم ؐ کے ساتھ مولائے کائنات نے صلح میں حصہ لیاتھا ورنہ علی ؑ کے ہاتھ میں بھی زور خیبر شکنی تھا اور حسین ؑ بھی جہاد کربلا کا حوصلہ رکھتے تھے ۔

۷ھ میں اسلام کو بدترین دشمن یہودیوں سے سابقہ پڑا جہاں جملہ مسلمانوں کے فرارکرجانے کے بعد مولائے کائنات نے خیبر کو فتح کرلیا جو امام حسین ؑ کی زندگی کا تیسرا موقع تھا۔ جس کانمونہ اس دن پیش آیا جب تمام بڑی شخصیتوں نے یزیدیت سے خوف زدہ ہو کر خانہ نشینی یا راہِ فرار اختیار کرلی اور امام حسین ؑ اپنے اہل حرم کے ساتھ قصر یزیدیت کی چولیں ہلا دینے کے لیے کھڑے ہوگئے اور اپنے منصوبہ کو مکمل کرکے دکھلادیا ۔

  ۸ھ ؁میں فتح مکہ ہوا جہاں امام حسین ؑ نے اپنے ناناکے عفو و کرم کامشاہدہ کیا اوریہ دیکھ لیا کہ منافقین کس طرح کلمہ پڑھ کر اسلام میں داخل ہو رہے ہیں اور رسول اکرم ؐ کس طرح شریف افراد کو طلیق افراد سے الگ رکھنا چاہتے ہیں تاکہ طلقاء کے خطرہ سے محفوظ رہا جائے اور اسلام کو ہر طرح کا تحفظ فراہم کردیا جائے۔

  ۹ھ؁میں عیسائیوں کے مقابلہ میں مباہلہ ہوا تو اس میں امام حسین ؑ نے بنفس نفیس شرکت کی اور سب سے کمسن بلکہ بالکل کمسن ہونے کی بنا پر اپنے ناناکی آغوش میں میدان میں آئے اور یہ واضح کردیا کہ حق و صداقت کا معرکہ سن و سال کا محتاج نہیں ہوتا ہے اور جس شخص کو اپنی صداقت پر اعتماد ہوتاہے اسے ایسے معرکہ میں حصہ لیناہوتاہے۔

امام حسین ؑ نے ناناکے اس طرزِ عمل کی بھی تجدید کربلا کے میدان میں کی جب عیسائی عورت میسونہ کی گود کے پالے یزید کے لشکر کے مقابلہ میں حق و صداقت کا سب سے کمسن مرقع علی اصغر ؑ کی شکل میں پیش کردیا اور فوجِ دشمن کو اس طرح منہ پھیر پھیر کر رونے پر مجبور کردیا جس طرح عیسائی اپنی شکست مان کر جزیہ دینے پر تیار ہوگئے تھے۔

 ۱۰ھ ؁میں حجۃ الوداع کاواقعہ پیش آیا جہاں حج سے واپسی پر رسول اکرم ؐ نے مقام غدیر خم پر حضرت علی ؑ کی مولائیت کااعلان کیا اور تمام بڑے بڑے اصحاب نے مع حضرت عمر ؓ کے اس مولائیت کی مبارک باد پیش کی اور حضرت علی ؑ کے دست مبارک پر بیعت کی جس کے بغیر تین دن تک قافلہ آگے نہ بڑھ سکا اور رسول اکرم ؐ اسی بیابان میں ٹھہرے رہے۔

  ۱۱ھ؁میں ۲۸صفر کو رسول اکرم ؐ نے انتقال فرمایا اور اہلبیتؑ کے گھر میں مصائب کا سلسلہ شروع ہوگیا۔ پہلی مصیبت یہ سامنے آئی کہ زندگی بھر جاں نثاری کا دعویٰ کرنے والے افراد نے جنازہ میں بھی شرکت نہ کی اور سقیفہ میں خلیفہ سازی کا عمل انجام دیتے رہے اگرچہ خود رسول اکرم ؐ غدیر خم کے میدان میں خلافت کا فیصلہ کرچکے تھے اور تمام سقیفہ ساز افراد کو اس حقیقت کا علم تھا اور خود اس تقریب میں بھی شرکت کرچکے تھے۔

اس کے بعد دوسری مصیبت یہ آئی کہ مولائے کائنات سے حاکم وقت کی بیعت کا مطالبہ کیا گیا اور اس سلسلہ میں گلے میں رسی ڈال کر کھینچا گیا ، دروازہ پر آگ لگائی گئی اور دخترِ رسول ؐ کے پہلو کوشکستہ کرکے ان کے فرزندمحسن کی زندگی کا خاتمہ کردیا گیا۔

تیسری مصیبت صدیقہ طاہرہ ؑ کی جائیداد فدک پر سرکاری قبضہ کا ہوناتھا جس کے خلاف آپ نے دربار میں احتجاج بھی کیا اور آیات قرآنی سے میراث کا اثبات بھی کیا اور ہبہ کے گواہ بھی پیش کیے۔ لیکن آپ کی ایک نہ سنی گئی اور آپ کی جاگیر کو اُمت کا صدقہ بنادیا گیا اور اہلبیت ؑ کے گھر میں فاقوں کادوسرا دور شروع ہوگیا۔

امام حسین ؑان تمام مصائب کابغور مطالعہ کررہے تھے اور اسلام کی راہ میں ایسی ہی قربانیاں پیش کرنے پر آمادہ تھے تاکہ دینِ خدا کسی دور میں لاوارث نہ رہنے پائے اور اسے ہر دور میں قربانی دینے والے فراہم ہوتے رہیں۔

رسول اکرم ؐ کی وفات کے ۷۵یا ۹۵ دن کے بعد خود صدیقہ طاہرہ ؑ بھی انہیں مصائب اور مظالم کے زیراثر دنیا سے رخصت ہوگئیں اور امام حسین ؑ کی زندگی میں مصائب کا ایک نیا دور شروع ہوگیا جس کا سب سے بڑا مظہر امیرالمومنین ؑ کا سکوت اور آپ کی مسلسل ۲۵سالہ خانہ نشینی تھی جس میں اہلبیت ؑ کے خدمات کا سلسلہ تو جاری رہا لیکن اقتدار پرست تاریخ نے ان خدمات کو قابل توجہ نہیں سمجھا اور ان مخلصین کے بیانات اور تحریروں کو محفوظ نہیں رہنے دیا گیا۔

رسول اکرم ؐ کی زندگی کے اس ۶ سال میں امام حسین ؑ نے جس طرح کی زندگی گزاری ہے اس کا قیاس بعد کی زندگی پر کسی انداز سے بھی نہیں کیا جاسکتاہے۔

رسول اکرم ؐکے دورمیں اگر کبھی آنکھوں سے آنسو نکل آئے تو آپ نے فوراً گودی میں اٹھالیا کہ مجھے حسین ؑ کے گریہ سے تکلیف ہوتی ہے۔

اگر مسجد میں آکر گر پڑے تو آپ نے خطبہ قطع کرکے منبر سے اُتر کر اٹھالیا اور فرمایاکہ ایہاالناس اسے پہچانو !اس کا احترام کرو اور وقت پڑنے پر اس کی مدد کرنا۔

اگر کبھی پشت مبارک پر بیٹھ گئے تو آپ نے سجدہ کو طول دے دیا۔

اگر کبھی عید کے دن مچل گئے تو آپ نے پشت پر بٹھاکر ناقہ کا انداز اختیار کرلیا۔

اگر کبھی بچہ آہو کا تقاضا کردیا تو حضور اکرم ؐ اس وقت تک مطمئن نہیں ہوئے جب تک بچۂ آہو حسین ؑ کے حوالے نہ کردیا ۔

اگر مباہلہ کے میدان میں لے گئے تو اپنی گودی میں اٹھایا تاکہ حسین ؑ کو راستہ چلنے کی زحمت بھی نہ ہو۔

اگر آغوش میں ابراہیم جیسا فرزند رہا اور قدرت نے کہہ دیا کہ ایک کو اختیار کرو…تو ابراہیم کو قربان کرکے حسین ؑ کو بچالیا۔ (واضح رہے کہ ابراہیم بن ماریہ قبطیہ کی ولادت   ۸ھ ؁میں ہے او روفات  ۱۰ھ ؁میں ۔)

اگر کبھی حبیب بن مظاہر کو خاک قدم حسین ؑ کو آنکھوں سے لگاتے دیکھ لیا تو حبیب کو گودی میں اٹھالیا کہ یہ میرے فرزندحسین ؑ کا قدردان ہے۔ (روضۃ الشہداء )

رسول اکرم ؐکے بعد حالات بالکل تبدیل ہوگئے لیکن وقتاً فوقتاً حکام وقت اور دیگر مسلمانوں نے امام حسین کی عظمت کا اعلان و اظہار اس لیے کیا کہ ابھی امت کے جذبات بالکل مردہ نہیں ہوئے تھے اور اہلبیت ؑ پر واضح طور پر ظلم کرنے سے جذبات بھڑک سکتے تھے لہٰذا ایک طرف دروازہ میں آگ لگائی گئی ، فدک کو غصب کیاگیا، خلافت پر قبضہ کیا گیا اور دوسری طرف امام حسین ؈مسجد میں حاکم کو برسرمنبر دیکھ کر ٹوک دیتے ہیں کہ میرے باپ کے منبر سے اتر آ اور اپنے باپ کے منبر کو تلاش کر …اور قوم میں غیظ و غضب کے آثار پیدا ہوجاتے ہیں تو حاکم وقت خود نہایت صفائی کے ساتھ اعلان کردیتاہے کہ حسین ؑ کا دعویٰ بالکل صحیح ہے ۔ یہ ان کے باپ کا منبر ہے اورمیرے باپ کاکوئی منبر نہیں ہے بلکہ اگر کبھی عبداللہ بن عمر کو امام حسین ؑ نے غلام زادہ کہہ دیا تو خلیفۂ وقت نے فوراً فرمایاکہ اسے حسین ؑ سے لکھوالیناچاہیے تھایہ تو ایک نوشتۂ نجات ہے۔ حسین ؑ کی غلامی سے بہتر اور وسیلہ نجات کیاہوسکتاہے؟ جب کہ کل رسول اکرم ؐ نوشتۂ نجات لکھنا چاہتے تھے تو انہیں ہذیان گو قرار دے دیا گیاتھا۔

روایات میںتو ظاہر داری کا یہ منظر بھی وارد ہواہے کہ حضرت عمر معاویہ کے ساتھ راز و نیاز میں مصروف تھے اور امام حسین ؑ ملنے کے لیے آئے تو ابن عمر نے یہ کہہ کر واپس کردیا کہ جب مجھے باریابی کی اجازت نہیں ہے تو آپ کس طرح اندر آسکتے ہیں ؟…اور بعد میں حضرت عمر سے ملاقات ہوئی تو انہوںنے دریافت حال کے بعد کہا کہ آپ کا حساب ابن عمر سے بالکل مختلف ہے۔ خدا کی قسم یہ میرے سر کے بال پہلے خدا کے کرم سے اُگے ہیں اور اس کے بعد آپ حضرات کی مہربانیوں سے۔

ابوہریرہ جو اسلامی روایات کے سب سے بڑے ہیرو سمجھے جاتے ہیں ۔ ان کا بھی یہ عالم تھاکہ اپنے کپڑوں سے امام حسین ؑ کی جوتیاں صاف کرتے تھے اور جب آپ نے منع کیا کہ ایسا مت کرو تو جواب دیا کہ آپ کچھ نہ کہیے۔ اگر لوگوں کو ان فضائل کا علم ہوتاجو مجھے ہے تو تمام لوگ آپ کو اپنے کاندھوں پر اٹھا کر چلتے ۔

امیرالمومنین کے ۲۵سالہ سکوت کے بعد جب قتل عثمان کے نتیجہ میں لوگوں نے آپ کی بیعت کی تو امام حسین ؑ کی زندگی کا ایک اور دور شروع ہوا، جہاں بظاہر توخلافت اور حکومت گھر میں آرہی تھی لیکن واقعاًفتنوں کا ایک نیا طوفان اٹھنے والاتھا اور آل محمد ؐ کو اس کا بھی مقابلہ کرناتھا ۔ چنانچہ  ۳۵ ھ؁میں جمل کامعرکہ پیش آیا ، جہاں قتل عثمان کا حکم دینے والی جناب عائشہ نے ان کی مظلومیت کا پرچم بلند کردیا اور حضرت علی ؑ کو قاتل قرار دے کر ان سے بدلہ لینے پر آمادہ ہوگئیں ۔ اس میدان میں امام حسین ؑ کی عمر تیس سال سے زیادہ تھی ، اور آپ نے جہاد میں باقاعدہ حصہ لیاتھا اور بات ہے کہ امانت پیغمبر ؐ ہونے کے اعتبار سے امیرالمومنین ؑ عام طور سے ان فرزندوں کو میدان میں نہیں بھیجتے تھے ۔

جمل کی فتح کے بعد۳۶ھ؁ میںصفین کامعرکہ پیش آیااوراس کاانجام بھی تحکیم اوربالآخر معاویہ کی حکومت کی شکل میںبرآمدہواجس کابے حداثرامیرالمومنینؑ کی طرح امام حسینؑ پربھی ہوا لیکن آپ نے اسلام کی خاطراس مکاری کوبھی برداشت کرلیا۔

اس کے بعدنہروان کامعرکہ پیش آیااوراس میںبھی رب العالمینؑ نے مولائے کائنات کو فتح مبین عنایت فرمائی لیکن اس کے بعدحاکم شام کی ریشہ دوانیاںتیزترہوگئیںاوربالآخرماہ رمضان کی ۱۹ویںتاریخ کوامیرالمومنینؑ کومسجدکوفہ میںابن ملحم کے ذریعہ زخمی کرادیاگیا اور ۲۱ رمضان کوآپ کی شہادت واقع ہوگئی۔آپ کے کفن ودفن کے بعدامت نے امام حسنؑ کی بیعت کرلی اورشامی حکومت کی فتنہ پردازیوںکانیادورشروع ہوگیا۔

جمادی الاولیٰ  ۴۱ھ ؁میںحاکم شام نے اپنے مخصوص مصالح کے تحت امام حسنؑ کوصلح کا پیغام دے دیااورامام حسنؑ نے اپنی مخصوص حکمت کے تحت بقاء اسلام ومسلمین کے لیے اس پیش کش کو منظورفرمالیااورصلح مکمل ہوگئی جس کے بعدحکومت معاویہ کے ہاتھ میںچلی گئی اوراس نے عہدشکنی کر کے اہلبیتؑ کواذیت دینے کاایک نیاسلسلہ شروع کردیا۔امیرالمومنینؑ پرباقاعدہ سب وشتم ہونے لگا۔دوستان علی ؑکاقتل عام جائزہوگیااورہرطرح کی اذیت ومصیبت کاجوازسہل ہوگیا۔

امام حسنؑ نے بھائی کی صلح کے احترام میںان تمام مصائب کوبرداشت کیایہاںتک کہ صفر۵۰ھ؁ میںامام حسنؑ کوزہردے کرشہیدکرادیاگیااوراسلام کی ذمہ داری امام حسنؑ کی طرف منتقل ہوگئی۔آپ نے انتہائی شدیدمظالم اوربدترین عہدشکنی کے باوجودبھائی کی صلح کااحترام باقی رکھااورجنازہ پرتیروںکی بارش بھی ہوئی توبنی ہاشم کے بہادروںکوتلواراٹھانے کی اجازت نہیںدی اورروضۂ رسولؐ میںتجدیدعہدکے بعدبھائی کی لاش کوجنۃ البقیع میںدفن کردیا‘اورمعاویہ اپنے کاروبارظلم وستم میںمصروف رہا،یہاںتک کہ رجب  ۶۰ھ؁ میںمعاویہ بھی دنیاسے رخصت ہوگیا اوراس کی جگہ اس کے فرزندیزیدنے لے لی۔جس کاانتظام اس نے اپنی زندگی میںکردیاتھا اورچلتے چلتے وصیت نامہ کے ذریعہ متوجہ بھی کردیاتھاکہ امت کے چندافرادبہرحال خطرناک ہیں۔جن میںسے عبداللہ بن عمرنے وقت آنے پراطاعت کااعلان کردیااورعبداللہ بن زبیرنے راہ فراراختیار کرلی اوراسلامی محاذپرامام حسینؑ کے علاوہ کوئی نہ رہ گیاجنہوںنے یزیدکے مطالبۂ بیعت کاجواب دیااورولیدجیسے گورنرکے دربارمیںاعلان کردیاکہ میںفرزندرسولؐ ہوںاوریزیدشارب الخمر،جواری اورزناکارہے اورمجھ جیساانسان اس جیسے خبیث انسان کی بیعت نہیںکرسکتاہے۔جس کے بعدمصائب کاایک اوردورشروع ہوگیااور۲۸رجب۶۰ھ؁ کوامام حسینؑ نے مدینہ چھوڑدیا۔تیسری شعبان کومکہ مکرمہ پہنچے اورحرم خداکومامن قراردیا۔لیکن حج بیت اللہ کے موقع پریزیدی سپاہیوںنے لباس اوراحرام میںخنجرچھپاکرامام حسینؑ کے قتل کامنصوبہ بنالیاتوآپ نے مکہ مکرمہ کوبھی چھوڑ دیا اور بظاہرعراق کارخ کرلیا۔مخلصین نے مشورے دیے،ناصحین نے نصیحت کی،ناقدین نے تنقیدکی لیکن آپ خواب رسولؐ اورحکم خداکاحوالہ دے کراپنے سفرکوجاری رکھے رہے یہاںتک کہ ۲محرم کو وار دسرزمین کربلاہوگئے ۔تیسری محرم سے یزیدی فوجوںکی آمدشروع ہوگئی۔پانچ محرم سے فرات پر ظالموںکاقبضہ ہوگیا۔۷محرم کوخیام حسینؑ میںقحط آب ہوگیا۔۹محرم کوامام حسینؑ نرغہ اعدامیں گھر گئے۔روزعاشوریزیدکے کم سے کم ۳۰ ہزارسپاہیوںاورامام حسینؑ کے ۷۲ مخلصین کے درمیان قیامت خیزمقابلہ ہوااورعصرکاہنگام آتے آتے امام حسینؑ مع اپنے جملہ اصحاب اورافرادخاندان کے تین دن کے بھوکے پیاسے راہ خدامیںقربان ہوگئے اوران کے خیمے جلادیے گئے۔شام غریباں بے کسی اوربے بسی کے ماحول میںگذرگئی اورااء محرم کواہل حرم کوقیدی بناکرکوفہ کی طرف لے جایاگیا جس قافلہ کی قافلہ سالاری کاکام امام زین العابدین ؑ کے حوالے کیاگیااورامام محمدباقرؑاانتہائی کمسنی کے باوجوداس قیامت خیزمصیبت میںبرابرکے شریک رہے۔شہادت امام حسینؑ پرزمین وآسمان سب نے گریہ کیااورآثارقیامت نمودار ہوگئے۔لیکن ظالموںکے دل ودماغ پرکوئی اثرنہیں ہوا، اور ان کے مظالم کاسلسلہ اہل حرم پربرابر جاری رہا۔یہاںتک کہ کوفہ وشام کے بازاروں، درباروں اورقیدخانوںسے گذرنے کے بعدایک سال کی مدت قیدگذارکربروایتے۸ربیع الاول  ۶۲ھ ؁ کو لٹاہواقافلہ اپنے وطن مدینہ واپس آیا،اورجناب ام کلثومؑ نے رجعنالارجال ولابنیناکامرثیہ پڑھا۔

ازواج:

مورخین اورسیرت نگاروںنے امام حسینؑ کی پانچ ازواج کی نشان دہی کی ہے۔ 

۱۔جناب شہربانوجنہیںشاہ زناںبھی کہاجاتاہے۔آپ کے فرزندامام زین العابدینؑ تھے اورآپ کاانتقال امامؑ کی ولادت کے دس دن کے اندرہی ہوگیاتھا۔واقعہ کربلاکے ذیل میںبعض مرثیوںمیںآپ کاتذکرہ بے بنیادہے۔ہوسکتاہے کوئی اورخاتون رہی ہوںجنہیںامامؑ کی ماں ہونے کاشرف حاصل نہ رہاہومگرشہربانورہی ہوں،اس لیے کہ شہربانوایک قسم کالقب ہے جوکسی بھی معززخاتون کودیاجاسکتاہے۔(بعض محققین نے تاریخ میںشہربانوکے وجو دہی کاانکارہے)۔

۲۔لیلیٰ بنت ابومرہ بن عروہ بن مسعود۔یہ جناب علی اکبرؑکی والدہ تھیںاوران کے بارے میںبھی اکثرمحققین کی رائے ہے کہ یہ واقعہ کربلامیںموجودنہ تھیںاورمعتبرکتب سے ان کاوجود ثابت نہیںہوتاہے،اگرچہ بہت سے اہل قلم نے آپ کے واقعات بھی درج کیے ہیںاورکربلاکے واقعات میںآپ کاتذکرباربارکیاجاتاہے۔

۳۔رباب بنت امرء القیس۔یہ جناب علی اصغرؑاورجناب سکینہ کی والدہ گرامی تھیں۔ جو واقعہ کربلامیںموجودتھیںاورکربلاکے بعدتقریباًایک سال زندہ رہیںلیکن کبھی سایہ میںنہیںبیٹھیں کہ دھوپ میںلاش امام حسینؑ دیکھ کریہ عہدکرلیاتھاکہ تاحیات سایہ میںنہ بیٹھیںگی۔

۴۔قضاعیہ۔ان کے فرزندکانام جعفربتایاجاتاہے جن کاتذکرہ بعض مورخین نے کیاہے۔

۵۔ام اسحاق بنت طلحہ۔ان کی دخترکانام فاطمہ ہے جن کاعقدحسن مثنیٰ فرزندامام حسنؑ کے ساتھ ہواتھا۔

اولاد:

مذکورہ بالابیانات سے یہ بات واضح ہوجاتی ہے کہ امام کی کل اولادچھ۶تھی۔ چار فرزند اور دودختر۔اگرچہ ابن شہرآشوب نے چھ فرزندوںکاذکرکیاہے اوردونام محمداورعبداللہ بتائے ہیں اور بعض حضرات نے تین دختران کاذکرکیاہے اورایک کانام زینب بتایاہے۔

اس کے علاوہ اوربھی اختلافات پائے جاتے ہیںجن کی تحقیق کایہ موقع نہیںہے۔البتہ یہ بات بہرحال واضح ہے کہ اگرجناب فاطمہ کاعقدحسن مثنیٰ سے ہوچکاتھاتوپھرعقدقاسم کی داستان بالکل بے بنیادہے۔پھریہ بھی بات قابل تحقیق رہ جاتی ہے کہ اگرجناب فاطمہ اورجناب سکینہ دوہی دختران تھیںتورقیہ بنت الحسینؑ سے مرادکون سی خاتون ہیںجن کاروضہ شام میںنمایاں حیثیت رکھتا ہے اورآج بھی مرجع خلائق بناہواہے۔

جناب سکینہ کے بارے میں بھی دورقدیم سے یہ بحث چلی آرہی ہے کہ آپ کاانتقال زندان شام میں ہواہے یانہیں۔ اس لیے کہ اکثرکتب میں آپ کانام نہیں ذکرکیاگیا ، صرف ایک ’’بیت صغیرہ‘‘ کی نشاندہی کی گئی ہے اورہوسکتا ہے کہ وہ رقیہ بنت الحسین ؑ ہوں جنہیں اس مقام پر دفن کردیاگیاجہاں ان کاانتقال ہواتھا۔ ورنہ جناب سکینہ کے نام کی قبردمشق کے قبرستان میں بتائی جاتی ہےاوروہ اس لئے محل بحث ہے کہ وہیں جناب ام کلثوم کی قبر بھی ہے اوران کاشام سے مدینہ جاناتقریباً مسلمات میں ہے اورپھردوبارہ جناب زینب کے ہمراہ شام میں آکر انتقال فرمانے کاکوئی ذکراہم کاب میں نہیں ملتاہے۔

بہرحال امام حسینؑ کی مظلومیت کاایک نمونہ یہ بھی ہے کہ ظالموںنے واقعات کربلاکے بعد بھی اس قدرمظالم کاسلسلہ جاری رکھاکہ صحیح تاریخ بھی مرتب نہ ہوسکی اورآل رسولؐ کی قبروںکاصحیح تعین بھی نہ ہوسکااوراس مصیبت کاسلسلہ مدینہ میںصدیقہ طاہرہؑ کی قبرسے شروع ہواتھاجونسلوں میںباقی رہااورآلٖ رسولؐ کی اکثرقبریںبھی بے نشان رہ گئیں۔یہ اوربات ہے کہ جس قدرقبروں کی نشان دہی ہوگئی اورجن قبروںپرروضوںکی تعمیرہوگئی اورجہاںآج تک زیارات کاسلسلہ جاری ہے۔اتنی قبریںاوراتنے روضے بھی حقانیت کے اثبات کے لیے کافی ہیںورنہ متوکل ملعون نے تو نشان قبرحسینؑ بھی مٹادینے کامنصوبہ بنالیاتھااورکبھی ہل چلواناچاہاتوجانورآگے نہ بڑھے اورکبھی دریا کاپانی لے جاناچاہاتوپانی حیرت زدہ ہوکرٹھہرگیاکہ اب اس مظلوم کی قبرکی طرف کس طرح جائے جس کاکل زیرخنجرایک قطرۂ آب نہ مل سکاتھااورجس نے چاہنے والوںکووصیّت کی تھی کہ ٹھنڈاپانی پیناتومیری پیاس کویادکرلینااورکسی غریب وبیکس کاذکرآجائے تومجھ مظلوم پرآنسوبہاناجسے بے جرم و خطاقتل کیاگیاہے اورشہادت کے بعداس کی لاش کوپامال کردیاگیاہے۔

بیابیا متوکل ببیں مزارحسینؑ

زمیں بلندشد وآب نہرشدحائر

کربلائے امام حسینؑ

فرزندزہراؑ

وہ ہادیٔ برحق…جس نے آخری سانس تک دین کاپیغام سنایا!

وہ قاریٔ قرآن …جس نے نوک نیزہ پربھی تلاوت کی!

وہ محافظ حرم …جس نے حرمت کعبہ کے لیے حج کوعمرہ سے تبدیل کردیا!

وہ پاسبان شریعت …جس نے امربالمعروف اورنہی عن المنکرکے لیے وطن عزیزکوترک کردیا!

وہ مجاہدفی سبیل اللہ …جس نے تین دن کی بھوک اورپیاس میںجہادکیا!

وہ ذمہ داراسلام …جس نے بقائے دین کے لیے بھراگھرلٹادیا!

وہ عبادت شعار …جس نے برستے تیروںمیںنمازاداکی!

وہ سجدہ گزار …جس نے زیرخنجرستم سجدہ کیا!

وہ مساوات کاعلمبردار …جس نے جون کاسراپنے زانوپررکھا!

وہ صاحب ایثار…جس نے راہ حق میںطفلِ شیرخوارکوبھی قربان کردیا!

وہ راکب دوش رسولؐ …جس کی خاطرمرسل اعظمؐ ناقہ بنے!

وہ حافظ فروع واصول…جس نے پشت پیغمبرؐپرآکرسجدہ کوطولانی بنادیا!

وہ وارث خلق عظیم…جس نے بیگانوںکوبھی سیروسیراب کیا!

وہ مولائے رحیم وکریم…جس نے حرکی خطاکومعاف کرکے اسے حقیقی حرؑ بنادیا!

٭…٭…٭

مقدمۂ کتاب کربلا


کسی کتاب کے حقائق ومعارف اورمطالب ومفاہیم کوسمجھنے کے لیے یہ ضروری ہوتاہے کہ اس سے پہلے ان کے مطالب کاایک خاکہ ذہن نشین کرلیاجائے اوراس سے متعلق اقرارکردار اور مقامات کاایک نقشہ مرتب کرلیاجائے تاکہ اسی کی روشنی میںاصل حقائق کاصحیح اندازہ کیاجائے۔ 

کتاب کربلا۔ایک کتاب ہدایت ہے جس کے ہرگوشہ میںاسلامی تعلیمات اورقرآنی احکام کی تابانی نظرآتی ہے۔

کتاب کربلا۔ایک کتاب عبادت ہے جس کے ہرصفحہ پرعبادت گذاروںکی صفیںنظرآتی ہیں۔

کتاب کربلا۔ایک کتاب انقلاب ہے جس کاہرلفظ خون کی روشنائی سے لکھاگیاہے۔

کتاب کربلا۔ایک کتاب شہادت ہے جس کے ہرنقطہ میںحیات جاودانی کی مرکزیت پائی جاتی ہے۔

کتاب کربلا۔ایک کتاب سیاست ہے جس میںتدبیرحیات کی ساری تعلیمات اورظلم سے مقابلہ کی ساری تدبیریںبیان کی گئی ہیں۔

کتاب کربلا۔درحقیقت کتاب کربلاہے جس کے مقابلہ میںکوئی کتاب نہ اس سے پہلے مرتب ہوئی ہے اورنہ اس کے بعدمرتب ہونے والی ہے۔

ایسی کتاب کامکمل ادراک حاصل کرنے کے لیے ان تمام مقدمات پرعبورحاصل کرناضروری ہوگاجن کے بغیراس کتاب کے حقائق کاادراک ممکن نہیںہے ۔انہیںمقدمات پرعبورحاصل نہ کرنے کانتیجہ ہے کہ اس کتاب کی بے شمازمن مانی تفسیریں کی گئیں،طرح طرح کی شرحیں لکھی گئیں،نئی نئی تاویلیںایجادکی گئیںاورکثرت تعبیرات سے حقائق کوخواب پریشان بنادینے کی اموی مشین ایجادہوگئی۔

کسی نے اس عظیم جہادکودوشہزادوںکی جنگ قراردیا۔کسی نے اس کومعاذاللہ امام حسینؑ کی ناعاقبت اندیشی کانتیجہ کہا،کسی نے یزیدکے جوش جوانی کانام دیا،کسی نے اُرنیب بنت اسحاق کے عشق کی داستان وضع کی،کسی نے عام سیاسی لڑائیوںکارنگ دیا،کسی نے روٹی،کپڑے،مکان کے مسئلہ کاحل قراردیااورکسی نے اپنے مفروضات ومزعومات کی روشنی میںاس کی تشریح کرناشروع کی۔

غرض جتنے مفکرتھے اتنے ہی خیالات‘جتنے مقررتھے اتنے ہی بیانات ‘جتنے اہل قلم تھے اتنے ہی مقالات اورجتنے اہل غرض تھے اتنے ہی رجحانات۔

مقدمہ کتاب کربلاکامقصد یہی ہے کہ اس عظیم جہادفی سبیل اللہ کی حقیقت کواجاگرکیاجائے اوران تمام سازشوںکوبے نقاب کیاجائے جوحسینی انقلاب کے خلاف کی گئی ہیںیاآج تک کی جا رہی ہیں۔

پہلامقدمہ…شخصیت امام حسینؑ :

کربلامیں بنیادی کردارامام حسینؑ کاہے جن کے جہادفی سبیل اللہ کی تابانیاںصفحہ کربلاپرہر طرف نظرآتی ہیںاورجن کے اشارہ پروہ مختصرلشکرمرتب ہواتھاجس نے ہرطرح کی قربانی دیکردین الٰہی کوحیات دائمی اوربقائے جاودانی بخش دی ہے۔

امام حسینؑ کی شخصیت اورعظمت کونہ پہچاننے ہی کانتیجہ ہے کہ کربلاکودوشہزادوںکی جنگ قراردے دیاگیااوراس کی معنوی اورروحانی حیثیت کونظراندازکردیاگیا۔

امام حسینؑ کی شخصیت کسی طرح بھی محتاج تعارف نہیںہے۔مسلمان، ہندو، سکھ، عیسائی، یہودی،پارسی کوئی قوم ایسی نہیںہے جوکسی نہ کسی مقدارمیںامام حسینؑ کی شخصیت سے باخبرنہ ہو۔کم سے کم اتناتوہرایک کومعلوم ہے کہ امام حسینؑ رسول اکرمؐکے نواسے،مولائے کائنات علی بن ابی طالبؑ کے فرزند،صدیقہ طاہرہ فاطمہ زہراؑکے نورنظر،امام حسنؑ کے بھائی اورحضرت ابوطالب ؑ کے پوتے تھے اوریہ سارے رشتے وہ ہیںجوانسان کی عظمت ومرتبت کی بہترین علامت ہیں۔

رسول اکرمؐکانواسہ ہونااورپھرایسانواسہ ہوناجسے انتہائی کمسنی کے عالم میںاسلام کی برتری، قرآن کی صداقت،توحیدکی حفاظت کے معرکہ میںشریک کیاجائے اوراپنے پیروںسے نہ چل سکیںتوگودی میںاٹھاکرلے جایاجائے اوردنیاپریہ واضح کردیاجائے کہ جواہمیت باقی بزرگوںکی بددعاکی ہے وہی اہمیت حسینؑ کی بددعاکی ہے،اورجس قدرخاندان کے بزرگ مستجاب الدعوات ہیںاسی قدرحسینؑ بھی مستجاب الدعوات ہیںاورجس قدرمیدان مباہلہ کونانااورماںباپ کی ضرورت ہے اسی قدراس فرزندکی بھی ضرورت ہے اورجس قدراسلام کاحال ان برزگوںسے وابستہ ہے اسی قدر اسلام کامستقبل اس کمسن فرزندسے وابستہ ہے،اوریہ سارے حقائق اس ایک مرکزی نقطہ کی وضاحت کررہے ہیںکہ حسینؑ کاقیاس عام انسانوںپرجائزنہیںہے اورحسینؑ اس خصوصیت کے حامل ہیںکہ انہیںکائنات میںان کے بھائی کے علاوہ کوئی ان کاشریک نہیںہے۔

سرکاردوعالمؐنے امت کے فرزندوںسے بڑی محبت کی ہے۔صحابہ کرام کی اولادکوبڑی شفقت وعنایت کی نگاہ سے دیکھاہے،اپنے کوساری امت کاباپ کہاہے۔لیکن اتنی بڑی امت میں سے کسی ایک کوابھی’’ابنائنا‘‘کی منزل میںمیدان مباہلہ میںنہیںلے گئے ہیںجواس بات کی واضح دلیل ہے کہ اخلاقی اعتبارسے یافرض اطاعت کے اعتبارسے امت کواولادبنالینااورہے اور معنویت،روحانیت ،کمالات کے اعتبارسے کسی کاابنائنامیںشامل ہوجانااورہے۔یہ تنہاامام حسنؑ اورامام حسینؑ کاامتیازہے جس میںساری امت میںان کاکوئی شریک نہیںہے۔امام حسینؑ شہزادے ہیںاوربے شک شہزادے ہیں۔لیکن رسول اکرمؐکے شہزادے ہیںاوران کے مقابلہ میں آنے والا رسول اکرمؐکے مقابلہ میںآنے والاہے جسے کسی جہت سے بھی مسلمان نہیںکہاجاسکتاہے۔

حضرت علی ؑوفاطمہ ؑکافرزندہونااورایسافرزندہوناجس کی وراثت میںباپ کاجہاد اور ماں کا ایثارشامل ہواورجس نے ابتدائی دورہی سے اپنے ماںباپ کے کردارکامکمل مشاہدہ کیاہو،اورانسانی نگاہ سے نہیںعرفانی،ایمانی،اورمنصبی نگاہ سے مشاہدہ کیاہواس کی عظمت کردارکی بہترین دلیل ہے کہ ایسے ماحول میںپرورش پانے  والا‘ایسے کرداروںکاوارث اورایسے حالات کادیکھنے والاعام انسان بھی اچھے خاصے کردارکاحامل ہوسکتاہے چہ جائیکہ وہ انسان کہ جسے روزاول سے منصب الٰہی کاحامل بناکردنیامیںبھیجاگیاہو،اورجس کی تربیت اسلام کی آغوش میںہوئی ہو۔جس کی رضاعت شیرایمان سے مکمل ہوئی ہو،اورجس نے درس گاہ علام الغیوب سے علوم وکمالات حاصل کیے ہوںاورابتداہی سے بزرگوںکے ساتھ مختلف مجاہدات میںشریک رہاہو۔

حضرت ابوطالبؑ کاپوتااوروارث ہونابھی ایک مکمل تاریخ کی نشان دہی کرتاہے جس میںایثار،قربانی،جہاد،حفاظت دین ،تحفظ ناموس رسولؐجیسے جذبات پائے جاتے ہیںاورجس تاریخ میںاپنے بچوںکافاقہ گواراہے خداکے رسولؐ کی بھوک گوارانہیںہے۔اپنے بچوںکی قربانی گواراہے حبیب کبریاکی قربانی گوارانہیںہے۔

امام حسینؑ ایک ایسے ہی خاندان کے چشم وچراغ تھے اورایک ایسے ہی مقدس اورپاکیزہ ماحول کی ایک فردتھے۔امام حسینؑ کے حالات،معاملات،اخلاقیات، آداب،خیالات، رجحانات کاقیاس دنیاکے دوسرے انسانوںپرنہیںہوسکتاہے لہٰذاامام حسینؑ کے جہادکاموازنہ بھی دنیاکی کسی جنگ سے نہیںکیاجاسکتاہے۔

دوسرامقدمہ…یزید:

امام حسینؑ کی شخصیت وعرفان کے بعدیہ بھی دیکھناضروری ہے کہ واقعہ کربلاکے سارے مظالم کے’’ذمہ دارواقعی‘‘یزیدکاکردارکیاہے اوراسے وراثت میںکون سے جذبات وخیالات ملے ہیںاوراس نے ذاتی طورپرکن صلاحیتوںکی تحصیل کی ہے۔

یزیدخاندانی اعتبارسے اس دادابوسفیان کاپوتاہے جس نے ہرمعرکہ اسلام وکفرمیںاسلام کے خلاف لشکرکی ترتیب وتنظیم یاقیادت کافرض انجام دیاہے،جس کے ’’کمال اسلام ‘‘کایہ عالم تھاکہ عثمان بن عفان کی خلافت کے بعداپنے چہیتے فرزندخاندان کومبارکباددینے کے لیے آیاتوحالات کوسازگاردیکھ کراس’’عظیم عقیدہ‘‘کااعلان کیاکہ اب یہ خلافت تمہارے ہاتھ میںآگئی ہے۔اسے گیندکی طرح نچائواوراس کامرکزومحوربنی امیہ کوقراردو،جنت وجہنم کے خیالات کوذہن سے نکال دو،ان کی کوئی حقیقت نہیںہے،دنیایہی ہے اورراحت دنیایہی خلافت اسلامیہ ہے۔

یزیدکی دادی۔ہندہ جگرخوارہ ہے جس نے احدکے میدان میں’’سیدالشہداء‘‘حضرت حمزہؑ کے کلیجہ کونکال کرچبانے کی کوشش کی تھی اوراس طرح ایک عظیم مجاہداسلام کی توہین اوربے حرمتی میںکوئی دقیقہ اٹھانہیںرکھاتھا۔

تاریخ کے یہ دونوںمنظریادرکھنے کے قابل ہیںکہ ایک طرف رسول اکرمؐ اس بات پرآنسو بہارہے ہیںکہ حضرت حمزہؑ کی لاش پررونے والی عورتوںکامجمع نہیںہے اوردوسری طرف ہندہ جشن منارہی ہے کہ لاش کے اجزاء جداکیے گئے اوران کے کلیجہ کومنھ میںلے کراپنی دیرینہ تمناپوری کی گئی اورگویاتحریک اسلام سے انتقام لے لیاگیا۔

یزیدکاباپ…معاویہ ہے جسے اسلام کے ایک نامورحکمراںنے’’کسریٰ العرب‘‘کالقب دیاتھااورجس کی خلافت ہرمکتب خیال میںملوکیت اورشہنشاہی خیال کی جاتی ہے اورجس کے بارے میںخودسرکاردوعالمؐ نے فرمادیاتھاکہ خلافت کے بعدبدترین ملوکیت کادورآنے والاہے جس میںکسی انسان کی جان،مال اورآبرومحفوظ نہ رہے گی۔

معاویہ فتح مکہ میںمسلمان ضرورہوگیاتھالیکن اس اسلام کی حقیقت سرکاردوعالمؐکے اس فقرہ سے واضح ہوتی ہے کہ آپ نے ایسے تمام افرادکوطلقاء کہہ کرمعافی دی تھی اوریہ ایک سندہے کہ ان کا شماراشراف میںنہیںہے،آزادکردہ افرادمیں ہے۔اوراسی لیے خانوادہ رسالت نے مختلف مواقع پریزیداورمعاویہ کے بارے میںاس لفظ کااستعمال کرکے انہیںان کی حقیقت سے باخبرکیاہے۔

معاویہ کامیدان صفین میںنفس رسولؐسے مقابلہ کرنااورموقع پاتے ہی لشکرعلی ؑکے لیے پانی بندکردنیا،اصحاب رسولؐکوقتل کرادینا،خلیفہ،اوّل کے فرزندکی لاش کی بے حرمتی کرنا،خلیفہ سوئم کی کسی طرح کی امدادنہ کرنااورمدینہ کے باہرلشکرکوروک کران کے قتل کاانتظارکرنااوران کے لیے ایک مشک آب کابھی فراہم نہ کرنااس بات کی دلیل ہے کہ یہ کفروشرک کاوہ بقیۃ السلف ہے جس کے دل میںکسی کی ہمدردی نہیںہے اوریہ نہ مکتب خلافت کی اہمیت کاقائل ہے اورنہ مکتب امامت کی ۔اورکھلی ہوئی بات ہے کہ جوشخص اپنے خاندان کے خلیفہ کالاوارثی کے عالم میںبھوکاپیاساقتل ہوجانا گواراکرسکتاہے اورخوداپنے ہی خاندان کے چشم وچراغ پررحم نہ کرتاہووہ دنیاکے کسی انسان پرکیارحم کرسکتاہے اوراس کے فرزندسے کس طرح کی شرافت کی توقع کی جاسکتی ہے؟

اس کے برخلاف تاریخ میںحضرت علی علیہ اسلام کاکرداربھی ہے جنہوںنے نہ صفین کے میدان میںبندش آب کوگواراکیااورنہ خلیفہ سوئم کوقصرکے اندربے آب رہنے دیا۔فرزندابوطالبؑ کی اس شرافت ونجات کاقیاس فرزندابوسفیان کی اس ذلت وخباثت پرکیاجائے تویہ تاریخ کاعظیم ترین ظلم ہے جس کی فریادخودامیرالمومنینؑ نے بھی کی ہے کہ مجھے اتناگرایاگیا،اتناگرایاگیاکہ اب میرے نام کے ساتھ معاویہ کانام لیاجانے لگاہے۔

یزید…کی ماںمیسون تھی جوعیسائی خاندان کی ایک عورت تھی اورجس نے ابتدائی دورمیںیزیدکواپنے ساتھ صحراوبیاباںمیںرکھاتھااوروہیںعیسائی اصول وقوانین کے مطابق تربیت دی تھی اورنفاق پرعیسائیت کارنگ چڑھاکرکریلے کونیم چڑھابنانے کاکام انجام دیاتھا۔

عیسائیت نے اسلام کے خلاف جوسازشیںکی ہیںان کاایک جزویزیدکی تربیت بھی تھی۔ اس میںکوئی شک نہیںہے کہ جس طرح کی شکست عیسائیت کومباہلہ کے میدان میںہوئی تھی اس طرح کی شکست کفارومشرکین اوریہودیوںکوبھی نہیںہوئی تھی۔کفارومشرکین کویہ اطمینا ن توتھاکہ، 

’’مقابلہ تودل ناتواںنے خوب کیا‘‘

اورپھرشکست کے بعدبھی ہم نے شکست کااعتراف نہیںکیا۔لیکن عیسائیت کے دل میںتویہ ایک ناسورتھاکہ ہم ایسے میدان میںآگئے جہاںمقابلہ بھی ممکن نہ تھااورپھرہمیںذلت آمیزشکست کا اعتراف بھی کرناپڑالہٰذاجس قیمت پرممکن ہوان پانچ افرادسے انتقام لے لیاجائے جنہوںنے مباہلہ کامعرکہ سرکیاہے اورلعنت کے حربے سے ہماری قوم کوشکست دی ہے۔چنانچہ تاریخ کے یہ دو مسلمات قابل توجہ ہیںکہ معاویہ کے دربارمیںایک عیسائی طبیب تھاجس کاکام زہرقاتل تیار کرنا تھا اوریہ زہرابن ملجم کی تلوارمیںبھی دیکھاگیاہے اورجعدہ کے پانی میںبھی۔یعنی معاویہ نے اس زہر کے ذریعہ مباہلہ کی دوعظیم شخصیتوںکاقتل کیاہے اورعیسائیت کودوعظیم ہستیوںسے بدلہ لینے کاموقع فراہم کیاہے اب ایک امام حسینؑ کی ہستی باقی تھی اورعیسائیت کوان سے انتقام لیناتھا،چنانچہ میسون کومعاویہ کے گھرمیںداخل کیاگیااورجب یزیدپیداہوگیاتواسے اپنے ماحول میںرکھ کرپالاگیا تا کہ ایک ایسی’’شخصیت‘‘تیارکی جائے جس کے دل میںاسلام سے کوئی ہمدردی نہ ہوااوروہ مباہلہ کے مجاہدین کی آخری فردسے بھی عیسائیت کی شکست کاانتقام لے لے۔

امام حسینؑ دشمنان اسلام کی نگاہ میںدہرے انتقام کامرکزتھے۔ایک طرف یزیداپنے باپ داداکی لڑائیوںکاانتقام لیناچاہتاتھااوراس کامنشاء یہ تھاکہ امام حسینؑ کے ذریعہ جنگ بدرکے مقتولین کابدلہ لے لیاجائے اورحضرت علی ؑکے مجاہدات کاانتقام ہوجائے اس لیے جب امام حسینؑ نے لشکریزیدسے خطاب کرکے سوال کیاکہ آخرمیراخون کیوںبہایاجارہاہے ؟کیامیںنے دین بدلاہے؟شریعت میںکوئی ترمیم کی ہے؟احکام الٰہی میںکوئی تبدیلی کی ہے ؟توسب نے بیک زبان جواب دیاکہ ہمارے دل میںآپ کے باپ علی ؑ کابغض ہے اورہم اس کابدلہ لیناچاہتے ہیں۔اورپھرخودیزیدنے بھی اپنے دربارمیںفتح وکامرانی کے نشہ میںڈوب کرکہاتھاکہ کاش ہمارے بدرکے بزرگ زندہ ہوتے اوریہ منظردیکھتے کہ کس طرح ان کے خون کابدلہ لیاجارہاہے۔

کربلاکاواقعہ امام حسینؑ کی طرف سے حفاظت اسلام کاانتظام تھا تویزیدکی طرف شکست کفرکاانتقام ۔ کربلاکے نتیجہ کافیصلہ اس طرح آسان ہے کہ اگریزیدکاکفر باقی رہا گیاتو انتقام کامیاب ہوگیااوراگرامام حسین ؑ کابچایا ہوااسلام باقی رہ گیا توانتقام کامیاب ہوااورانتقام دوبارہ شکست کھاگیا۔

دوسرامسئلہ یہ بھی تھاکہ عیسائیت اپنی شکست کاانتقام لیناچاہتی تھی اوراس کے لیے میسونہ کو ذریعہ بنایاگیاتھا۔امام حسینؑ نے دونوںطرح کے انتقام کامقابلہ کیااوریہ واضح کردیاکہ یزید دو طرف سے کفرکاوارث ہے،بدرکے اعتبارسے مشرکین مکہ کاوارث ہے،اورمباہلہ کے اعتبارسے نصاریٰ بخران کاوارث ہے۔اورمیںبدرواحدکے اعتبارسے محمدمصطفیٰؐ اورعلی مرتضیٰ کا وارث ہوں اورمباہلہ کے اعتبارسے جان پنجتن اورعیسیٰ روح اللہ کاوارث ہوںجنہوںنے گہوارہ ہی میںاعلان کردیاتھاکہ میںبندۂ خداہوںفرزندخدانہیںہوں۔

یزید…بذات خودیزیدتھا،جس کاکرداراس کانام بھی اہل نظروادب کی نگاہ میںداخل دشنام ہے۔

یزیدکی’’شخصیت وحیثیت‘‘عالم اسلام میںکبھی زیربحث نہیںرہی ہے۔البتہ اس کااسلام وایمان ہردورمیںزبحث رہاہے اوراس سے بالاتریہ بحث رہی ہے کہ وہ قابل لعنت ہے یانہیں۔ یعنی یہ بات تقریباًمسلمات میںہے جس کااقرارہرغیرمتعصب عالم نے کیاہے کہ یزیدکااسلام واقعی اسلام نہیںتھااوراس کاکردارواقعاًاس قابل تھاکہ اس پرلعنت کی جائے۔

علامہ بزرنجی نے کتاب الاشاعہ میںاورابن حجرنے صواعق میںنقل کیاہے کہ احمدبن حنبل کے فرزندعبداللہ نے اپنے باپ سے یزیدپرلعنت کرنے کے بارے میںدریافت کیاتوانہوںنے جواب دیاکہ جس پرخدانے لعنت کی ہے اس پرکس طرح لعنت نہ کی جائے اوراس کے بعدقرآن مجیدکی اس آیت کاحوالہ دیاجہاںفسادفی الارض کرنے والوںکوملعون قراردیاگیاہے۔

 ابن خلدون کاکہناہے کہ قاضی ابوبکربن العربی المالکی نے اپنی کتاب’’العواصم والقواصم‘‘ میںیہ کہہ کہ حسینؑ اپنے جدکی تلوارسے قتل ہوئے ہیںسخت غلطی کی ہے۔یزیدہرگزحاکم اسلامی نہ تھا۔اسلامی حکومت کے لیے عدالت ضروری ہے اورحسینؑ سے بالاترکوئی عادل نہ تھا۔اس کے بعدمقدمہ تاریخ کے صفحہ۲۵۴پراس حقیقت کابھی تذکرہ کیاہے کہ علماء اسلام یزیدکے فسق پرمتفق ہیںاورفاسق ایسااسلامی حاکم نہیںہوسکتاکہ اس کے خلاف اقدام جائزنہ ہو۔صحابۂ کرام اورتابعین کاسکوت یزیدکے کردارسے رضامندی کی بناپرنہ تھابلکہ وہ خوںریزی کوپسندنہ کرتے تھے اس لیے یزیدکی نصرت کوبھی جائزنہیںقراردیتے تھے۔

ابن مفلح حنبلی کابیان ہے کہ ابن عقیل اورابن الجوزی کی نگاہ میںغیرعادل حاکم کے خلاف قیام جائزہے جس طرح امام حسینؑ نے یزیدکے خلاف قیام کیاہے۔یزیدکواگرابتدامیںحاکم تسلیم بھی کرلیاجائے توقتل حسینؑ ،ہتک حرمت کعبہ اورتاراجی مدینہ کے بعدتویہ حکومت خودبخودختم ہوجاتی ہے۔

علامہ تفتازانی نے شرح عقائدنسفیہ میںتحریرکیاہے کہ یزیدکاقتل حسینؑ سے راضی ہونااوراس پرخوشی منانامسلمات میںہے اورایساانسان صاحب ایمان نہیںہوسکتاہے بلکہ قابل لعنت ہے اوراس پراوراس کے انصارواعوان پرخداکی لعنت ہے۔

ابن حزم نے’’املحلی‘‘ج۱۱ص۹۸میںتحریرکیاہے کہ یزیدبن معاویہ کاقیام صرف دنیاکے لیے تھااس کے اعمال کی کوئی تاویل نہیںہوسکتی ہے ۔وہ ظالم محض تھا۔بعض علماء کی طرف سے اس کے اعمال کی تاویل سراسرزیادتی ہے۔

جاحظ کا بیان ہے کہ یزید کے بدترین جرائم قتل حسین ؑ ، اسیری بناتِ رسول ؐ ، توہین سرِ امام حسین ؑ غارت گری مدینہ ، ہتک حرمت کعبہ و ہ اعمال ہیں جو قساوتِ قلب ، دشمنی آل رسول ؐ ، بغض و عداوت و کینہ پوری اور نفاق و بے ایمانی کی علامت ہیں اور فاسق ملعون ہوتاہے بلکہ جو ملعون پر لعنت کرنے سے منع کرے وہ خود بھی ملعون ہے۔ (رسائل جاحظ ص ۲۹۸)

برہان حلبی نے استاذ الشیخ محمد بکری کے بارے میں نقل کیاہے کہ وہ اور ان کے والد دونوں یزید پر لعنت کیا کرتے تھے اور کہتے تھے کہ خدا اسے جہنم کے پست ترین درجات میں جگہ دے ۔ 

ذہبی نے سیراعلام النبلا ء میں بیان کیاہے کہ یزید بن معاویہ ناصبی ،بدسرشست ، بدکردار ، شرابی اور بدکار تھا۔ اس نے اپنی حکومت کاآغازِ قتلِ حسین سے کیاہے اور خاتمہ واقعہ حرہ پر کیاہے۔ 

سبط بن الجوزی ے نقل کیاگیاہے کہ ابن الجوزی سے یزید پر لعنت کے بارے میں سوال کیاگیا تو انہوںنے فرمایا کہ امام احمد نے اس پر لعنت کو جائز قرار دیا ہے اور ہم بھی یزید کو پسند نہیں کرتے ہیں کہ اس کے اعمال بدترین اعمال تھے۔ اب اگر لوگ اس ناپسندیدگی پر راضی ہیں تو ٹھیک ورنہ ہم بھی صریحاً لعنت کرتے ۔ (مرأۃ الزمان ج ۸ص ۴۹۶)

ان تمام بیانات سے صاف واضح ہوجاتاہے کہ انصاف پسند علماء اور مورخین نے ہر دور میں یزید کو کافر یا منافق یا قابل لعنت تسلیم کیاہے اور کوئی اس کے اعمال ، کردار سے اتفاق نہیں کرسکاہے۔

دور حاضر میں بعض اہل قلم نے اگریزید کی طرف داری کی ہے تو اس کی وجہ یہ قرار دی ہے کہ قتل حسین ؑ وغیرہ جیسے اعمال کایزید سے کوئی تعلق نہیں تھا، یہ سب ابن زیاداور ابن سعد کے اعمال تھے۔ یزید ان اعمال سے بری تھا ورنہ اگر یہ طے ہوجائے کہ ان سارے اعمال کا ذمہ دار یزید ہی ہے تو بے شک ایسا انسان قابلِ لعنت ہوتاہے۔

صرف چندبے ایمان اور خبیث النفس اہل قلم ایسے ہیں جنہوںنے امام حسین ؑ کو باغی یا خارجی قرار دیا ہے اور یزید کی حکومت کو جائز اور صحیح قرار دیا ہے اور یہ وہی معنوی نسل یزید ہے جس نے کل یزید کو امیرالمومنین تسلیم کیاتھا اور امام حسین ؑ کو باغی اور خارجی کہہ کر ان کا خون بہانے کی تدبیر کی تھی ۔ لعنۃ اللہ علیھم اجمعین ۔

تیسرا مقدمہ …ہلاکت و شہادت :

واقعہ کربلا کے سلسلہ میں ایک سوال یہ بھی اٹھایا جاتاہے کہ امام حسین ؑ نے جان بوجھ کر اصحاب کی مختصر جماعت کے ساتھ کربلا کا رخ کیا۔ یزید کی بے شمار فوج سے مقابلہ کیا ۔ بیعت یزید سے انکار کیا اور یہ تمام باتیں اقدام قتل کے مرداف ہیں جسے اسلام نے ناجائز قرار دیا ہے۔ امام حسین ؑ کو ہوا کا رخ دیکھنا چاہیے تھا اور اسی کے مطابق عمل کرنا چاہیے تھا ۔ ہوا کے رخ کے مطابق عمل کیا ہوتا تو اتنا بڑا سانحہ نہ ہوتااور اتنے افراد کا خون نہ ہوتا بلکہ صاحب تحفہ کر بلانے واضح لفظوں میں یہ اعتراض کیاہے کہ امام حسین ؑ کی شہادت (معاذ اللہ ) ان کی ناعاقبت اندیشی کانتیجہ تھی ورنہ وہ اپنی جان بچا سکتے تھے اور جو انسان جان بوجھ کر موت کے منہ میں چلا جائے اسے کس طرح مظلوم کہاجاسکتاہے۔؟

اس سوال اور اعتراض کے تجزیہ کے لیے چند مراحل پر غورکرناہوگا۔

مرحلہ اول …یہ ہے کہ کیاامام حسین ؑ کے لیے جان بچانا ممکن تھا اور اگر ممکن تھا تو اس کا طریقہ کیاتھا۔ اس مقام پر بعض تاریخی حواد ث سے ناواقف افراد یہ کہہ دیتے ہیں کہ امام حسین ؑ یزید کی بیعت کرلیتے تو ان کی زندگی محفوظ رہ سکتی تھی …حالانکہ یہ بات تاریخی حقائق کے بالکل خلاف ہے۔ امام حسین ؑ نے اس وقت تک کوئی ایسا اقدام نہیں کیاتھا جس اقدام سے یزید کی خلافت کو خطرہ ہوتا۔ یزید کی خلافت کو خطرہ امام حسین ؑ کے وجود سے تھا اور اسے یہ اندیشہ تھاکہ یہ آنکھ بند کرکے میرے اعمال کی تائید نہیں کرسکتے اور کسی قیمت پر میرے احکام پر عمل نہیںکرسکتے اور اس طرح اُمت میں یہ شعور بیدار ہوگاکہ یزید میں کوئی عیب ، کوئی نقص اور کوئی خرابی ہے جس کی بنا پر فرزندرسول ؐ اس کے احکام کو قبول نہیں کرتے اور اس طرح میری حکومت کو استحکام حاصل نہیں ہوسکتا لہٰذا ان کے وجود کا خاتمہ ہونا چاہیے۔ مطالبہ ٔ بیعت کو یزید نے بہترین بہانہ قرا ر دیاتھا کہ یہی وہ مسئلہ ہے جہاں امام حسین ؑ اتفاق نہ کرسکیں گے ورنہ بیعت کے بجائے صلح کا مطالبہ ہوگا تو وہ اتفاق کرسکتے ہیں کہ اسے معلوم تھاکہ آل محمد ؐ صلح کے لیے تیار ہوجاتے ہیں۔ اس کے سامنے اس گھرانے کی پوری تاریخ تھی کہ میرے دادا نے آزمایاتو رسول اکرم ؐ صلح کے لیے تیار ہوگئے۔ میرے باپ نے تجربہ کیا تھا تو حسن ؑ مجتبیٰ صلح کے لیے آمادہ ہوگئے تھے ۔ اب میں بھی صلح کے لیے تحریک کروں گا تو حسین ؑ آمادہ ہوجائیں گے لہٰذا کوئی ایسا مطالبہ کرنا چاہیے جس سے امام حسین ؑ کسی قیمت پر اتفاق نہ کرسکیں …اسے یہ بھی معلوم تھاکہ ان کے باپ کے گلے میں رسی ڈالی گئی۔ انہیں کھینچ کر گھر سے مسجد تک لایا گیا۔ طرح طرح کی اذیتیں پہنچائی گئیں لیکن انہوںنے بیعت نہیںکی جب کہ مقام صلح میں ۲۵سال تک خاموش رہے اور حکومت وقت سے مقابلہ نہیں کیا لہٰذا آل محمدؐ کے سامنے مطالبہ صلح کے بجائے مطالبہ بیعت پیش کرنا چاہیے اور اس کے ذریعہ ان کی زندگی کاخاتمہ کردینا چاہیے جیساکہ خود امام حسین ؑ نے اپنے بیانات میں اشارہ فرمایاتھا کہ میں کسی جانور کے سوراخ میں بھی پناہ لے لوں تو یہ مجھے نکال کر قتل کردیں گے ، انہیں میری زندگی گوارانہیں ہے اور یہ میرے وجود کو خطرہ تصور کرتے ہیں۔

دوسری بات یہ بھی ہے کہ اگر یہ فرض کرلیا جائے کہ بیعت سے جان بچ سکتی تھی تو بنیادی سوال یہ ہے کہ کیابیعت امام حسین ؑ کے لیے ممکن تھی اور کیا اسلام ہر راستہ سے حفاظت نفس کی اجازت دیتاہے چاہے اس سے خود اس کی بربادی کا سامان فراہم ہوجائے ؟

اس سوال کاتجزیہ علماء و مفکرین نے دوراستوں سے کیاہے۔ امام حسین ؑ کے ذاتی کمالات اور نسبی کرامات وغیرہ کے اعتبار سے …کہ کیا یہ خصوصیات اس امر کی اجازت دیتے ہیں کہ امام حسین ؑ بیعت کرلیں۔ جس کے باپ نے ایک لمحہ کے لیے یزید سے غنیمت حکام کی بیعت نہیں کی ہے ، جس کے بھائی نے ایک دن کے لیے یزید کے باپ کی بیعت کا ارادہ نہیں کیاہے وہ یزید جیسے بدترین انسان کی بیعت کرسکتاہے؟ ہرگز نہیں !اس نکتہ کا احساس ابن سعد کو بھی تھاکہ اس نے اپنے حاکم کو آخری اطلاع نامہ میں تحریر کیا تھاکہ امام حسین ؑ کے نسبی خصوصیات انہیں بیعت کرنے کی اجازت نہیں دیتے ہیں ۔

دوسرا راستہ شریعت کے احکام و قوانین کاہے کہ کیااسلامی قوانین کی روشنی میں ایسے انسان کی بیعت جائز تھی جو حرام محمد ؐ کو حلال ، اور حلال محمد ؐ کوحرام بنادے ۔ قانون الٰہی کامذاق اڑائے سردربار شراب پیے ، سوتیلی ماں بہن سے زنا کو جائز قرار دے اور دربار عام میں یہ اعلان کرے کہ دین و آئین فقط بنی ہاشم کا کھیل ہے ورنہ نہ کوئی وحی آئی ہے اور نہ خبر نازل ہوئی ہے۔

قرآن وسنت میں کوئی ایسی دلیل نہیں ہے جو عام مسلمان کے لیے بھی اس کی بیعت کو جائز قرار دے سکے ۔ بیعت کے قواعد و قوانین معین ہیں ان میں فاسق و فاجر کی اطاعت کابھی امکان  نہیں ہے۔ بیعت تو بہت بڑی بات ہے ۔ لہٰذا اس نقطۂ نظر سے بھی یزید کی بیعت کسی عام انسان کے لیے بھی جائز نہیں ہے۔ امام حسین ؑ کا مرتبہ تو ان سب سے بہت بالا ترہے۔

لہٰذا یہ تصور کہ امام حسین ؑبیعت کے ذریعہ اپنی زندگی کاتحفظ کرسکتے تھے تاریخ اور شریعت دونوں سے بے خبری کا نتیجہ ہے۔ نہ تاریخ اس بات کی شہادت دیتی ہے کہ یزید کامنشائے حقیقی صرف طلب بیعت تھا اور وہ بیعت کے بعد اذیت و آزار سے دستبردار ہوسکتاتھا اورنہ شریعت اسلام کے قوانین کے اعتبار سے امام حسین ؑ کے لیے یہ جائز تھاکہ وہ یزید جیسے فاسق و فاجر انسان کی بیعت کرلیتے ۔ امام حسین ؑ تو کسی عظیم ترین انسان کی بھی بیعت نہیں کرسکتے تھے کہ وہ خود اپنے دور کے ہر انسان سے عظیم تر تھے اور ان سے بالا تر کوئی نہیں تھاکہ وہ اس کی اطاعت یا بیعت کرتے اور پھر امام حسین ؑ کا ہاتھ اللہ نے بیعت لینے کے لیے بنایاتھا بیعت کرنے کے لیے نہیں بنایاتھا۔ ان کا ہاتھ یداللہ تھااور یداللہ تمام ہاتھوں سے بالا تر ہوتاہے وہ کسی کے ہاتھ کے نیچے نہیں آسکتاہے۔

دوسرا مرحلہ یہ ہے کہ ہلاکت کے معنی کیا ہیں اور کیا امام حسین ؑ کے اقدام کو ہلاکت کا نام دیا جاسکتاہے۔ اس کا جواب تمام علماء اخلاقیات نے یہ دیا ہے کہ ہلاکت بلا سبب جان کو برباد کردینے یااپنی حیثیت سے کمتر پر جان قربان کردینے کا نام ہے اور امام حسین ؑ راہ خدا میں قربانی دے رہے تھے جس سے بالا ترکوئی شے نہیں ہے لہٰذا ان کے اقدام جہاد کو ہرگز ہلاکت کا نام نہیں دیا جاسکتا ہے…دوسری لفظوں میں یوں کہا جائے کہ ہلاکت بربادی کا نام ہے اور بربادی کے معنی یہ ہیں کہ چیز ضائع ہوجائے اور اس کا کوئی نتیجہ برآمد نہ ہو۔ شورہ زار زمین میں دانہ ڈال دینا اس کی بربادی ہے۔ لیکن زرخیز زمین میں بیج ڈال دینا اس کی بربادی نہیںہے …اور دونوں کا بنیادی فرق یہ ہے کہ پہلی صورت میں دانہ بے نتیجہ رہ جاتاہے اور دوسری صورت میں ایک دانہ سے سات بالیاں پیداہوتی ہیں اور ہربالی میں سوسودانے پیدا ہوتے ہیں ، اور اس طرح دانہ کارآمد ہوجاتاہے برباد نہیں ہوتا ۔ اسلام میں جہاد اور شہادت کا قانون اسی لیے رکھاگیاہے کہ شہادت میں زندگی برباد نہیں ہوتی بلکہ اس کے مقابلہ میں بے شمار نتائج برآمد ہوتے ہیں ، اور واضح ترین نتیجہ یہ برآمد ہوتاہے کہ انسان کی عارضی زندگی ختم ہوجاتی ہے اور مذہب کو ابدی زندگی مل جاتی ہے اور کھلی ہوئی بات ہے کہ مذہب کی زندگی انسان کی زندگی سے کہیں زیادہ قیمتی ہے۔

امام حسین ؑ کے اقدام کی صورت حال بھی یہی تھی کہ انہوںنے مشیت الٰہی کے مطابق وہ وقت ، موقع اور مقام منتخب کیاتھا جہاں جان کی قربانی بربادی نہیں تھی بلکہ ایک عظیم تر اور وسیع تر حیات کا پیش خیمہ تھی ۔ انہیںمعلوم تھاکہ اس قربانی کے نتیجہ میں ظلم کے حوصلے پست ہوں گے ، مظلوم کو بولنے کا موقع ملے گا، ترمیم شریعت کا راستہ بند ہوجائے گا، خلافت کے نام پر منکرات کا سلسلہ موقوف ہوجائے گا۔ اہل دنیا کو قانون الٰہی میں دخل اندازی کا موقع نہ ملے گا ۔ اور جس ماحول میں بڑے بڑے صحابہ زادوں کو بولنے کی تاب نہیں ہے اس ماحول میں ایک مرد نابینا یامرد نصرانی بھی حاکم وقت کو ٹوکنے کا حوصلہ پیدا کرلے گا اور یہ حوصلہ تحفظ دین و شریعت کے اعتبار سے بے حد مفید ہوگا۔

امام حسین ؑ نے اپنی قربانی ان تمام مصالح کے پیش نظر دی ہے اور وہ سارے فوائد حاصل کرلیے ہیں جو ایک شہادت سے حاصل کیے جاسکتے تھے اسلام کو حیات جاودانی دے دی ہے ۔ شریعت کو تحفظ فراہم کردیا ہے ، قرآن کو سربلند کردیا ہے ،کعبہ کی عظمت وکرامت کو بچالیاہے اور دین محمد ؐ کو استحکام ودوام عطا کردیا ہے اور ایسے نتیجہ خیز عمل کو ہلاکت یا بربادی نہیں کہاجاسکتاہے۔

تیسرا مرحلہ …یہ ہے کہ کیاانسان کے لیے تمام صورتوں میں جان ، مال ، آبرو کی حفاظت واجب ہے یا بعض حالات میں ان کی قربانی بھی ضروری ہے؟

کھلی ہوئی بات ہے کہ اس مسئلہ کو عقلی طور پر طے کیا جائے تو عقل واضح فیصلہ دیتی ہے کہ مقصد کی عظمت کی راہ میں تینوں کو قربان کیاجاسکتاہے اور انسانی زندگی میں برابر ہوتارہتاہے کہ حالات و مصالح کے تحت مال بھی قربان کیا جاتاہے اور بلند ترین مقاصد کے لیے ظاہری عزت ووجاہت بھی قربان کی جاتی ہے اور واقعی مفاہیم و اقدار کے لیے جان کی بازی بھی لگا دی جاتی ہے۔ کون عقلمند ہے جو اس حقیقت سے انکار کردے گا اور کون سا باشعور ہے جو اپنی زندگی میں اس قانون پر عمل درآمد نہیں کرتاہے۔

شرعی اعتبار سے بھی جان و مال و آبرو تینوں رب العالمین کا عطیہ او راس کی امانتیں ہیں، لہٰذا انہیں دوسرے کی راہ میں صرف کرنا ناجائز ہو تو خود صاحب مال ہی اگر مخصوص انداز صرف کا مطالبہ کردے تو صرف کردیناہلاکت نہیں ہے اس سے انحراف کرنا ہلاکت ہے ۔ خاصانِ خدا نے ہمیشہ اسی نکتہ کو پیش نظر رکھا ہے کہ جان، جان آفرین کی امانت ہے ۔ مال ، مالک ، ملک کی امانت ہے۔ آبرو رب العزت کی امانت ہے ۔ لہٰذا وہ جس طرح رکھنا چاہے گا اسی طرح صرف کردیں گے اس میں ہماراکوئی دخل نہیں ہے اور نہ ہماری مرضی کی کوئی قدر و قیمت ہے۔

اور جب یہ بات واضح ہوگئی کہ عقل و شرع دونوں کے اعتبار سے قربانی ایک ضرورت ہے اور قربانی کو ہلاکت اور بربادی نہیں کہہ سکتے ہیں ، تو اب صرف اتنا واضح کرنا ہوگاکہ امام حسین ؑ عقل و شرع دونوں کی طرف سے اس قربانی کے لیے مامور تھے اور انہوںنے عقل و شرع دونوں کے قانون پر عمل درآمد کیا ہے …اور یہ مسئلہ تاریخی اعتبار سے انتہائی واضح ہے کہ حالات نے عقلی طور پر وجوب عائد کردیاتھااور سرکاردوعالم ؐ نے خواب کے ذریعہ شریعت اسلام نے تحفظِ اسلام کی ضرورت کے ذریعہ اس وجوب کااعلان کردیاتھا جیساکہ خود امام حسین ؑ نے فرمایاکہ میں امت جد کی اصلاح ، امر بالمعروف اور نہی عن المنکر کے لیے گھر سے باہر نکلا ہوں اور یہ سب امور اسلام میں واجبات اور اہم ترین فرائض شریعت میں تھے۔

چوتھا مقدمہ …فتح و شکست :

دنیا میں جو صاحب عقل بھی کوئی عمل انجام دیتاہے اس کا کوئی نہ کوئی مقصد ضرورہوتاہے اور اسی مقصد کے اعتبار سے کامیابی اور ناکامیابی کا فیصلہ ہوتاہے ۔ عمل کے دوران پیش آنے والے حالات و کیفیات نہ کامیابی کی علامت ہیں اور نہ ناکامی کی …ایک فلاح (کاشتکار) اپنے کام کاآغاز کرتاہے تو سب سے پہلے زمین کی حالت خراب ہوتی ہے۔ اس کے بعد دانہ خاک میں ملادیا جاتاہے۔ اس کے بعد زمین پر بہنے والا صاف و شفاف پانی خاک میں جذب ہوجاتاہے اس کے بعد پیدا وار کو سہارا دینے والا کیمیاوی مادہ زیر زمین گم ہوجاتاہے تو زراعت کا عمل مکمل ہوتاہے جس میں ظاہری تباہی اور بربادی کے سوا کچھ نہیں ہے ۔ لیکن جب چار مہینے انتظار کرنے کے بعد لہلہاتا ہوا کھیت سامنے آجاتاہے تو سب یہی کہتے ہیں کہ فلاح اپنے عمل میں کامیاب ہے۔ کسی نے اس کامیابی پر یہ اعتراض نہیں کیا کہ دانہ برباد ہوگیا ، پانی جذب ہوگیا۔ کھاد کا پتہ نہیں چلا اس لیے کہ کامیابی کا فیصلہ نتیجہ کے اعتبار سے ہوتاہے حالات اور مقدمات کے اعتبار سے نہیں ہوتاہے۔

یہی حال خاصانِ خدا کی حیات کا ہے کہ اس میں زحمتیں ، مصیبتیں ، آفتیں سب ہیں اور حادثات کی کثرت بھی ہے۔ کوئی پتھر میں دبا دیا گیا ، کوئی آرے سے چیر دیا گیا،کسی پر کوڑا پھینک دیا گیا، کوئی سخت ترین مصائب کا شکار ہوگیا لیکن ان تمام مصائب و آفات کو ان کی ناکامی کی علامت نہیں قرار دیا گیا بلکہ اللہ والوں کی فوج کو کامیابی او رکامرانی کی نشانی قرار دیا گیاہے۔

اہلِ دنیا کی نگاہ میں یہی مصائب و آلام ناکامی کی علامت ہوسکتے ہیں کہ وہ خدمات سے راحت چاہتے ہیں ، تبلیغات سے مفاد دنیوی کے طلب گار ہوتے ہیں …لیکن اللہ والے ان مصائب کو اس وقت تک اپنی ناکامی نہیں تصور کرتے جب تک کہ ایک شخص کے بھی راہ راست پر آجانے کا امکان ہوتاہے کہ ان کا مقصد اس دنیامیں راحت و آرام طلبی نہیں ہے ۔ وہ بندگانِ خدا کو راہِ خدا پر چلانے اورمنزل قرب الٰہی تک پہنچانے کے لیے آئے ہیں اور جب تک یہ کام ہوتارہے گا وہ اپنے کو کامیاب تصور کرتے رہیں گے اور اپنے تصور میں حق بجانب رہیں گے ۔

کیا یہ تاریخ کی عظیم حقیقت نہیں ہے کہ جس مرد مجاہد نے بڑے بڑے معرکے کے سر کیے ، نام آور پہلوانوں کے گلے کاٹے ایک ایک وار میں مرحب و مرکب کے دوٹکڑے کیے ، دو انگلیوں سے درخیبر اکھاڑ لیا، ایک ضربت سے کل کفر کا خاتمہ کردیا ، ایک اکیلے دم پر سارے لشکر سے مقابلہ کرلیا وہ ان تمام مجاہدات و فتوحات کو اپنی کامیابی کے اعلان کا محل نہیں قرار دیتااور جب سرپر ابن ملجم کی تلوار لگتی ہے تو اعلان کرتاہے کہ ’’رب کعبہ کی قسم میں کامیاب ہوگیا۔ ‘‘

کیا یہ اس بات کی علامت نہیں ہے کہ کامیابی اور ناکامیابی ، راحت و تکلیف ،اطمینان و مصیبت ، دولت و غربت ، لطف حیات اور تلخ کامیِ زندگانی کی تابع نہیں ہے۔ اس کامعیار صرف مقصد کا حاصل ہونا اورمقصد کے حصول سے محروم ہوجانا ہے۔ مقصد حاصل ہوگیا تو انسان ہزار مصائب کے باوجود کامیاب ہے اور مقصد حاصل نہ ہوسکا تو انسان لاکھوں راحتوں کے باوجو دبھی ناکام ہے۔

اس بنیاد پر یہ فیصلہ کرنا آسان ہے کہ کربلاکے معرکے میں فاتح کون ہے اور شکست خوردہ کون ؟ دونوں فریقین کامقصد دیکھناہوگا اور پھر مقصد کے حصول و عدم حصول کاجائزہ لیناہوگا۔ 

تاریخ اس حقیقت کی بہترین شاہد ہے کہ امام حسین ؑ کی نگاہ میں دنیا کاکوئی آرام نہ تھا۔ انہوںنے مصائب کاراستہ اختیار کیاتھا اور بار بار اپنے قتل کی پیش گوئی کردی تھی ، اصحاب کو بھی آزاد کردیاتھا کہ مصائب میں ساتھ نہیں دے سکتے تو چلے جائیں ، مجھے دین محمدؐ کو مستحکم بنانا ہے اور اس راہ میںتلواروں کو اپناگلا بھی پیش کرسکتاہوں ۔ ایسی حالات میں ان کی مصیبت یا شہادت کو ناکامی کی علامت قرار دیناایک غفلت یا تغافل یا جہالت و حماقت کے علاوہ کچھ نہیں ہے۔

اس کے برخلاف یزید حکومت چاہتاتھا۔ اس کے باپ نے اہل کوفہ سے خطاب کرکے اعلان کردیاتھا کہ میں نے تم لوگوں سے نماز ، روزہ اور حج و زکوٰۃ کے لیے جنگ نہیں کی ہے ، میں صرف تم پر حکومت کرنا چاہتاہوں ۔ اسی حکومت کی بقا کے لیے اس نے اپنے بدترین بیٹے یزید کو اپنا جانشین نامز د کیاتھا کہ یہ اقتدار کسی بھی صورت سے بنی امیہ میں رہ جائے ورنہ اس کے بیٹے کی نگاہ میں دین و مذہب سب بنی ہاشم کاکھیل تھا۔

اب امام حسین ؑ اور یزید کا معرکہ صرف اس مرحلہ پر تھا کہ دین باقی رہے یا مٹ جائے، رسالت حقیقت و واقعیت ثابت ہو یا بنی ہاشم کھیل تماشا ثابت ہوجائے۔یزید نے سارا زور صرف کردیا کہ رسالت تماشا بن جائے ، دین فنا ہوجائے اور ابو سفیان کے قول کے مطابق یہ گیند بنی امیہ کے گرد ناچتی رہے اور امام حسین ؑ کا سارا جہاد اس مقصد کے لیے تھاکہ دین الٰہی باقی رہ جائے ، رسالت کا وقار زندہ رہے ، اسلام کی آبرو ضائع نہ ہونے پائے ۔ چاہے اس راہ میں میری لاش پامال ہوجائے اور میرا بھر ا گھر اُجڑ جائے ۔

ان حالات میں نتیجہ بالکل سامنے ہے …اگر یزید ان کا رسالت میں کامیاب ہوجائے تو معاذ اللہ امام حسین ؑ اپنے مقصد میں ناکام ہوئے لیکن اگریزید خود ہی امام زین العابدین ؑ کے خطبہ کو قطع کرنے کے لیے اعلان کرائے ۔ ’’اَشَّھَدُاَنَّ مُحَمَّدً ارَسُولُ اللّٰہ ِ۔‘‘تو یہ علامت ہے کہ یزید نے شکست کا اعتراف کرلیا اورامام حسین ؑ نے کربلاکے بعد شام کامعرکہ بھی فتح کرلیا۔

اگر یزید شراب و بدکاری و عیاری کو مذہب میں روا رکھ سکے تو اپنے مقصد میں کامیاب ہے اور امام حسین ؑ کی قربانی ضائع ہوگئی ، اور اگر یزید کی حمایت کرنے والے بھی شراب و بدکاری کو حرام کہہ رہے ہیں تو یہ علامت ہے کہ امام حسین ؑ کامیاب ہیں اور یزید ناکام ہوگیا۔

ان حالات میں تو ان لوگوں کوبھی اپنے نظریہ کاجائزہ لینا پڑے گا جو یہ کہ رہے تھے کہ امام حسین ؑ  نے ہواکا رخ نہیں پہچانا اور اسلام کی بڑی بڑی شخصیتوں کا ساتھ نہیں دیا جس کے نتیجہ میں قتل ہوگئے اور سارا گھر برباد ہوگیا ۔ یعنی یہ اہل قلم اس حقیقت کااقرار کرتے ہیں کہ یزید کے دور میں تمام بڑی شخصیتوں کاموقف امام حسین ؑ سے بالکل مختلف تھا۔ سب کسی نہ کسی مصلحت کی بنا پر یزید کی بیعت کیے ہوئے تھے اور اس کے اعمال و افعال سے رضا مندی کااعلان کررہے تھے اور امام حسین ؑ کھلم کھلا اپنی مخالفت اور بیزاری کا اظہار فرمارہے تھے اور اس راہ میں ہر طرح کی قربانی کے لیے تیار تھے۔ تو اب یہ فیصلہ آسان ہے کہ اگر یزید کا دین باقی رہ گیا ہے اور اسلام میں وہ تمام منکرات جائز رہ گئے ہیں جنہیں یزید اپنے عمل سے جائز ثابت کررہاتھا تو امام حسین ؑ نے حالات زمانہ سے ناواقفیت کا ثبوت دیا ہے اور معاذ اللہ دھوکہ کھاگئے ہیں۔ لیکن اگر یزید کا دین مٹ گیا، یزیدکامشن فناہوگیا ، یزیدیت رسوائے زمانہ ہوگئی اور وہ اسلام رہ گیا جو اسلام محمدی ؐ کا تھا اور جس کی خاطر امام حسین ؑ قربانی دے رہے تھے تو یہ ماننا پڑے گا کہ یزید ہارا۔ امام حسین ؑ جیتے اور اس فتح میں ان کے اصحاب و انصار و اہلبیت ؑ کے علاوہ کسی کا ہاتھ نہیں تھا۔

یا واضح لفظوں میں یوں کہا جائے کہ آج جو دین اسلام باقی و زندہ و پائندہ ہے اس کی بقا پر نہ کسی صحابی کا احسان ہے نہ صحابی زادہ کا ، نہ کسی شخصیت کا احسان ہے نہ شخصیت پرست کا …یہ صرف تنہا امام حسین ؑ کی قربانی کا اثر ہے کہ دین الٰہی زندہ و پائندہ رہ گیا اور تاابدزندہ رہے گا۔

امام حسین ؑ کی اصولی کامیابی کے بعد حالات زمانہ کا جائزہ لیا جائے تو ہر دور کے حالات امام حسین ؑ کی کامیابی کا ببانگ دہل اعلان کررہے ہیں۔ یزید کامیاب ہوتاتو اس کی کامیابی کے اثرات ہوتے ۔ لیکن آج نہ اس کی قبر کا نشان ہے نہ اس کے زائرین ہیں ، نہ چند بندگانِ زر کے علاوہ کوئی اس کا نام لیوا ہے ، نہ ا س کی بارگاہ ہے نہ اس کا تذکرہ ہے ، نہ اس کی راہ میں خدا کاری ہے ، نہ اس کا پرچم ہے ، نہ اس کا کوئی نام و نشان ہے ، اور اگر کوئی نام ہے بھی تو داخل د شنام ہے۔

لیکن امام حسین ؑآج ہر جہت سے فاتح ہیں اور ہر محرم ان کی فتح کا اعلان کرتاہے۔ ہر گھر میں عزاخانہ انہیں کاسجایا جاتاہے ، ہر شاہراہ پرپرچم انہیں کا لہراتاہے ، ہر بزم میں تذکرہ انہیں ہکا ہوتاہے ، ہر پیاسے کو پانی انہیں کے نام پر پلایا جاتاہے ، ہر قانون الٰہی اور تعلیم اسلام کا چرچا انہیں کی مجالس میں ہوتاہے ، ہر اخبار انہیں کا تذکرہ کرتاہے ، ہر رسالہ انہیں کا نمبر نکالتاہے ، ہر مسلمان انہیں کو خراج عقیدت پیش کرتاہے ، ہر شریف غیر مسلم انہیں کی بارگاہ میں سرنیاز جھکاتاہے ، ہر مورخ انہیں کو تاریخ ساز قرار دیتاہے ، ہر مفکر انہیں کے فلسفۂ جہاد کو اپناتاہے ، ہر ادیب انہیں کو صبر واستقلال کی علامت قراردیتاہے ، ہر انقلابی انہیں کو ہیر وتسلیم کرتاہے، ہر مومن انہیں کو اپنا سردار تسلیم کرتاہے ، ہر حق انہیں کے گرد چکر لگاتاہے اور ہر باطل انہیں کے نام سے گھبراتاہے ، ہر سپاہی کو انہیں کے جہاد سے حوصلہ ملتاہے اور ہر نہتے انسان کے لیے انہیں کی داستانِ استقلال ہتھیار کا کام کرتی ہے۔

غرض حسین ؑ غریبوں کا سہارا ، اسلام کا عزم جاوداں ، مجاہدوں کی طاقت، شریعت کے پاسباں ، اور محمدیت کے ادبی نگراں ہیں ، حسین ؑ پر ہمارے لاکھوں سلام،

زندہ حق از قوت شبیری است 

باطل آخر داغ حسرت میری است 

پانچواں مقدمہ …امام حسین ؑ اور شریعت :

اصول مذہب کے اعتبار سے ہر امام محافظ شریعت ہوتاہے اور رسالت کے ساتھ امامت کی ضرورت اسی لیے ہوتی ہے کہ جب رسالت تبلیغ شریعت کا کام مکمل کردے اور وحی تشریعی کا سلسلہ موقوف ہوجائے تو کوئی ایسا شخص رہے جو اس شریعت کی محافظت کرے تاکہ یہ قانون اسلام اپنی واقعی شکل میں باقی رہے ۔ ظاہری شکل میں شریعت علماء امت کے ذریعہ بھی باقی رہ سکتی ہے ۔ لیکن احکام واقعیہ کے تحفظ کے لیے بہرحال امامت کی ضرورت ہے اس لیے کہ علماء امت احکام واقعیہ سے باخبر نہیں ہوتے ہیں۔ ان کامطالعہ لوح محفوظ سے متعلق نہیں ہوتا ہے ،وہ کتاب و سنت کامطالعہ کرتے ہیں او ربقدر فہم احکام شریعت کا استنباط کرلیتے ہیں اوراسی لیے ان کے فتاویٰ میں اختلاف ہوتاہے اور ان کے مسائل الگ الگ ہوتے ہیں ۔ لیکن امام احکام واقعیہ کا مبلغ ہوتاہے وہ آغوش مادر سے لوح محفوظ کا مطالعہ کرتاہے ۔ اس کے احکام میں تعدد اور اختلاف و تضاد کا سوال ہی نہیں پیدا ہوتاہے کہ نہ ایک مسئلہ میں مختلف واقعی احکام ہوں گے اورنہ ایک مسئلہ میں ائمہ طاہرین کے مختلف احکام ہوں گے۔

ائمہ طاہرین ؑ سب محافظ شریعت تھے اور سب نے اپنے فرض کو بخوبی انجام دیا ہے لیکن محافظت کی دو۲   قسمیں ہیں :

(۱)۔ محافظت داخلی 		(۲)۔محافظت خارجی 

محافظت داخلی …جہاں احکام واقعیہ کو ذہن میں محفوظ رکھا جاتاہے او روقتاً فوقتاً ان کی تبلیغ کی جاتی ہے جہاں اُمت میں اختلاف رائے پیداہوا اور واقع سے انحراف کا امکان پیدا ہواامام ؑ نے حکم واقعی بیان کرکے شریعت الٰہی کا تحفظ کرلیا۔

محافظت خارجی …جہاں واقعی احکام دنیا تک پہنچ جانے کے بعد خطرات سے دوچار ہوجائیں اور ان میں تبدیلی کااندیشہ پیدا ہوجائے۔ ایسے موقع پر بھی امام کا فرض ہوتاہے کہ وہ ہر طرح کی زحمت و مشقت کامقابلہ کرکے حکم واقعی کا تحفظ کرے اور اسے ہر طرح کی تبدیلی سے بچائے۔

اس محاذ پر جو خدمت امام حسین ؑ نے انجام دی ہے ، اس کی مثال تاریخ ائمہ ؓ میں بھی نہیں ملتی ہے نہ اس لیے کہ ائمہ معصومین میں باہمی کمالات میں تفاوت تھااور کوئی امام حسین ؑ کے درجہ کانہیں تھا۔ بلکہ اس لیے کہ جو حالات و خطرات امام حسین ؑ کے دور میں پیدا ہوگئے تھے وہ حالات و خطرات کسی اور دور میں نہیں پیداہوئے تھے ۔ اور جو موقع تحفظ شریعت کا امام حسین ؑ کو ملا تھا وہ کسی امامؑ کو حاصل نہیں ہواتھا۔

احکام و تعلیمات کے اعتبار سے اس کی مثال امام جعفر صادق ؑ کی حیات میں ملتی ہے کہ جس قدر بیان احکام اور تبلیغ قوانین کا موقع آپ کو ملا کسی دوسرے امام کو نہیں ملا اور اسی لیے ساری فقہ اہلبیتؑ کانام فقہ جعفری ہوگیا کہ آپ کے بیان کردہ احکام سارے معصومین ؑ کے بیان کردہ احکام سے زیادہ ہیں اور شریعت اہلبیت ؑ پر آپ کے بیانات کی چھاپ لگی ہوئی ہے۔ 

خطرات و آفات کی منزل میںیہی حیثیت امام حسین ؑ کی ہے کہ آپ نے دین الٰہی کو ان خطرات سے بچایا ہے جن کی مثال کسی معصوم کے دور میں نہیں تھی اسی لیے صاحبان فکر و نظر نے حقیقت اسلام کا تعارف کراتے ہوئے یہ لفظ استعمال کیا ہے کہ ’’اسلام محمدی الحدوث ہے اور حسینی البقاء ‘‘ اسلام آغاز کے اعتبار سے محمدی ؐ ہے کااس کے تعلیمات وحی الٰہی کے ذریعہ سرکاردوعالم ؐ پر نازل ہوئے ہیں اور بقا کے اعتبار سے حسینی ہے کہ اس کے سارے قوانین کو کفر و الحاد ، بے دینی و عیاری ، امویت و یزیدیت کے خطرات سے امام حسین ؑ نے بچایاہے۔

امام حسین ؑ ہر اعتبار سے محافظ شریعت ہیں اس لیے صاحب شریعت کی حکیمانہ ذمہ داری تھی کہ وہ بقاء حسینیت کاانتظام کرے جو بقا ء شریعت کی علامت بھی ہے اور ضمانت بھی ۔ اسی لیے شریعت اسلام نے حسینیت کو ہر اعتبار سے زندہ و پائندہ بنایا ہے ۔امام حسین ؑ کی محبت کو فریضہ اسلام بنایاہے۔ ان کے تذکرے کو عبادت بنایا ہے ۔ ان کے غم میں آنسو بہانا ،ان کی یاد میں محورہنا، ان کے مصائب کی یاد میں مراسم عزاکا قائم کرنا ان سارے اعمال کو بندگی پروردگار اور اطاعت الٰہی کا درجہ دیا ہے ، یہاں تک کہ اشک افشانی کے ساتھ اشک افشانی کی دعوت اور اس کے مظاہرہ کو بھی وسیلہ نجات قرار دے دیا ہے ۔ محافظ شریعت معصوم نے واضح الفاظ میں اعلان کیا ہے کہ امام حسین ؑ پر رونا، رلانا اور رونے والوں کی صورت بنانا سب وسیلہ جنت اور عبادت الٰہی ہے اگرچہ بعض نا فہم افرادنے اس قسم کے مضامین پر یہ اعتراض کیاہے کہ صورت بنانا ریادی ہے اور ریارکاری اسلام میں حرام ہے اور فعل حرام کسی صورت سے عبادت نہیں ہوسکتاہے۔ لیکن ان بے چاروں کو یہ خبر نہیں ہے کہ تباکی اس شدت تاثر کا نام ہے جس کا اظہار چہرے کے خطوط اور شکل و صورت کے کیفیات سے ہوجاتاہے ، چاہے مختلف اسباب کے تحت آنسو نکل سکیں ۔ گویا معصوم نے اس نکتہ کی طرف اشارہ کیاہے کہ بنیادی کام آنسو بہانااور آنسو بہانے کی دعوت دیناہے لیکن مسئلہ غم انہیں حدود تک محدود نہیں ہے اور آنسو بذات خود موضوع کلام نہیں ہیں۔ آنسو ایک طریقہ ہے اس جذبہ قلبی کے اظہار کاجوہر صاحب ایمان کے دل میں پایاجاتاہے ۔ اس کے آنسو اگر آنسو نہ نکل سکیں تو اس جذبۂ محبت کااظہار کسی نہ کسی شکل میں ہونا چاہیے تاکہ یہ معلوم ہوسکے کہ دل میں محبت پائی جاتی ہے اور انسان ذکر مصائب یا تصور آلام سے متاثر ہے۔

اسلامی روایات میں اس کی بکثرت مثالیں پائی جاتی ہیں۔ چنانچہ صاحب کنزالعمال ج ۱ ص ۱۴۷،مرسل اعظم ؑ کے بارے میں نقل کرتے ہیں کہ آپ نے سورہ زمر کی آخری آیات کی تلاوت کی جس میں عذاب جہنم کاتذکرہ ہے تو انصار کی ساری جماعت نے گریہ شروع کردیا۔ صرف ایک نوجوان تھا جس کی آنکھوں سے آنسو نہ نکلے ۔ اس نے پریشان ہو کر عرض کی ، سرکار! میری آنکھوں سے آنسو نہیں نکلتے ۔ ’’وانی تباکیت ‘‘ میں صرف تباکی پر اکتفا کررہاہوں ۔ فرمایا :من تباکیٔ فلہ الجنۃ‘‘جو رونے والے کی صورت اختیار کرے اس کے لیے بھی جنت ہے …جو اس بات کی علامت ہے کہ انسان کا دل اس عذاب سے متاثر ہے ورنہ بے دین افراد کی طرح عذاب آخرت کا مذاق اڑاتا، اس کے تذکرہ پر تبسم کا مظاہرہ کرتا، گریہ کن صورت حال اختیار نہ کرتا ۔ یہ صورت حال تاثر قلبی کی علامت ہے اور تاثر قلبی بہترین عبادت ہے۔

دوسری روایت کنزالعمال ہی میں وارد ہوئی ہے کہ سرکاردوعالم ؐ نے سورۂ تکاثر کی تلاوت کرتے ہوئے فرمایا کہ جواس سورہ کو سن کر بکاء کرے گا اس کے لیے بھی جنت ہے اور جو تباکیٔ کرے گا اس کے لیے بھی جنت ہے۔

کتاب اللؤلؤالمرجان ص ۴۷،اور مجموعہ ورام ص ۲۷۲پر جناب ابو ذر سے روایت ہے کہ سرکاردوعالم ؐ نے فرمایاکہ اگر کوئی شخص روسکتاہے تو روئے ورنہ حزن و رنج کو دل کا شعار بنائے اور تباکیٔ کرے کہ سنگدل رحمتِ الٰہی سے بعید ہوتاہے۔

اس روایت میں واضح طور پر تباکی کی دعوت بھی موجود ہے اور اس کا مفہوم بھی بیان کردیا گیاہے لہٰذا نہ انسان تباکیٰ کی روایت کو رد کرسکتاہے اور نہ اسے ریاکاری قراردے سکتاہے ۔ 

شیخ محمد عبدہ کا قول تفسیر المنارج ۸ص ۳۰۱میں نقل کیاگیاہے کہ تباکی تکلف البکاء ہے ریانہیںہے۔ 

علامہ شریف جرجانی نے فرمایا ہے کہ باب تفاعل عام طور سے صفت غیر موجود کے اظہار کے لیے استعمال ہوتاہے لیکن اس کے  باوجود اسے جائز قرار دیا ہے کہ اس سے تحصیل صفت کا جذبہ پیدا ہوتاہے جیساکہ سرکادوعالم ؐ کے ارشادات میں ہے کہ بکاء ممکن نہ ہو تو تباکی کرو ۔( تعریفات ص ۴۸)

بکاء اور تباکی کی یہی اہمیت تھی جس کے تحت امام محمد باقر ؑ نے آٹھ سو درہم معین کیے تھے ان عورتوں کے لیے جو موسم حج میں منیٰ کے میدان میں آپ کے مصائب پر گریہ کریں جس سے تین باتوں کااندازہ ہوتاہے۔

۱۔ گریہ کااہتمام کرنا اور اس پر پیسہ خرچ کرنا خلاف شریعت نہیں ہے۔

۲۔ ایام حج اور میدان منیٰ میں گریہ کرنا منافی حج و مناسک و اعمال حج نہیں ہے۔

۳۔ گریہ کا اہتمام ایک اہم دینی افادیت رکھتاہے کہ اس طرح مظالم و مصائب دونوں کا اعلان ہوتاہے اور میدان منیٰ اس کے لیے بہترین میدان ہے کہ وہاں حجاج کرام فرصت سے تین دن قیام کرتے ہیں اور راتوں کوان کے پاس کوئی عمل نہیں ہوتاہے۔

اس روایت سے یہ بھی اندازہ ہوجاتاہے کہ اسلام میں عورت کی آواز کونامحرم نہیں قرار دیا گیاہے ورنہ امام باقر علیہ السلام عورتوں کے میدان منیٰ میں رونے کی دعوت نہ دیتے اور سرکاردوعالم ؐ جناب حمزہ کے غم میں مدینہ کی عورتوں کو رونے کی دعوت نہ دیتے ۔

عورت کے لیے اپنی آواز نامحرم کو سنانا اور اس میں لگاوٹ پیدا کرنا شرعاً صحیح نہیں ہے لیکن آواز گریہ میں یہ بات ہرگز نہیں ہوتی ہے البتہ کوئی عورت انفرادی طور پر اپنی آواز سنانے کا جذبہ رکھتی ہے یا غیر مخلصانہ عمل انجام دیتی ہے تو اس کا عمل حرام ہوگا لیکن اس سے اصل قانون پر کوئی اثر نہیں پڑتاہے۔

فقہ اہلسنت میں بھی اس حقیقت کا اعتراف کیاگیاہے کہ عورت کی آواز نامحرم نہیں ہے اس لیے کہ ان کے یہاں تو دوتہائی دین خاتون ہی کی آواز میں پہنچاہے اور صحابہ کرام ؓ برابر خواتین سے مسائل دریافت کیا کرتے تھے۔

فقہی اعتبار سے گریہ و بکا محبوب …اور امام حسین ؑ کی قربانیوں کے پیش نظر ایک امر مطلوب ہے جس کا اہتمام ہر صاحبِ ایمان کو کرنا چاہیے۔ قابل افسوس ان افرادکا کردار ہے جو گریہ کو عبادت،غرض خلقت ، تقاضائے محبت قرار دینے کے باوجود ایک آنسو بہانے کی توفیق حاصل نہیں کرتے اور ذکر مصائب پر ان کی آنکھیں اس جذبۂ محبت کی ترجمانی نہیں کرتیں ۔ رب کریم جملہ صاحبان ایمان کو قول و عمل میں مطابقت اور نیت میںاخلاص کی توفیق کرامت فرمائے !

پس منظر 

اُن ضمیر فروش اور یتیم العقل اہل قلم کے علی الرغم جنہوںنے واقعہ کربلا کو ایک اچانک حادثہ کی شکل میں پیش کرنا چاہا ہے اور امت اسلامیہ کو یہ تاثر دینے کی کوشش کی ہے کہ ’’حر سے ملاقات کے بعد امام حسین ؑ نے اس بات پر اپنی رضا مندی کا اظہار کردیا تھاکہ میں ابن زیاد کے پاس حاضری نہیں دوں گا ۔ بلکہ جب یزید ہی کی بیعت کرناہے تو شام جا کر براہ راست اس کے ہاتھ پر بیت کروں گا اور اس بنا پر آپ نے کوفہ کا ارادہ تبدیل کرکے شام کا رخ کرلیاتھا اور یزید سے ملاقات کرنے کے خواہش مند تھے کہ اچانک ابن زیاد کے حکم پر سرزمین کربلا پر دوبارہ قافلہ کو روک دیا گیا اور اسے روکنے میں مزاحمت ہوگئی اور بالآخر امام حسین ؑ اپنے ساتھیوں سمیت شہید ہوگئے۔

اس بے عقل اور بے دین تاریخ نویس کو اس قدر بھی شعور نہیں ہے کہ شام جانے والے کا راستہ کیا ہوگا اور وہ کوفہ کاراستہ چھوڑ کر کس رُخ سے شام کاارادہ کرے گا۔ اور جس نے مدینہ میں واضح لفظوں میں یہ کہہ دیا ہے کہ مجھ جیسا انسان یزید جیسے کی بیعت نہیں کرسکتا ہے ۔ وہ یکبارگی اپنے ارادہ کو کس طرح تبدیل کرسکتاہے اور اس کے ذہن پر موت کا خوف کس طرح طاری ہوسکتاہے جب کہ اس نے بارہا اعلان کیاہے کہ مجھے میرے نانا کے دین کو بقا اور استحکام کا سہارا ملے ۔ 

حقیقت امر تو یہ ہےکہ واقعہ کربلاایک سوچاسمجھا منصوبہ ہے اورکربلا تاریخ کے تسلسل کی ایک کڑی ہے جس کامقصد آل رسولؐ اوردین اسلام کوفنا کردینا تھا۔ اورجس کے لیے ایک عرصہ درازسے منصوبہ بندی ہورہی تھی۔

سول صرف یہ ہے کہ اس طرح کی منصوبہ بندی کے لیے کاس قدر اہتمام کی ضروتر تھی اور اتنے بڑے اقدام کے لیے کتنے بڑے آدمی کی ضرورت تھی ، اور کیا یزید میں یہ ساری صلاحیتیں پائی جاتی تھیں کہ وہ امام حسین ؑ جیسے مدبر اور مفکر انسان کا مقابلہ کرے اور ساری امت کو اپناہم خیال بنا کر امام حسین ؑ کے سارے گھرانے کو ایک دوپہر میں تہ تیغ کرادے یا یزید کاکاروبار ایک تاریخی سلسلہ کی آخری کڑی تھا جس کے لیے ایک مدت سے ذہن تیار کیے جارہے تھے اور مزاجوں کو نئے سانچہ میں ڈھالا جارہاتھا اور ہر آن اس لمحہ کاانتظار کیا جارہاتھاجب طے شدہ مقدمات کا نتیجہ حاصل کیاجائے اور وہ آخری اقدام کیا جائے جس کی تیاری تقریباً نصف صدی سے کی جارہی تھی ۔

تاریخ اسلام میں وہ مناظر اور وہ عوامل محرکات محفوظ ہیں جنہوںنے مسلمان ذہنیت کو مسخ کردیاتھا اور امت کو اس موڑ پر لا کھڑا کردیاتھا جہاں غیرت اسلامی اور شرافت انسانی صرف الفاظ کی شکل میں باقی رہ جائے اور اس کی کوئی معنویت نہ رہ جائے۔ تفصیلی تذکرہ کے لیے اوراق اور صفحات نہیں بلکہ کتب اور مؤلفات درکار ہیں۔ اجمالی طور پر کربلا پیش آنے والے واقعات کے پس منظر میں صرف اُن واقعات کی نشان دہی کرائی جائے گی جنہوںنے اُمت کے مزاج کو درہم برہم کیاتھا اور غیرت اسلامی کو تباہ وبرباد کرڈالاتھا اور جس کے بعد کوئی شخص بھی بے غیرتی کا مظاہرہ کرکے ایک قدم آگے بڑھ جائے تو امت اس کا ساتھ بھی دے سکتی تھی اور اس کے مظالم کو خندہ پیشانی سے برداشت بھی کرسکتی تھی مثال کے طور پر چند نمونہ ملاحظہ ہوں:

۱۔ یزید ی شرارت اور شیطینت کا سب سے بڑانمونہ یہ تھاکہ اس نے بھرے دربار میں یہ کمال بے حیائی یہ اعلان کردیا کہ اسلام صرف بنی ہاشم کا کھیل ہے اور نہ کوئی خبر آئی ہے اور نہ کوئی وحی نازل ہوئی ہے۔

ظاہر ہے کہ اس قدر مجرمانہ خیال کو پیش کرنے کے بعد یزید کو زندہ نہیں رہنا چاہیے تھااور رسول اکرم ؐ کے کلمہ گو افراد کو اسے تہ تیغ کرکے ٹکڑے ٹکڑے کردینا چاہیے تھا ۔ لیکن ایسا کچھ نہ ہوا ، اور قوم نے نہایت آسانی سے اس اعلان کو سن لیا اور اس کا کوئی ردعمل ظاہر نہ ہوسکا جس کا بنیادی سبب یہ ہے کہ قوم اس طرح کے گستاخ فقرات کی عادی ہوچکی تھی اور اس کی نظر میں اس طرح کے اعلانات میں کوئی مضائقہ نہیں تھا۔ قوم یہ سوچ رہی تھی کہ یزید تو رسول اکرم ؐ کے انتقال کے بعد مدینہ سے سیکڑوں میل دور اپنے دربار میں اس طرح کااعلان کررہاہے۔یزید کے پہلے کے با اقتدار مسلمانوں نے تو خود سرکاردوعالم ؐ کی زندگی میں ان کے سامنے یہ کہہ دیاتھا کہ یہ شخص ہذیان بک رہاہے اور اس پر مرض کاغلبہ ہوگیاہے ۔ ظاہر ہے کہ جب رسول اکرم ؐ کی محفل میں اتنی بڑی گستاخی کی جاسکتی ہے تو رسول اکرم ؐ کے بعد کیوں نہیں کی جاسکتی ہے اور جب ہذیان کے الزام کو برداشت کیاجاسکتاہے تو ’’فلاخبر جاولاوحی ٌ نزل ‘‘کو کیوں برداشت نہیں کیاجاسکتاہے۔

۲۔ یزید کے مظالم کی ایک عظیم بنیاد یہ بھی تھی کہ اسے پورے عالم اسلام کااقتدار حاصل ہوگیاتھا اور وہ اسلامی سرزمین کے سوابارہ لاکھ مربع میل پر حکومت کررہاتھا ۔ ظاہر ہے کہ اس کے پاس اس قدر وسیع اختیار اور طویل و عریض اقتدار نہ ہوتا تو وہ اتنے بڑے اقدام کا ارادہ بھی نہ کرتا ۔ لیکن یہ اقتدار و اختیار یزید کی ذاتی صلاحیت یا اس کے حسن تدبیر کانتیجہ نہیںتھا۔ اس کے پس منظر میں بھی وہ نظام کام کررہاتھا جس نے یزید جیسے افراد کی حکومت کے لیے زمین ہموار کی اور پھر اس کے نتیجے میں اتنا بڑا واقعہ منظر عام پر آگیا۔

رسول اکرم ؐ کی وفات کے فوراً بعد اور آپ کے جسد اقدس کے دفن سے پہلے مسلمانوں میں اقتدار کی جو رسہ کشی شروع ہوئی اور انصار و مہاجرین نے جس طرح اسلامی حکومت کا فیصلہ کیا اور جن بنیادوں پر اقتدار پر قبضہ کیا گیا۔ ان کالازمی نتیجہ یہی ہوناتھاجو ہوا جب سقیفہ بنی ساعدہ میں قرآن وسنت کو نظر انداز کردیا گیا اور رسول اکرم ؐکے مقرر کردہ حاکم کو ناقابل توجہ قرار دے دیا گیا اور اقتدار اسلامی کا سنگ بنیاد ملک ، قوم ، قبیلہ اور قرابت پر رکھ دیا گیا تو اس کا قہری نتیجہ تھاکہ تمام اسلامی صلاحیتوں سے عاری اور تمام شریفانہ اصول کردار سے بے خبر افراد امت کی تقدیر کے مالک ہوجائیں اور ابوسفیان جیسے انسان کواپنے چشم وچراغ خاندان سے یہ کہنے کاموقع مل جائے کہ اب خلافت کو گیند کی طرح نچائو اور بنی امیہ کو کلیدی عہدوں کامالک بنادو اور یاد رکھو کہ دنیا ، دنیا ہے اور اقتدار ،اقتدار ۔ اس کے بعد نہ کوئی جنت ہے اور نہ جہنم۔

سقیفہ کا پہلانتیجہ ابو سفیان کے اس اعلان کی شکل میں برآمد ہوا ، اور دوسرا نتیجہ یزید کے اقتدار اور اس کے مظالم کی شکل میں برآمد ہوا جس کی بنا پر یہ کہاگیاہے کہ :

’’حسین ؑ اندر سقیفہ کشتہ شد ‘‘

۳۔ یزید کے ساتھ اس کے ہاتھ پر بیعت کرنے والوں میں بے شمار نمازی ، روزہ دار اور حافظانِ قرآن بھی شامل تھے جو مسلسل آیاتِ قرآن کی تلاوت کرتے جاتے تھے اور قتل حسین ؑ کے لیے خنجر تیز کرتے جاتے تھے ۔ سوال یہ پیداہوتاہے کہ جس قرآن نے مسلسل حسین ؑ کی عظمت ، صداقت ، طہارت ،مودت کااعلان کیاہے اس کے پڑھنے والے اور حفظ کرنے والے کس طرح قتل حسینؑ پر آمادہ ہوگئے اور انھوںنے امام حسین ؑ کے حقوق کا لحاظ کیوں نہیں کیا؟ لیکن حقیقت یہ ہے کہ یہ بھی ایک تاریخی حادثہ کا لازمی نتیجہ تھا۔ اگر رسول اکرم ؐکے وقت آخر قرآن لے کر اہلبیتؑ کو نظر انداز کرنے کی بنیاد نہ رکھی گئی ہوتی اور رسول اکرم ؐ کے سامنے حسبناکتاب اللہ کا نعرہ نہ لگایا گیا ہوتا تو یزیدیوں میں اس انداز کے کردار کی جرأت نہ ہوتی اور انہیں بہرحال یہ احساس ہوتاکہ اہلبیتؑ کو نظر اندازکرکے اور ان کے قتل کامنصوبہ بنا کر قرآن سے تمسک کرنے کے کوئی معنی نہیں ہیں ۔ رسول اکرم ؐ کو اس نتیجہ کی اطلاع تھی اور آپ حالیہ واقعات کے آئینہ میں بخوبی مستقبل کا مشاہدہ فرمارہے تھے اسی لیے آپ نے اسی نعرہ کی شدت سے مخالفت کی اور ایسے افراد کو محفل سے نکال باہر کردیا جنہوںنے ایسے مظالم کا سنگ بنیاد رکھاتھا اور ایسے نظریات کا حوالہ دیاتھاجس کانتیجہ اتنے بڑے ظلم کی شکل میں برآمدہونے والاتھا۔

۴۔ یزید کی حکومت کے جواز کے بارے میں کہا جاتاہے کہ عالم اسلام نے اس کے ہاتھ پر بیعت کرلی تھی لہٰذا اس کی حکومت ایک جائزاسلامی حکومت تھی اگرچہ اس بیعت کی صحیح صورت حال یہی تھی کہ امام حسین ؑ کے بیعت سے انکار کرنے کی بنا پر ان کے سارے گھر انے کا خاتمہ کردیا گیا اور یہ بات واضح کردی کہ مسلمان حاکم کو عوام کی بیعت سے سروکار ہے چاہے وہ بیعت اختیاری اور رضامندی سے ہو یا مکمل جبر واکراہ کے نتیجہ میں ہو۔

سوال یہ پیداہوتاہے کہ مسلمانوں نے اس قسم کی بیعت کو کس طرح گوارا کیا اور ایسے بیعت لینے والے کو کس طرح حاکم تصور کرلیا ؟…اس کاجواب بھی ماضی کے اوراق پریشاں میں محفوظ ہے کہ رسول اکرم ؐ کی وفات کے بعد جب امت اسلامیہ نے حکومت کا فیصلہ کرلیا تو پہلا خیال یہ پیداہواکہ لوگوں سے اس حکومت کی بیعت لی جائے ۔ اس لیے کہ جس حکومت کی بنیاد قرآن وسنت کی نص اور خدا و رسول ؐ کے ارشادات پر نہ ہو اس کاجواز عوامی رائے ہی سے حاصل کیاجاسکتاہے اور عوامی رائے حاصل کرنے کے لیے جبر وتشدد ہی استعمال کیا جاسکتاہے۔ اس لیے کہ عوام اکثراوقات جبر و اکراہ کے بغیر اتفاق رائے کااظہار نہیں کرتے ۔ چنانچہ اسی تصور کانتیجہ تھاکہ عوام کے ساتھ خواص اور امت کے ساتھ اہلبیت ؑ کے ساتھ بھی ایک ہی طرح کا برتائو کیا گیا اور ان سے بھی بیعت کا مطالبہ کردیا گیا اور انکار کی صورت میںگھر میں آگ لگادینے کی دھمکی دی گئی اور بعض روایات کی بناء پر دروازے سے بلند ہوتا ہوا دھواں بھی دکھائی دیا ، تو ظاہر ہے کہ ابتدائی دور میں اس طرح کی بیعت کو حکومت کا جواز نہ سمجھا گیا ہوتا اور اس شدت سے بیعت کا مطالبہ نہ کیا گیا ہوتا اور انکار کی صورت میں آگ لگانے کی بات نہ کہی گئی ہوتی تو یزید خلیفۃ المسلمین ہوتا، نہ اسے امام حسینؑ سے بیعت طلب کرنے کی ہمت ہوتی اور نہ انکار کی صورت میں خیام حسینی میں آگ لگانے کا حکم دیاجاتا۔ یہ سب انہیں ابتدائی حالات کے نتائج تھے جنہیں کربلا کے قریب ترین مقدمات میں شمار کیاجاسکتاہے اور جن کی بناء پر کربلا ایک وقتی حادثہ نہیں ہے بلکہ ایک تاریخی تسلسل کا نتیجہ ہے جس کے مقدمات و مقومات میں بڑے بڑے واقعات اور بڑے بڑے افراد کے نام آتے ہیں۔

۵۔یزید نے امام حسین ؑ سے بیعت لینے کے لیے جن وسائل کو اختیار کیا ان کی آخری کڑی یہ سامنے آئی کہ اگر وہ بیعت نہ کریں تو انہیں بے آب و گیاہ صحرا میں محصور کیا جائے اور ان کے بچوں پر پانی بند کردیا جائے اگرچہ اس سلسلے میں مظلومیت عثمان کاسہارا لیا گیاتھا جس کا امام حسین ؑ سے کوئی تعلق نہیں تھا اور یہ صرف ایک بہانہ اور عوام کو ورغلانے کا ایک ذریعہ تھا ورنہ امام حسین ؑ نے تو اس محاصرہ کے دوران بھی انتہائی کمال کردار کا مظاہرہ کیاتھا جو ایسے بپھرے ہوئے مجمع کے مقابلہ میں کوئی اپنے عزیز ترین آدمی کے بارے میں بھی اختیار نہیں کرسکتاجیساکہ تاریخ خود گواہی دیتی ہے کہ شام کی فوجیں شہر سے باہر رکی رہیں اور واقعہ کے واقع ہوجانے تک کسی دفاعی اقدام کے لیے تیار نہ ہوئیں۔

تو سوال یہ پیدا ہوتاہے کہ حکومت منوانے اور بیعت حاصل کرنے کا یہ کون سا طریقہ تھا۔ بیعت تو ایک رضا مندی کا سودا ہے جو انسان ہنسی خوشی کسی کی اطاعت اور فرماں برداری کے لیے اختیا رکرتا ہے اس کے لیے کھانا پانی بند کرنے کی ضرورت نہیں ہوتی ہے اور ایسے اقدام میں اسلامی مزاج کو یقیناً برہم ہوجانا چاہیے تھا اور یزید کے خلاف انقلاب کی ایک لہر دوڑ جانا چاہیے تھی جو کام شہادت امام حسین ؑ سے پہلے نہ ہوسکا…اور شہادت امام ؑ ہی نے اس تحریک کو پیدا کیا اور ملت کے سرد لہو میں حرارت کی لہر دوڑ ادی۔ 

اس کا راز بھی بظاہر ماضی کی تاریخ ہی میں پایا جاتاہے جب مولائے کائنات سے بیعت لینے کے لیے اقتصادی محاصرہ کو ذریعہ بنایا گیاتھا اور حق ذوی القربیٰ کے ساقط کرنے سے فدک پر قبضہ کرلینے تک کسی وسیلہ سے دریغ نہیں کیاگیا اور امت کو محسوس کرادیا گیا کہ حکومت وقت سے اختلاف کرنے کے نتیجہ میں اقتصادی محاصرہ کوئی عیب اور غیر اسلامی اقدام نہیں ہے بلکہ مخالف کے ساتھ اس طرح کا برتائو بھی کیاجاسکتاہے جس کا نتیجہ یہ ہواکہ یزید کو بھی اس طرح کے اقدام کی جرأت ہوگئی اور امت اسلامیہ کا احساس بیدا ر نہ ہوسکا۔

تاریخ میں ایک قدم پیچھے چلے جائیے تو یہی برتائو خود رسول اکرم ؐ کے ساتھ بھی کیا گیاتھا۔ جب آپؐ نے قولو لا الہ الا اللہ کی آواز بلند کی اور کسی قیمت پر کفر سے ہم خیال اور ہم آواز ہونے کے لیے تیار نہ ہوئے تو کفار مکہ نے آپ ؐ کا معاشی بائیکاٹ کردیا اور آپؐ کو اپنے گھر والوں سمیت تین سال تک نہایت پریشانی کی زندگی گزارنا پڑی اور درختوں کے پتوں تک پر گزارا کرنا پڑا۔

کفر کا یہی اقدام نظیر بن کر اسلام میں داخل ہوا اور مسلمانوں نے بھی اپنے مخالفین کے ساتھ یہی برتائو رواکرلیا اور ظاہر ہے کہ جب سرکاردوعالم ؐ کی تربیت کردہ قوم میں ایسے عناصر پیدا ہوسکتے ہیں تو یزید کو تو یہ شرف بھی حاصل نہ تھااور وہ ایک طرف سے ابو سفیان کا پوتا اور معاویہ کا بیٹاتھا تو دوسری طرف سے عیسائی گھرانے کا چشم و چراغ تھا اور ایسے شخص سے اسلام کے بارے میں ایسی ہی توقعات کی جاسکتی ہیں جن کا مظاہرہ اس کے کردار سے ہوا ، اور جس کے ذریعہ اس نے قدیم تاریخ کے بہت سے ورق اُلٹ دیے اور تاریخ کو پھر سے دہرادیا ۔ 

۹۔یزید نے امام حسین ؑ سے مقابلہ کرنے کے لیے ایک یہ حربہ بھی اختیار کیا کہ اسلامی حکومت کے تمام اہم عہدے اپنے خاندان والوں کے حوالے کردیے اور کسی حاکم نے بھی اہلبیت ؑ کے ساتھ قدرے نرم رویہ کا تصور بھی کیا تو اسے فوراً برخاست کردیا گیا اور اس کی جگہ دوسرے فظ غلیظ کا تقرر کردیاگیا اور یہ سبق بھی اس نے اپنی خاندانی تاریخ سے سیکھاتھا جب خلافت سوم کے آغاز پر اس کے دادا ابو سفیان نے حاکم وقت کو مبارک باد دیتے ہوئے یہ کہا تھاکہ حکومت کے مرکزی عہدے بنی امیہ کے حوالے کردو اور خلافت کو گیند کی طرح نچائو اس لیے کہ جنت و جہنم کی کوئی حقیقت نہیں ہے اور حاکم نے بھی نہایت سعادت مندی سے اس کی نصیحت پر عمل کیا اور تمام اہم عہدوں پر خصوصیت کے ساتھ ان علاقوںمیں جن میں اہلبیت ؑ کے ماننے والے پیدا ہوسکتے تھے بدترین عمال اور گورنر مقرر کردیے ۔ کوفہ پر سعید بن العاص کو مقرر کیا جس کا کردار عالم آشکار ہے۔ مصر پر عبداللہ بن عامر کو مقرر کیا جو حاکم وقت کاموں زاد بھائی تھا اور اہم مرکزی مقامات پر ولید بن عقبہ فاسق اور عبداللہ بن سعد کو گورنر بنایا جن میں اول الذکر ایسا بے دین تھاکہ صبح کی نماز چاررکعت پڑھانے کے بعد بھی مجمع سے پوچھ رہاتھاکہ کہو تو کچھ اور اضافہ کردیا جائے اور ثانی الذکر خلیفہ وقت کا رضاعی بھائی تھا۔ اس کے بعد اپنے افراد خاندان کو دولت اور جاگیر بخشنے کا سلسلہ شروع ہوا تو اس کا حساب لاکھوں بلکہ کروڑوں سے گزر گیا۔

ظاہر ہے کہ جب رسول اکرم ؐ سے نسبتاً قریب ترین زمانہ میں اور رسول اکرم ؐ سے رشتہ داری رکھنے کے بعد انسان اپنے بزرگ خاندان کے مشورہ پر ایسا عمل کرسکتاہے تو یزید تو ان خصوصیات کا حامل نہ تھا اور اس کے لیے ابوسفیان حقیقی دادا کی حیثیت رکھتاتھا اور تو اس وصیت ونصیحت کا خاص خیال رکھناچاہیے تھا اور اسی طرح کے کردار کو اختیار کرنا چاہیے تھا۔

اور یہ نتیجہ اس کج روی کا ہے جو عالم اسلام میں پیدا ہوگئی تھی اور جس کی بنا پر یزید جیسے بدکردار انسان کو حکومت کا موقع مل گیاتھا اور پھر حکومت کو سنبھالنے کے لیے ہر وسیلہ اور ہر ذریعہ مباح ہوگیاتھا۔

اس کے علاوہ تاریخ میں اور بہت سی کڑیاں پائی جاتی ہیں جن کو مرتب کرلیا جائے تو تاریخی مادیت کے اعتبار سے ایسا محسوس ہوتاہے کہ سرکارد وعالم ؐ کے بعد امت اسلامیہ نے جو روش اختیار کی تھی اس کا نتیجہ لازمی طور پر ایسا ہی برآمد ہونا چاہیے تھا ۔ یہ اور بات ہے کہ مسئولیت اور ذمہ داری کے اعتبار سے ہر وہ شخص روز قیات مسئول ہوگا جس نے حالات کو اس ابتری تک پہنچانے میں کسی طرح کا بھی رول ادا کیا تھا اور جس کی کسی بھی انفرادی یا اجتماعی حرکت سے حالات اس قدر افسوسناک اور ناگفتہ بہ ہوگئے تھے اور ملت اسلامیہ ہمیشہ ہمیشہ کے لیے اپنی حقیقی قیادت اور واقعی دیانت سے محروم ہوگئی تھی۔

ایسا معلوم ہوتاہے کہ کتاب کربلا کے حصۂ مظالم کا مسودہ منتشر اور اق میں بہت دنوں سے جمع ہو رہاتھا اور ظلم اس موقع کی تلاش میں تھا جب ان اوراق پریشاں کو مرتب کرکے ایک پورے صحیفہ کی شکل میں دنیا کے سامنے پیش کردے جس طرح کہ حصہ مظلومیت و کردار بھی امام حسین ؑ کے بزرگوں اور افراد خاندان کی زندگی میں منتشر تھا اور امام حسین ؑ نے پورے کردار کو مرتب کرکے ایک وقت میں پیش کردیا اور بیک وقت تمام انبیاء کے کارناموں کامظہر بن گئے بلکہ اس سے بھی بالا تر۔

ازہیچ پیمبرے نہ آید ایں کار

واللہ کہ اے حسین ؑ کار ے کردی

٭…٭…٭

منظر کربلا 


عاشور کی رات تمام ہو رہی ہے ، سپیدۂ سحری نمودار ہو رہاہے اور امام حسین ؑ اپنے قدیم مؤدن حجاج بن مسروق کو روک کر اپنے فرزند علی اکبر ؑ کو حکم اذان دے رہے ہیں کہ امام حسین ؑ کے پاس کلمہ گو منافقین کے مقابلہ میں علی اکبر ؑ سے بہتر اتمام حجت کا کوئی ذریعہ نہیں ہے۔

علی اکبر ؑ صورت میں ،سیرت میں ،فتار میں ، گفتار میں رسول اکرم ؓکی شبیہ ہیں ، اور دشمن کو معلوم ہے کہ شبیہ کو ٹکڑے ٹکڑے کردینے سے اصل سے عداوت کااظہار ہوتاہے ۔ 

علی اکبر نے اذان کہی اور یہ آواز ساری فضائے کربلا میں گونج گئی ۔ امام حسین ؑ اپنے باوفااصحاب کے ساتھ نماز صبح کے لیے تیار ہوئے۔ پانی موجود نہیں تھا کہ تجدید وضوع کرتے ۔ خاک گرم کربلا پر تیمم کرکے اصحاب صف بستہ ہوگئے اور امام حسین ؑ نے نماز شروع کردی۔

ساری رات عبادت الٰہی ،تلاوت ، ذکر و فکر اور رکوع و سجود میں گزارنے والی قوم اپنے فرض کی ادائیگی کے لیے آمادہ ہوگئی اور زندگی کی آخری قدرے پر سکون نماز ادا کرنے کے لیے خاک کے مصلی پر استادہ ہوگئی۔

نماز تمام ہوئی تھی کہ فضائے کربلا میں ایک آواز گونجی …قوم والو! گواہ رہنا…!خیام حسینی کی طرف پہلا تیر میں نے رہاکیاہے۔ یہ تھا سردار لشکر ابن سعد جو اپنی ریاست و سرداری کے تحفظ کے لیے اور ملک رَے کی گورنری کو بچانے کے لیے فرزند رسول ؐ کے خلاف جنگ چھیڑنے کا اعلان کررہاتھا اور چند روز دنیا کے عوض ہمیشہ رہنے والی آخرت کو بیچ رہاتھا۔

ابن سعد کا آواز دینا تھاکہ تیروں کی بوچھا شروع ہوگئی اور لشکر یزید کے چار ہزار کمان داروں نے سردار کے اتباع میں تیروں کا مینھ برسانا شروع کردیا۔

اُدھر امام حسین ؑ نے بھی اپنے اصحاب کو مخاطب کرکے فرمایاکہ یہ تیر نہیں ہیں ۔ یہ موت کے سفیر ہیں لہٰذا اب مقابلہ کے لیے آمادہ ہوجائو۔ اصحا ب نے مورچہ سنبھال لیے مگر یہ آمنے سامنے کی جنگ اور افراد کی باہمی نبرد آزمائی نہیں تھی کہ جنگ کا مظاہرہ ہوتا اور مجاہدین کی شجاعت کے جوہر کھلتے ۔ یہ دشمن کا انتہائی بزدلانہ حملہ تھا جس کے مقابلہ کے اسباب اصحاب امام حسین ؑ کے پاس ناپید تھے جس کانتیجہ یہ ہواکہ تیر بارانی کے خاتمہ پر امام حسین ؑ نے اپنے اصحاب کا جائزہ لیا تو چالیس سے بچاس تک اصحاب و انصار راہ خدا میں کام آچکے تھے جن کے اسماء گرامی بعض ارباب مقاتل کے بیان کے مطابق یہ ہیں :

نعیم بن عجلان ، عمران بن کعب بن حارث،حنظلہ بن عمر وشیبانی ، قاسط بن زہیر،کنانہ بن عمرو ضبیعہ ، ضرغامہ بن مالک، عامر بن مسلم، سیف بن مالک ،عبدالرحمن الارجحی ،عائد بن مجمع العائذی ، حباب بن الحارث ، عمرو الجندعی ، حلاس بن عمرو راسبی ، سوار بن ابی عمیر، عمار بن ابی سلامہ ، نعمان بن عمرو،زاہر مولی ، عمرو بن عبداللہ ، جبلہ بن علی مسعود بن الحجاج ،عبداللہ بن عروہ الغفاری ،زہیربن سلیم ، عبداللہ بن یزید بصری ،عبیداللہ بن بصری ،دس غلامان امام حسین ؑ ،اور دو۲ غلامان امیرالمومنین ؑ…(مناقب)

ظاہر ہے کہ اصحاب کی اتنی بڑی تعداد کے شہید ہوجانے کے بعد لشکر امام حسین ؑ میں ایک نمایاں کمی ہوگئی اور امام حسین ؑ کو پہلے ہی مرحلہ میں اتنی بڑی مصیبت سے دوچار ہونا پڑاجس کا تحمل مشکل تھا۔ لیکن مشکل کشا کے لال کے لیے کوئی امر مشکل نہیں ہے۔ امام حسین ؑ کے حوصلے بلند ہیں اور اصحاب کے حوصلے امام کے طفیل میں بلند ہیں اور سب قربانی کے لیے ہمہ تن تیار ہیں۔

نتیجہ یہ ہواکہ تھوڑی دیر کے بعد جب باضابطہ جنگ کاآغاز ہوا تو باقی ماندہ اصحاب مکمل حوصلہ کے ساتھ داد شجاعت دینے کے لیے تیار ہوگئے اور ایک کے بعد ایک راہِ خدا میں جان قربان کرنے لگا۔

سب سے پہلے عبداللہ بن عمیر کلبی میدان میں آئے اور ایک عظیم جہاد کے بعد راہِ خدا میں قربان ہوگئے ، عبداللہ کے بعد سیف بن حارث بن سریع جابری اور مالک بن عبدبن سریع جابری میدان میں آئے اور دونوں نے جہاد کا حق اداکیا۔

ان دونوں کے بعد بنی غفار کے دو مجاہدین نے میدا ن میں قدم رکھا۔ عبداللہ اور عبدالرحمن (فرزاندان عروہ غفاری ) ان دونوں حضرات کے راہِ خدا میں کام آجانے کے بعد چار افراد نے میدان کا رُخ کیا عمرو بن خالد صیداوی ، سعد جابر بن حارث السلمانی اور مجمع اور سب نے دادِ وفا دے کر جام شہادت نوش کیا۔ اور آخر میں مسلم بن عوسجہ نے میدان کا رُخ کیا اور ایسی جنگ کی کہ دشمنوں کے حوصلے پست کردیے اور چلتے چلتے حبیب بن مظاہر کو وصیت کرگئے کہ جب تک زندہ رہناامام مظلوم کاخیال رکھنا۔

اصحاب کی اس بے مثال قربانی کے بعد ظہر کا ہنگام آگیا اور امام حسین ؑ نے حبیب بن ظاہر کو جنگ بندی کا پیغام دے کر بھیجا۔ جس کا جواب بدترین انداز سے دیا گیا اور امام حسین ؑ نے مکمل دفاعی انتظام کے ساتھ نماز شروع کردی۔ زہیر بن قین اور سعید امام ؑ کے سینہ سپر ہوگئے اور نماز تمام ہوتے ہوتے سعید نے خاک پرگرکر آواز دی ، فرزند رسول ؐ ، کیا میں نے وفا کا حق ادا کردیا ، اور امام حسین ؑ نے سند وفا دے کر دنیا سے رخصت کردیا۔

اس کے بعد جنگ کا دوسرا سلسلہ شروع ہوا ، اور ادھر سے حبیب بن مظاہر اور ابو ثمار میدان میں آئے اور دادِ شجاعت دے کر رخصت ہوگئے۔

اس کے بعد حربن یزید ، زبیر بن قیس اور ان کے چچا زاد بھائی سلمان بن مضارب نے میدان جہاد کا رخ کیا اور خوب خوب جنگ کی ۔ بعض روایات کی بنا پر حرسے پہلے ان کے جوان فرزند علی بن حر نے بھی قربانی پیش کی لیکن ان تینوں حضرات کے بعد عمرو بن قرظہ میدان میں آئے اور ان کی شہادت کے بعد نافع بن ہلال جملی نے شجاعت کے جوہر دکھلائے ۔ نافع کے بعد دوغلام واضح اور اسلم میدان میں آئے اور اسلام میں نسل و رنگ کی تفریق کا خاتمہ کرکے درجۂ شہادت پر فائز ہوگئے۔

ان غلاموں کے بعد بریربن خضیر کی باری آئی اور انہوںنے دشمنوں پر ہر طرح حجت تمام کرنے کے بعد جام شہادت نوش کیا۔

پھر اس کے بعد حنظلہ بن سعد شبامی نے شہادت پائی اور ان کے بعد دو عظیم سپاہی میدان میں آئے جن کے نام سے دشمن لرز جاتے تھے اور جن کی خاندانی شجاعت کا شہرہ زباں زد خاص و عام تھا جناب عابس بن شبیب شاکری اور ان کے ہمراہ شاکر کے غلام شوذب جنہوںنے شجاعت کا سبق اپنے آقا کے گھرانے سے سیکھاتھا اور منزل قربانی میں غلامی اور آزادی کے تفرقہ پر خط نسخ کھینچ دیاتھا۔

ان بہادر ان عرب کے قربان ہوجانے کے بعد جناب ابوذر کے غلام جون کی باری آئی اور جون نے راہ خدا میں قربان ہوتے ہوتے اس حقیقت کو بے نقاب کردیا کہ شرفِ شہادت کے لیے رنگ یا نسل یا قوم او رقبیلہ کی شرط نہیںہے۔ اس شرف کے لیے ایمان اور کردار کی ضرورت ہے اور یہ کسی بھی نسل یا قوم کی میراث نہیں ہے۔

جون کے بعد انس بن حارث بن نبیہ الکاہلی میدان میں آئے اور ان کی شہادت کے بعد عمرو بن جنادہ نے میدان میں قدم رکھا۔ یہ عمر کے اعتبار سے کمسن تھے لیکن ہمت و حوصلہ کے اعتبار سے بالکل جواں مرد اور مکمل طور سے آزمودہ کار سپاہی کی طرح جہاد کرنے والے تھے۔

عمرو بن جنادہ کے قربان ہوجانے کے بعد امام حسین ؑ کے مستقل موذن حجاج بن مسروق کی باری آئی اور حجاج کی قربانی نے یہ واضح کردیا کہ لشکر یزید کی نگاہ میں داعیِ حق کی کوئی قیمت نہیں ہے اور یہ فوج اذان او رنماز کی بھی کسی اہمیت کی قائل نہیں ہے۔ ورنہ جو انسان چھ ماہ سے مستقل دعوت نماز دے رہاہے اور ہر نماز کے وقت بہ آواز بلند اذان دے رہاہے اور اس کے اس شرف مؤذنیت کاتو خیال کیا جاتا اور اس پر تلوارنہ اٹھائی جاتی۔

حجاج کی شہادت کے بعد سوار بن ابی عمیر نے قربانی پیش کی اور اس کے بعد لشکر امام حسین ؑ کے آخری صحابی سوید بن عمرو بن ابی المطاع میدان میں آئے اور ان کی قربانی کے ساتھ اصحاب و انصاری کی قربانی کا سلسلہ تمام ہوگیا اور امام حسین ؑکے جملہ اصحاب راہِ خدا میں کام آگئے جس سے اندازہ ہوتاہے کہ نماز ظہر کے ہنگام امام عالی مقام کے ساتھ نماز ادا کرنے والے اصحاب صرف چند افراد تھے جنہوںنے ظہر کے بعد قربانی پیش کی ہے ورنہ سب حملہ اولیٰ میں یا اس کے فوراً بعد راہِ خدا میں کام آچکے تھے ۔

اس کے بعد اعزاء اور بنی ہاشم کے جوانوں کی باری آئی۔

بنی ہاشم کے شہداء کی ترتیب کے بارے میں علماء اعلام کے درمیان مختلف قسم کے اختلافات پائے جاتے ہیں اور مؤرخین نے بھی مختلف ترتیب کے ساتھ ان قربانیوں کا تذکرہ کیاہے۔ لیکن تمام بیانات کے دیکھنے کے بعد جو ترتیب سامنے آتی ہے اس کا اندازہ اس ایک حقیقت کے اندازہ کے بعد بالکل آسان ہوجاتاہے کہ کربلا کے شہداء کو ’’شہداء بنی ہاشم ‘‘ ضرور کہا جاتاہے اور یہ سب مورث اعلیٰ کے اعتبار سے ہاشمی سیاست و شرافت کے وارث ہیں۔ لیکن حقیقت امر یہ ہے کہ ان کاکوئی تعلق جناب ہاشم کی دیگر اولا د سے نہیں تھا، اور یہ نسل ابو طالب سے تعلق رکھتے تھے اور اس اعتبار سے یہ کہنا بالکل صحیح ہے کہ کربلا کی قربان گاہ پر صرف اولاد ابو طالب نے اپنی جانوں کا نذرانہ پیش کیاہے اور اسلام حقیقی اپنی بقا میں صرف اولاد ابو طالب کا شرمندۂ احسان ہے۔ اس کے علاوہ اولاد ہاشم میں کوئی ایسا نہیں ہے جس کا کوئی احسان اسلام کی گردن پر ہو۔ بلکہ سب کی گردن پر اسلام اور اولاد ابو طالب کااحسان ہے کہ انہوںنے قربانی دے کر اسلام کو بچالیااور مسلمان کو مسلمان کہلانے کا موقع فراہم کیا ورنہ مسلمان ہونا بھی ایک جرم ہوتا اور کسی انسان میں اس قدرہمت نہ ہوتی کہ بنی امیہ کے درندوں کے مقابلہ میں اپنے اسلام کا اعلان کرتا…اور شعائر اسلامی پر عمل پیرا ہوسکتا۔

اولاد ابو طالب ؑ کو نگاہ میں رکھنے کے بعد قربانیوں کی ترتیب کا اندازہ کرنا بڑی حدتک  آسان ہوجاتاہے۔صرف ایک بات کا لحاظ رکھنا ضروری ہوگا کہ کربلا میں حضرت علی اکبر ؑ کی حیثیت دیگر شہداء بنی ہاشم سے قدرے مختلف تھے اور وہ اس بنیاد پر کہ علی اکبر ؑ ہر اعتبار سے رسول اکرم ؐ سے مشابہت رکھتے تھے اور امام حسین ؑ کے پاس اتمام حجت کے لیے علی اکبر ؑ سے بہتر کوئی ذریعہ نہیں تھا اور اس لیے آپ نے جہاد کربلا کے آغاز کا کام علی اکبرؑ کے حوالے کردیا ، صبح عاشور کی اذان علی اکبر ؑ نے دی تاکہ فوج یزید رسول اکرم ؐکا لہجہ سن کر اپنی غلطی اور بے دینی کی طرف متوجہ ہوجائے اور اس طرح ہلاک بھی ہو تو ذلیل اور حجت کے قیام کے بعد اور امام حسین ؑ قربانی بھی پیش کریں تو حجت تمام کرنے اور حق و حقانیت کااعلان کرنے کے بعد۔

حضرت علی اکبر ؑ کی اسی خصوصیت کی بنا پر انہیں صبح عاشور اذان کے لیے مقدم کیاگیا اور بعد ظہر خاندان کی قربانیوں کے موقع پر سب سے پہلے میدان میں بھیجا گیا اور روایات وزیارات میں انہیں اول قتیل کے لفظ سے تعبیر کیاگیاہے ۔ ورنہ اس نکتہ سے قطع نظر کرلیا جائے تو قدرت نے اولاد ابو طالب کو شہادت کاشرف بھی اسی ترتیب کے ساتھ عنایت فرمایا ہے جس ترتیب کے ساتھ انہیں وجود سے آراستہ کیاتھا ۔ یعنی جناب ابو طالب کے چار فرزند تھے ۔ طالب عقیل ، جعفر اور علی ؑ …اور ہر ایک دوسرے سے دس سال بڑاتھا۔

اور اس اعتبار سے سب سے پہلے فرزند جناب طالب تھے جن کی اولاد کا کوئی سراغ تاریخ کربلا میں نہیں ملتاہے۔ اس کے بعد ان سے دس سال چھوٹے جناب عقیل تھے لہٰذا قدرت نے کربلا میں شہادت کا شرف بھی سب سے پہلے اولاد عقیل کو عطا کیا اوراولادِ عقیل میں سفیرحسینی کی حیثیت سے جناب مسلم سب سے پہلی قربانی پیش کرچکے تھے اس لیے قدرت نے کربلا میں بھی قربانی کا شرف سب سے پہلے انہیں کے فرزندکو عطاکیا جو مسلم کی قربانی کی قبولیت کی عظیم ترین دلیل ہے۔

مورخین کربلا کے بیان کے مطابق اول قتیل جناب علی اکبر ؑ کے بعد سب سے پہلے عبداللہ بن مسلم میدان میں آئے اور باپ کی جیسی شیرانہ شجاعت کا مظاہرہ کرکے راہ حق میں قربان ہوگئے ۔ اس کے بعد یکے بعد دیگرے آٹھ اولاد عقیل کام آئیں۔

جعفر بن عقیل، عبدالرحمان بن عقیل ،محمد بن عقیل ،عبداللہ اکبر بن عقیل ، محمد بن ابی سعید بن عقیل ، محمد بن مسلم بن عقیل اور علی بن عقیل ۔

اولاد عقیل کی قربانیوںکے بعداولادجعفرطیارکی باری آئی۔اس لیے کہ اولادجناب ابوطلبؑ میںجناب جعفرطیارجناب عقیل سے دس سال چھوٹے تھے۔

اولادجعفرطیارمیںجناب عبداللہ بن جعفرمصالح امامت کی بنیادپرمدینہ میںرہ گئے تھے لہٰذا ان کی نیابت میںان کی اولادنے قربانیاںپیش کیں۔عون بن عبداللہ بن جعفرجن کی والدہ گرمی جناب زنیبؑ تھیںاورمحمدبن عبداللہ بن جعفراورعبیداللہ بن جعفرجن کی مادرگرامی بعض مورخین نے جناب خوصاء کو قرار دیاہے۔

اولاد جعفر طیار کے بعد اولادعلیؑ کی باری آئی کہ جناب امیرالمومنین ؑ جناب جعفر طیار سے دس سال چھوٹے تھے ۔ البتہ اولاد علی ؑ کی قربانی میں جناب عباس علمدار نے یہ اہتمام رکھاکہ پہلے چھوٹے بھائیوں کو راہ حق میں قربان کیا اور اس کے بعد خودمیدان میں آئے اور اس کے وہ بنیادی اسباب تھے:

ایک سبب یہ تھاکہ جناب عباس علمدارِ لشکر تھے ، اور علمدار لشکر کو آخری مرحلہ تک لشکر کی نگرانی کرنا پڑتی ہے اور دوسرا سبب یہ تھاکہ جناب عباسؑ اور عظیم مصیبت کو بھی برداشت کرنے کا حوصلہ رکھتے تھے اور چاہتے تھے کہ لشکر، سردار کی نگرانی میں جہاد کرے اور اس کی ہدایات کے مطابق قربانی پیش کرے۔

اولادِ علی ؑ میں جناب عباس ؑ نے سب سے پہلے عبداللہ بن علی ؑ کو بھیجا۔ اس کے بعد جعفر بن علی ؑ کو روانہ کیا اور ان کی شہادت کے بعد عثمان بن علی ؑ کو راہِ حق میں قربانی کی دعوت دی اور آخر میں خود بھی قربان ہوگئے۔

ان حضرات کے علاوہ بھی اولاد علی ؑ میں دو نام اور ذکر کیے جاتے ہیں۔ محمد اصغر بن علی ؑ اور عباس اصغر بن علی ؑ ۔ لیکن یہ دونوں حضرات جناب ام البنین کی اولاد میں نہیں تھے۔

جناب امیر المؤمنین ؑ کی براہ راست اولاد کے قربان ہوجانے کے بعد ان کی نسل کی باری آئی اور وہاں بھی یہی ترتیب برقرار رہی کہ امام حسن ؑ بڑے بھائی تھے ۔ تو ان کی اولاد پہلے قربان ہوئی اور امام حسین ؑ چھوٹے تھے تو ان کی اولاد کی قربانی بعد میں پیش ہوئی اور اسے آخری قربانی قرار دیا گیا۔

اولاد امام حسن ؑ میں جن شہداء کاذکر کیا جاتاہے ان میں عبداللہ بن الحسن، قاسم بن الحسن ، نمایاں حیثیت رکھتے ہیں۔ جن کے بعد اولاد امام حسین ؑ میں حضرت علی اصغر ؑ کی قربانی پیش کی گئی اور اس طرح جناب علی اکبر ؑ کی حیثیتِ اتمام حجت اور جناب عباس ؑ کی حیثیتِ علمداری و سرداری کو الگ کرلیا جائے تو کربلا میں اولاد طالب نے نہایت در جہ منظم اور مرتب انداز سے قربانیاں پیش کی ہیں اور بقا حق و حقانیت اور زندگی دین و مذہب میں اولاد ابو طالب ؑ کے علاوہ کسی کا کوئی حصہ نہیں ہے ۔ ابو طالبؑ نہ ہوتے تو اسلام پیش نہ ہوسکتا اور ابو طالب کی اولاد نہ ہوتی تو اسلام زندہ نہ رہ سکتا۔ 

والسلام علیھم ورحمۃ اللہ وبرکاتہ 

تمہید کربلا 


۱۔امام حسین ؑ دربار ولید میں :

حاکم دیکھ! …ہم اہلبیت ؑ نبوت اور معدن رسالت ہیں، ہمارے گھر میں ملائکہ نازل ہوتے ہیں۔ امور کی ابتدا و انتہا ہم سے ہے۔ یزید ایک شرابی اور قابلِ نفس محترم شخص ہے۔ اس کا فسق و فجور واضح ہے۔ اور مجھ جیسا انسان اس جیسے شخص کی بیعت نہیں کرسکتا ہے۔ البتہ صبح ہونے دے اس وقت غور کیا جائے گاکہ ہم میں واقعتاً مستحق خلافت کون ہے ؟

(مشیر الاحزان ابن نماحلی)

۲۔امام حسینؑ قبرِ رسولؐ پر :

خدا کے رسول ؐ آپ پر میرا سلام ! میں حسین ؑ ابن فاطمہؑ آپ کا فرزند اور آپ کی بیٹی کا بیٹا ہوں۔ آپ نے مجھے اپنا وارث بنا کر چھوڑاہے۔ لیکن گواہ رہیے گا کہ اس امت نے مجھے چھوڑ دیا ہے اور میری حفاظت نہیں کی ہے۔ اب آپ کی بارگاہ میں میری فریاد ہے یہاں تک کہ میں خود آپ کی بارگاہ میں حاضر ہوں۔ 			(بحار الانوار ج ۲۰،ص۱۷۲)

پروردگار ! یہ تیرے نبی حضرت محمد ؐ کی قبر ہے اور میں تیرے نبی ؐ کی بیٹی کابیٹا ہوں…جو حالات پیش آئے ہیں وہ تجھے معلوم ہیں۔ میں نیکیوں کو دوست رکھتاہوں ، برائیوں سے نفرت کرتاہوں ۔ اے ذوالجلال والاکرام ! تجھے صاحبِ قبر کا واسطہ ۔ میرے لیے وہ چیز پسند کرنا جس میں تیری اورپیغمبر کی رضا ہو ۔

۳۔ امام حسین ؑ اور محمد حنفیّہ:

برادر!…خدا آپ کو جزائے خیر دے کہ آپ نے نصیحت فرمائی اور اپنے اعتبار سے نیک مشورہ دیا ۔ لیکن میں مکہ کی طرف جانے کا عزم کرچکاہوں اور میرا اورمیرے برادران اور اقرباء کا عزم مکمل ہے ۔ ان سب کا خیال ایک اور سب کا ارادہ متحد ہے۔ آپ کو اختیار ہے آپ چاہیں تو مدینہ میں رہیں اور مجھے دشمن کی نقل و حرکت سے باخبر کرتے رہیں۔

(مقتل محمد بن ابی طالب )

۴۔ امام حسین ؑ اور حضرت اُم سلمہ :

نانی !…مجھے معلوم ہے کہ مجھے ظلم وستم کے ساتھ شہید ہوناہے۔ مشیت یہی ہے کہ میرے اہلِ حرم دربدر پھرائے جائیں، میرے بچے ذبح کیے جائیں، انہیں قیدی بنایا جائے اور فریاد کریں تو کوئی ان کا فریاد رس نہ ہو ، اسی میں دین کی بقا اور حیات ہے۔

نانی!…میں آج نہ جائوں گا تو کل جائوں گا ، اور کل نہ جائوں گا تو پرسوں جائوں گا ۔ موت سے کوئی مفر نہیں ہے۔ میں وہ دن اور ساعت بھی جانتاہوں جب مجھے قتل ہوناہے اور وہ جگہ بھی جانتاہوں جہاں مجھے دفن ہونا ہے ۔ گویا میں وہ جگہ دیکھ رہاہوں اور آپ چاہیں تو آپ کو بھی دکھلادوں ۔ یہ کہہ کر جگہ دکھلا دی اور ایک مشتِ خاک اُٹھا کر جناب ام سلمہ کو دے دی کہ جب یہ خاک خون ہوجائے تو سمجھ لیجیے گا کہ میرا حسین ؑ شہید ہوگیا ہے۔ (مقتل عوالم ص ۲۷)

۵۔ امام حسین اور عبداللہ ابن عمر :

اے عبداللہ !…دنیا کی پستی کی اس سے بڑی مثال کیا ہوگی کہ حضرت یحییٰ بن زکریا کا سر ایک زنا زادے کے سامنے پیش کیا گیا اور میرا سر بھی ایک ایسے ہی آدمی کے سامنے پیش کیا جائے گا۔ کیا تمہیں نہیں معلوم کہ بنی اسرائیل طلوع فجر سے طلوع آفتاب تک کے درمیان ستر۷۰ انبیاء کو قتل کرکے یوں کاروبار کرتے تھے جیسے کوئی واقعہ ہوا ہی نہ ہو۔ اس کے بعد بھی اللہ نے فی الفور بدلہ نہیں لیا ۔ لیکن تھوڑے ہی عرصہ میں انہیں فنا کردیا۔ (لہوف)

۶۔ وصیت نامہ امام حسین ؑ :

بسم اللہ الرحمن الرحیم …یہ حسین ؑ ابن علی ؑ کی وصیت ہے محمد حنفیہ کے نام …حسین ؑ گواہی دیتاہے کہ اللہ ایک ہے ، اس کا کوئی شریک نہیں ہے ، حضرت محمد مصطفی ؐ اس کے بندے اور رسول ہیں، ان کا پیغام حق اور جنت و جہنم سب برحق ہیں۔ قیامت بہرحال آنے والی ہے اس میں کسی شک اور شبہ کی گنجائش نہیں ہے اس وقت اللہ سب کو قبروں سے نکالے گا۔

میں کسی تفریح ، غرور ، فساد اور ظلم کے ارادہ سے نہیں نکل رہاہوں ۔ میں اپنے جد کی امت کی اصلاح چاہتاہوں۔ میرا مقصد یہ ہے کہ نیکیوں کا حکم دوں اور برائیوں سے روکو ں ، اپنے باپ اور نانا کی سیرت پر چلوں ۔ اس کے بعد جو میری بات کو قبول کرلے گا تو اللہ اولیٰ بالحق ہے ، اور جو رد کردے گا اس کے ردکردینے پر صبر کروں گا ، یہاں تک کہ خدا میرے اور اس کے درمیان فیصلہ کردے اور وہ بہترین فیصلہ کرنے والا ہے ۔

یہ میری وصیت ہے اور میری توفیقات اللہ کی طرف سے ہیں۔ اسی پر بھروسہ ہے اور اسی کی طرف توجہ ہے۔ 	(مقتل العوالم ص ۵۴)

۷۔ امام حسین ؑ کا خط اہلِ بصرہ کے نام :

امابعد ! …اللہ نے حضرت محمد ؐ کو منتخب کرکے اپنا نبی اور رسول بنایا اور پھر اپنی بارگاہ میں بلالیا۔ انہوںنے بندگانِ خدا کو نصیحت کی ، پیغام الٰہی کو پہنچایا ۔ ہم ان کے اہلبیتؑ اولیاء اور وارث ہیں۔ قوم نے ہمارے اوپر سبقت کی اور ہم نے برداشت کرلیا کہ ہم افتراق کو ناپسند کرتے ہیںاور عافیت چاہتے ہیں۔ اور ہمیں معلوم ہے کہ ہم اس کے سب سے زیادہ حق دار ہیں ۔ میں اس پیغام کے ذریعہ تم کو کتاب خدا اور سنت رسول ؐ کی دعوت دیتاہوں۔ سنت کو مردہ بنادیا گیاہے۔ اوربدعت زندہ کی جارہی ہے ۔ اگر تم لوگ میری بات مانو گے تو میں تمہیں حق کی ہدایت کروں گا۔ (طبری  ص۲۰۰)

۸۔ اہلِ کوفہ کے خط کا جواب :

تم نے میرے آنے کے بارے میں جس اشتیاق کا اظہار کیا ہے اس کا حال مجھے معلوم ہوا ۔ میں اس وقت اپنے چچا زاد بھائی اور میرے گھر والوں میں سے ایک معتبر فرد مسلم بن عقیل کو بھیج رہاہوں تاکہ حقیقت حال واضح ہوجائے۔ اگر صورت حال وہی ہے جس کا تم لوگوں نے اظہار کیاتو میں جلد تمہاری طرف آرہاہوں۔ 		(طبری ج ۶،ص۱۹۸)

۹۔ مکہ سے روانگی :

خدا کاشکر ہے ۔ ساری قوت اسی کے سہارے ہے۔ صلوات و سلام حضرت مرسل ؐ پر۔ موت بن آدم کے گلے کا ہارہے۔ میں اپنے بزرگوں سے ملنے کا مشتاق ہوں جیسے یعقوب ؑ یوسفؑ سے ملنے کے مشتاق تھے ۔ میں اپنے آخری مرکز تک بہرحال جائوں گا۔ بلکہ میں اپنی آنکھوں سے دیکھ رہاہوں کہ بنی امیہ کے درندے انسان مجھ کو نو اویس و کربلا کے درمیان ٹکڑے ٹکڑے کررہے ہیں اور اپنے ظلم و ستم کے پیٹ بھر رہے ہیں۔ مرضی خدا ہم اہلبیتؑ کی مرضی ہے ،ہم اس کے امتحان پر صابر ہیں، وہی بہترین اجر دینے والا ہے جس سے آنکھوں کی ٹھنڈ ک ہو اور وعدۂ الٰہی پورا ہو۔ جو میرے ساتھ چلنا چاہتاہو اُسے معلوم رہے کہ میں صبح جارہاہوں ۔ بقائے الٰہی کے لیے نفس آمادہ ہے تو میرے ساتھ چلے ورنہ نہیں۔ 	(لہوف ص۳۳)

۱۰۔امام حسین ؑ اور ابن سعد :

ابن سعد ! کیا تو مجھ سے جنگ کرنا چاہتاہے ؟ کیا تیرے دل میں خدا کا خوف نہیں ہے ؟ کیا تجھے معلوم نہیں ہے کہ میں کس کا فررند ہوں ۔ اب بھی انہیں چھوڑ کر میرے ساتھ آجا تو اس میں قربتِ الٰہی ہے ۔ 

اگر مکان کے گرادیے جانے کا خوف ہے تو میں حجاز میں بہترین مکان دے دوں گا۔

خدا جانے تجھے کیا ہوگیاہے۔ اللہ تجھے تیرے بستر پر ذبح کرے اور روزِ قیامت معاف نہ کرے۔ خدا کی قسم تو عراق کے دانۂ گندم سے بہرہ یاب نہ ہوسکے گا۔ 	

(مقتل الخوارزمی ص ۲۲۵)۱۱۔ شبِ عاشور

میں خدا کی حمد و ثنا اور ہر سختی و آرام پر اس کا شکریہ ادا کرتاہوں۔ پروردگار، تیرا شکر ہے کہ تونے ہمیں نبوت ؑ کے ذریعہ محترم بنایا، قرآن کا علم دیا، دین کا فہم دیا،ہمارے لیے چشم و گوش و دل قرار دیے اور ہمیں مشرکین میں سے نہیں بنایا۔

امابعد! میں اپنے اصحاب سے زیادہ با وفا اصحاب اور اپنے اہلبیتؑ سے زیادہ نیک کردار اہلبیتؑ نہیں جانتاہوں۔ میرے جد نے خبردی ہے کہ میں عراق میں زمین کربلا پر اُتارا جائوں گا اور وہیں میری شہادت ہوگی اور اب اس کا ہنگام آچکا ہے۔ کل میری شہادت ہوگی ۔ میں تم سب کو اجازت دیتاہوں کہ رات کاپردہ حائل ہے۔ ہر شخص میرے گھر والوں میں سے ایک ایک کا ہاتھ پکڑ لے اور جہاں چاہے چلا جائے۔ قوم میرے خون کی طالب ہے ،مجھے پا کر تمہاری جستجو نہ کرے گی۔ (ارشاد مفید ۔ طبری ج ۶ص ۲۳۹)

۱۲۔ روزِ عاشور:

ایھاالناس !میری بات سنو اور جلد بازی نہ کرو کہ میں اپنے حق کو ادا کرلوں اور اپنا عذر بیان کرلوں۔ اس کے بعد تم قبول کرلو اور تصدیق کردو اور میرے ساتھ انصاف کرو تو تمہاری نیک بختی ہے ورنہ پھر فیصلہ خدا وندی کے لیے تیار ہوجائو کہ وہی میرا مالک اور سرپرست ہے۔

ساری تعریف اس خدا کے لیے ہے جس نے دنیا کو پیدا کرکے اسے محلِ فنا وزوال بنایا ہے جہاں ہر آن ایک نہ ایک تغیر ہوتا رہتاہے۔ فریب خوردہ وہ ہے جسے دنیا دھوکہ دے دے ، اور شقی و بدبخت وہ ہے جو اس فتنہ کا شکار ہوجائے۔ خبردار! تمہیں یہ دنیا دھوکہ نہ دے دے ۔ ہر ایک ُمیدوار کی امید منقطع کردیتی ہے اور ہر لالچی کو مایوس کردیتی ہے۔ میں دیکھ رہا ہوں کہ تم نے اس امر پر اجتماع کیاہے جس میں غضب پروردگار اور اس کی ناراضگی ہے۔ یہ امر باعث عذاب اور سبب دوریٔ رحمت ہے۔ وہ بہترین رب ہے اور تم بدترین بندے ۔ تم نے اطاعت کا اقرار کیا ۔ نبی ؐ پر ایمان لائے اور پھر ان کی ذریت پر ہجوم کرکے انہیں قتل کرنا چاہتے ہو …شیطان تم پر غالب آگیا ہے اور تمہیں یاد خدا سے غافل بنادیا ہے ۔ خدا تمہارا بُرا کرے کیا بُرا ارادہ تمہاراہے۔ اناللہ …یہی وہ قوم ہے جو ایمان کے بعد کافر ہوگئی ہے اور ظالمین کے لیے ہلاکت ہی ہلاکت ہے۔

ایھاالناس !ذرا مجھے پہچانو میں کون ہوں …پھر فیصلہ کرو کہ کیا میرا قتل تمہارے لیے جائز ہے۔ کیامیں تمہارے بنی کی بیٹی کا بیٹا نہیں ہوں ؟کیا میں ان کے وصی اور ابن عم اول المومنین ولمصدقین کا فررندنہیں ہوں ؟ کیا حضرت حمزہ ؑ سید الشہداء میرے باپ کے چچا نہیں ہیں ؟ کیا حضرت جعفر طیار ؑ میرے چچا نہیں ہیں ؟ کیا پیغمبر ؐکے اس ارشاد کی خبر نہیں ہے کہ حسن ؑ وحسین ؑ جوانانِ جنت کے سردار ہیں ؟

اگر میری باتیں صحیح ہیں اور تم تصدیق کرتے ہو جیساکہ یہ صحیح ہے کہ میرا قول حق ہے، اس لیے کہ میں نے کبھی کلمۂ باطل سے زبان کو آشنا نہیں کیا کہ اس میں خدا کی ناراضگی اور بندہ کا نقصان ہوتاہے …تو یہ سب کیا ہے ؟ …اور اگر میری تکذیب کرتے ہو ، تو ابھی جابر بن عبداللہ انصاری ،ابو سعید خدری ، سہل بن سعد ساعدی ، زید بن ارقم ، انس بن مالک جیسے اصحاب زندہ ہیں ان سے دریافت کرلو ، یہ بتائیں گے کہ یہ ارشاد رسول ؐ ہے یا نہیں ؟ اور کیا یہ ساری باتیں تمہیں میرے قتل سے باز نہیں  رکھ سکتیں ؟…

اگر تمہیں میری باتوں میں شک ہو تو کیا اس بات میں شک ہے کہ میں نبی کا نواسہ ہوں ؟ تو بتائو مشرق و مغرب کے درمیان میرے علاوہ کون رسول ؐ کا نواسہ ہے ؟ کیا مجھ سے کسی قتل کا بدلہ لے رہے ہو یا میں نے تمہارا کوئی مال تباہ کردیا ہے یا کسی زخم کا قصاص لے رہے ہو …؟	(طبری ۶ص۲۴۳)

۱۳۔ خطبہ ٔ دوم بروزعاشور:

اے جماعت ضلالت! تمہارے لیے ہلاکت وبربادی ہے کہ تم نے ہم سے فریاد کی او رہم تمہاری فریاد کو پہنچے تو تم نے وہ تلوار ہمارے خلاف کھینچ لی جو ہمارے دشمنوں پر کھینچنا چاہیے تھی اور وہ آگ ہمارے خلاف بھڑکا دی جو ہم تمہارے دشمنوں کے خلاف بھڑکانا چاہتے تھے ۔ تم نے دشمنوں کا ساتھ دیا اور حق و انصاف کا خیال نہیں کیا ، تمہیں ان سے کیا ملنے والا ہے ؟ …تم سربراہوں کے غلام، کتاب کے نظر انداز کرنے والے ، کلمات میں تحریف کرنے والے اور گناہگار جماعت کے ارکان ہو۔ شیطان تمہارے اوپر غالب ہے۔ تم نے سیرتوں کو فراموش کردیا ہے ، دشمنوں کا ساتھ دے رہے ہو ، اورہم سے الگ ہو رہے ہو۔ یہ تمہارا پرانا طریقہ ہے اسی پر تمہاری بنیادیں قائم ہیں۔ تم بدترین ثمر ہو۔

یہ ناتحقیق ابن ناتحقیق …اس نے مجھے دوراہے پر کھڑاکردیاہے کہ یا تلوار نکال لو ں یا ذلت برداشت کرلوں ۔ ظاہر ہے کہ میں ذلت گوارہ نہیں کرسکتا ۔ یہ میرے خدا و رسول ؐ کی مرضی کے خلاف او رمیری پرورش کی پاکیزہ آغوش اور میرے بزرگوں کے طیب و طاہر نفوس کے تقاضوں کے خلاف ہے۔ میں کمینوں کی اطاعت کو شریفوں کی طرح شہادت پر مقدم کروں یہ نا ممکن ہے ۔ میں اپنے مختصر ساتھیوں کو لے کر راہِ خدا میں آگے بڑھ رہاہوں …	(لہوف ص ۵۶)

۱۴۔ آخری دعا:

اے خدا ! اے بلندمکان ، عظیم الجبروت ، شدید القویٰ ، مخلوقات سے بے نیاز ، کبریائی کے مالک، ہر شے پر قادر ، رحمتوں کے اعتبار سے قریب ، وعدوں کے صادق ، نعمتوں کے کامل کرنے والے ، بہترین امتحان لینے والے ، تجھے بلایا جاتاہے تو تو قریب ہے ، مخلوقات پر محیط ہے ، توبہ کا قبول کرنے والا ہے ، ارادوں پر قادر ہے ، جو چاہتاہے حاصل کرلیتاہے ، شکر گزاروں کا شکریہ قبول کرتاہے ، یاد کرنے والوں کو یاد رکھتاہے۔ میں احتیاج کے ساتھ تجھے پکار رہاہوں اور فقر و فاقہ کے ساتھ تیری بارگاہ کی طرف آ رہاہوں ،میں رنجیدہ و پریشان حال ہوں اور تجھ سے مدد مانگ رہاہوں۔ تجھے کافی سمجھ کر تجھ پر بھروسہ کرتاہوں۔

پروردگار !میرے اور اس قوم کے درمیان فیصلہ فرما ۔ انہوںنے مجھے دھوکہ دیا ، نظر انداز کردیا، قتل کیا، ہم تیرے رسول ؐ کی عترت و ذریت ہیں جنہیں تو نے رسالت کے لیے اور وحی کے لیے امین بنایا ہے ۔ ہمیں کشائش احوال عطا فرما، تو ارحم الراحمین ہے ۔ میں تیرے فیصلہ پر صابر ہوں۔ تیرے علاوہ کوئی خدا اور تیرے سوا کوئی معبود نہیں ہے ، تو ہی سب کا فریاد رس ہے ۔ میں تیرے حکم پر صبر کررہاہوں ۔ اے بے سہاروں کے سہارے ،ہمیشہ رہنے والے …میرے اور ان کے درمیان بہترین فیصلہ فرما کہ تجھ سے بہتر فیصلہ کرنے والا کوئی نہیں ہے۔(ریاض المصائب ۔ مصباح کفعمی اقبال )

شہدائے کربلا 

۱۔ اولادِ ابو طالب ؑ :

حضرت امام حسین علیہ السلام ۔ حضرت علی اکبرؑ ،حضرت علی اصغر ؑ ، حضرت عباس ؑ ، حضرت عبداللہ بن علی ؑ، حضرت عثمان بن علی ؑ ،حضرت جعفر بن علی ؑ ، حضرت ابوبکر بن علی ؑ ،حضرت ابوبکر بن حسن بن علی ؑ ، حضرت قاسم بن حسن ؑ ، حضرت عبداللہ بن حسن ؑ ، حضرت عون و محمد بن عبداللہ بن جعفر ؑ ،حضرت عبداللہ بن مسلم بن عقیل ؑ ،حضرت محمد بن مسلم ؑ ،حضرت محمد بن سعید بن عقیل ؑ ،حضرت عبدالرحمن بن عقیل ، حضرت جعفر بن عقیل ۔

۲۔ شہداء بنی اسد:

انس بن حرث اسدی حبیب بن مظاہر اسدی ۔ مسلم بن عوسجہ اسدی ۔ قیس بن سہر اسدی ۔

۳۔شہداء آل ہمدان :

ابوثمامہ عمرو بن عبداللہ ۔ بُریر ہمدانی ۔ عابس شاکری ۔ حنظلہ بن اسعد۔ عبدالرحمن رجی ،سیف بن حرث ۔ عمرو بن عبداللہ ہمدانی ۔

۴۔ مذجحی شہداء :

جنادہ بن حرث ، مجمع بن عبداللہ۔ نافع بن ہلال ۔ حجاج بن مسروق۔

۵۔انصاری شہداء:

عمرو بن قرظہ ، عبدالرحمن بن عبدرب ، جنادہ بن کعب، عمر وبن جنادہ ، نعیم بن عجلان ، سعدبن حرث ۔

۶۔بِجِلیّ اور خثعمی شہداء:

زہیر بن قین ، سلمان بن مضارب ، سدید بن عمر ، عبداللہ بن بشیر۔

۷۔کندی اور غفاری شہداء:

یزید بن زیاد کندی ، حرب بن امروالقیس ، زاہر بن عمرو ، بشر بن عمرو، عبداللہ بن عروہ غفاری، جون غلام ابوذرغفاری۔

۸۔ کلبی شہداء:

عبداللہ بن عمیر۔ عبدالاعلیٰ بن یزید ۔ سالم بن عمرو۔

۹۔ ازدی شہداء :

قاسم بن حبیب ، زہیر بن سلیم، نعمان بن عمرو۔

۱۰۔عبدی شہداء :

یزید بن ثبیط ،عامر بن مسلم، سیف بن مالک۔

۱۱۔ تیمی و طائی شہداء :

جابر بن حجاج ، مسعود بن حجاج، عبدالرحمن بن مسعود ، بکر بن حی،عمار بن حسان طائی ۔ 

۱۲۔تغلبی شہداء:

ضرغامہ بن مالک کنانہ بن عتیق۔

۱۳۔جہنی و تمیمی شہداء :

عقبہ بن صلت،حربن یزید تمیمی ، عقبہ بن صلت۔

۱۴۔متفرق شہداء :

جبلہ بن علی شیبانی ، قنب بن عمر ، عبداللہ بن یقطر۔




انقلابِ کربلا

دورحاضر میں عام طور رسے انقلاب کا مفہوم یہ سمجھاجاتاہے کہ ایک ہی نظام کے ماننے والوں میں ایک نااہل کو کرسی سے اُتار دوسرے کو اس کی جگہ پر بٹھا دیاجائے۔

اور اس سے بڑا انقلاب یہ ہواکہ نظام میں بھی جزوی تبدیلی کردی جائے اور پارٹی کے منشور کے مطابق ملک کا نیانظام حکومت مرتب کرلیاجائے۔ 

تیسری قسم انقلاب کی یہ ہوسکتی ہے کہ نظام کی بنیاد ی شکل کو مختلف کہا جائے او ردرحقیقت ایک ہی قسم کے انسانوں کو مختلف ناموں سے تخت حکومت پر بٹھایا جائے۔ پہلے اسی قسم کا انسان شہنشاہ کے نام سے تخت نشین ہو ، اور پھر بدلے ہوئے حالات میں ویسا ہی انسان یا وہی انسان صدر جمہوریہ کے نام سے تخت نشین ہوجائے اور اس کا نام ’’بنیادی انقلاب ‘‘ رکھ دیاجائے۔

چوتھی قسم انقلاب کی یہ ہوتی ہے کہ سرحدوں کے محافظ حدود مملکت کے اندر داخل ہوجائیں اور بزور طاقت قدیم نظام کے نفاذ کا عمل تیز کردیں جس کے بارے میں ان کاعقیدہ یہ ہو کہ گزشتہ حکومت سے نافذ کرنے میں ناکام رہی ہے اور اسی کی وجہ سے ملک میں بدامنی پھیل گئی ہے جسے فوجی انقلاب کہاجاتاہے۔ اس انقلاب میں نظام حکومت اور دستور میں کوئی بنیادی تبدیلی نہیں ہوتی ہے صرف نفاذ کے عمل کو تیز تر بنایاجاتاہے اور اپنی مقبولیت میں اضافہ کے لیے چند خوشگوار تبدیلیوں کا نام لے لیا جاتاہے ورنہ ملکی دستور بعینہ وہی دستور ہوتاہے جس کا نفاذ ضروری تھا اور گویا کہ سابق حکومت کے زیر اثر نہیںہوسکاہے۔

پانچویں قسم ایک مخلوط انقلاب کی ہے جو بیک وقت سیاسی بھی ہوتاہے اور فوجی بھی۔ یعنی فوجی حکمراں اپنے انقلاب کو عوامی ظاہر کرنے کے لیے ایک فرضی الیکشن کرادیتاہے اور پھر اسی فوجی انقلاب کو عوامی اور سیاسی انقلاب کا نام دے دیا جاتاہے۔

ان تمام اقسام میں جوبات مشترکہ طور پر پائی جاتی ہے وہ یہ ہے کہ سارے رہنما ایک ہی جیسے ہوتے ہیں اور انہیں عوامی تائید حاصل ہو یا نہ ہو ، خدائی تائید بہرحال حاصل نہیں ہوتی ہے اور اس کے نتیجہ میں ان کے انقلاب میں کم و بیش وہ ساری کمزوریاں پائی جاتی ہیں جو سابق نظام میں رائج تھیں۔

دورِ حاضر میں بعض مقامات پر انقلاب کی ایک جدید دترین شکل نکل آئی ہے جسے بظاہر مذہبی انقلاب کہا جاتاہے لیکن حقیقتاً وہ بھی ایک نیم سیاسی انقلاب ہوتاہے جیسے کہ دورِ حاضر کی اکثر اسلامی تحریکات میں دیکھا جاتاہے کہ نام اسلامی انقلاب کا لیا جاتاہے اور اعتماد مشرق یا مغرب پر کیا جاتاہے جن کا اسلام سے کوئی تعلق نہیں ہوتا ہے …یا موجودہ حاکم وقت ہی سے یہ مطالبہ کیا جاتاہے کہ وہ اسلامی نظام کو رائج کرے اور تحریک میں یہ بات مضمر ہوتی ہے کہ جس حاکم نے آج تک اسلام رائج نہیں کیا اور اسلام سے بیگانہ ہو کر اپنااقتدار جمائے رکھاہے، جس نے اسلام کے نصاب کی چار کتابیں بھی نہیں پڑھی ہیں اس کااقتدار تسلیم شدہ ہے صرف اس کانظام تسلیم نہیں ہے اور یہ نتیجہ اس زمینی غلامی یا ضمیرفروشی کاہوتاہے جو انقلابی افراد کو وراثت میں ملی ہے ورنہ اسلامی انقلاب کے معنی تو یہ ہیں کہ سب سے پہلے نااہل حکمراں کو معزول کیا جائے جس نے اب تک اسلام سے قطع نظر کرکے حکومت کی ہے اور ملک خدا کو غیر خدا کے راستہ پر چلایا ہے اور اب حالات کی مجبوری کے تحت اسلامی نظام نافذ کرنا چاہتاہے۔ ایسے حکمراں کے اقتدار کا باقی رکھنا اور اسلامی نظام کے نفاذ کا مطالبہ کرنا ایک سیاسی مکاری ہے جسے اسلامی انقلاب کا نام دیا جارہاہے ورنہ اس عمل کا اسلام سے کوئی تعلق نہیں ہے۔

امام موسیٰ بن جعفر علیہ السلام نے اپنے دور کے حاکمِ وقت سے یہی بات کہی تھی جب اس نے اپنی شرافت و عدالت کامظاہرہ کرنے کے لیے حضرت ؐ سے مطالبہ کیاہے کہ میں تمام صاحبانِ حقوق کے حقوق واپس کرنا چاہتاہوں ۔ آپ بھی فدک کے حدود کا تعین کردیں تاکہ میں اسے آپ کے حوالہ کردوں اور اس طرح آپ کے حق سے بھی سبکدوش ہوجائوں، تو آپ نے اس دور کے پورے خطہ، اسلام کا رقبہ شمار کرادیاتھا کہ مشرق و مغرب اور شمال و جنوب میں درحقیقت فدک ایک پورے عالم اسلام کا نام ہے اور حاکم وقت حیرت زدہ رہ گیا تھاکہ میں نے تواتنی بڑی جاگیر کے بارے میں سوچا بھی نہیں تھا میں تو ایک باغ یاایک جاگیرکے تصور میں تھاجس کے دے دینے کے بعد اپنے اقتدار پر کوئی اثر نہیں پڑسکتاتھا۔ لیکن یہ تو پورے اسلام کا رقبہ شمار کرارہے ہیں جس کے بعد اپنی حکومت کاکوئی تصور ہی نہیں رہ جاتاہے۔

امام موسیٰ بن جعفر؈یہی واضح کرنا چاہتے تھے کہ ظالم کے تحت حکومت پورے رہتے ہوئے مظلوم کے حقوق کی ادائیگی کا کوئی سوال نہیں پیدا ہوتاہے۔ ہمارے حقوق میں تو خود مملکت ِ خداداد بھی شامل ہے جسے بحقِ وراثت پیغمبرؐ اور نبص آیات قرآنیہ ہمیں ملنا چاہیے تھا اور اس مملکت پر قبضہ باقی رکھنے کے بعد ہمارے حقوق کی بحالی کاکوئی سوال ہی نہیں پیداہوتاہے۔

یہ درحقیقت اسی نکتہ کی وضاحت تھی کہ ظالمین کے اقتدار کو بحال رکھتے ہوئے اسلامی انقلاب کا تصور ایک جاہلانہ تصور ہے جس کے واقعی کوئی معنی نہیںہیں۔

آثار انقلاب :

انقلاب کے جملہ اقسام اپنے آثار کے اعتبار سے بھی مختلف ہوتے ہیں بعض اقسام میں صرف جزوی عمل درآمد ہوتا ہے اور اصل نظام معطل ہی رہتاہے ۔ بعض اقسام میں عمل درآمد کی مقدار زیادہ ہوجاتی ہے لیکن نظام کے اثرات بدستور باقی رہتے ہیں …بعض اقسام میں ، عوام میں محترم شخصیت یا احترام کی نوعیت میں فرق آجاتاہے۔ لیکن سماج کی حالت پہ کوئی اثر نہیں پڑتاہے اور بعض اقسام میں صرف دہشت کا اضافہ ہوجاتاہے اور باقی حالات بدستور رہتے ہیں۔

اسلام ایسے کسی انقلاب کا حامی نہیں ہے۔ وہ الٰہی قانون کے تحت سماج کے جملہ شعبوں میں انقلاب چاہتاہے اور اس کامنشا یہ ہے کہ میںکسی سرزمین پر قدم رکھوں تو وہاں کے عقائد و افکار بدلیں، تہذیب و تمدن میں تبدیلی پیدا ہو، اقدار حیات مغیر ہوں ،طریقہ ٔ زندگانی میں فرق آجائے ، حکومت بدلے ، حاکم بدلے ،رعایا کا اندازِ حیات بدلے ، اور قدیم دنیا ایک دوسری دنیا نظر آنے لگے ۔ جس طرح کہ سرکاردوعالم ؐ کا اسلامی انقلاب تھا کہ آپ نے پتھروں کے پجاریوں کو ذہنی طور پر اتنا بلند کردیاتھاکہ وحدہ لاشریک کے علاوہ کوئی خدا نہیں رہ گیاتھا ۔ سیکڑوں خدائوں میں بٹی ہوئی قوم کو ایک توحید کے پرچم تلے جمع کردیاتھا، متکبرین کو نماز ی بنادیاتھا، لٹیروں کو زکوٰۃ و خمس کا پابند بنادیاتھا، بے تحاشہ کھانے والوں کو روزہ کا خوگر بنادیاتھا، غارت گری کرنے والوں کو مجاہد بنادیاتھااور مجاہد بنا کر میدانِ جہاد میں غنیمت کے خمس کا عادی بنادیاتھا۔ سودخواروں کو ایثار گر بنادیا، جواریوں کو عبادت گزار بنادیا، شرابیوں کو پارسا بنادیا، بدکاروں کو پاکیزہ نگاہ بنادیا…اور اس طرح حیوانوں کو انسان ،انسانوں کو مسلمان اور مسلمانوں کو صاحبِ ایمان بنادیا۔

درحقیقت ایسا ہی انقلاب ،انقلاب کہے جانے کے قابل ہوتاہے، یہ بات ہے کہ ایسا انقلاب کسی مریض ذہن کے لیے کبھی قابل ِ قبول نہیں ہوتاہے۔ نتیجہ یہ ہواکہ مشرک، بُت پرست، شرابی ، جواری ، سود خوار ، حرام خور ، بدکار سب متحد ہوگئے اور مکہ کی گلیوں میں ایک قسم کی ’’ سرد جنگ احزاب‘‘ شروع ہوگئی ۔ سرکار دوعالم ؐ نے اپنے قوانین کے استحکام، اپنے قدم کے ثبات اور اپنے پروردگار کی امداد کا سہارا لے پورے طوفان کا مقابلہ کیا، اور بالآخر ایک بڑی جماعت کو مسلمان بنالیا۔ اس راہ میں کانٹے ملے ، کوڑا ملا، گالیاں ملیں، دھمکیں ملیں ،قتل کی سازش ملی ، پروپیگنڈہ ملا، اتہامات و الزامات ملے ،غریب الوطنی ملی ، لیکن سب کے آخر میں کامیابی ملی اور ایک دن وہ بھی آیا جب کہ مکہ سے بے طن کردیا جانے والا پیغمبرؐ اس شان سے مکہ میں داخل ہواکہ ابو سفیان تک مسلمان ہوگیا اور یہ انداز فتح پروردگار کی طرف سے ہر انقلابی انسان انقلابی تحریک اور انقلابی جماعت کے لیے ایک نظیر بن گیا کہ اسلامی انقلاب کی راہ میں حلوے پر اٹھے کی توقع نہیں کرنی چاہے۔ اس راہ میں گالیاں ہیں، الزامات ہیں، دھمکیاں ہیں، پروپیگنڈے ہیں، گروہ بندی ہے ، زبان کے خنجر اور قلم کے نیزے ہیں ، غریب الوطنی ہے لیکن استقامت برقرار ہے تو کامیابی بھی ہے ، کامرانی بھی ہے ، فلاح بھی ہے ، نجات بھی ہے اور فتح مبین بھی ہے۔ استقامت کے بعد وہ دن بھی ےأسکتاہے جب ابو سفیان کلمہ پڑھنے لگے اور کفر بھی اسلام کی پناہ ڈھونڈنے لگے۔

اسلامی انقلاب ایک ہمہ گیر انقلاب تھا۔ تہذیب و تمدن کا انقلاب، عقائد و افکار کا انقلاب، مفاہیم و اقدار کا انقلاب ،زندگی اور بندگی کا انقلاب ۔ اور پھر ہر شعبۂ حیات میں انقلاب ہی انقلاب۔

ظاہر ہے کہ یہ انقلاب جن لوگوں سے برداشت نہ ہوسکا اور اس کی روز افزوںترقی جن کی نگاہوں میں نہ سما سکی ، انہوںنے اس کے خلاف ریشہ دوانیوں کا سلسلہ شروع کردیا اور اس کی ہر طرح کی مخالفت پر آمادہ ہوگئے۔

دشمن کے اقدامات ہمیشہ دو طرح کے ہوتے ہیں ۔ ابتدا میں وہ زور آزمائی کرتاہے اور جب ناکام ہوجاتاہے تو ساتھ مل کر نظام کو برباد کرنے کی کوشش کرتاہے ۔ بدر واحد اور فتح مکہ کے بعد ابوسفیان کا اسلام اسی تدریجی ردعمل کااظہار تھا کہ اب مل کر اسلام کو تباہ کرناہے۔

چنانچہ اس نے پیغمبر اسلام ؐ کی وفات کے بعد پہلے مولائے کائنات کی امداد کا راستہ اختیار کیا اور جب آپ نے صریحی طور پر اس امداد کو ٹھکرا دیا اور فرمادیاکہ میں بقا اسلام کی خاطر منحرف حکومت کو برداشت کرسکتاہوں کفر کی امداد کو برداشت نہیں کرسکتا کہ اس طرح کفر کو دوبارہ اسلامی دنیامیں کام کرنے کا موقع مل جائے گا …تو آپ کے انکار کے بعد تختِ اقتدار کا رخ کیا کہ اس سے اظہار خلوص کرکے اسلامی اقدار کی تباہی کا عمل شروع کیا جائے چنانچہ چار دن کے اندر اتنا نمایاں فرق ہوگیا کہ نفسِ پیغمبرؐ کی حمایت کا اعلان کرنے والا حزب اختلاف سے اتنا قریب تر ہوگیا کہ اپنے چشم وچراغ خاندان کو اسلام کا حکمراں بنانے میں کامیاب ہوگیا اور پھر براہ راست اپنے فرزند کو بھی ایک حصہ مملکت کا حاکم بنوادیا جس کے بعد وہ اس کے مقابلہ میں صف آراء ہوگیا ،جس کی حمایت کے لیے کل باپ نے ہر قربانی دینے کا وعدہ کیاتھا۔

اُس وقت اسلام ایک انتہائی خطرنا ک موڑ پر آگیا اور داخلی ریشہ دوانیوں کی بنا پر وہ سارے اقدار اچانک تبدیل ہوگئے جو سرکاردوعالم ؐ کی ۲۳سالہ ریاضت و محنت سے قائم ہوئے تھے۔ جہاں مملکت میں ایک ایک قطرۂ شراب کا فقدان تھا وہاں تختِ خلافت پر شراب آگئی۔ جہاں نامحرم پر نگاہ کرنا جرم تھا وہاں سوتیلی مائوں سے زنا کا رواج ہوگیا۔ جہاں علم معیارِ فضیلت تھا وہاں علماء کی توہین شعار بن گئی ۔ اسلامی دربار میں رسالت کو بنی ہاشم کا کھیل اور اسلام کو بے بنیاد نظریہ قرار دیا جانے لگا اور اس طرح نا اہل باپ کے نالائق بیٹے نے باپ کی کمی کو پورا کردیا اور پورا معاشرہ یکسر تبدیل ہوگیا اب صورت حال یہ ہے کہ برائیاں اور ٹوکنے کی ہمت نہیں ہے۔ منکرات میں اور نہی نہیں ہے ۔ فواحش ہیںاور روکنے والا نہیں ہے۔ صاحبانِ علم مہر بلب ہیں اور اپنی حیثیت کے تحفظ میں لگے ہوئے ہیں۔ درباری علماء نہی عن المنکر کے خلاف فتوے صادر کررہے ہیں اور اسلام فنا کے راستہ پر لے جایا جارہاہے۔

ایسے وقت میں ضرورت تھی کہ کوئی ایک مردِ مجاہد اٹھے اور پائے ہوس سے طاقت رفتار کھینچ لے ، میدان میں نیام سے تلوار کھینچ لے۔ ‘‘

چنانچہ فرزندِ رسول الثقلین امام حسین ؑ اٹھے اور آپ نے ہر مصیبت کو برداشت کرنے کا عزم کرکے اس سیلاب کے سامنے بندھ باندھ دیا۔ آپ نے اپنا بھر ا گھر قربان کردیا لیکن دوبارہ ایسا اسلامی انقلاب برپا کردیا کہ پورے عالم اسلام میںیزیدیت کے خلاف جذبات بھڑک اٹھے اور چند دنوں میں یہ صورت حال پیدا ہوگئی کہ جس گھرانے میں فقط وراثت پر حکومت کی جاتی تھی وہیں یزید کا بیٹا باپ کے تخت پر بیٹھنے سے انکار کرنے لگا۔

امام حسین ؑ کے اس انقلاب میں خواتین کربلااور بالخصوص ثانی زہراؑ کابھی ایک عظیم حصہ تھا کہ جس یزید کے سامنے بڑے بڑے سورمائوںمیں سانس لینے کی طاقت نہیںتھی اسی کے دربار میں وہ عظیم الشان خطبہ پڑھا کہ دربار ہل گیا اور عوام میں ازسر نو حاکم ظالم کے خلاف آواز اٹھانے کا تصور پیدا ہوگیا۔

کربلا کا واقعہ تمام ہوگیا ، اہل حرم نے کوفہ و شام کے بازاروں اور درباروں کو فتح کرلیا۔ لیکن جس عیسائیت اور بت پرستی نے یزید کو اپنا مشترک نمائندہ بنایاتھا وہ پسپا ہو کر دوبارہ باطنی انتقام پر آمادہ ہوگئی اور ہر دور میں اسلامی اقدار کی تباہی کا کام شروع ہوگیا۔ ائمہ معصومین ؑ نے اپنی موجودگی کے دور میں اس ریشہ دوانی کا مکمل مقابلہ کیا اور ہر دور میں باطل کو بے نقاب کرتے رہے اور ایک اسلامی معاشرہ قائم کرنے کی کوشش کرتے رہے۔

لیکن غیبت کا زمانہ باطل طاقتوں کو گویا زور آزمائی کا بہترین زمانہ مل گیا اور ہر طرف سے اسلام کی بربادی کا عمل شروع ہوگیا۔ کافر ، مشرک ، یہودی ، عیسائی سب متحد ہوگئے اور سب کا ایک ہی منشا تھاکہ اسلام کو صفحہ ہستی سے مٹادیا جائے اور یہ ممکن نہ ہو تو اس کے تعلیمات کو بے روح ، بے جان اور بے اثر بنادیا جائے جیساکہ دورِیزیدمیں ہواتھاکہ اسلام کو تماشہ بھی کہاجارہاتھا اور نمازیں بھی ہو رہی تھیں۔ گویا باطل طاقتیں چاہتی تھیں کہ دونوں تجربات ایک ساتھ ہوتے رہیں کہ اگر امت کا احساس بالکل مر دہ ہوگیا ہے تو اسلام ہی تماشہ بن جائے گا اور اگر امت میں کوئی صاحبِ ضمیر زندہ ہے تو کم سے کم احکام بے روح او ربے جان ہوجائیں گے۔

ہمارے ملکوں میںعیسائیت نے مدتہائے دراز تک اپنی حکومت میں یہی کام کیاہے اور اسلام کو فنا نہیں کرسکتی تو بے جان ضرور بنادیا ہے اور سارے اقدار کو یکسر تبدیل کردیا ہے ۔ (یزید عیسائی ماں کا بیٹا اور عیسائی ماحول کا پروردہ تھا اور عیسائیت اس ریشہ دوانی میں مہارت رکھتی ہے)… نتیجہ یہ ہے کہ مسجدیں آباد ہیں لیکن  دل ویران ہیں ۔ نمازیں ہیں لیکن برائیوں سے روکنے کی صلاحیت نہیںہے۔ پاکیزہ کردار افراد سے محبت کا نام ہے لیکن اپنے کردار میں پاکیزگی نہیں ہے ۔ تقریروں کا ہنگامہ ہے لیکن اثر کافقدان ہے۔ مذہب کا چرچا ہے لیکن احکام سے ناواقفیت عام ہے اور حدیہ ہے کہ امام ؑ و رسول ؐ پر قربان ہیں لیکن ان کے احکا م سے بے خبر ہیں ۔ علماء کی جوتیاں اٹھاتے ہیں لیکن ان کے احکام کا بوجھ نہیں اٹھاتے ۔ سرکار کے خادم ہیں لیکن سرکار کے دین کے خادم نہیں ہیں۔ علم کو معیارِ فضیلت مانتے ہیں لیکن جاہلوں کا اتباع کرتے ہیں۔ غرضکہ زندگی کا ہر عمل بے جان ہو کر رہ گیاہے اور بندگی اپنے اثرات سے عاری ہوگئی ہے اور جنہیں بیدار کرناچاہیے تھاکہ وہ خود بھی سو رہے ہیں ،بلکہ خواب غفلت کے فضائل بیان کررہے ہیں تاکہ سونے والا مزید سوجائے اور شایدانہیں یہ خطرہ بھی ہے کہ معاشرہ بیدا رہوگیا تو نقب زنی کے مواقع ہاتھ سے نکل جائیں گے اور مالِ مفت کے ذریعہ ایک رات میں لکھ پتی بننے کا خواب شرمندہ تعبیر نہ ہوسکے گا۔

پروردگار امت اسلامیہ کو بیداری کی توفیق عنایت فرمائے اور رہبرانِ قوم کو بیدار بنانے کی صلاحیت عطا فرمائے …والسلام علیٰ من اتبع الھدیٰ ۔

٭…٭…٭

نقشِ حیات


۱۔ اسم گرامی …حسین ؑ (یہ نام خود پروردگار کا رکھاہواہے )۔ ارجح المطالب 

۲۔ کنیت …ابوعبداللہ 

۳۔ القاب …سید سبط اصغر، سید الشہداء وغیرہ

۴۔ والد محترم…حضرت علی ابن ابی طالب علیہ السلام 

۵۔ والدہ گرامی …حضرت فاطمہ زہرا علیہا السلام 

۶۔ ولادت …۳شعبان     ۴؁ھ

۷۔ شہادت …۱۰ محرم   ۶۱ھ؁

۸۔ مقامِ ولادت …مدینہ منورہ

۹۔ مدفن …کربلائے معلیٰ 

۱۰۔ازواج …جناب شہر بانو  ؑ جناب ام لیلیٰ  ؑ، جناب رباب ؑ

۱۱ ۔اولاد …امام زین العابدین ؑ ، علی اکبر ؑ ، علی اصغر ؑ ،سکینہ ؑ،فاطمہ ؑ(بربنائے مشہور)

امام حسینؑ وسیلہ عمل بالقرآن 

۱۔ حکمِ عبادت پر آخری سانس تک عملی درس دیتے رہے۔

۲۔ حکم تقویٰ پر عمل کے لیے سراپا تقویٰ بنے رہے۔

۳۔ حکم انفاق پر عمل کے لیے بھرا گھر لٹادیا۔

۴۔ حکم جہاد پر بہرنوع اور بہر انداز جہا د کا طریقہ تعلیم فرمایا۔

۵۔ حکم تَزَوَّدُوْاپرتقویٰ کو ہر محب کے لیے زادراہ بنادیا۔

۶۔ حکم اَقْرِضُوْا ، پر سب کچھ راہ خدا میں دے دیا ۔ 

۷۔ حکم استجابت پر تاحیات حکم خدا و رسول ؐ پر لبیک کہنے کاذریعہ بنے رہے۔

۸۔ حکم تقدیم پر سب کچھ راہِ خدا میں پیش کردیا۔

۹۔ حکم سَارِعُوْ ا پر سب کے لیے سبب مغفرت بن گئے۔

۱۰۔ حکم دعا پر وسیلہ ،استجابت دعا بن گئے۔

۱۱۔ حکم نصرت خدا پر راہ نصرت پروردگار قرار پائے۔

۱۲۔ حکم اجابت داعی خدا پر مستقل داعی الی اللہ بن گئے۔

۱۳۔ حکم جستجوئے وسیلہ پر ساری امت کے لیے وسیلہ نجات بن گئے۔

۱۴۔ حکم اختیار سبیل اللہ پر بہترین سُبل و اقرب طرق بن گئے۔

امام حسین ؑ اور قرآن :

۱۔ تاریخِ زندگانی :

ہم نے انسان کو اس کے ماں باپ کے ساتھ نیک برتائوکرنے کی وصیت کی کہ اس کی ماں نے زمانۂ حمل اور وقت ولادت بڑے رنج کا سامناکیاہے اور اس انسان کے حمل اور دودھ پینے کا زمانہ کل ملا کر تیس۳۰ مہینے ہوتاہے۔یہاں تک کہ جب وہ انسان توانا و تندرست اور ۴۰ سال کاہوگیا تواس نے ہماری بارگاہ میں دعا کی کہ بارالٰہا مجھے توفیق دے کہ میں تیری ان نعمتوں کاشکریہ اداکروں جو تونے مجھ پر اور میرے والدین  پر نازل کی ہیں اور ایسا عمل صالح کروں کہ توراضی ہوجائے اور میری اولاد کو صالح قراردے کہ میں تیری ہی طرف متوجہ ہوں اور تیرا اطاعت گزار بندہ ہوں ……(احقاف ۱۵)

۲۔ سکوت تا مرگ حاکم شام :

ایمان والو! اپنے عہد کو وفا کرو …(مائدہ )

۳۔ خبر مرگ حاکم شام :

صابرین کی شان یہ ہے کہ مصائب میں کہتے ہیں کہ ہم اللہ کے لیے ہیں اور اسی کی بارگاہ میں پلٹ کر جانے والے ہیں ……(بقر ہ)

۴۔دربارولید:

اگر وہ لوگ صلح پر آمادہ ہوجائیں تو تم بھی تیار ہوجائو اور اللہ پر بھروسہ رکھو ……(انفال)

۵۔ مطالبۂ بیعت:

خبر دار ظالموں کی طرف میلان نہ پیدا ہونے پائے کہ تم جہنم کے حقدار ہوجائو …(ہود)

۶۔ ترک وطن :

جو شخص اپنے گھر سے راہِ خدا میں ہجرت کرتاہے وہ مربھی جاتاہے تو اس کا اجر اللہ کے ذمہ ہوتاہے۔ (النساء)

۷۔ قصدمکہ :

جو خانۂ کعبہ میں داخل ہوجائے وہ محفوظ ہوجاتاہے …(آل عمران)

۸۔ارسال مسلم ؈ابن عقیل ؈:

اگر وہ لوگ دین کے بارے میں تم سے مدد مانگیں تو تمہارا فرض ہے کہ ان کی مدد کرو …(انفال)

۹۔ خروج از مکہ :

جو شخص بھی شعائر الٰہیہ کی تعظیم کرے گا وہ اس کے تقویٰ کا نتیجہ ہوگا…(حج)

۱۰۔قصد عراق :

اے پیغمبر ؐ !کہہ دیجیے کہ اگر تم لوگ اپنے گھروں میں بیٹھ رہو گے تو وہ لوگ بہر حال نکلیں گے جن کامقد ر شہادت ہے …(آل عمران)

۱۱۔ امتحان :

اللہ تمہارا ایک نہر کے ذریعہ امتحان لے گا جو اس سے پانی نہ پیے گا وہ مجھ سے ہوگا…(بقرہ)

۱۲۔ جہاد:

جن لوگوں سے زبردستی جنگ کی جاتی ہے انہیں اللہ کی طرف سے جہاد کی اجازت دی گئی ہے……(حج)




۱۳۔ ختم جہاد:

اے نفس مطمئنہ اپنے رب کی طرف پلٹ آ۔ تو ہم سے راضی ہے ہم تجھ سے راضی ہیں ……(فجر)

۱۴۔شہادت :

خبردار !راہ خدا کے شہیدوں کو مردہ خیال بھی نہ کرنا۔ وہ زندہ ہیں اور اپنے پروردگار کی بارگاہ میں رزق پارہے ہیں…(آل عمران)

امام حسین ؑ اور ارشادات رسول اکرم ؐ:

۱۔پروردگار ! میں حسین ؑ کو دوست رکھتاہوں تو اسے اور اس کے دوستوں کو دوست رکھنا…(مسند احمد بن حنبل )

۲۔ میں اہلبیتؑ سے جنگ کرنے والے کے لیے سراپا جنگ اور صلح کرنے والے کے سراپا صلح ہوں…(مسند احمد)

۳۔ حسین ؑ مجھ سے ہے اور میں حسین ؑ سے ہوں۔ پروردگار حسین ؑ کے دوست کو دوست رکھتاہے …(مسند احمد )

۴۔ حسنؑ و حسین ؑ جوانان جنت کے سردار ہیں …(مسند احمد)

۵۔ جو سردارجوانانِ جنت کو دیکھنا چاہتاہے وہ حسین ؑ کی طرف نظر کرے …(مسند احمد)

۶۔ حسنؑ و حسین ؑ دنیا میں میرے دو۲ پھول ہیں …مسند احمد

۷۔میرے تمام گھرانے میں سب سے زیادہ محبوب حسنؑ و حسینؑ ہیں …(ترمذی)

۸۔ میں نے حسن ؑ و حسین ؑ کے نام اس لیے رکھے ہیں کہ یہ جنتی نام ہیں …(ایضاح بغوی)

۹۔ جو حسنؑ وحسین ؑ کو دوست رکھے گا وہ میرا دوست ، اور جو ان سے بغض رکھے گا وہ میرا دشمن ہے…(ابو سعد)

۱۰۔مجھے حسین ؑ کے رونے سے تکلیف ہوتی ہے…(ابن مینع)

۱۱۔ جوحسنؑ و حسین ؑ ، ان کے باپ اور ان کی مادر گرامی سے محبت کرے گا وہ جنت میں میرے ساتھ ہوگا…(مسند احمد)

۱۲۔حسین ؑ ! تم سید ابن سید، برادر سید ،امام ، ابن امام ، برادر امام ،حجت ابن حجت اور برادر حجت ہو …(مؤدۃ القربیٰ )

۱۳۔حسین ؑ میرا پارۂ جگر ہے ۔ جو اسے اور اس کی اولاد کو دوست رکھے اس کے لیے طوبیٰ ہے اور اس کے قاتل کے لیے جہنم ہے…(مؤدۃ القربیٰ )

۱۴۔میرا حسین ؑ سرزمین طف پر شہید ہوگا اور یہ امت میرے بعد فتنہ میں مبتلا ہوجائے گی ۔ (جمع الفرائد )




اندازِ غم حسین ؑ :

۱۔ دل کا رنجیدہ ہونا۔

۲۔ دل میں درد کا اُٹھ جانا۔

۳۔ آنکھوں کا نم ہوجانا۔

۴۔ آنسوئوں کا نکل جانا۔

۵۔آنسوئوں کا ٹپکنے لگنا۔

۶۔آنسوئوں کا رخساروں پر جاری ہونا۔

۷۔آواز کا بلند ہوجانا۔

۸۔روتے روتے ہچکیاں بند ھ جانا۔

۹۔صدائے نالہ و شیون کا بلند ہوجانا۔

۱۰۔سروسینہ پیٹ لینا۔

۱۱۔ اندازحزن و غم پیدا کرلینا۔

۱۲۔روتے روتے آنسوئوں کا خشک ہوجانا۔

۱۳۔شدتِ غم سے ترک آب و دانہ کردینا۔

۱۴۔آنکھوں سے آنسوئوں کے بجائے خون کے قطرے ٹپک پڑنا۔

اسباب بکاء علی الحسین ؑ:

۱۔ جناب آدم ؑ نے عالم قدس میں تصویر دیکھی تو روئے ۔

۲۔ مومن کے سامنے ذکر آئے گا تو روئے گا۔

۳۔ مرسل اعظمؐ کی نگاہ پڑ گئی تو روئے ۔

۴۔ ارض کربلا پر نگاہ سبب گریہ ہے۔

۵۔انبیاء نے نام حسین ؑ لیا اور روئے ۔

۶۔ پیغمبرؐ نے لب و دنداں کے بوسے لیے اور روئے ۔

۷۔انتساب الی الحسین ؑ موجب گریہ ہے ۔ جناب نوح ؑ نے نام حسین ؑ سے کیل اٹھائی اور روئے۔

۸۔ماہ محرم آیا اور آنسو نکل پڑے۔

۹۔ مومن سرزمین کربلا پر وارد ہوا اور رویا۔

۱۰۔نام کربلا آیا اور آنسو نکل آئے۔

۱۱۔ ٹھنڈا پانی پیا اور امام صادق ؑ کے آنسو نکل پڑے۔

۱۲۔ خاک کربلا کو سونگھا اور ثانیٔ زہراؑ گریہ فرمانے لگیں ۔

۱۳۔کسی غریب و مظلوم کا ذکر آیا اور حسین ؑ کے مصائب پر رونا آگیا۔

۱۴۔مصائب کربلا پر غور کیا اور آنسوئوں کا سلسلہ شروع ہوگیا۔

فضائل و امتیازات گریہ :

۱۔ گریہ رسول اکرم ؐ سے ارتباط کاذریعہ ہے۔

۲۔ گریہ معصومۂ عالمؑ کی تسکین کا سبب ہے۔

۳۔ گریہ ادائے حق پیغمبر ؐ ہے۔

۴۔ گریہ اقتدائے سیرت مرسلین ہے۔

۵۔ گریہ مصداق اجر رسالت ہے۔

۶۔ گریہ تسلیتِ قلب معصومین ؑ ہے۔

۷۔ گریہ نصرتِ حسین ؑ ابن علی ؑ ہے۔

۸۔گریہ ہمہ وقت عبادت ہے۔

۹۔ گریہ وجہ شفاعت ہے۔

۱۰۔ گریہ آتشِ جہنم کو خاموش کرنے کا ذریعہ ہے۔

۱۱۔چشم گریاں برحسین ؑ روزِ قیامت گریاں نہ ہوگی۔

۱۲۔ قطرہ اشک محبوب پروردگار ہے۔

۱۳۔قطرات اشک کو ملائکہ شیشےمیں جمع کرتے ہیں۔

۱۴۔ اشک عزاذخیرہ آخرت اور موجب ثواب بے حساب ہے۔

خبردار …! ان روایات پر کوئی شخص یہ اعتراض نہ کرے کہ اس کا مطلب یہ ہے کہ اب کسی عمل کی ضرورت نہیں ہے اس لیے کہ گریہ خود دعوت عمل ہے۔ گریہ امام حسین ؑ سے ربط کی علامت ہے اور ربطِ حسین ؑ مستقل دعوتِ عمل ہے۔ حسین ؑ کا ربط عمل صالح سے ہے بے عملی سے نہیں ہے !۔

مجالس قبلِ ولادت امام حسین ؑ:

۱۔ جناب آدم ؑ نے عرفات میں پنجتن پاک کا واسطہ دے کر دعاکی تو نامِ حسین ؑ پر آنسو نکل آئے اور جبرئیل نے مصائب بیان کیے۔

۲۔ شب معراج جنت میں حوریہ نے مصائب بیان کیے اور پیغمبر اسلام ؐ سماعت فرماتے رہے۔

۳۔ شبِ معراج دو قصر سرخ و سبز دیکھ کر جنت میں جبرئیل نے مصائب امام حسین ؑ بیان کیے اور حضور سرورکائنات ؐ نے گریہ فرمایا۔

۴۔ جناب آدم ؑ سرزمین کربلا سے گزرے تو ٹھوکر کھانے پر پیروں سے خون جاری ہوگیا اور وحی الٰہی آئی کہ یہ ارض کربلا ہے اور آدم روئے ۔

۵۔ سفینۂ نوح کو جھٹکا لگا تو ارشاد قدرت ہوا کہ سفینۂ ارض کربلا سے گزر رہاہے ،اور جناب نوح روئے ۔

۶۔ جناب موسیٰ ؑ اور خضرؑ کی ملا قات ہوئی تو خضر نے مصائب آل محمد ؐ بیان کیے اور دونوں روئے۔

۷۔ بساط سلیمانی کا گزر کربلا کی سمت سے ہوا تو چکر آگیا اور حاملانِ بساط نے مصائب کربلا بیان کیے۔

۸۔جناب ابراہیم ؑ نے ملکوت سماوات و ارض کے مشاہدہ میں شبیہ حسین ؑ دیکھی تو گریہ شروع کردیا۔ 

۹۔ بُت شکنی کے موقع پر تصور مصائب حسین ؑ کی بنا پر فرمایاکہ میں بیمار ہوں۔

۱۰۔ اسماعیل ؑ کی قربانی پر ذکرحسینؑ آگیا تو بے ساختہ گریہ فرمایا۔

۱۱۔ جناب ابراہیم ؑ کا زمین کربلا سے گزر ہوا تو گھوڑے سے گرپڑے اور گریہ فرمایا۔

۱۲۔ جناب اسماعیل ؑ شط فرات پر گوسفند چرا رہے تھے اور گوسفندوں نے پانی نہیں پیا تو بیان مصائب کربلا پر روئے۔

۱۳۔ جناب عیسیٰ نے حواریین کے درمیان ذکر کربلا کیا اور سب رونے لگے۔

۱۴۔جناب موسیٰ ؑ طور سینا پر بار ہا روئے۔ (الخصائص الحسینیہ)

مجالس بعد ولادت امام حسین ؑ:

۱۔ آسمانوں پر تہنیت ولادت کے لیے آنے والے دس لاکھ ملائکہ سے پرور دگار عالم ؐ نے مصائب حسین ؑ بیان کیے۔

۲۔ حجرۂ جناب سیدہ ؑ میں تذکرہ مصائب کیاگیا۔

۳۔ ازواج کے حجرات میں یہی تذکرہ کیاگیا۔

۴۔ مسجد پیغمبر ؐ میں کبھی خود پیغمبرؐ نے بیان کیا ، کبھی جبرئیل امین نے اور کبھی بارہ فرشتوں نے جو زیارت امام حسین ؑ کے لیے آئے تھے ۔

۵۔ خاک کربلا جناب ام سلمہ کے حوالہ کرتے ہوئے جناب پیغمبر اسلام ؐ کا بیان ۔

۶۔ منبر کوفہ سے مولائے کائنات کا بیان مصائب۔

۷۔ صفین سے واپسی پر زمین کربلا پر مولائے کائنات کا بیان ۔

۸۔ صدیقہ طاہرہ ؑ کی مجلسیں ۔

۹۔ مدینہ میں ام النبین ؑ کا بیان۔

۱۰۔وقت آخرامام حسنؑ کابیان مصائب جس کے سامع خود امام حسین ؑ تھے ۔

۱۱۔ مدینہ سے رخصت کے وقت قبرِ رسول ؐ پر تذکرہ مصائب جس کے ذاکرپیغمبراکرم ؐ تھے اور سامع امام حسین ؑ۔

۱۲۔ہاشمی خواتین کے درمیان وقت رخصت مدینہ امام حسین ؑ کا بیان مصائب۔

۱۳۔امام حسین ؑ کامدینہ سے روانگی کے وقت ملائکہ اور جنات کے درمیان بیان مصائب۔

۱۴۔ حجاج کے درمیان امام حسین ؑ کابیان مصائب بیت اللہ الحرام میں۔(خصائص حسینیہ)

مجالس بعد شہادت امام حسین ؑ:

۱۔ مقتل میں ثانی زہراؑ کا بیان۔

۲۔ لاش مطہر کے گرد جنات کا نوحہ ۔

۳۔کوفہ کے بازار میں اہلِ حرم کا بیان۔

۴۔ شام و مدینہ میں اہلبیتؑ کا بیان۔

۵۔درباریزید میں تذکرۂ مصائب۔

۶۔مسجد اموی میں امام زین العابدین ؑ کا خطبہ۔

۷۔ شام کی عورتوں کے درمیان ثانی زہراؑ کا بیان۔

۸۔مدینہ کے باہر عابد ؑ بیمار کا بیان۔

۹۔ قریب مدینہ جناب ام کلثوم ؑ کامرثیہ۔

۱۰۔قبر حسین ؑ پر ملائکہ کا نوحہ و ماتم۔

۱۱۔آسمانوں پر مجلس صدیقہ طاہرہ ؑ 

۱۲۔ ائمہ معصومین ؑ کی مجلسیں۔

۱۳۔ ملائکہ کی مجلسیں۔

۱۴۔عزاداران حسین ؑ کی مجلسیں۔

منازلِ شہادت :

۱۔ شہید مربوط بحق ہوتاہے۔

۲۔ شہید قوم پرصاحب حق ہوتاہے۔ اپنی زندگی دے کر ساری قوم کو زندہ کرتاہے۔

۳۔ شہید نمونۂ ایثار ہوتاہے۔

۴۔ شہید کا جسم بھی محترم ہوتاہے۔

۵۔ شہید کا ہر قطرۂ خون محبوب پروردگار ہوتاہے۔

۶۔ شہید نیکیوں کے آخری مرتبے کا نام ہے۔

۷۔ شہید روز ِ قیامت شہادت دیتاہے۔

۸۔ شہید روز قیامت شفاعت کرتاہے۔

۹۔ شہید کی خاک تربت طیب و طاہر ہوتی ہے۔

۱۰۔لفظ شہید ہر قوم و ملت میں قابلِ احترام ہے۔

۱۱۔ شہید جنت کا خریدار ہوتاہے۔

۱۲۔ شہید نفس مطمئن اور مرضی حق کا طلب گار ہوتاہے۔

۱۳۔شہید صاحبِ نعمت و فضل الٰہی ہوتاہے۔

۱۴۔شہیدزندۂ جاوید اور مرزوق عنداللہ ہوتاہے۔

دُروسِ کربلا:

۱۔ وطن کتنا ہی عزیز کیوں نہ ہو ، اسلام پر وقت پڑ جائے تو اسے ترک کردیناچاہیے۔

۲۔ مقصد کی راہ میں ہر طرح کی قربانی ضروری ہے۔

۳۔ حقیقی محبت یہی ہے کہ دوست کی راہ میں جان بھی دے دی جائے۔

۴۔ حریت کااسلامی مفہوم یہ ہے کہ ظالم کی نوکری سے آزادی حاصل کرلی جائے ۔

۵۔ فقاہت کے معنی یہ ہیں کہ نصرت حسین ؑ میں قدم آگے بڑھیں ، اور ظالموں کو بھی دعوتِ نماز دی جائے ۔

۶۔حقیقی مساوات یہ ہے کہ غلام کا سربھی اپنے زانو پر رکھا جائے۔

۷۔شجاعت جذبات نفس پر قابو پانے اور جذبات کو پابند مشیت بنادینے کا نام ہے۔

۸۔ تقاضائے وفا یہ ہے کہ امان نامہ ملے مگر اسے ٹھکرا دیا جائے۔

۹۔ قربانی کا مفہوم یہ ہے کہ جذبات کی قربانی دی جائے نہ کہ جذباتی قربانی۔

۱۰۔تبلیغ کا صحیح راستہ یہ ہے کہ راستہ روکنے والے کو بھی پانی پلا دیا جائے۔

۱۱۔اسلامی جہاد کا اندازیہ ہے کہ شدت مظالم میں بھی جنگ کی ابتدانہ کی جائے۔

۱۲۔ دشمن لاکھ سرکشی پر آمادہ ہو لیکن دعوت الی اللہ دیتے رہو۔

۱۳۔میدانِ جہاد میں قدم جمادو تو لاکھوں کے مقابلہ میں بھی قدم پیچھے نہ ہٹیں۔

۱۴۔بندگی کی حقیقی شان یہ ہے کہ زیر خنجر بھی سجدۂ معبود اداکیا جائے۔

٭…٭…٭


دعائے عرفہ امام حسین ؑ 


امام حسین ؑ ……میدانِ عرفات میں 

ماہِ ذی الحجہ کی نویں تاریخی تھی۔ مکہ معظمہ کے قریب عرفات کے میدان میں حجاج بیت اللہ مصروف ثنا ء و دعا تھے کہ ایک مرتبہ راوی کی نگاہ دامنِ کوہ کے اس حصہ پر پڑ گئی جہاں سرکار سید الشہدء امام حسین ؑ اپنے اصحاب و انصار اور اہل خاندان کے ساتھ دعا ومناجات میں مصروف تھے ۔ زبانِ مبارک پر حمد و ثنا اور التماس و دعا کے فقرات تھے اور چشم مبارک سے مسلسل آنسو جاری تھے۔

رُخ طرف آسمان اور ہاتھ ُاٹھائے ہوئے 

لہجہ میں دعا و مناجات کااندازاور طریقۂ التماس میں ایسا گداز جیسے کوئی گدائے بے نوا سلطان السلاطین کی بارگاہ میں حاضر ہو کر عرض مدعا کررہاہو۔

امت کے لیے اس سے بہتر نسخۂ شفا و دعا اور تربیت قوم کے لیے اس سے بالا تر اندازِ بیان مدعاممکن نہیں ہے۔ رب کریم جملہ اہل ایمان کو توفیق دے کہ میدانِ عرفات میں حاضر ہو کر یا کم سے کم روزِ عرفہ اس دعا کی تلاوت کاشرف حاصل کریں ۔ 

جوادی 

بسم اللہ الرحمن الرحیم 

سار ی تعریف اس خدا کے لیے ہے کہ جو بے طلب عطا کرنے والا اور بے پایاں کرم کا مالک ہے۔ نہ کوئی اس کے فیصلے کو ٹوک سکتاہے نہ کوئی اس کی عطا کو روک سکتاہے اور نہ اس کی جیسی کوئی شے ایجاد کرسکتاہے۔

اس نے بے مثال چیزیں ایجاد کی ہیں اور اپنی حکمت کاملہ سے ہر صنعت کو محکم بنایاہے۔زمانہ کی ایجادات اس کی نظر سے پوشیدہ نہیں ہیں اور امانتیں اس کی بارگاہ میں ضائع نہیں ہوتیں۔

ہر عمل کرنے والے کو جزا دنے والا،ہر قناعت کرنے والے کو صلہ عطاکرنے والااور ہر فریاد کرنے والے پر رحم کھانے والا ہے۔ منافع کانازل کرنے والا اور روشن و تابناک نور کے ساتھ کتابِ جامع کااتارنے والاہے۔

ہر ایک کی دعا سننے والا ، ہر ایک کے رنج کادفع کرنے والا، درجات کا بلند کرنے والا اور جباروںکا قلع قمع کرنے والاہے ۔ اس کے علاوہ کوئی خدا نہیں ہے ، اس کاکوئی ہمسرنہیں ہے ، وہ بے مثال اور ہر ایک کی سننے والا ، ہر چیز کا دیکھنے والا اور ہر شے پر قدرت رکھنے والا ہے۔

خدایا! میں تیری طرف متوجہ ہوں اور تیری ربوبیت کی گواہی دیتاہوں ۔ مجھے اقرار ہے کہ تو میرا پروردگار ہے ۔ تیری بارگاہ میں مجھے پلٹ کرآناہے۔

تونے مجھ پر اس وقت سے انعامات شروع کیے ہیں جب میں کوئی قابلِ ذکرشے نہ تھا۔ مجھے خاک سے پیداکیا ، مختلف صلبوں سے گزارا، زمانے کے حوادث ، دہر کے اختلافات ، سن وسال کے تغیرات و انقلابات سے محفوظ رکھا۔

میرا سفر ایک مدت تک اصلاب سے ارحام کی طرف جاری رہا اور آخرمیں یہ تیرا کرم ہواکہ تونے اس دنیا میں بھیج دیالیکن اپنے کمال رحم وکرم اور تمام لطف و احسان کی بنا پر ان سربراہان کفر کی حکومت میں نہیں بھیجا جنہوںنے تیرے عہد کو توڑا اور تیرے اصولوں کو جھٹلایا بلکہ اس ماحول میں بھیجا جہاں آسان ہدایت کے انتظامات تھے اور پھر اسی میں میری نشوونما کاانتظام کیا۔

اس خلقت وتربیت سے پہلے بھی تیرا بہترین برتائو اور کامل ترین انعام یہ تھاکہ تونے ایک قطرۂ نجس سے مجھے بنایا اور عجیب تر بنایا۔ گوشت ، خون اور کھال کے درمیان تین تین پردوں میں رکھا اور خود مجھے بھی میری خلقت سے آگاہ نہ کیا ۔ میرے معاملات کو اپنے ہاتھوں میں رکھا اور مجھے میرے حال پر نہیں چھوڑدیا۔

اب جو تونے دنیا میں بھیجا تو ہدایت و رہنمائی کے سارے انتظامات کے ساتھ مکمل برابر اور کامل الخلقت پیدا کیا۔ میں گہوارہ میں بچہ رہا تو تونے حفاظت کاانتظام کیا۔ غذا کے لیے تازہ دودھ فراہم کیا۔ پالنے والی عورتوں کو مہربان بنادیا۔ رحم دل مائوں کو کفیل اور نگران بنادیا۔ جنات کے آسیب سے محفوظ رکھا۔ زیادتی اور کمی سے بچائے رکھا۔ بے شک اے خدائے رحیم وکریم تیری ہستی بہت بلند وبرتر ہے۔

اس کے بعد جب میں بولنے کے لائق ہواتو تونے اور مکمل نعمتیں دیں اور تربیت کے ذریعہ ہر سال مجھے آگے بڑھایا یہاں تک کہ جب میری فطرت کامل ہوگئی اور میرے قویٰ مضبوط ہوگئے تو تونے اپنی حجت کو لازم قراردے دیا۔ مجھے معرفت کا الہام کیا، اپنی حکمت کے عجائبات سے مدہوش بنادیااور زمین و آسمان کی عجیب ترین مخلوقات کے سمجھنے کے لیے مجھے بیدار مغز بنادیا اور پھر اپنی یاد ، اپنے شکریہ اور اپنی اطاعت و عبادت کے لیے ہوشیار کردیا۔ اتنی صلاحیت دی کہ رسولوں کے پیغام کو سمجھ سکوں ۔ اتنی آسانی فراہم کی کہ تیری مرضی کی باتوں کو قبول کرسکوں ، اور پھر ان سب مواقع پر اپنی مدد اور اپنے لطف و کرم و احسان سے محروم نہیں رکھا ۔ مجھے بہترین مٹی سے پیداکیا اور پھر اسی ایک نعمت پر اکتفا نہیںکی بلکہ طرح طرح کی غذائیں دیں ، قسم قسم کے لباس دیے ، تیرا احسان میرے اوپر عظیم اور تیرا لطف قدیم ہے۔

پھر جب ساری نعمتوں کو مکمل کردیا اور ساری بلائوں کو دفع کردیا تو بھی میری جہالت اور میری جسارت تجھے کرم سے روک نہیں سکی اور تونے اس راستہ کی رہنمائی کی جو تحفہ سے قریب تر بناسکے ، ان اعمال کی توفیق دی جو تیری بارگاہ میں تقرب کاباعث بن سکیں۔

اب بھی جب میں دعاکرتاہوں تو قبول کرلیتاہے اور جب سوال کرتاہوں تو عطاء کردیتاہے، جب اطاعت کرتاہوں تو شکریہ ادا کرتاہے اور جب شکریہ ادا کرتاہوں تو مزید دے دیتاہے۔ یہ سب درحقیقت تیرے احسانات و انعامات کی تکمیل ہے اور اس کے علاوہ کچھ نہیں ہے۔

تو پاک، بے نیاز ،پیداکرنے والا ، واپس لے جانے والا ، قابلِ حمد و ثنا اور مالک مجد و بزرگی ہے۔ تیرے نام پاکیزہ اور تیری نعمتیں عظیم ہیں۔

خدایا! میں تیری کن کن نعمتوں کو شمار کروں اور کسے کسے یادرکھوں ۔ تیرے کس کس عطیہ کا شکریہ ادا کروں جب کہ ساری نعمتیں بڑے بڑے شمار کرنے والوں کے اصاء سے بالاتراور بڑے بڑے حافظہ والوں کے علم کی رسائی سے بلند ترہیں۔ اس کے علاوہ جن نقصانات ، مصائب اور بلائوں کو تونے ٹالاہے وہ اس عافیت و مسرت سے کہیں زیادہ اہم ہیں جن کا میں نے مشاہدہ کیا ہے اور جو میری نگاہوں کے سامنے ہیں۔

پروردگار ! میں اپنے ایمان کی حقیقت ، اپنے یقین محکم، اپنی خالص اور واضح توحید ، ضمیر کے پوشیدہ اسرار ، نورِ بصارت کی گزر گاہوں ، صفحۂ پیشانی کے خطوط ،سانس کے گزرنے کے شگاف، قوت شامہ کے خزانوں، قوتِ سماعت تک آواز پہنچنے کے سوراخوں ، ہونٹوںکے اندر دبے ہوئے رموز ، زبان کی حرکت سے نکلے ہوئے الفاظ ، دہن کے اوپر اور نیچے کے جبڑوںکے ارتباط کی جگہوں ، داڑھ کے اُگنے کے مقامات کھانے پینے کی سہولت کے راستے ، کاسئہ سر کو سنبھالنے والے استخوان ، گردن کے اعصاب ، قلب کے پردہ کو روکنے والے ڈورے ، جگر کے ٹکڑوں کو جمع کرنے والے اجزاء ، پہلو ،جوڑ بند ، قوائے عمل ، اطراف انگشت کے محتویات و مشتملات ، گوشت ،خون ، بال ،کھال ، اعصاب ،شرائین ، استخوان ، مغز ، رگیں ، جوارح اور دورانِ رضاعت و شیرخواری مرتب ہونے والے اجزاء بدن اور زمین نے جو میرے وجود کابار اٹھا رکھاہے اور اپنی نیند ،بیداری ،حرکات و سکنات ، رکوع و سجود سب کے حوالے سے اس بات کی گواہی دیتاہوں کہ اگر میں ارادہ بھی کروں اور کوشش بھی کروں کہ آخر زمانہ تک زندہ رہ کر تیری کسی ایک نعمت کا شکریہ ادا کرلوں تو یہ ناممکن ہے مگر یہ کہ تیرا احسان ہی شاملِ حال ہوجائے۔ مگر وہ خود بھی تو ایک شکریہ کا طلبگار ہے۔ میرے اوپر ہر وقت ایک نیا احسان ہے اور جس سے ہر آن ایک نئے شکریہ کا تقاضہ پیدا ہوتاہے۔

بے شک میں کیا اگر میرے ساتھ تمام شمار کرنے والے انسان شریک ہو کر تیرے جدید و قدیم احسانات کی انتہا دریافت کرنا چاہیں تو ہرگز نہیںکرسکتے اور نہ انہیں شمار کرسکتے ہیں۔ اور یہ ممکن بھی کس طرح ہوگا جب کہ تونے خود اپنی کتابِ ناطق اور خبرِ صادق کے ذریعہ یہ اعلان کردیاہے کہ !

’’اگر تم سب مل کر بھی میری نعمتوں کو شمار کرناچاہو گے تو نہیں کرسکتے ہو۔‘‘

بے شک تیری کتابِ صادق ، تیری خبر سچی اور تیرا بیان حق ہے۔ تیرے انبیاء و مرسلین نے تیری وحی اور شریعت کو مکمل طریقہ سے پہنچایا ہے اور میں خودبھی اپنی کوشش ، ہمت ، حدِ اطاعت اور وسعت وامکان بھر اس بات کی گواہی دیتاہوں اور اس پر اپنے ایمان و یقین کا اعلان کرتاہوں کہ ساری تعریف اس خدا کے لیے ہے جس کا کوئی بیٹا نہیں ہے کہ اس کی میراث کا مالک ہوجائے ۔ کوئی شریک نہیں ہے کہ ایجادات میں جھگڑا کرے ، کوئی ولی و سرپرست نہیں ہے کہ صنعت میں تعاون کرے۔ وہ پاک و پاکیزہ اور بے نیاز ہے۔ اگر زمین و آسمان میں اس کے علاوہ کوئی بھی خدا ہوتاتو زمین و آسمان دونوں برباد ہوجاتے اور ٹوٹ پھوٹ کر برابر ہوجاتے۔

وہ پاک و بے نیاز ، ایک اکیلا اور سب سے مستغنی ہے ۔ نہ اس کا کوئی باپ ہے نہ بیٹااور نہ ہمسر۔

میں اس کی اس حمد کا اعلان کرتاہوں جو ملائکہ مقربین اور انبیاء ومرسلین کی حمد کے برابر ہو۔ خدا خیر المرسلین ، خاتم النبیین حضرت محمد مصطفی صلی اللہ علیہ وسلم اور اُن کی آل طیبین و طاہرین پر رحمتیں نازل فرمائے۔

خدایا! مجھے ایسا بنادے کہ میں تجھ سے اس طرح ڈروں جیسے تجھے دیکھ رہاہوں۔ اپنے تقویٰ سے میری امداد فرما اور معصیت سے مجھے شقی اور بدبخت نہ بنادینا ، اپنے فیصلہ کو میرے حق میں بہتر قرار دے اور اپنے مقدرات کو میرے لیے مبارک بنادے تاکہ جس چیز کو تونے دیر میں رکھاہے اور اس کی جلدی نہ کروں اور جس چیز کو مقدم کردیا ہے اس کی تاخیرنہ چاہو ں۔

خدا یا مجھے دل کا غنی بنادے ۔ میرے نفس میں یقین ، عمل میں اخلاص ، بصارت میں نور اور دین میں بصیرت عطا فرما، میرے لیے اعضاء و جوارح کو مفید قرار دے دے اور سماعت و بصارت کو میراوارث بنادے ، ظلم کرنے والوں کے مقابلہ میں میری مدد فرمااور ان سے میرا انتقام میری نظروں کے سامنے لے لے تاکہ میری آنکھوں کو ٹھنڈک نصیب ہو۔

خدایا! میرے رنج کو دور فرما ، میرے مخفی امور کی پردہ پوشی فرما، میری خطائوں کو بخش دے ، شیطان کو مجھ سے دور رکھ ،میری گرفتاریوں میں رہائی عطا فرمااور دنیا وآخرت میں مجھے بلند ترین درجات پر فائز فرما۔ 

خدایا ! تیراشکر کہ تونے پیدا کیا ، توسماعت وبصارت سمیت پیدا کیا ۔ تیرا شکر کہ تونے خلق کیا تو تمام کامل خلق کیا۔یہ صرف تیری رحمت ہے ورنہ تو میری تخلیق سے بے نیا ز تھا۔

خدایا! جس طرح تونے تخلیق میں خلقت کو معتدل بنایا ہے اور تصویر میں صورت کو حسین اور متناسب بنایا ہے مجھ پر احسان کرکے میرے نفس میں عافیت عطاکی ہے مجھے محفوظ رکھاہے …اور توفیق کرامت فرمائی ہے ، مجھ پر انعام کیا ہے اور مجھے ہدایت دی ہے ، مجھے احسان کے قابل بنایا ہے اور ہر خیر کا ایک حصہ عطا کیاہے ، مجھے کھانا کھلایا ہے اور پانی پلایا ہے ، مجھے بے نیاز بنایا ہے اور سرمایہ و عزت عطاکی ہے ۔ میری مدد کی ہے اور مجھے معزز بنایا ہے۔ مجھے اپنی خاص کرامت سے ستر پوشی کرنے والا لباس دیا ہے اور اپنی مخصوص رحمت سے مشکلات کو آسان بنایاہے۔

خدایا ! تو اب محمد ؐ وآلِ محمدؐ پر رحمت نازل فرما اور زمانہ کے مہلکات اور روز و شب کے تصرفات کے مقابلہ میں میری مدد فرما۔ دنیاکے ہولناک مواقع اور آخرت کے رنج افزا مراحل سے نجات عطا فرما اور روئے زمین کے ظالموں کی تدبیروں سے محفوظ فرما۔

خدایا ! جس چیز کامجھے خوف ہے اس کے لیے کفایت فرمااور جس چیز سے پرہیز کرتاہوں ،اس سے بچالے ۔ میرے نفس اور دین میں میری حراست فرمااور میرے سفر میں میری حفاظت فرما، اہل و مال کی کمی کو پوری فرما، اور جو رزق تو نے دیاہے اس میں برکت عطا فرما۔ مجھے خود میرے نزدیک ذلیل بنادے اور لوگوں کی نگاہوں میں صاحب عزت قرا ر دے دے ، جن و انس کے شر سے صحیح و سالم رکھنا اور گناہوں کی بنا پر مجھے رسوا نہ کرنا ، میرے اسرار کو بے نقاب نہ فرمانا اورمیرے اعمال میں مجھے مبتلا نہ کرنا، جو نعمتیں دے دی ہیں انہیں واپس نہ لینا اور اپنے علاوہ کسی غیر کے حوالہ نہ کردینا۔

خدایا ! تو مجھے اپنے علاوہ کس کے حوالے کرے گا ؟ اقرباء کے حوالے کرے گا کہ قطع تعلق کرلیں …یا دور والوں کے سپرد کردے گا کہ حملہ آور ہوجائیں …یا مجھے کمزور بنادینے والوں کے حوالے کردے گا جب کہ توہی میرا رب اور میرے اُمور کا مالک ہے۔

خدایا …میں تجھ سے اپنی غربت ، وطن سے دوری اور صاحبانِ اختیار کی نگاہوں میں اپنی ذلت کی فریاد کرتاہوں۔

خدایا! مجھ پر اپنا غضب نازل نہ فرمانا کہ تونے غضب سے آزاد کردیا تو مجھے کسی کی پرواہ نہیں ہے ۔ تو پاک و بے نیاز ہے اور تیری عافیت میرے لیے بہت وسیع ہے۔

پروردگار ! میں تیرے روئے روشن کے واسطہ سے جس نے زمین و آسمان کو منور کردیا ہے اور ظلمتوں کو کافور بنادیا ہے اور اولین وآخرین کے امور کی اصلاح کردی ہے۔ یہ سوال کرتاہوں کہ میری موت تیرے غضب کے عالم میں نہ ہو اور مجھ پر تیری ناراضگی کا نزول نہ ہو ۔ میں بارہا گزارش کرتاہوںکہ عذاب نازل ہونے سے پہلے مجھ سے راضی ہو اور اپنی ناراضگی کو لطف و کرم میں تبدیل کردے تیرے علاوہ کوئی خدانہیں ہے۔ تو شہر محترم، شعر الحرام اور اس عذاب سے آزاد کرانے والے قدیم ترین گھر کا مالک ہے جسے تو برکتوں سے بھر دیا ہے اورلوگوں کے لیے جائے امن بنادیاہے۔

اے خدا ! جس نے اپنے علم سے عظیم ترین گناہوں کو معاف کیاہے اور اپنے فضل و کرم سے مکمل ترین نعمتیں عطا کی ہیں۔

اے خدا ! جس نے اپنے کرم سے بہت کچھ عطا فرمایا ہے۔ اے شدتوں کے لیے ذخیرہ ٔ بندگان! تنہائیوں کے ساتھی رنج و غم کے فریاد رس ،نعمتوں کے مالک ! میرے اور میرے بزرگان خاندان ابراہیم ؑ و اسماعیل ؑ و اسحاق و یعقوب کے مالک ! جبرئیل و میکائیل و اسرافیل اور خاتم النبیین محمد مصطفی ؐ اور ان کی آل طیبین وطاہرین کے پروردگار ! توریت و انجیل وزبور قرآن کے نازل کرنے والے ! کھٰٓعصٓ وطہٓ ویسٓین اور قرآن  حکیم کے عرش اعظم سے اُتارنے والے ! تواس وقت بھی میری پناہ گاہ ہے جب وسیع ترین راستے بھی مشکل ہوجائیں اور بے پناہ وسعتیں رکھنے والی زمین بھی تنگ ہوجائے۔

تیری رحمت نہ ہوتی تو میں ہلاک ہوجاتا کہ تو گرتے ہوئے کو سہارا دینے والاہے، تیری پردہ پوشی نہ ہوتی تو میں رسوا ہوجاتاکہ تو دشمنوں کے مقابلہ میں مدد کرنے والا ہے اور تیری کمک نہ ہوتی تو میں بالکل مغلوب ہوجاتا۔

اے وہ خدا ! جس نے بلند ی اور رفعت کو اپنے لیے مخصوص رکھاہے اور چاہنے والے اسی کی عزت سے صاحبِ عزت بنے ہوئے ہیں۔

اے وہ خدا! جس کے سامنے بادشاہوں نے ذلت اور خاکساری کا طوق اپنی گردن میں ڈال رکھاہے اور وہ اس کی ہیبت سے لرزہ براندام ہیں۔

وہ آنکھوں کے خیانت کار اشاروں اور دل کے ہمہ رنگ رازوں سے باخبر ہے اور اسے آنے والے زمانوں کے تمام حالات و کیفیات کی اطلاع ہے۔

اے وہ خدا ! جس کے بارے میں کسی کو معلوم نہیں کہ وہ کیاہے اور کیسا ہے کہ اس کا علم صرف اسی کے پاس ہے۔

اے زمین کو پانی پر روکنے والے اور ہواکے راستوں کو آسمانوں سے بند کرنے والے !…اے وہ خدا جس کے نام بزرگ ترین ہیں اور جس کی نیکیاں ختم ہونے والی نہیں ہیں ۔ 

اے صحرائے بے آب و گیا ہ میں یوسف ؑ کے لیے قافلے کے روکنے والے ! اور انہیں کنویں سے نکال کر غلامی کی کیفیت سے بادشاہت تک پہنچانے والے ! اے شدتِ گریہ سے آنکھوں کے سفید ہوجانے کے بعد انہیں یعقوب تک پلٹا دینے والے !

اے ایوب ؑ کی بلائوںاور مصیبتوں کے دور کرنے والے ! اور اے ابراہیم ؑ کی ضعیفی میں ان کا ہاتھ پکڑ کر بیٹے کے ذبح کے امتحان سے روکنے والے !

اے زکر یا ؑ کی دعا کو قبول کرکے یحییٰ جیسا فرزند عطا کرنے والے اور انہیں تنہائی اور لاوارثی کی مصیبت سے بچانے والے!

اے یونس ؑ کو شکم ماہی سے نکالنے والے!

اے سینۂ سمندر کو چاک کرکے بنی اسرائیل کو نجات دلانے والے اور فرعون اور اس کے لشکر کو غرق کردینے والے!

اے اپنی رحمتِ خاص سے ہوائوں کو خوش گوار موسم کی بشارت دے کر بھیجنے والے ! 

اے اپنی گناہ گار مخلوقات پر جلدی عذاب نہ کرنے والے ! اور موسیٰ ؑ کے مقابلہ میں آنے والے جادوگروں کو عذاب سے بچالینے والے ! جب کہ انہوںنے بہت دنوں تک حقائق کاانکار کیاتھا اور رزق خدا کھا کر غیر خدا کی عبادت کی تھی اور اس کے رسولوں کی تکذیب کرکے ان سے برسرپیکار رہ چکے تھے۔

اے اللہ ! اے اللہ ! اے بے مثل ایجاد کرنے والے اور بے مثال پیدا کرنے والے ! تیرا کوئی جواب نہیں ہے اور توہمیشہ سے ہے ، تجھے فنا نہیں ہے تو اس وقت بھی زندہ رہنے والا ہے جب کوئی ذی حیات نہ رہ جائے ۔ اے مُردوں کو زندہ کرنے والے اور ہر نفس کے اعمال و افعال کی نگرانی کرنے والے !

اے وہ خدا ! جس کاشکریہ میں نے بہت کم اداکیاہے لیکن اس نے نعمتوں سے محروم نہیں رکھاہے۔ میری خطائیں بہت عظیم رہی ہیں لیکن اس نے رسوا نہیں کیاہے مجھے گناہ کرتے ہوئے دیکھاہے اور اسے مشہور نہیں کیاہے۔ اس نے بچپنے میں بھی میری حفاظت کی ہے اور ضعیفی میں بھی مجھے رزق دیا رہاہے۔

اے وہ خدا ! جس کی نعمتیں میرے پاس بے شمار ہیں اور اس کے الطاف و مکارم ناقابل معاوضہ ہیں۔

اے وہ خدا ! جس نے میرا سامنا خیر واحسان کے ساتھ کیا ہے جب کہ میں نے اس کا مقابلہ بُرائی اور عصیان سے کیاہے۔

اے وہ خدا ! جسے میں نے حالتِ مرض میں پکارا تو شفا دے دی ، برہنگی میں آواز دی تو لباس عطا فرمادیا ، بھوک میں پکارا تو غذا دے دی ،پیاس میں فریاد کی تو پانی پلادیا ، ذلت میں پکارا تو عزت دے دی ، جہالت میں پکارا تو معرفت دے دی ، اکیلے میں آواز دی تو کثرت دے دی ، غائب کے بارے میں التماس کی تو واپس پہنچادیا ، غربت میں فریاد کی تو غنی بنادیا ، ظلم کے مقابلہ میں کمک مانگی تو عطا فرمادی ، مالداری میں پکار ا تو نعمت واپس نہیںلی اور کچھ نہ مانگا تو ازخود عطا کردیا۔

اے وہ خدا ! جس نے لغزشوں میں سہارا دیا، رنج و غم سے نجات دی ، دعا کو قبول کیا، مخفی امور کی پردہ پوشی کی ، گناہوں کو معاف کیا ، مقصد کو پورا کیا ، دشمنوں کے مقابلہ میں میری مدد کی ۔ میں تیری نعمتوں ، تیرے احسانات اور تیری عظیم بخششوں کو شمار کرنابھی چاہوں تو ہرگز شمار نہیںکرسکتا۔

تو ہی وہ ہے جس نے احسان کیا ہے ۔ تو ہی وہ ہے جس نے انعام دیا ہے ۔ تو ہی وہ ہے جس نے لطف و فضل کیاہے…تو ہی وہ ہے جس نے بہترین برتائو کیاہے ۔ توہی وہ ہے جس نے فضل و کرم کیاہے…تو ہی وہ ہے جس نے کامل نعمتیں عطاکی ہیں۔ 

تو ہی وہ ہے جس نے رزق دیا ہے۔ تو ہی وہ ہے جس نے توفیق دی ہے ۔ تو ہی وہ ہے جس نے عطاکیاہے ۔ تو ہی وہ ہے جس نے غنی بنایا ہے ۔ تو ہی وہ ہے جس نے منتخب نعمتیں عطا کی ہیں …تو ہی وہ ہے جس نے پناہ دی ہے …تو ہی وہ ہے جس نے کفایت کی ہے ۔ تو ہی وہ ہے جس نے ہدایت کی ہے … تو ہی وہ ہے جس نے محفوظ رکھاہے ۔ تو ہی وہ ہے جس نے پردہ پوشی کی ہے ۔ تو ہی وہ ہے جس نے مغفرت کی ہے۔ تو ہی وہ ہے جس نے لغزشوں میں سہارا دیاہے ۔ توہی وہ ہے جس نے طاقت دی ہے ۔ تو ہی وہ ہے جس نے عزت دی ہے۔ تو ہی وہ ہے جس نے امداد کی ہے ۔ تو ہی وہ ہے جس نے زور بازو عطاکیاہے۔ تو ہی وہ ہے جس نے تائید کی ہے ۔ تو ہی وہ ہے جس نے نصرت کی ہے ۔ تو ہی وہ ہے جس نے شفادی ہے ۔ تو ہی وہ ہے جس نے عافیت دی ہے ۔ اور تو ہی وہ ہے جس نے بزرگی عطا کی ہے۔

تو صاحب برکت و عظمت ہے ، تیری حمد ہمیشہ ہمیشہ کے لیے ہے اور تیرا شکریہ بے حساب و بے نہایت ہے۔ اب اس کے بعد میرا حال زار یہ ہے کہ میں وہ بندۂ گناہ گار ہوں جسے اپنے گناہوں کا اقرار اور اپنی خطائوں کا اعترا ف ہے۔ میں ہی وہ ہوں جس نے برائیاں کی ہیں۔ میں ہی وہ ہوں جس نے خطائیں کی ہیں ۔ میں ہی وہ ہوں جس نے گناہوں کا ارادہ کیاہے۔ میں ہی وہ ہوں جس نے جہالت سے کام لیا ہے۔ میں ہی وہ ہوں جس نے غفلت برتی ہے۔ میں ہی وہ ہوں جس کو سہو ونسیان عارض ہواہے۔ میں ہی وہ ہوں جس نے قصداً گناہ کیے ہیں۔ میں ہی وہ ہوں جس نے جان بوجھ کر غلط اقدامات کیے ہیں۔ میں ہی وہ ہوں جس نے بے شمار وعدے کیے ہیں۔ میں ہی وہ ہوں جس نے وعدہ خلافی کی ہے۔ میں ہی وہ ہوں جس نے عہدوں کوتوڑاہے۔ میں ہی وہ ہوں جس نے برائیوں کااقرار کیاہے ۔ میں ہی وہ ہوں جس نے اس بات کابھی اعتراف کیاہے کہ نعمتیں مجھ پر نازل ہوتی رہی ہیں اور اب بھی میرے پاس ہیں لیکن میں برابر گناہوں میں مبتلا رہاہوں۔

پروردگار! مجھے معاف فرمادے کہ مجھ جیسے بندوںکے گناہوں سے تیرا کوئی نقصان نہیں ہوتا۔ تو ہر ایک کی عبادت سے بے نیاز ہے اور ہر نیک عمل کرنے والے کو اپنی توفیق و تائید سے سہارا بھی دیتارہتاہے۔ میرے مالک اور میرے پروردگار ! ساری حمد تیرے لیے ہے۔ خدایا ! تونے مجھے حکم دیا ہے تو میں نے سرتابی کی ہے اور منع کیاہے تو میں نے اطاعت نہیں کی ہے ۔ اب میرے پاس  برأت کے لیے کوئی عذر نہیں ہے اور عذاب کو دفع کرنے کے لیے کوئی صاحب طاقت بھی نہیں ہے۔

میں کس طرح تیرا سامناکروں اور کس کے سہارے تیری بارگاہ میں حاضر ہوں ۔ اس سماعت کے سہارے یا اس بصارت کے ذریعہ ۔ اس زبان کے سہارا یا اس دل کے سہارے۔ اس ہاتھ کے وسیلہ سے یا ان پیروںکو سہارے سے ؟ یہ سب ہی تو تیری نعمتیں ہیں اور ان سب ہی سے تومیں نے تیری معصیت کی ہے۔ یہ سب ہی تو میرے خلاف تیری حجتیں اور دلیلیں ہیں۔ 

میرے پروردگار ! جس نے میری برائیوں کو میرے ماں باپ سے بھی مخفی رکھاہے اور انہیں جھڑکنے نہیں دیاہے۔ عشیرہ و قبیلہ سے مخفی رکھاہے اور انہیں سرزنش نہیں کرنے دیا ہے۔ حکام وسلاطین سے وپوشیدہ رکھاہے اور انہیں سزا نہیں دینے دی ہے۔ جب کہ یہ سب تیری طرح ساری حرکتوں پر مطلع ہوتے تو ایک لمحہ کی بھی مہلت نہ دیتے اور مجھے بالکل نظر انداز کردیتے بلکہ مجھ سے قطع تعلق کرلیتے۔

اب میں تیری بارگاہ میں خضو ع و خشوع ،تواضع وانکسار اور اپنی حقارت وذلت کے ساتھ حاضر ہوں نہ برأت کے لیے کوئی عذر رکھتاہوں اور نہ گناہوں سے بچانے والا کوئی طاقتور سہارا ۔ نہ میرے پاس کوئی دلیل ہے جس سے استدلال کروں اور نہ یہ کہہ سکتاہوں کہ یہ گناہ میں نے نہیں کیاہے یا یہ برائی مجھ سے نہیں ہوئی ہے۔ میں تو انکار بھی نہیں کرسکتاہوں اور انکار کروں بھی تو کیا فائدہ ہوگا جب کہ سارے اعضاء و جوارح میرے خلاف گواہی دینے کے لیے تیار ہیں اور مجھے خود بھی اس بات کا یقین ہے اور اس میں کوئی شک نہیں ہے کہ تو ان بڑے بڑے امور کے بارے میں سوال ضرور کرے گا او رتو حاکم عادل ہے تیرے یہاں ظلم کاگزر نہیں ہے لیکن خدایا میرے لیے تو انصاف و عدل بھی تباہ کن ہے۔ میں تو تیرے عدل وانصاف سے بھی تیری پناہ چاہتاہوں اور صرف فضل وکرم کا معاملہ چاہتاہوں۔

میرے پروردگار !تو اگر عذاب بھی کرے گا تو یہ میرے گناہوںکانتیجہ ہوگا کہ تیری حجت تمام ہوچکی ہے اور تومعاف بھی کردے گا تو یہ تیرے حلم و جود وکرم کانتیجہ ہوگا۔ کہ تیرے علاوہ کوئی خدا نہیں ہے۔ تو پاک اور بے نیاز ہے اور میں ظلم کرنے والوں میں ہوں۔

تو اکیلا اور بے نیاز ہے اورمیں استغفار کرنے والوں میں ہوں ۔ تو اکیلا اور بے نیاز ہے اور میں توحید کا کلمہ پڑھنے والوں میں ہوں ۔ تو اکیلا اور بے نیاز ہے اور میں خوف زدہ ہوں ۔ تو اکیلا اور بے نیاز ہے اور میں لرزہ براندام ہوں۔ تو اکیلا اور بے نیاز ہے اور میں امیدواروں میں ہوں ۔ تو اکیلا او ربے نیاز ہے اور میں رغبت رکھنے والوں میں ہوں۔ تو اکیلا اور بے نیاز ہے اور میں تیری وحدانیت کااقرار کرنے والوں میں ہوں۔ تو اکیلااور بے نیاز ہے اور میں تیری تسبیح کرنے والوں میں ہوں۔ تو اکیلا اور بے نیاز ہے اور میں تیری بزرگی کااعترا ف کرنے والوں میں ہوں۔ تو اکیلا اور بے نیاز ہے اور میرا اور میرے آبائو اجداد سب کا پروردگار بھی ہے۔

پروردگار ! یہ میری حمد وثنا تیری بزرگی کے اقرار کے ساتھ ہے ۔ اور یہ میرا اخلاص ذکرتیری توحید کے اعتراف کے ہمراہ ہے۔ میں تیری نعمتوں کا ایک ایک کرکے اقرار کرتاہوں اور پھر یہ بھی اقرار کرتاہوں کہ کوئی انہیں شمار نہیں کرسکتا۔ وہ بے حد و حساب اور بے نہایت و بے شمار ہیں۔ تام و کامل بھی ہیں اور واضح و روشن اور قدیم وجدیدبھی ۔

تیری نعمتوں کا سلسلہ روز ِ اول سے جاری ہے۔ جس دن سے تو نے مجھے خلق کیا اور میر ی زندگی کا آغاز کیا ۔ وہ نعمتیں یہ ہیں کہ تونے فقیر ی میں بے نیازی دی ہے ، نقصانات کو رفع کیاہے۔ سہولتوں کے انتظامات کیے ہیں ، سختیوں کو دورکیا ہے ، رنج والم کوبرطرف کیا ہے ، بدن میں عافیت دی ہے ،دین میں سلامتی دی ہے …اور یہ نعمتیں اس قدر بے حساب ہیں کہ اگر اولین و آخرین مل کر میری مدد کریں اور میں ان کا حساب کرناچاہوں تو نہیں کرسکتا اور نہ ہی سب کرسکتے ہیں۔ تو پاک و پاکیزہ اور بلند و برتر ہے۔ تو رب کریم و عظیم و رحیم ہے اور تیری نعمتوں کاشمار نہیں ہے۔ تیری حمد و ثناکی منزل تک کوئی پہنچ نہیں سکتا اور تیری نعمتوں کا بدلہ ممکن نہیںہے۔

پروردگار ! محمد ؐ وآل محمد ؐ پر رحمت نازل فرما اور میرے اوپر اپنی نعمتوں کو مکمل کردے اور اپنی اطاعت سے نیک بخت بنادے کہ تو پاک وبے نیاز اور وحدہ لا شریک ہے۔

خدایا ! تو مضطر لوگوں کی دعائوں کو قبول کرتاہے ، برائیوں کو دفع کرتاہے ، ستم رسیدہ کی فریاد رسی کرتاہے ، بیماروں کو شفا دیتاہے ، فقیروں کو غنی بناتاہے ، دل شکستہ کے دل کو جوڑ دیتاہے ، بچوں پر رحم کرتاہے ، بڑوں کو مدد بہم پہنچاتاہے ۔ تیرے علاوہ کوئی مدد گار نہیں ہے او رتجھ سے بالا تر کوئی صاحب طاقت نہیں ہے۔ تو خدائے علی وکبیر ہے۔

اے پابستہ ٔ زنجیراسیروں کو رہائی دلانے والے ! ۔ اے کمسن بچوں کو روزی دینے والے ! ۔ اے خوف زدہ طالبان پناہ کو پناہ دینے والے ! اے وہ خدا جس کا کوئی شریک اور وزیر نہیں ہے ۔ محمد ؐ و آل محمد ؐ پر رحمت نازل فرما اور آج کی شام مجھے وہ سب کچھ عطا فرمادے جو تونے کسی بھی نیک بندے کو عطا کیاہے ۔ ظاہری نعمتوں کا تسلسل ،باطی نعمتوں کی تجدید ۔ بلائوں سے نجات، رنج و غم کادفعیہ ، دعائوں کی استجابت، نیکیوں کی قبولیت ، برائیوں کی پردہ پوشی وغیرہ …تولطیف بھی ہے اور خبیر بھی ۔ اور ہر شے پر قادر و قدیر بھی۔

خدایا ! جس جس کو پکارا جاتاہے ان میں تو سب سے زیادہ قریب ہے اور جو بھی لبیک کہنے والا ہے ان میں تو سب سے جلدی قبول کرنے والا ہے ۔ ہر معاف کرنے والے سے زیادہ کریم اور ہر عطا کرنے والے سے زیادہ بخشنے والا ہے۔ ہر مشغول سے زیادہ سننے والا ہے اور دنیا وآخرت کے لیے رحمن و رحیم ہے ۔ تیرے جیسا کوئی قابل سوال نہیں ہے اور تیرے علاوہ کوئی امیدو ں کا مرکز نہیں ہے۔ میں نے تجھے پکارا تو تونے قبول کیا تجھ سے مانگا تو تو نے عطاکردیا۔ تیری طرف رغبت کی تو تو نے رحم کیا اور تجھ پر بھروسہ کیا تو تونے نجات عطا کردی ، تیری پناہ مانگی تو اکیلا ہی کافی ہوگیا۔

خدایا ! اپنے بندے ،اپنے رسول و نبی حضرت محمد مصطفیؐ اور ان کی آل طیبین و طاہرین پر رحمت نازل فرما اورہمارے لیے اپنی نعمتوں کو مکمل فرمادے ، ہر عطا کو خوش گوار بنادے اور ہمارانام شکر گزاروں میں اور نعمتوں کو یاد رکھنے والوں میں درج فرمادے ، آمین یارب العالمین ۔

خدایا …اے وہ پروردگار جس کی ملکیت کے ساتھ اختیارات بھی ہیں ۔ اور جس کے اختیارات کے ساتھ قہاری بھی ہے۔ جس نے عاصیوں کی پردہ پوشی کی ہے  ،استغفار کرنے والوں کو معاف کیاہے۔ اے طلب گاروں اور رغبت کرنے والوں کی منزلِ آخر ۔ امیدواروں کی امیدوں کی آماجگاہ ، ہر شے پر علمی احاطہ رکھنے والے اور عذر خواہوں پر رافت و رحمت و تحمل کا مظاہرہ کرنے والے ! 

خدایا ! ہم اس شام کے وقت تیری طرف متوجہ ہیں جسے تو نے باشرف و باعظمت قرار دیا ہے۔ ہمارا وسیلہ تیرا رسول ؐ ۔ تیری مخلوقات کامنتخب ترین بندہ ۔ تیری وحی کا امین  تیرے ثواب کی بشارت دینے والا ۔ تیرے عذاب سے ڈرنے والا اور روشن چراغ پیغمبر ہے جس کے ذریعہ تونے مسلمان بندوں پر انعام کیا ہے اور اسے عالمین کے لیے رحمت قرار دیا ہے۔

خدایا ! محمد ؐ و آل محمدؐ پر ویسی رحمت نازل فرما جس کے وہ اہل ہیں۔ اے خدائے عظیم ! حضرت محمد ؐ اور ان کی آل طیبین و طاہرین پر رحمت نازل فرما اور اپنی معافی اور مغفرت کے ذریعہ ہمارے گناہوں کی پردہ پوشی فرما۔

تیری طرف مختلف زبانوں میں آوازیں فرما اور فریادیں بلند ہیں لہٰذا آج کی شام مجھے ہر اس نعمت میں حصہ دار قرار دے دے جسے تواپنے بندوں پر تقسیم کررہاہے اور جس نور سے ہدایت کررہاہے اور جس رحمت کو نشر کررہاہے اور جس برکت کو نازل کررہاہے اور جس لباس عافیت سے پردہ پوشی کررہاہے اور جس رزق میں وسعت دے رہاہے ۔ اے تمام رحم کرنے والوں سے زیادہ رحم کرنے والے ۔ خدایا ! میں اس وقت واپس جائوں تو کامیاب ، نجات یافتہ ، نیک عمل ، بہرہ ور اور فائزالمرام واپس جائوں۔ مجھے مایوس رحمت نہ قرار دینا اور اپنی رحمت سے خالی نہ رکھنا۔ میری امیدیں محرومی کا شکار نہ ہونے پائیں اور مجھے اپنے فضل و کرم سے الگ نہ رکھنا۔ جس عطا کی امید رکھتاہوں اس سے مایوس نہ ہوجائوں اور تیری بارگاہ سے نامراد واپس نہ جائوں۔ اپنے دروازے سے ہٹا نہ دینا تو بہترین بخشش کرنے والا اور بلند ترین کرم کرنے والاہے۔

میں تیری طرف بڑے یقین کے ساتھ متوجہ ہوں اور تیرے محترم مکان کا دل سے قصد کیے ہوئے ہوں۔ ان مناسک میں میری امداد فرما۔ میرے حج کو شرف قبولیت عطا فرما، میرے گناہوں کو بخش دے اور میری خطائوں کو معاف فرما۔

میں نے تیری بارگاہ میں وہ ہاتھ پھیلایا ہے جس پر ذلت و حقارت کے نشانات لگے ہوئے ہیں لیکن پروردگار جو ہم نے مانگاہے وہ آ ج کی شام عطاکردے اور جس کام کے لیے پکارا ہے اس کے لیے کافی بن جا ۔ تیرے علاوہ کوئی اور کافی نہیں ہے اور تیرے سوا کوئی اور پروردگار بھی نہیں ہے۔ تیرا حکم نافذ ہے اور تیرا علم محیط اور تیرا فیصلہ مبنی بر انصاف ہے۔ ہمارے حق میں خیر کا فیصلہ فرما اور ہمیں اہلِ خیر میں قررا دے ۔

خدایا ! اپنے جود و کرم سے ہمارے لیے عظیم ترین اجر اور بہترین ذخرۂ ثواب او ر دائمی سہولت و رفاہیت کو لازم قرار دے دے ۔ ہمارے گناہوں کو معاف فرما اور ہمیں ہلاک ہونے والوں میں نہ قرار دینا۔ اپنی رحمت و رافت کا رخ ہماری طرف سے نہ موڑ دیناکہ تو ارحم الراحمین اور خیرالغافرین ہے۔

خدایا !آج کی شام ان لوگوں میں قرار دے جن کے سوال پر تونے عطا کیاہے اور جن کے شکر پر اضافہ کیاہے۔ جن کی توبہ کو قبول کیاہے اور جن کے گناہوں سے جُدا ہوجانے پر انہیں معاف کردیا ہے۔ اے صاحبِ جلال و اکرام !

خدایا ! ہمیں پاکیزہ بنادے۔ ہماری مدد فرما، ہماری فریاد و زاری پر رحم فرما۔ اے بہترین مسئول اور سب سے زیادہ رحم کرنے والے۔ اے وہ خدا جس پر پلکوں کی بندش اور آنکھوں کے اشارے مخفی نہیں ۔ جودلوں کے مضمرات کو بھی جانتاہے اور سینے کے اندر چھپے ہوئے رازوں سے بھی باخبر ہے۔ اس کا علم سب کا احصاء کیے ہوئے ہے اور اس کا علم ہر شے پر احاطہ رکھتاہے۔

تو پاک و بے نیاز ہے اور مخالفین کے اقوال و تصورات سے بہت زیادہ بلند و برتر ہے۔ ساتوں آسمان ، تمام زمینیں اور دونوں کی مخلوقات سب تیری تسبیح کررہی ہیں ، ہر ذرۂ کائنات تیرا تسبیح خواں ہے ۔ حمد تیرے لیے ہے اور بزرگی اور برتری بھی تیرے ہی لیے ہے تو صاحبِ جلال و اکرام اور مالک فضل و انعام ہے۔ تیری نعمتیں عظیم ہیں اور تو جواد و کریم اور رئوف ورحیم ہے۔

پروردگار! ہمارے لیے رزقِ حلال میںوسعت عطا فرما۔ ہمارے بدن اور دین دونوں میں عافیت عطا فرما۔ ہمیں خوف میں امن و امان عطا فرما اور ہماری گردن کو آتشِ جہنم سے رہائی عطا فرما۔

خدایا ! …ہمیں اپنی تدبیروں کا نشانہ نہ بنانا اور اپنے عذاب میں دھیرے دھیرے کھینچ نہ لینا۔ ہم کسی دھوکے میں نہ رہنے پائیں اور جنات و انسان کے فاسقوں کے شر سے محفوظ رہیں۔

اس کے بعد حضرت نے سر مبارک آسمان کی طرف بلند کیا اس عالم میں کہ چشم مبارک سے مسلسل آنسورواں تھے اور زبان پر یہ فقرات تھے :

اے سب سے بہتر سننے والے اور سب سے زیادہ نگاہ رکھنے والے ! سب سے تیز تر حساب کرنے والے اور سب سے زیادہ رحم کرنے والے ! محمدؐ و آل محمدؐ پررحمت نازل فرما۔ 

پروردگار ! میں تجھ سے ایسی حاجت طلب کررہاہوں کہ اگر تو اسے پورا کردے گاتو باقی سب کا رد کردینابھی مضر نہ ہوگا اور اگر اسے رد کردے گا تو باقی سب کا عطا کردینابھی مفید نہ ہوگا اور وہ یہ ہے کہ میری گردن کو آتشِ جہنم سے آزاد کردے کہ تیرے علاوہ کوئی دوسرا خدا نہیں ہے اور تو وحدۂ لاشریک ہے۔ تیرے ہی لیے حمد ہے اور تیرے ہی لیے ملک ہے اور تو ہی ہر شے پر قادر و مختارہے۔

اے رب ، اے رب ، اے رب ، اے رب ، اے رب ، اے رب ، اے رب ، اے رب !اے رب اے

خدایا ! ۔ میں اپنی مالداری میں بھی فقیرہوں تو غربت میں کس طرح فقیر نہ ہوں گا ، اور اپنے علم کے باوجود جاہل ہوں تو جہالت میں کس طرح جاہل نہ ہوںگا۔

تیری تدبیروں کی نیرنگی اور تیرے مقدرات کی بسرعت تبدیلی نے تیرے با معرفت بندوں کو ان دونوں باتوں سے رو ک رکھاہے کہ نہ کسی عطیہ کی طرف سے پرسکون ہونے پاتے ہیں اور نہ کسی بلا کی وجہ سے مایوس ہونے پاتے ہیں۔

پروردگار ! میری طرف سے وہ سب کچھ ہے جو میری ذلت و پستی کے مطابق ہے تو تیری طرف سے بھی وہ سب کچھ ہونا چاہیے جو تیرے رحم وکرم کے شایان شان ہے۔

خدایا ! تونے اپنی تعریف لفظ لطیف و رئوف سے کی ہے اور میرے ضعف کے وجود سے پہلے سے اس کا مظاہرہ بھی کیاہے ۔ تو کیا اب ضعف کے ظاہر ہوجانے کے بعد اسے روک دے گا۔

خدایا ! اگر مجھ سے نیکیوں کا ظہور ہو تو وہ تیرے کرم ہی کانتیجہ ہے اور اگر برائیاں ظاہر ہوں تو یہ میرے اعمال کانتیجہ ہیں اور ان پر تیری حجت تمام ہے۔

خدایا ! جب تو میرا کفیل ہے تو دوسرے کے حوالے کس طرح کرے گا ؟ اور جب تو میرا مدد گار ہے تو میں ذلت سے دوچار کس طرح ہوں گا ؟ تو میرے حال پر مہربان ہے تو مایوس اور ناکام ہونے کی کیا وجہ ہے؟

اب میں اپنی فقیری ہی کو واسطہ قرار دیتاہوں لیکن اسے کس طرح واسطہ قرار دوں ، جس کے تیری بارگاہ تک پہنچنے کا سوال ہی نہیں ہے۔ میں اپنے حالات کاشکوہ کس طرح کروں کہ تو خود ہی بہتر جانتاہے ، اپنی زبان سے کس طرح ترجمانی کروں کہ سب تو تجھ پر خود ہی واضح اور روشن ہے۔ تو کیسے میری امیدوں کو نا امید کرے گا کہ وہ تیرے ہی کرم کی بارگاہ میں پیش کی گئی ہیں اور کیسے میرے حالات کی اصلاح نہیں کرے گا جب کہ ان کاقیام تیری ہی ذات سے وابستہ ہے۔

خدایا ! میری عظیم ترین جہالت کے باوجود تو کس قدر مہربان ہے اور میرے بدترین اعمال کے باوجود تو کس قدر رحیم وکریم ہے۔

خدایا ! تو کس قدر مجھ سے قریب ہے اور میں کس قدر تجھ سے دور ہوں ۔ اور جب تو اس قدر مہربان ہے تو اب کون درمیان میں حائل ہوسکتاہے۔

خدایا ! آثار کے اختلاف اور زمانہ کے تغیرات سے میں یہ سمجھاہوں کہ تو ہر رنگ میں اپنے کو واضح کرنا چاہتاہے کہ میں کسی طرح جاہل نہ رہ جائوں اور بہرحال تجھے پہچان لوں۔

پروردگار ! جب میری ذلت و خساست میری زبان کو بند کرنا چاہتی ہے تو تیرا کرم قوتِ گویائی پیدا کردیتاہے اور جب میرے حالات وکیفیات مجھے مایوس بنانا چاہتے ہیں تو تیرے احسانات پھر پُر امید بنادیتے ہیں۔

خدایا ! میں جس کی نیکیاں بھی برائیوں جیسی ہیں ۔ اس کی برائیوں کا کیاحال ہوگا، اور میں جس کی نگاہ کے حقائق بھی دعوے سے زیادہ حیثیت نہیں رکھتے ہیں اس کے دعوئوں کی کیا حیثیت ہوگی ۔

پروردگار! تیرے نافذ حکم اور تیری مہربان مشیت نے کسی کے لیے بولنے کا موقع نہیں چھوڑا ، اور نہ کسی کو کسی حال پر ثابت رہنے دیا ہے۔ کتنی ہی مرتبہ میں نے اطاعت کی بنا رکھی اور حالات کو مضبوط بنایا لیکن تیرے عدل وانصاف نے میرے اعتماد کو منہدم کردیا اور پھر فضل و کرم نے مجھے سہارا دے دیا۔

پروردگار! تجھے معلوم ہے کہ اگر فعل و عمل کے اعتبار سے میری اطاعت دائمی نہیں ہے تو عزم وحزم کے اعتبار سے بہرحال دائمی ہے ۔ میری حالت تو یہ ہے کہ میں کس طرح عزم کروں جبکہ صاحبِ اقتدار اور قاہر تو ہے اور کس طرح عزم نہ کروں جب کہ حاکم وآمر بھی تو ہی ہے۔

خدایا ! آثارِ کائنات میں غو ر و فکر مجھے تیری ملاقات سے دور تر کیے جارہے ہیں لہٰذا کسی ایسی خدمت کا سہارا دے دے کہ میں تیری بارگاہ میں پہنچ جائوں ۔ میں ان چیزوں کو کس طرح راہنما بنائوں جو خود ہی اپنے وجود میںتیری محتاج ہیں۔ کیا کسی شے کو تجھ سے زیادہ بھی ظہور حاصل ہے کہ وہ دلیل بن کر تجھے ظاہر کرسکے۔ تو کب ہم سے غائب رہاہے کہ تیرے لیے کسی دلیل اور رہنمائی کی ضرورت ہو اور کب ہم سے دور رہاہے کہ آثار تیری بارگاہ تک پہنچانے کا ذریعہ بنیں ۔ وہ آنکھیں اندھی ہیں تو تجھے اپنا نگراں نہیں سمجھ رہی ہیں اور وہ بندہ اپنے معاملاتِ حیات میں سخت خسارہ میں ہے جسے تیری محبت کا کوئی حصہ نہیں ملا ۔

خدایا ! تو نے آثار کائنات کی طرف رجوع کرنے کاحکم دیا ہے تو اب نور کے لباس اور ہدایت کی بصیرت کے سہارے اپنی بارگاہ میں واپس بلا لے تاکہ میں اس شان سے واپس آئوں کہ میرا باطن اس کائنات کی طرف توجہ سے محفوظ ہو اور میری ہمت اس دنیا پر بھروسہ کرنے سے بلند ہو۔ تو ہر شے پر قدرت واختیار رکھتاہے۔

پروردگار! یہ میری ذلت ہے جو تیری جناب میں بالکل واضح اور روشن ہے اور یہ میری حالت ہے جس پر کوئی پردہ نہیں ہے ۔ میں تیرے ہی ذریعہ تیری بارگاہ تک پہنچناچاہتاہوں اور تیری رہنمائی کا طلب گار ہوں ۔ اپنے نور سے اپنی طرف ہدایت فرما اور اپنی سچی بندگی کے ساتھ اپنی بارگاہ میں حاضری کی سعادت کرامت فرما۔

خدایا ! مجھے اہل تقرب کو حاصل ہونے والے حقائق عطا فرمااور جذبہ و کشش رکھنے والوں کے مسلک پر چلنے کی توفیق کرامت فرما۔

اپنی تدبیر کے ذریعہ مجھے میری اپنی تدبیر سے بے نیاز کردے اور اپنے اختیار کے ذریعہ میرے اختیار و انتخاب مستغنی بنادے اور اضطرار اضطراب کے مواقع کی اطلاع اور آگاہی عطا فرما۔

پروردگار ! مجھے میرے نفس کی ذلت سے باہر نکال دے اور موت سے پہلے ہر شک و شرک سے پاک و پاکیزہ بنادے ۔ میں تیری ہی مدد چاہتاہوں تو تو میری امداد کر اور تجھی پر بھروسہ کرتاہوں ، تو تو کسی اور کے حوالے نہ کردینا۔ میں تجھ سے سوال کرتاہوں تو نا امید نہ کرنااور صرف تیرے فضل وکرم میں رغبت رکھتاہوں تو مجھے محروم نہ رکھنا۔ میں تیری جناب سے رشتہ رکھتاہوں تو مجھے دور نہ کرنا اور میں تیرے دروازہ پر کھڑا ہوں تو مجھے بھگا نہ دینا۔ تیری مرضی اس بات سے بلند تر ہے کہ اس میں تیری طرف سے کوئی نقص پیدا ہوسکے تو میری طرف سے کیا نقص پیداہوسکتاہے ۔ تو اپنی ذات سے اس بات سے بے نیاز ہے کہ تجھے تیری طرف سے کوئی فائدہ پہنچے تو میری طرف سے کیا فائدہ پہنچ سکتاہے۔

خدایا یہ تو صرف قضا و قدر ہے جو امیدوار بنائے ہوئے ہے ورنہ خواہش توآرزوئوں کی رسیوں میں جکڑے ہوئے تھی ۔ اب تو ہی میرا مدد گار بن جاتاکہ تو ہی مدد کرے اور تو ہی راستہ دکھائے۔ اپنے فضل وکرم سے ایسا غنی بنادے کہ اپنی طلب سے بھی بے نیاز ہوجائوں ۔

تو ہی وہ ہے جس نے اپنے دوستوں کے دلوں میں انوار الوہیت کی روشنی پیدا کرائی ہے تو وہ تجھے پہچاننے لگے ہیں اور تیری وحدانیت کااقرار رکرنے لگے ہیں اور تو ہی ہے وہ جس نے اپنے محبوب کے دلوں سے اغیار کو نکال باہر کردیا ہے ، تو اب تیرے علاوہ کسی کے چاہنے والے نہیں ہیں اور کسی کی پناہ نہیں مانگتے ہیں تونے اس وقت اُنس کا سامان فراہم کیا جب سارے عالم سبب و حشت بنے ہوئے تھے اور تونے اس طرح ہدایت دی ہے کہ سارے راستے روشن ہوگئے ہیں۔

پروردگار ! جس نے تجھے کھود یا اس نے پایا کیا …؟اور جس نے تجھے پالیا اس نے کھویا کیا۔؟ جس نے تیرا بدل تلاش کیا وہ مایوس ہوگیا اور جس نے تجھ سے منہ موڑا وہ گھاٹے میں رہا۔تیرے علاوہ غیر سے امید ہی کیوں کی جائے جب کہ تونے احسان کا سلسلہ روکانہیں ہے اور تیرے سوا دوسرے سے مانگا ہی کیوں جائے جب کہ تیرے فضل وکرم کی عادت میں فرق نہیں آیاہے۔

پروردگار!جس نے اپنے دوستوں کو انس ومحبت کی حلاوت کامزہ چکھادیا ہے تو اس کی بارگاہ میں ہاتھ پھیلائے کھڑے ہوئے ہیں اور اپنے اولیا کو ہیبت کا لباس پہنادیا ہے تو اس کے سامنے استغفار کرنے کے لیے استاد ہ ہیں ۔ تو تمام یادکرنے والوں سے پہلے یا د کرنے والا ہے اور تمام مانگنے والوں سے پہلے عطا کرنے والا ہے اور پھر کرم بالائے کرم یہ ہے کہ خود ہی دے کر خود ہی قرض کا مطالبہ کرتاہے۔

خدایا ! مجھے اپنی رحمت کے دروازے سے طلب کرلے تاکہ میں تیری بارگاہ تک پہنچ جائوں اور مجھے اپنے احسان کے سہارے اپنی طرف کھینچ لے تاکہ میں تیری طرف متوجہ ہوجائوں ۔

خدایا ! میں ہزار گناہ کروں مگر میری امید تجھ سے قطع ہونے والی نہیں ہے اور میں لاکھ اطاعت کروں مگر تیرے جلال سے میرا خوف ختم ہونے والا نہیں ہے ۔ سارے عالم نے تیری طرف دھکیل دیا ہے اور تیرے فضل وکرم کی اطلاع نے مجھے اپنی طرف کھینچ لیاہے۔

خدایا ! جب تو میری امید ہے تو میں مایوس کس طرح ہوجائوں اور جب تجھ پر میرا بھروسہ ہے تو میں ذلیل کس طرح ہوسکتاہوں ۔ اگر تونے ذلت میں ڈال دیا ہے تو صاحبِ عزت کیسے بنوں گا؟ اور تونے اپنا بنالیا تو ذلیل کیسے ہوسکوں گا؟

پروردگار ! میں کس طرح فقیر نہ بنوں کہ تونے فقیروں کے درمیان رکھاہے ، اور کیسے فقیر رہ سکوں گا جب کہ تونے اپنے فضل و کرم سے غنی بنادیا ہے ۔ تیرے علاوہ کوئی خدا نہیں ہے۔ تونے اپنے کو ہر ایک کو پہنچوادیا ہے تو اب کوئی تجھ سے ناواقف نہیں ہے اور میرے لیے اور بھی واضح اور نمایاں ہوگیاہے تو مجھے تیرا جلوہ ہر شے میں نظر آنے لگا ہے ۔ تو درحقیقت ہر ایک کے لیے ظاہر اور روشن ہے۔

اے خدا ! جس نے اپنی رحمانیت سے ہر شے پر احاطہ کرلیاہے تو عرش اعظم بھی اس کی ذات میں گم ہوگیاہے ۔ تونے آثار و وجود کو دوسرے آثار کے ذریعہ نابود کردیا ہے اور اغیار کو افلاکِ نور کے احاطہ سے محوکردیاہے۔

اے وہ خدا ! جو عرش کے سرا پردوں میں اس طرح پوشیدہ ہواکہ نگاہیں اس کے دیکھنے کو ترس گئیں اور کمالِ تجلی سے اس طرح روشن ہوا کہ اس کی عظمت ہر شے پر حاوی ہوگئی ۔

تو کیسے چھپ سکتاہے جب کہ ہر شے میں تیرا ظہور ہے اور کس طرح غائب ہوسکتاہے جبکہ ہر ایک کے سامنے رہ کر اس کے اعمال کی نگرانی کررہاہے۔ تو ہر شے پر قادر ہے۔ اور ساری تعریف تیری ذات واجب کے لیے ہے۔

مومنین کرام آخر روز عرفہ معصومین کی دعائوں کے ان دو فقرات کو ضرور دہرائیں اور یہ محسوس کریں کہ ہادیانِ اسلام نے اپنے چاہنے والوں کو توبہ واستغفار کے کیسے کیسے طریقے تعلیم فرمائے ہیں سلاطین دنیاکو ان کاتصور بھی نہیں ہے۔

۱۔ پروردگار ! میرے گناہوں سے تیرا کوئی نقصان نہیں ہے اور مجھے معاف کردینے سے تیرے یہاں کوئی کمی نہ پیدا ہوجائے گی ۔ لہٰذا جس چیز سے تیرے یہاں کمی کا خطرہ نہیں ہے وہ دے دے اور جس چیز سے تیرا نقصان نہیں ہے اسے معاف کردے۔

۲۔ خدایا ! میری برائیوں کی وجہ سے مجھے اپنی نیکیوں سے محروم نہ کرنا ،اور اگر میری رحمت و مصیبت اور میرے رنج و الم پر رحم نہیں بھی کرناہے تو کم ازکم مجھے مصیبت زدگان اور آفت رسیدوں کا اجر ہی دے دے ۔ اللّٰھم صلّ علیٰ محمدؐ وآل محمدؐ واجعلنا من اتباعھم وشیعتھم وألیائھم ومحبیھم والحمدللہ اولاًّ واٰخرًا۔


نقشِ حیات  امام علی بن الحسینؑ




ولادت:۱۵جمادی الاولیٰ ۳۸ھ

شہادت :۲۵محرم  ۹۵ ھ 

 نقشِ زندگانی امام زین العابدین علیہ السلام 


ماہ جمادی الاولیٰ ۳۸ ھ کی پندرہویں تاریخ تھی جب مالکِ کائنات نے امام حسین ؑ کو پہلا فرزندعطا فرمایا جس کا نام علیؑ قرار پایا۔

اور اس طرح امام حسین ؑ کے گھر میں اس نام کے باقی رکھنے کا سلسلہ شروع ہوگیا ۔ چنانچہ اس کے بعد آپ کے گھر میں جو فرزند بھی پیداہوا عام طور سے اس کا نام علی ؑ ہی رکھا گیاتاکہ اس طرح یہ نام زندہ رکھاجاسکے۔ اس لیے کہ دشمنانِ ایمان کی مکمل کوشش یہی ہوگی کہ یہ نام صفحۂ ہستی سے مٹ جائے جیساکہ بعد کے حالات سے مکمل طور پر اندازہ ہوگیاہے۔

آپ کا لقب زین العابدین ، سید الساجدین ، سجاد اور ذوالثفنات وغیرہ بے حد شہرت کا مالک ہے۔ کنیت کے طور پر آپ کو ابو محمد کہاجاتاہے۔

آپ کے زین العابدین ہونے کی اصل وجہ یہ ہے کہ سرکاردوعالم ؐ نے آپ کو یہ لقب عطا فرمایاتھا اور اپنی زندگی میں یہ خبر دے گئے تھے کہ روزِ قیامت جب زین العابدین کو آواز دی جائے گی تو میرا ایک فرزندعلی ؑ بن الحسین ؑ لبیک کہتاہوا بارگاہ الٰہی میں حاضر ہوگا۔ لیکن اس کی مزید تائید اس واقعہ سے بھی ہوگئی جسے صاحب مناقب اور صاحب شواہد النبوۃ نے نقل کیاہے کہ آپ نماز تہجد میں مصروف تھے کہ شیطان نے بہ شکل اژدھا اگر آپ کو اذیت دینا شروع کی اور پیروں کے انگوٹھے کوچبانے لگا لیکن جب آپ نے کوئی توجہ نہ کی تو شکست کھا کر چلا گیا اور ایک آواز غیب آئی : ’’انت زین العابدین ۔‘‘ظاہر ہے کہ اس آواز کاتعلق اس اژدھا ابلیس سے نہیں ہے بلکہ یہ ایک ندائے قدرت ہے جو اس فتح مبین کے موقع پر بلند ہوئی تھی جس طرح کہ پہلے علی ؑ کی میدانی فتح پر لا فتیٰ الاعلیِّ علیہ السلام کی آواز فضائے عرش سے گونج رہی تھی ۔

لقب سجاد کے بارے میں بھی روایت میں وارد ہواہے کہ آپ ہر معمولی سے معمولی نعمتِ خدا کے ملنے یا مصیبت کے دفع ہوجانے یا مومنین کے درمیان اصلاح ہوجانے پر سجدہ شکر کیا کرتے تھے اور اس طرح سجاد کے لقب سے یاد کیے جاتے تھے ۔ حد یہ ہے کہ کربلا کی قیامت خیز شب میں بھی آپ نے سجدۂ الٰہی کو نظر اندازنہیں کیا اور جس طرح باپ نے زیر خنجر سجدہ کیا تھا اسی طرح آپ نے خاکستر گرم کربلا پر سجدہ کیاہے۔

آپ کے والد گرامی امام حسین علیہ السلام تھے اور والدہ ماجدہ جناب شہر بانو تھیں جنہیں شاہ زمان بھی کہاجاتاہے اور جن کاانتقال آپ کی ولادت کے بعد دس دن کے اندر ہی ہوگیاتھا۔

جناب شہر بانوکے بارے میں ایک عام شہرت ہے کہ یہ دورِ عمر بن الخطاب میں فتوحات کے زیر اثر لائی گئی تھیں اور انہوںنے بطور کنیز فروخت کرنے کا ارادہ کیاتھا تو امیرالمومنین علی ؑ بن ابی طالب ؑ نے روک کر قیمت ادا کرکے لے لیاتھا اور اپنے فرزند امام حسین ؑ سے ان کا عقد کردیاتھا۔ لیکن ہندوستان کے مشہور مورخ مولاناشبلی نے اس رائے سے اختلاف کیاہے اور اس کی ایک وجہ یہ بھی ہے کہ ایک یزد گرد بادشاہ کی بیٹی تھیں جو ۱ ۲سال کی عمر میں  ۱۴ھ؁تخت نشین ہواتھااور مدائن کی وہ فتح جس موقع پر شہر بانوکی گرفتاری کاذکر کیا جاتاہے  ۱۶ھ ؁یا  ۱۷ھ؁میں ہوئی تھی جس وقت یزد جرد کی عمر کل ۲۳۔۲۴سال تھی تو اس کی دختر کی عمر کیا ہوگی جسے کنیزی سے بچانے کے لیے فوراً اس کا عقد کردیا جائے ؟ علاوہ اس کے کہ یہ تذکرہ زمخشر ی نے ربیع الابرار میں لکھاہے اور زمخشری تاریخ میں کسی استناد کے مالک نہیں ہیں …بات اصل یہ ہے کہ یزد جرد بادشاہ دورِ خلافت عثمان  ۳۱ھ؁میں اصطخر کے فتح ہوجانے کے بعد دربدر پھرتا رہا یہاں تک کہ اسے قتل کردیا گیا۔ اس کے بعد حضرت علی ؑ نے اپنے دورمیں ایران کی بغاوت کو فرو کرنے کے لیے حریث بن جابر کو بھیجا اور اس نے وہاں سے مال غنیمت کے ساتھ دو شہزادیوں کو بھیجا جن میں سے ایک کا عقد امام حسین ؑ کے ساتھ ہوااور دوسری کا عقد محمد بن ابی بکر کے ساتھ ۔ محمد بن ابی بکر کی زوجہ کا نام گیہان بانو تھا۔ واللہ اعلم بالصواب۔ (بعض علماء نے شہر بانو کی یزد جرد کی بیٹی ہی کا انکار کیاہے۔ )

امام زین العابدین ؑ کا زمانۂ ولادت مولائے کائنات کا دورِ خلافت تھا اور اس طرح آپ نے زندگی کے دو سال اپنے دادا کے زیر سایہ گزارے ہیں ۔ اس کے بعد  ۴۰ ھ؁میں مولائے کائنات کی شہادت ہوگئی تو آپ اپنے پدر بزرگوار اور عم نامدار امام حسنؑ کے ہمراہ رہے جن کی دختر نیک اختر جناب فاطمہ سے آپ کا عقد ہوا۔ ۵۰ھ؁ میں امام حسن ؑ کی شہادت کے بعد دس سال اپنے والد محترم امام حسین ؑ کے ساتھ گزارے اور ۱۰ محرم  ۶۱ھ؁ سے آپ کا اپنا دور قیادت شروع ہوگیا۔

اس دور میں آپ کو مختلف بادشاہوں اور ظالموں کا سامنا کرناپڑا۔ ۶۴ھ؁ تک یزید برسراقتدار رہا ، ۶۵ھ ؁ میں معاویہ بن یزید اور مروان بن الحکم کی حکومت رہی پھر ۶۵سے ۸۶تک عبدالملک بن مروان کی حکومت رہی اور ۸۶ سے ۹۶تک ولید بن عبدالملک تختِ حکومت پر قابض رہا جس نے ۹۵ ھ؁ میں آپ کو زہر دلوا کر شہید کرادیا ۔

آپ کے بچپن کے دور میں چند واقعات نظر آتے ہیں جن سے آپ کی جلالت قدر کا اندازہ کیاجاسکتاہے:۔

ابراہیم بن ادہم راوی ہے کہ میں نے راہ مکہ میں ایک کمسن بچہ کو مکہ کی طرف جاتے ہوئے دیکھا تو گھبرا کر پوچھاکہ آپ کون ہیں اور کہاں جارہے ہیں ؟ سواری کیوں نہیں ہے اور زادارہ کا انتظام کیوں نہیں کیاہے تو اس بچہ نے جواب دیا کہ ’’زادی تقوای وراحلتی رجلای و قصدی مولای‘‘(میرا زادہ راہ تقویٰ ہے اور میری سواری میرے دونوں پیر ہیں اور میرا مقصد میرا مولاہے۔ )

دوسری روایت میں ہے کہ آپ بیمار ہوئے اور آپ کے پدر بزرگوار امام حسین ؑ نے عیادت کرتے ہوئے پوچھا کہ فرزندکوئی خواہش ہو تو بیان کرو۔ تو آپ نے عرض کی کہ خواہش صرف یہ ہے کہ قضا و قدر الٰہی پر راضی ہوں اور اس کے علاوہ کوئی خواہش نہیں ہے۔ جو وہ چاہتاہے وہی بہتر ہے اس سے بہتر میں کیا طے کرسکتاہوں ۔ امام حسین ؑ نے اس جواب پر گلے سے لگا لیا اور فرمایاکہ میرے لال تمہارا جواب بالکل ابراہیم خلیل ؑ سے ملتا جلتاہے کہ جب ان سے امداد کی پیش کش کی گئی تو انہوںنے یہ کہہ کر انکار کردیا کہ جس کا محتاج ہوں وہ میرے حالات کو خوب جانتاہے اور اس کے فیصلہ کے سامنے سر تسلیم خم رکھنا ہی اپنی ذمہ داری ہے۔

آپ کی عمر مبارک واقعہ کربلا کے وقت تقریباً ۲۲۔۲۳ سال تھی اور اس دوران آپ کی زندگی کے واقعات بہت کم نظرآتے ہیں اور شاید اس کاراز یہ تھاکہ آ پ بزرگوں کے زیر سایہ زندگی گزار رہے تھے اور آپ کی الگ کوئی زندگی نہ تھی جسے خصوصیت کے ساتھ زیر نظر رکھا جاتا۔ واقعات کربلا کے بعد سے آپ کے دور قیادت کا بھی سلسلہ شروع ہوتاہے اور آپ کے دورِ مصائب و آلام کابھی اس لیے اس دور میں آپ کے واقعات بکثرت ملتے ہیں۔ اور میرے خیال میں تاریخِ بشریت میں کسی شخص نے بھی قیادت کی ذمہ داری ایسے حالات میں نہیں سنبھالی ہے جن حالات میں قدرت نے یہ کام آپ کے سپرد کیاتھا اور حقیقت امر یہ ہے کہ جس طرح آپ نے اس ذمہ داری کو ادا کیاہے اس کی مثال بھی تاریخ میں کہیں نہیں ملتی ہے۔

واقعات کربلا کے بعد جب اہلِ حرم قید شام سے چھٹ کر مدینہ آئے اور مدینہ والوں کو یزید کے مظالم کا اندازہ ہوا تو ایک مرتبہ احتجاج کی آگ بھڑک اٹھی اور اہل مدینہ نے یزید کے نمائندہ عثمان بن محمد کو معزول کرکے عبداللہ بن حنظلہ کو حاکم بنالیا جو جناب حنظلہ کے فرزند تھے جنہیں غسیل الملائکہ کہا جاتاہے اور جنہیں شہادت کے بعد حسب ارشاد رسول اکرم ؐ ملائکہ نے غسل دیا تھا۔

یزید نے اس ’’بغاوت ‘‘ کو دبانے کے لیے بدترین خلائق مسلم بن عقبہ کاانتخاب کیا اور اس نے مدینہ پر چڑھائی کامنصوبہ بنالیا ۔ اہل مدینہ نے دفاع کا ارادہ کیا اور شہر سے باہر مقام حرہ پر گھمسان کا رن پڑا جس کے نتیجہ میں دس ہزار مسلمان جن میں سات۷۰۰ سوحافظان قرآن بھی شامل تھے قتل کردیے گئے اور ہزاروں لڑکیوں کی عصمت دری کی گئی ، سارا شہر لوٹ لیا گیا اور تین دن تک مدینہ لشکر یزید پر مباح کردیا گیا جس کے نتیجہ میں اگلے سال ایک ہزار ناجائز بچے پیداہوئے ۔ یہ واقعہ ۲۷،۲۸ذی الحجہ  ۶۳ھ ؁ کو پیش آیا۔ امام سجاد ؑ ان حالات کے پیش نظر ایک دیہات ینبع کی طرف منتقل ہوگئے تھے جہاں دورِ حکومت عثمان میں مولائے کائنات رہا کرتے تھے اور لشکر یزید نے بھی سارے مدینہ سے غلامی کی بیعت لینے کے باوجود آپ سے تقاضائے بیعت نہیں کیا اور اس کا سب سے بڑا راز یہ تھاکہ یزید ایک مرتبہ مطالبۂ بیعت کا حشر دیکھ چکاتھا اور اسے معلوم تھاکہ حکومت کی ساری پریشانیاں اُسی ایک مطالبہ کا نتیجہ ہیں لہٰذا اس قسم کی غلطی کی تکرار نہیں ہونی چاہیے ورنہ لشکر یزیدسے نہ کسی شرافت کی توقع تھی اور نہ کسی عرفانِ امامت کی۔

اس موقع پر مروان جیسے بدترین دشمن نے بھی آپ سے پناہ کی درخواست کی کہ مدینہ مخالف ہوگیا ہے اور میں اپنے بچوں کے لیے خطرہ محسوس کرتاہوں تو آپ نے فرمایا کہ میرے گائوں بھیج دے میں ان کی حفاظت کا ذمہ دار ہوں اور اس طرح اس شخص کے گھر انے کو پناہ دی جس نے سب سے پہلے قتلِ امام حسین ؑ کا اشارہ دیاتھا۔ (تاریخ کامل)

مسلم بن عقبہ نے شہر کو فتح کرلینے کے بعد آ پ کو طلب کیا اور آپ دربارمیں گئے تو وہ آل محمدؐ کو بُرا بھلا کہہ رہاتھا لیکن جیسے ہی آپ کو دیکھا تعظیم کے لیے کھڑاہوگیا اور نہایت احترام سے بٹھایا ۔ پھر آپ کے جانے کے بعد لوگوں نے اس طرزِ عمل کی وجہ دریافت کی توکہاکہ یہ میرااختیار فعل نہیں تھا۔ میں ان کی بیعت کے سامنے اپنی جگہ پر نہ بیٹھ سکا اورمجبوراً تعظیم کے لیے کھڑا ہوگیا۔ (مروج الذہب)

مدینہ منورہ کو برباد کرنے کے بعد مسلم بن عقبہ نے مکہ مکرمہ کارخ کیا لیکن راستہ ہی میں ملک الموت نے روک لیا اور اس نے حصین بن نمیر کو اپنا جانشین بنادیا ۔ حصین بن نمیر نے چالیس روز تک مکہ کا محاصرہ رکھااور عبداللہ بن زبیر کو گرفتار کرنے کے لیے خانہ خدا پر آگ برسائی لیکن وہ گرفتار نہ ہوسکے اور اسی دوران یزید بھی واصل جہنم ہوگیا اور شہر کا نقشہ بدل گیا ۔ ابن زبیر نے فتح حاصل کرلی اور حصین بن نمیر بھاگ کر مدینہ کی طرف چلا گیا وہاں ایک گائوں کی طرف غلہ کی تلاش میں جارہاتھاکہ امام سجاد ؑ سے ملاقات ہوگئی اور آپ نے اسے غلہ فراہم کردیا اور پھر قیمت بھی نہیں لی جس کی بنا پر اس نے یزید کے بعد آپ کو خلیفۃ المسلمین بنانا چاہا لیکن آپ نے واضح طور سے انکار کردیا اور ظاہر ہے کہ جس خلافت کو یزید کا بیٹا برداشت نہ کرسکا اسے فرزندحسین ؑ بن علی ؑ کس طرح برداشت کرسکتاتھا۔

 ۶۴ ھ؁کے اوائل میں یزید کے فی النار ہونے کے بعد ابن زبیر نے حکومت پر قبضہ کرلیا اور پھر ایک مرتبہ بنی ہاشم کو اذیت دینے کا منصوبہ بنالیاگیا…چنانچہ جناب محمد حنفیہ اور ابن عبا س جیسے افراد کو بھی گرفتار کرلیا گیا اور ایک گھر میں بند کرکے آگ لگادینے کا پروگرام بنالیا گیا کہ ادھر جناب مختار کی فوج نے قیام کردیا اور ان حضرات کی جان بچ گئی ۔ ابن زبیر کے مظالم کا یہ عالم تھاکہ امام سجاد ؑ فتنۂ ابن زبیر سے تحفظ کی دعائیں مانگا کرتے تھے اور بے حد مغوم رہاکرتے تھے کہ ایک دن ایک بزرگ نے آکر تسلی دی کہ آپ گھبرائیں نہیں جو خدا سے ڈرتاہے خدا اس کے لیے مصائب سے بچ نکلنے کا انتظام خود کرتاہے اور یہ کہہ کر غائب ہوگئے تو ایک ندائے غیب آئی کہ یہ حضرت خضر ؑ ہیں جو آپ کی امداد کے لیے آئے ہیں۔ (نورالبصار ۔ شواہد النبوۃ)

یزید کے بعد اس کے فرزند معاویہ بن یزید کو حاکم بنایا گیا لیکن اس کی حکومت چالیس دن یا بقولے پانچ ماہ سے زیادہ نہ چل سکی اور ادھر حجاز ابن زبیر اور عراق پر عبیداللہ بن زیاد نے قبضہ کرلیا اور ملک میں ایک افراتفری پھیل گئی۔

اور اس کا سب سے بڑا راز یہ تھاکہ معاویہ بن یزید نے اپنے خطبۂ خلافت میں اس بات پر زور دیاتھاکہ میرا داد اور میرا باپ دونوں خلافت ِ اسلامی کے لیے نااہل تھے اور ان کے مقابلہ میں حضرت علی ؑ بن ابی طالب ؑ اور حسین ؑ بن علی ؑ یقیناً اس کے اہل تھے لیکن ان لوگوں نے اُن سے حکومت کو غصب کرلیا اور آج قبر کے گڑھے میں پڑے اپنے عذاب کو بھگت رہے ہیں لہٰذا میں ایسی غاصبانہ حکومت کو سنبھالنے کے لیے تیار نہیں ہوں جب کہ امت میں ابھی وارثِ حسین ؑ علی ؑ بن الحسین ؑ زندہ موجودہ ہیں۔

اس خطبہ کا تمام ہوناتھاکہ ایک ہنگامہ کھڑا ہوگیا اور مروان نے بات کو دبانے کے لیے کہاکہ آپ غالباً حضرت عمر کی طرح شوریٰ سے فیصلہ کرانا چاہتے ہیں۔ اس نے کہاکہ خاموش ہوجا، تجھے میرے بیان کی تاویل کرنے کا کوئی حق نہیں ہے۔ حضرت عمرنے بھی شوریٰ کے ذریعہ حضرت علی ؑ پر ظلم کیاتھا اور اب اس ظلم کی بھی تجدید نہیں ہوسکتی ہے ۔ نتیجہ یہ ہواکہ معاویہ بن یزید بھی زندہ نہ رہ سکا اور اس کے استاد مقصوص کو بھی زندہ دفن کردیا گیا کہ اسی نے اسے بہکایا ہے اور ایسے نظریات کی تلقین کی ہے ۔ (کیا کہناہے اس پروردگار کا جو مُردوں سے زندوں کو نکالتاہے۔ )

۲۱سال کی عمر میں معاویہ بن یزید قتل کردیاگیاتو خلافت آل ابی سفیان سے نکل کر آل مروان کی طرف چلی گئی اور ۶۵ھ ؁ میں مروان اور اس کے بعد ابن مروان حاکم ہوگیا اور جب جناب مختار اور عبداللہ بن زبیر دونوں قتل ہوگئے تو ۷۳ھ ؁ میں پورے ملک کا تنہا مالک ہوگیا ۔ حجاج بن یوسف جیسے سفاک اور بے ایمان کو حجاز کا گورنر اور پھر پورے علاقہ کا حاکم بنادیا جس کے نتیجہ میں اُس نے سوا لاکھ افراد کو قتل کیا اور بے گناہ انسانوں کے قتل کے بغیر اسے سکون نہیں ملتاتھا۔

عبدالملک بن مروان بے حد ظالم اور سفاک تھا اور اس نے امام سجاد ؑ کی گرفتاری کابھی حکم دے دیاتھا لیکن اس کے سرکاری عالم زہری نے خطرہ سے آگاہ کیاکہ اس طرح ملک میں پھر بغاوت پھیل جائے گی تو بنی ہاشم کو معاف کردیا اور باقی افراد برابر ظلم کا نشانہ بنتے رہے۔

۷۱ھ؁میں عبدالملک نے عراق میں مصعب بن عمیر کو قتل کرایا اور ۷۲ھ؁ میں حجاج کو عبداللہ بن زبیر کے قتل کے لیے روانہ کیا۔ انہوںنے خانۂ خدا میں پناہ لے لی تو حجاج نے اسے بھی نشانہ بنایا ۔ خانۂ کعبہ پر مسلسل سنگ باری کی اور آخر میں جمادی الثانیہ  ۷۳ھ ؁ میں ابن زبیر کو گرفتار کرکے تہ تیغ کردیا۔

ابن زبیر کی گرفتاری کے سلسلہ میں خانۂ خدا پر اتنے حملے ہوئے کہ چھت اور دیوار سب تباہ ہوگئے تو حجاج نے اپنے جرم کی پردہ پوشی کے لیے تعمیر نو کامنصوبہ بنایا لیکن جب بنیاد قائم کرنے کا وقت آیا تو ایک سانپ نکل آیا اور اس نے کسی کو قریب نہ آنے دیا ۔ یہاں تک کہ امام سجادؑ کو طلب کیاگیا۔ آپ کے آتے ہی سانپ نے راستہ دے دیا اور آپ نے سنگ بنیاد رکھ کر فرمایا کہ اب تعمیر شروع کرو ۔ اب کوئی زحمت نہ ہوگی۔

اس کے بعد جب حجر اسود کے نصب کرنے کا وقت آیا تو پھر آپ نے اقدام فرمایا ، اور اسی طرح حجر اسود کو اس کی جگہ پر نصب کیا جس طرح تعمیر اول کے موقع پر کام سرکاردوعالم ؐ نے انجا م دیاتھا اور دنیا پر واضح ہوگیاکہ آل محمد ؐ کارشتہ خانۂ خدا اور حجر اسود سے دنیا کے دوسرے انسانوں کے روابط سے بالکل مختلف ہے۔

اور شاید یہی راز تھاکہ جب شہادت امام حسین ؑ کے بعد لوگوں نے خاندان کے بزرگ ہونے کے اعتبار سے محمد حنفیہ کو امام کہناشروع کردیا تو انہوںنے امام سجاد ؑ کے سامنے یہ پیش کش رکھی کہ اس کا فیصلہ خانۂ خدا میں حجر اسود سے کرالیا جائے تاکہ لوگوں کو حقائق کا صحیح اندازہ ہوجائے ۔ چنانچہ دونوں حضرات تشریف لے گئے ۔ پہلے محمد حنفیہ نے سلام کیا اور کوئی جواب نہ ملا تو امام سجاد ؑ نے سلام کیا اور اس کا جواب مل گیا …تو گویا حجر اسود نے آپ کی امامت کی شہادت دے دی اور اس طرح مسئلہ امامت بالکل واضح ہوگیا ۔ یہ اور بات ہے کہ اپنی آنا پر قائم رہنے والے اور مذہب کے جذبات و مفادات سے طے کرنے والے اس کے بعد بھی محمد حنفیہ کو امام مانتے رہے اور ان کے سمجھانے کے باوجود نہ سمجھ سکے جس طرح کہ مولائے کائنات کے مسلسل افہام کے بعد بھی نصیریوں کی سمجھ میں ان کی بندگی نہ آئی اور وہ انہیں خدا ہی کہتے رہے۔

جناب مختار ۶۶ھ ؁ میں قید سے نکلے ، حکومت حاصل کی اور اس کے صحیح مصرف کی طرف متوجہ ہوگئے ۔ شمر ، خولی ، عمر سعد ، قیس بن اشعث ، یزید بن سالک، عمران بن خالد ، عبداللہ بن قیس ، زرعہ بن شریک ، سنان بن انس ، عمرو بن الحجاج جیسے کربلا کے قاتلوں اور ظالموں کو تہ تیغ کیا ۔ ابن زیاد موصل میں گورنر تھا اس کی گرفتاری کے لیے ابراہیم بن مالک اشترک کو بھیجا انہوںنے اسے وہاں قتل کیا ۔ منہال کے ذریعہ امام سجاد ؑ نے قتل حرملہ کا تقاضا کیا تو اسے بھی فنا کے گھا ٹ اُتار دیا، اور اس طرح ابن زیاد اور عمر بن سعد کا سرامام ؑ کی خدمت میں بھیج دیا اور امام سے دعائے خیر حاصل کی اور بنی ہاشم میں ایک طرح کے سلسلۂ عزا کا خاتمہ ہوا۔

جناب مختار نے شرح دیوان مرتضوی کے مطابق ۸۰۳۰۰دشمنانِ اہلبیتؑ اور قاتلانِ حسین ؑ کو تہ تیغ کیا ہے اور اس طرح اپنے کامل جذبہ محبت اہلبیت ؑکا ثبوت فراہم فرمایاہے، ۱۴رمضان ۶۷ھ ؁ کو آپ کو بھی شہید کردیاگیا۔

۸۶ھ؁ میں عبدالملک کابیٹاولید حاکم بنا اوراسی نے ۹۵ھ؁ میں ۲۵محرم کو امام ؑ کو زہر دغا سے شہید کرادیا۔ آپ کی شہادت کایہ اثر ہواکہ سارے مدینہ میں کہرام برپا ہوگیا اور یتیم وبیوہ و لاوارث سب اپنے والی و وارث کے ماتم میں مصروف ہوگئے ۔ انتہا یہ ہے کہ آپ کاناقہ بھی تین دن تک آپ کی قبر کے قریب سرٹپکتارہا اور آخر کاردنیا سے رخصت ہوگیا۔

ازواج:

تاریخ میں آپ کی مختلف شریکِ حیات کا ذکر ملتاہے۔ لیکن ان میں سب سے نمایاں حیثیت جناب فاطمہ بنت حسن ؑ کی ہے جنہیں امام محمد باقر؈ کی والدہ گرامی بننے کابھی شرف حاصل تھااور باقی سب ام ولد کی حیثیت رکھتی تھیں اور امام کی خدمت میں بے پناہ عظمت کی مالک ہوگئی تھیں۔

اولاد :

آپ کے ۱۱ فرزند اور ۴ دختران کا تذکرہ ملتاہے جن کے اسمائے گرامی یہ ہیں :

امام محمد باقر ؑ ،عبداللہ ،حسن ،زید ، عمر ، حسین ، عبدالرحمن ، سلیمان ، علی ، محمد اصغر ، حسین اصغر ، خدیجہ فاطمہ ، علیہ ، ام کلثوم ۔	 (ارشاد مفیدؒ)

جناب زید شہید ؒ:

امام محمد باقرؑ کے بعد سب سے نمایاں شخصیت جناب زیدکی ہے جو ۸۰ھ ؁ میں پیداہوئے تھے اور  ۱۲۱ھ ؁میں ہشام کے مظالم سے عاجز آکر یکم صفر ۱۲۲ھ ؁ کو ۴۰ ہزار ساتھیوں کے ساتھ قیام کرنے پر مجبور ہوگئے۔ حضرت ابو حنفیہ نے آپ کی بیعت کااعلان کردیا ، اور اس طرح ایک بہترین لشکر تیارہوگیا لیکن حکومت وقت نے انہیں ’’امام اعظم ‘‘ کا لقب دے کر توڑ لیا اور لشکر میں پھوٹ پڑ گئی ۔ اکثر لوگوں نے جناب زید کا ساتھ چھوڑ دیا جنہیں آپ نے رافضی کے نام سے یاد کیا ۔ اور اس لقب کا کوئی تعلق ان کے وفاداروں سے نہیںتھا۔

حکومتی فوجوں سے غضب کا مقابلہ ہوا۔ آخرمیں آپ کی پیشانی پر ایک تیر لگا اور اس کے اثر سے شہید ہوگئے۔ لاش مخفی کردی گئی ، لیکن ظالموں نے ڈھونڈ نکالا اور سولی پر لٹکادیا ۔ چار سال تک اسی طرح لاش لٹکی رہی ۔ چار سال کے بعد سولی سے اُتار کر نذر آتش کردی گئی ۔ یہ اور بات ہے کہ چارسال کے اندر بھی کسی طرح کا عیب نہیںپیداہو ا ، اور یہ شہید راہِ خدا کی زندگی کابہترین ثبوت ہے۔ آپ کا قیام مظالم مقام واسطہ میں تھا اس لیے آپ کی اولاد کو زیدی واسطی کہاجاتاہے۔

آپ کے بعد آ کے فرزند یحییٰ بن زید کو بھی ۱۲۹ھ ؁ میں شہید کردیا گیا اور ان کی لاش کو بھی سولی پر لٹکا یا گیا اور آخر میں نذر آتش کرکے خاکستر کو فرات میں بکھرا دیا گیا۔

آل محمد ؐ کی قربانیوں کی داستان سے فرات کا کلیجہ پانی ہوگیا اور ظالموں کے دماغ پر کوئی اثر نہ ہوا۔ وسیعلم الذین ظلموا أی منقلب ینقلبون ۔

عبادت :

آپ کی عبادت کائنات میں شہرۂ آفاق تھی اور اسی بنا پر آپ کو ہمیشہ زین العابدین کے لقب سے یاد کیاگیاہے اور قیامت میں بھی اسی نام سے پکارا جائے گا۔ روایات میں ہے کہ جب امام محمد باقرؑنے اس عبادت کی شدت و کثرت سے روکنا چاہا تو فرمایاکہ ذرا وہ صحیفہ تو لے آئو جس میں میرے جدامیرالمؤمنین ؑ کی عبادت کاتذکرہ ہے اور پھر اس صحیفہ کو سامنے رکھ کر فرمایا’’من یبلغ ذلک‘‘(اس منزل عبادت کو کون پاسکتاہے؟ ) ۔ اور کیوں نہ ہو۔ اگر آپ کی عبادت نے آپ کو زین العابدین بنادیاہے تو امیرالمؤمنین ؑ کی ایک ضربت ثقلین کی عبادت پر بھاری تھی۔

آپ کی ایک کیفیت یہ تھی کہ وضوشروع کرتے تھے تو چہرہ کا رنگ بدل جاتاتھا کہ رب العالمین کی بارگاہ میں حاضری دیناہے۔

نماز میں بسا اوقات جسم بید کے مانند لرز جاتاتھا کہ مالک یوم الدین کی بارگاہ میں کھڑے ہیں۔ ایا ک نعبد و ایاک نستعین کہہ کر کبھی کبھی اس جملہ کی تکرارفرمایا کرتے تھے کہ میں نے مدد طلب کی ہے تو ادھر سے مدد کاوعدہ بھی تو ہوناچاہیے۔

خضوع و خشوع کا یہ عالم تھاکہ فرزندکنویں میں گرگیا تو نماز میںمصروف رہے اور جب نماز تمام ہوگئی تو کنویں سے اپنی امانت کی واپسی کا مطالبہ کیا اور اس طرح بچہ کو نکال لیا کہ دامن بھی تر نہ ہونے پایاتھا۔

خوف خدا کی یہ کیفیت تھی کہ نماز میں مصروف تھے اور گھر میں آگ لگ گئی تو نماز کو مختصر نہیں کیا بلکہ فرمایا کہ میں جہنم کی آگ کے بجھانے میں مصروف تھا مجھے یہا ں کی آگ کی کوئی فکر نہیں تھی اسے تو محلہ والے بھی بجھا سکتے تھے۔

مدینہ میں آپ کا ایک باغ تھا جس میں پانچ سو خرمہ کے درخت تھے جب باغ میں داخل ہوتے تھے تو ہر درخت کے نیچے دور کعت نماز ادا کرتے تھے کہ پروردگار نے یہ رزق عطا فرمایا ہے اور اسے حوادث زمانہ سے تباہ نہیں ہونے دیا ہے۔

آپ نے خاکِ شفا کی ایک سجدہ گاہ بنا رکھی تھی جس پر سجدہ فرمایا کرتے تھے کہ یہ خاک روزِقیامت ان سجدوں کی گواہی دے گی ۔ 	(منتہی الآمال )

بسا اوقات نماز میں سورۂ الحمد کی تلاوت کرتے ہوئے مالک یوم الدین کی تکرار فرمایا کرتے تھے اور لزرتے رہتے تھے کہ میں کس کی بارگاہ میں کھڑا ہوں جو روزِ قیامت کا مالک ہے جس کا سارا ملک اس کے قبضہ قدرت میں ہے اور کسی کا کوئی اختیار نہیں ہے اور مال واولاد کوئی کام آنے والا نہیں ہے۔

اخلاق :

آلِ محمد ؐ میں ہر فرد کااخلاق ایک انفرادی حیثیت رکھتاتھا ۔ لیکن امام سجاد ؑ نے اخلاقیات کے مظاہرہ کے ساتھ فلسفۂ اخلاقیات کی بھی ایک دنیا آباد کی ہے جس سے انسان اپنے کردار کی بہترین تعمیر کرسکتاہے۔

آپ کے سامنے کوئی طالب علم دین آجاتاتھا تو اس کی تعظیم کے لیے کھڑے ہوجاتے تھے اور فرماتے تھے کہ یہ رسول ؐ کی وصیت ہے۔ گویا اس طرح اسلام میں علم دین کی عظمت و اہمیت کا بھی اظہار فرماتے تھے اور طلاب علم دین کی حوصلہ افزائی بھی فرماتے تھے ۔ کاش اہلِ دولت و اقتدار کے لیے سراپا تعظیم ہوجانے والے افراد کبھی ان غریب طلاب کی طرف بھی ایک نظر عنایت فرمالیتے۔ 

آپ کے سامنے کوئی سائل بھی آجاتاتھا تو اس کا استقبال فرمایا کرتے تھے ، اور فرماتے تھےکہ یہ شخص وہ ہے جو میرے مال کو دنیا سے آخرت تک پہنچادیتاہے اور کسی اُجرت کا مطالبہ بھی نہیں کرتاہے۔

آپ نے جس ناقہ پر بیس ۲۰حج فرمائے تھے اسے بھی کبھی ایک تازیانہ نہ لگایاجس کا نتیجہ یہ ہواکہ آپ کے انتقال کے بعد قبر مطہر پر تین روز تک مسلسل گریہ کرکے دنیا سے رخصت ہوگیا کہ ایسے شفیق و مہربان کے بعد زندگی کا کوئی مزہ نہیں ہے۔

آپ کی وہ مادرِ گرامی جنہوںنے آپ کی تربیت فرمائی تھی آپ ان کے سامنے بیٹھ کر بھی کھانانوش نہیں فرماتے تھے اور جب کسی نے دریافت کرلیا تو فرمایاکہ میں نہیں چاہتاہوں کہ انہیں میری وجہ سے کسی چیز کے کھانے میں تکلف ہو۔ یا وہ کسی چیز کو پسند کرتی ہوں اور مجھ پر سبقت نہ کرناچاہتی ہوں اور میں سبقت کردوں ۔

مدینہ میں یزید کے مظالم کے خلاف احتجاج کے موقع پر مروان اور حصین بن نمیر جیسے افراد پر دنیاتنگ ہوگئی تو آپ نے مروان کے بچوں کو اپنے گھر میں پناہ دی اور حصین بن نمیر کو مفت غلہ فراہم کیا۔

مدینہ میں چار سو غرباء کے گھرانے تھے جہاں رات کی تاریکی میں سامانِ غذا پہنچایا کرتے تھے اور اس طرح پُشت مبارک پر سامان اٹھانے کا نشان پڑگیاتھا۔

صحیفہ کاملہ :

امام سجاد ؑ کی زندگی میں جتنی اہمیت آپ کی نمازوں اور عبادتوں کو حاصل ہے اتنی ہی اہمیت آپ کی دعائوں کوبھی حاصل ہے اور شاید کسی معصوم سے بھی اس طرح کی دعائیں نقل نہیں ہوئی ہیں جس طرح کی عظیم دعائیں امام سجاد ؑ سے نقل کی گئی ہیں۔ خصوصیت کے ساتھ جناب ابو حمزہ ثمالی کی دعائے سحر جس میں درسِ معرفت کے ساتھ عرض مدعا کی وہ کیفیت پائی جاتی ہے جس کا غیر معصوم نہ تصور کرسکتاہے اور نہ وہ سلیقہ پیداکرسکتاہے۔

صحیفہ کاملہ آپ کی دعائوں کامجموعہ ہے جس کے مطالعہ سے صاف واضح ہوجاتاہے کہ آپ کی دعائوں کا فلسفہ وہ نہیں تھا جو ہمارے یہاں کی دعائوں کا ہوا کرتاہے کہ انسان غرض کے موقع پر ہاتھ پھیلا کر معبود سے کچھ زندگانی دنیا کا سامان طلب کرلے اور پھر کام نکل جانے کے بعد مصلیٰ لپیٹ دے یا دست دعاگرالے۔ بلکہ آپ اپنی دعائوں کو عرض مدعا سے زیادہ غرض بندگی کا ذریعہ قرا ر دیتے تھے کہ فلسفہ دعا دراصل غرض برآری نہیں ہے۔ بلکہ وہ احساس عظمت ربوبیت اور ذلت عبودیت کے مجموعہ کا نام ہے کہ جب تک انسان میں مالک کی عظمت اور اپنی کمزوری کامکمل احسا س نہ پیدا ہو ، اس کی دعا ، دعا کہے جانے کے قابل نہیں ہے۔

اور جب یہ احساس پیداہوجائے گا تو انسان سراپا دعا بن جائے گا کہ کسی وقت بھی نہ مالک کی عظمت کمزوری میں تبدیل ہوسکتی ہے اور نہ اپنی کمزوری بے نیازی میں تبدیل ہوسکتی ہے۔ قرآن مجید نے اسی نکتہ کی طرف اشارہ کیاہے کہ ، اگر تمہاری دعائیں نہ ہوتیں تو پروردگار تمہاری طرف توجہ بھی نہ کرتا ۔ اور روایات میں اسی اعتبار سے دعا کو ’’مغزِ عبادت ‘‘ سے تعبیرکیاگیاہے۔

امام سجاد ؑ کی دعائوں میں ایک نکتہ یہ بھی پایا جاتاہے کہ آپ نے دعا کو صاحبانِ ایمان کے کے لیے تعمیر کردار اور ظالمین کے خلاف احتجاج کا بہترین ذریعہ قرا ردیا ہے اور اپنی دعائوں کے ذریعہ ان مطالب کا اعلان فرمادیا ہے جن کااعلان دوسرے انداز سے ممکن نہیں تھا۔ یا واضح لفظوں میں یوں کہا جائے کہ جو کام امیرالمؤمنین نے اپنے خطبوں سے لیا ہے وہ کام امام سجاد ؑ نے اپنی دعائوں سے لیا ہے اور اس طرح واضح کردیا ہے کہ علی ؑ کا کام پیغام الٰہی کا پہنچادینااور ظلم کے خلاف احتجاج کرناہے اور بس حالات ساز گا رہوجاتے ہیں اور مخاطب مل جاتے ہیں تو یہ کام ان کی طرف رخ کرکے خطبہ کی شکل میں انجام دیا جاتاہے اور حالات نا مساعد ہوجاتے ہیں اور زمانہ منہ موڑ لیتاہے تو اس سے منہ پھیر کر مالکِ کائنات کو مخاطب بنا کر اس سے حالات کی فریاد کی جاتی ہے اور اس طرح حالات کی تنقید کو دعائوں کی شکل میں ایک دستاویز بنا کر محفوظ کردیاجاتاہے ، جیساکہ آپ کی دعائے روز جمعہ یا اور دیگر دعائوں سے مکمل طور پر واضح ہوجاتاہے۔

٭…٭…٭

دلائل امامت 


اعلانات و اعترافات :

روز قیامت میرے اُس فرزندکو زین العابدین کے لقب سے پکارا جائے گا ۔ (رسول اکرم ؐ)

امام زین العابدین ؑ سے زیادہ متقی اور پرہیز گار انسان نہیں دیکھا گیا ۔ (سعید بن المسیب ) مطالب السئول جوروایت زہری امام زین العابدین ؑ سے منسوب کرے وہ بہترین سند کی مالک ہے۔ 	(ابن ابی شیبہ ) طبقات الحفاظ 

امام زین العابدین ؑ روایات میں انتہائی محتاط ، صادق اللجہ اور معتمد علیہ تھے ۔ وہ فقہاء اہلبیتؑ میں شمار ہوتے تھے ۔	 (دمیری ) حیوٰۃ الحیوان 

آپ کے جلال و جمال کی بنا پر ہر دیکھنے والا تعظیم پر مجبور ہوجاتاتھا۔ (وسیلا النجاۃ )

آپ علم وزہد و عبادات میں امام حسین ؑ کی زندہ تصویر تھے ۔ (صواعق محرقہ )

آپ سے زیادہ عبادت گزار اور ففیہ نہیں دیکھا گیا۔

کرامات :

حبابہ والبتہ …جو امیرالمومنینؑ کے دور کی ایک محترم خاتون تھیں اور انہوںنے امیرالمومنین ؑ سے یہ روایت نقل کی ہے کہ آپ بازار کوفہ میں حرام مچھلی بیچنے والوں اور داڑھی منڈوں کو اپنے تازیانہ سے ہنکا رہے تھے اور فرما رہے تھے کہ تم لوگ بنی مروان کے لشکر سے ہو کہ داڑھی منڈاتے ہو اور مونچھیں بڑھاتے ہو …یہی خاتون ایک مرتبہ امیرالمومنین ؑ کی خدمت میں ثبوت امامت حاصل کرنے کے لیے آئیں تو آپ نے سنگ ریزوں پر مہرامامت ثبت کردی اور اسی کو علامت قرار دے دیا۔ اس کے بعد امام حسن ؑ اور امام حسین ؑ کی خدمت میں آئیں اور یہی ثبوت لے گئیں، یہاں تک کہ امام سجاد ؑ کا دور آیا تو ان کی خدمت میں بھی حاضر ہوئیں۔ آپ نماز میں مشغول تھے ۔ حبابہ نے واپسی کا ارادہ کیا تو آپ نے ایک اشارہ سے روک دیا جس کا نتیجہ یہ ہواکہ حبابہ پلٹیں تو ان کی جوانی بھی واپس آگئی اور اس کے بعد امام رضا ؑ کے دورِ حیات تک زندہ رہیں۔

امام حسین ؑ کی شہادت کے بعد جب بعض لوگوں نے جناب محمد حنفیہ کو امام ماننا شروع کردیا تو وہ امام سجاد ؑ کو ساتھ لے کر اظہار حقیقت کے لیے خانہ کعبہ تک آئے اور حجر اسود کو سلام کیاجس کاکوئی جواب نہ ملا ۔ اس کے بعد جب امام سجاد ؑ نے سلام کیاتو حجر اسود نے آپ کی امامت کی گواہی دے دی اور اس طرح حق واضح ہوکر سامنے آگیا۔

بلخ کارہنے والا ایک شخص اکثر آپ کی زیارت کے لیے آیا کرتا تھا اور اپنے ہمراہ کچھ تحفہ بھی لایا کرتاتھا ایک مرتبہ زوجہ نے کہاکہ تم ہمیشہ تحفہ لے جاتے ہو لیکن ادھر سے کوئی جواب نہیں ملتا ہے ۔ اتفاق سے اس مرتبہ وہ امام کی خدمت میں حاضر ہوا تو آپ کھانا نوش فرمارہے تھے ۔ آپ نے اسے شریک طعام کرلیا اور آخر میں ہاتھ دھلوانا چاہاتو اس نے انکار کردیا کہ یہ خدمت میں انجام دوں گا ۔ اس کے بعد جب وہ ہاتھ دھلانے لگا تو آپ اس دھوون کے بارے میں برابر سوال کرتے رہے اور وہ اسے پانی بتاتا رہا اور آپ اُسے جواہرات میں تبدیل کرتے رہے ۔ یہاں تک کہ جب طشت جواہرات سے پُر ہوگیاتو فرمایا اسے لے جا کر اپنی زوجہ کو دے دینا تاکہ اسے کوئی شکایت نہ رہ جائے۔ اس شخص نے واپس آکر زوجہ کو جواہرات دیے تو وہ حیرت زدہ رہ گئی کہ انہیں غیب کی اطلاع کس طرح ہوگئی اور دوسرے سال شوہر کے ہمراہ زیارت کے لیے روانہ ہوگئی ۔ راستہ میں اس کا انتقال ہوگیا۔ اس نے آکر امامؑ کو اطلاع دی ۔ آپ نے بارگاہِ الٰہی میں دعا کی اور وہ زائرہ زندہ ہوگئی اور امام کی خدمت میں آکر گواہی دی کہ یہی وہ شخص ہیں جنہوں نے ملک الموت سے روح کی واپسی کا تقاضا کیاتھا۔

واضح رہے کہ اس واقعہ میں کوئی بات ناقابل یقین نہیں ہے جو خدا کہ ملک الموت کے ذریعہ روح قبض کراسکتاہے وہ واپس بھی کراسکتاہے اور جو عیسیٰ بن مریم کو احیاء موتیٰ کی کرامت دے سکتاہے وہ فرزند زہراؑ کو بھی دے سکتاہے جب کہ آپ کی قربانیاں دین خدا کے لیے جناب عیسیٰ کی قربانیوں سے یقیناً زیادہ تھیں ۔

ہشام بن عبدالملک اپنے باپ کے دورِ حکومت میں حج کے لیے آیا تو حجر اسود تک نہ پہنچ سکا اس کے بعد امام سجاد ؑ آئے تو انہیں خود بخود راستہ مل گیا ۔ جس پر لوگوں نے حیرت سے پوچھاکہ یہ کون ہیں ؟ اس نے کہالاأعرفہ تو فرزدق کو جوش آگیا اور انہوںنے برجستہ امام ؑ کی شان میں ایک قصیدہ پڑھ دیا جس کے نتیجہ میں اس نے انہیں مقام عسفان پر قید کردیا اور جب امام ؑ کو اطلاع ہوئی تو آپ نے ۱۲درہم بطور انعام روانہ کیے ۔ فرزدق نے معذرت کی کہ میں نے فی سبیل اللہ اشعار کہے ہیں آپ نے فرمایاکہ تمہارا اجر اپنے مقام پر محفوظ ہے لیکن یہ خدمت تو ہماری اپنی ذمہ داری ہے۔

درباریزید میں خطبہ امام سجاد ؑ 


بعد الحمد والثناء …ایہاالناس ! ہمیں چھ صفتیں عطا کی گئی ہیں اور ہمیں سات باتوں کے ذریعہ فضیلت دی گئی ہے۔

ہماری صفتیں علم ، حلم ، سخاوت ، فصاحت ، شجاعت اور مومنین کے دلوں میں ہماری محبت ہے۔ اور ہمارے اسباب فضیلت یہ ہیں کہ رسول مختار ؐ ہمیں میں سے ہیں ۔ صدیق (علیؑ) ، طیار ،(جعفر) اسداللہ (حمزہ ) ، سیدۃ نساء العالمین ؑ(فاطمہ ؑ)سبطین مات وسیداشباب اہل الجنۃ( حسنین ؑ) ہمارے ہی بزرگ ہیں۔ جس نے مجھے پہچان لیا اس نے پہچان لیا اور جس نے نہیں پہچانا اس سے اپنا تعارف کرارہاہوں ۔

میں مکہ و منی کا فرزند ہوں ،میں زمزم و صفاکا لال ہوں ، میں اس کافرزند ہوں جس نے روامیں زکوٰۃ کو اٹھا کر غریبوں تک پہنچایا ہے ،میں بہترین لباس وردا والے کا فرزند ہوں ، میں بہترین زمین پر قدم رکھنے والے کا لال ہوں ۔ میں بہترین طواف و سعی کرنے والے اور بہترین حج و تلبیہ ادا کرنے والے کا لال ہوں ،میں اس کافررند ہوں جسے براق پر سوار کیاگیا، میں اس کا لال ہوں جسے راتوں رات مسجد حرام سے مسجد اقصیٰ تک لے جایا گیا اور کیا بے نیاز اور پاکیزہ صفات ہے وہ لے جانے والا۔ میں اس کا لال ہوں جسے جبرئیل سدرۃ المنتہیٰ تک اپنے ساتھ لے گئے ، میں اس کا فرزند ہوں جس نے تقرب کی تمام منزلیں طے کرکے اپنے کو دو کمانوں کے فاصلہ تک پہنچادیا ، میں اس کا لال ہوں جس نے ملائکہ کے ساتھ نماز ادا کی ، میں اس کا فرزند ہوں جس سے رب جلیل نے وحی کے ذریعہ راز کی باتیں کیں۔ میں محمد مصطفی ؐ کا لال ہوں ، میں علی مرتضیٰ ؑ کا فرزند ہوں ، میں اس کا لال ہوں جس نے کفار کی ناک رگڑ دی یہاں تک کہ کلمہ پڑھ لیا، میں اس کا وارث ہوں جس نے رسولِ اکرم ؐ کے سامنے دو تلواروں سے جنگ کی ،دو نیزوں سے نیزہ بازی کی ، دو قبلوں کی طرف نماز پڑھی ، دو بیعتوں میں حصہ لیا اور دو ہجرتیں کیں ، اس نے بدر و حنین کے معرکے سرکیے اور ایک پلک جھپکنے کے برابر شرک نہیں کیا ۔ میں صالح المومنین کا فرزند ہوں ، میں وارث النبیین ، قاتل الملحدین ،یعسوب المسلمین ، نور المجاہدین ، زین العابدین ، تاج البکائین ، اصبر الصابرین ، افضل القائمین من آل یٰسین و رسول رب العالمین کا فرزند ہوں ، میں اس کا لال ہوں جس کی جبرئیل کے ذریعہ تائید اور میکائیل کے ذریعہ مدد کی گئی ، میں حرم مسلمین کے محافظ کا لال ہوں ، میں بیعت شکن ، منحرف اور دین سے نکل جانے والوں سے جہاد کرنے والے ،نواصب سے جنگ کرنے والے اور تمام قریش میں سب سے زیادہ بلند ترانسان کا وارث ہوں ، میں اس کا فرزند ہوں جس نے سب سے پہلے دعوت الٰہی پر لبیک کہی ، سب سے پہلا صاحبِ ایمان تھا، ظالموں کی کمر توڑنے والا ، مشرکین کو ہلاک کرنے والا، منافقین کے حق میں سہم ترکش الٰہی، کلمہ عابدین کی زبان ، دین خدا کا مدد گار، امر خدا کاولی ، حکمتِ الٰہی کا باغ، علم الٰہی کا خزانہ ، جواد و کریم زیرک و زکی ، رضی و مرضی، مجاہد و باہمت ، صابر و روزہ گزار ، مہذب و نیک کردار ، بہادر و شجاع ، اصلاب کا قطع کرنے والا،دشمنوں کی صفوں کا برہم کردینے والا ،سب سے زیادہ مطمئن قلب ، سب سے زیادہ صاحب اختیار ، سب سے زیادہ فصیح وبلیغ، سب سے زیادہ صاحب عزم و عزیمت ،سب سے زیادہ صاحب حوصلہ و ہمت ، شیرنیستان شجاعت ،باران رحمت ، میدان جنگ میں نیزوں کی باہمی آویزش اور گھوڑوں کی باہمی ددو ا دوش کے موقع پر ظالموں کو پیس ڈالنے والا اور انہیں ذرات کی طرح ہوا میں اڑا دینے والا، حجاز کا شیر ، صاحب اعجاز ، عراق کا سردار نص و استحقا ق کا امام ، مکی و مدنی ، ابطحی ،تہامی ، بدری و احدی ،بیعت شجرہ و ہجرت کامجاہد ، عرب کا سردار ، میدان جنگ کا شیر ، مشعرین کاوارث ، سبطین کا والد ، مظہر عجائب و غرائب ، برہم کن جمعیت لشکر ، شہاب ثاقب، نور عاقب، اسداللہ الغالب ، مطلوب کل طالب، غالب کل غالب تھا یعنی میراجدعلیؑ بن ابی طالب ۔

میں فاطمہ زہراؑ ، سیدۃ النساء، طاہرہ بتول، بضعۃ الرسولؐ کا فرزند ہوں ۔

اس کے بعد مصائب کربلا کا ذکرکرکے دربار میں انقلاب برپا کردیا اور گویا ظالم کے دربار میں فضائل و مصائب پر مشتمل ایک مکمل تقریر کردی جو اس جہت سے نامکمل رہ گئی کہ ظالم یزید نے اذان کے ذریعہ ذکر مصائب کو مکمل نہ ہونے دیا اور اس نے محسوس کرلیا کہ فضائل کی تکذیب آسان ہے لیکن مصائب کے درد کا روکنا آسان نہیں ہے۔

مذکورہ خطبہ میں جوبات قابل توجہ ہے …وہ یہ ہے کہ امام ؑ نے ابتدا میں تمام اسلامی آثار کاتذکرہ کرکے اپنی وراثت کا ذکر کیا اور اس کے بعد اپنے کووارث رسول ؐ قرار دیا اور پھر اپنے بزرگوں کے فضائل کاتذکرہ کیا کہ دیکھیں ظالم ان میں سے کس حصہ کو چیلنج کرتاہے …لیکن تاریخ کربلا گواہ ہے کہ یزید خطبہ کے کسی حصہ کو چیلنج نہیں کرسکا بلکہ اس نے اذان شروع کرادی جو امام ؑ کی فتح مبین کا اعلان تھا کہ رسالت کو بنی ہاشم کاکھیل کہنے والا اَشَّہَدُ اَنَّ مُحَمَّداً رَسُوْلُ اللّٰہِ ۔کہلوا رہاہے اور امام ؑ نے اسی مقام پر اپنے حق کا اعلان کرکے رسالت کے ساتھ ذکر امامت کی بنیاد ڈال دی جس کا سلسلہ بحمداللہ آج تک قائم ہے اور درباروں کے فنا ہوجانے کے بعد بھی مظلومیت کی بنیادیں استوار ہیں۔

زین العابدین بارگاہ معبود میں !


دعا کرنابظاہر انتہائی آسان اور واقعاً انتہائی مشکل ہے ۔ دنیا کا کون ساانسان ہے جو محتاج نہیں ہے ، او ر کون سا محتاج ہے جو کسی سے طلب نہیں کرتاہے۔ درحقیقت اسی طلب کا نام دعاہے۔ یہ اور بات ہے کہ جو ناواقف اسرار طلب ہیں وہ محتاجوں سے مانگتے ہیں …اور جنہیں طلب کا سلیقہ میسر آتاہے وہ بے نیاز سے مانگتے ہیں۔ محتاجوں سے مانگنے کا نام خوشامد ، تملق ، تعریف بے جا ، تواضع بے محل اور استدعا و التماس ہے۔ اور بے نیاز سے مانگنے کا نام دعا ہے۔ بے نیاز نے خودکسی کو اپنانمائندہ بنادیا ہے تو اس سے مانگنا مذکورہ بالاعنادین سے خارج ہے کہ یہ درحقیقت بے نیازہی سے طلب کرنا ہے اور مانگنے والا جانتاہے کہ یہ افراد اس کے مقابلہ میں حاجت روائی کے دعوے دار نہیں ہیں بلکہ اس کی نمائندگی میں حاجت روائی کا کام انجام دیتے ہیں اور یہ کوئی حیرت انگیز بات نہیں ہے ۔ اگر ایک فرشتہ اس کی طرف سے جان لینے پر مامور ہوسکتاہے تو ایک بندہ جان دینے پر بھی مامور ہوسکتاہے ۔ اس امکان سے کوئی صاحبِ عقل انکار نہیں کرسکتاہے۔ یہ اور بات ہے کہ اس قسم کے واقعات کی دنیا الگ ہے اور اس پر بحث کرنے کے لیے بڑی تفصیل درکارہے۔

دعا جس قدر آسان ہے کہ تقاضائے فطرت،عادت بشر اور مزاج انسانی کے عین مطابق ہے اسی قدر مشکل بھی ہے ۔اور حقیقت تو یہ ہے کہ سہل ممتنع اگر کوئی چیز ہے تو وہ دعاہی ہے جو الفاظ کے اعتبار سے انتہائی آسان ہوتی ہے اور اسرار کے اعتبار سے انتہائی مشکل ۔

دعا کے لیے جس قدر آداب درکار ہیں ، جوپاکیزگیٔ نفس ضروری ہے اور جس طرح کے تصورات لازم ہیں ان کا حاصل کرنا کس و ناکس کے بس کی بات نہیں ہے ۔ سب سے بڑی بات تو یہ ہے کہ دعا مرکز دعا کی معرفت پر موقوف ہے ، اور معرفت زندگی کا عظیم ترین مرحلہ ہے جسے مولائے کائنات نے ابتدا ء دین او ربنیاد مذہب قرا ر دیاتھا۔ معرفت کے بارگاہ کے مطابق الفاظ کاانتخاب کرنا اس سے سخت ترین مرحلہ ہے اور ان تمام مراحل کے بعد طلب میں صدق نیت پیدا کرنا اور ایک انتہائی دشوار گزار مرحلہ ہے۔ ورنہ عام طور سے ایسا ہوتاہے کہ مانگنے والا، بظاہر خدا کی بارگاہ میں ہاتھ اٹھائے رہتاہے لیکن نظر کسی حاکم کے اقتدار ، کسی دولت مند کی جیب، کسی صاحب خیرات کے جود وکرم پر لگی رہتی ہے ۔ ظاہر ہے کہ اس دعا کانام دعانہیں ہے اور گہرائیوں پر غور کیا جائے تو یہ توہین دعاہے ۔ دعامعبود پر اعتماد کا نام ہے …اور دوسروں پر نگاہ رکھنابداعتمادی کی علامت ہے۔ بعض روایات میں تو یہ تک مضمون وارد ہوا ہے کہ اگر کسی شخص کی دعا کی قبولیت پر اعتماد نہ ہو اور وہ صرف حسب عادت یا برائے تجربہ دعا مانگ رہاہے تو وہ معبود کی توہین کا مرتکب ہو رہاہے۔ دنیا کے کسی صاحبِ کرم کے بارے میں بے اعتمادی اس کے کرم کی توہین ہے تو معبود کے کرم کے بارے میں بے اعتمادی کتنی بڑی توہین کاباعث ہوگی ۔ اور تجربہ تو اصلاحدودِ اسلام سے باہر ہے۔ بھلا کس بندہ کو یہ حق پہنچتاہے کہ وہ پروردگار سے مانگ کر اس کے کرم کی آزمائش کرے اور یہ دیکھے کہ وہ کیا جواب دیتاہے۔ ’’تماشائے اہل کرم ‘‘ دنیامیں دیکھا جاتاہے۔ مذہب میں اس کی کوئی گنجائش نہیں ہے۔

یہی وجہ ہے کہ بعض علماء کرام نے یہ تاکید کی ہے کہ اپنی دعائوں میں ائمہ معصومین ؑ کے الفاظ کا اتباع کرو اور اس کی معنویت پیدا کرنے کی کوشش کرو کہ تمہارے الفاظ اس کی بارگاہ کے لیے نامناسب ہوسکتے ہیں لیکن ان کے الفاظ میں یہ نقص نہیں ہے ۔ وہ کامل الایمان اور کامل المعرفۃ تھے وہ جو الفاظ استعمال کردیں گے وہ یقیناً بارگاہ کے شایان شان ہوں گے۔ اور اس سے مدعا کے حصول کی راہ ہموار ہوگی بلکہ انہیں الفاظ سے انسان اپنے اندر سلیقہ معرفت بھی پیداکرسکتاہے۔

واضح الفاظ میں یوں کہاجائے کہ ہماری دعائیں نتیجۂ معرفت ہیں اور معصومین ؑ کی دعائیں درسِ معرفت ۔ ہم وہ الفاظ استعمال کرتے ہیں جو ہماری معرفت کانتیجہ ہوتے ہیں اور انہوںنے وہ الفاظ استعمال کیے ہیں جن سے ہم معرفت باری کی راہیں متعین کرسکتے ہیں۔ ’’یامن دل علی ذاتہ بذاتہ (اے وہ معبود جس نے خود اپنی ذات کی طرف رہنمائی کی ہے کہ وہ خود ہی راہ نما بھی ہے اور منزل بھی ۔

یہ جملہ معرفت کا ایک سمندر ہے کہ اگر دعامیں یہ فقرہ نہ آگیا ہوتا تو انسان کے سامنے معرفت کا صرف ایک ہی راستہ تھا کہ مخلوقات سے خالق کو پہچانے اور کائنات کی عظمت سے مالک کائنات کی بزرگی و برتری کااندازہ لگائے ۔ لیکن امام ؑ کے اس ایک فقرہ نے معرفت کا ایک نیا راستہ کھول دیا ہے اور یہ واضح کردیا ہے کہ مخلوقات میں خالق کو پہنچوانے کی وہ صلاحیت نہیں ہے جو معرفت خود خالق کے ذریعہ حاصل ہوسکتی ہے …یہ اور بات ہے کہ یہ مرتبہ ہر ایک کو حاصل نہیں ہے۔ اس کی طرف اشارہ دعائے صباح میں مولائے کائنات نے کیاتھااور اس کے بعد اس کی مکمل تشریح دعائے ابوحمزہ ثمالی میں امام زین العابدین ؑ نے کی ہے ، سرکار سید الشہداء نے دعائے عرفہ میں اسی حقیقت کی طرف بہت سے اشارے فرمائے ہیں اور معرفت کے بے شمار راستے کھول دیے ہیں۔

دعائوں کے سلسلہ میں معصومین کے الفاظ کلمات کی تعریف کرنا سورج کو چراغ دکھانے کے مترادف ہے۔ بھلا کس کی مجال ہے جو ان لفظوں کی بلاغت کا اندازہ کرسکے اور اس کے بعد یہ کہے کہ یہ الفاظ اس معرفت کی مکمل ترجمانی کررہے ہیں یا معبود کی بارگاہ کے شایان شان ہیں۔ صاحبانِ بصیرت کے بیان کے مطابق صرف اتنا کہا جاسکتاہے کہ اس میدان میں جس قدر راہنمائی امام زین العابدین ؑ نے کی ہے اور دعا کو جس قدر آپ نے درس و تبلیغ کا ذریعہ بنایاہے دیگر معصومین ؑ کے یہاں اس کی مثالیں نہیں ملتی ہیں اور غالباً اس کی ایک وجہ یہ بھی ہے کہ دوسرے معصومین ؑ کو دوسرے ذرائع بھی فراہم ہوگئے تھے اور انہوںنے ان ذرائع کو بھی اور اس بصیرت اور تبلیغ دین و مذہب کا ذریعہ بنالیا تھا ، یا بعض اوقات انہیں اتنا موقع بھی نہ مل سکا کہ دعائوں کے ذریعہ اس کارنامہ کو انجام دے سکتے ۔

امام زین العابدین ؑ کا زمانہ واقعہ کربلا کے بعد ایک انتہائی حساس اور دشوار گزار دور تھا۔ اس دور میں سب سے بڑا مسئلہ یہ تھاکہ کسی طرح کا مسلح اقدام ممکن نہیں تھا اور ایک عظیم اقدام کا اثر نظر کے سامنے تھا یعنی مذہب نے اپنی زندگی کے لیے خون کا مطالبہ کیاتھا اور وہ مطالبہ پورا کیاجاچکاتھا۔ انقلابی تحریک کے لیے وہ مقدس خون ہی کافی تھا اس کے لیے مزید قربانی کی ضرورت نہیں تھی ۔ لیکن امام کے لیے خاموش بیٹھنا بھی ممکن نہیں تھا کہ امام ہدایت خلق کا ذمہ دار ہوتاہے اس لیے آپ نے تصویر کے دوسرے رخ پر نظر ڈالی کہ یہ صحیح ہے کہ میرا قیام غیر ضروری ہے اور اسلام کو فی الحال میرے خون کی ضرورت نہیں ہے لیکن یہ بھی صحیح ہے کہ اس وقت مظلومیت کے نام پر قوم گوش برآواز ہے اور الفاظ کی اتنی سخت گرفت ممکن نہیں ہے۔ لہٰذا ضرورت ہے کہ انہیں الفاظ کے ذریعہ مذہب کی تبلیغ بھی کی جائے اور مظلومیت کی ترویج کا کام بھی انجام دیا جائے ۔ ظاہر ہے کہ یہ کام بہ شکل خطبہ ممکن نہیںتھا کہ خطبہ میں مسلح اقدام کے اعتراض کے امکانات پائے جاتے تھے اور ایک خونی سانحہ ممکن نہیں تھا جس کی اس وقت مشیت پر وردگار کو ضرورت نہیں تھی اس لیے آپ نے دعائوں کاراستہ اختیار کیا اورانہیں دعائوں کے ذریعہ تمام مراحل تبلیغ و ترویج مکمل کرلیے۔

آپ کے الفاظ اس قدر جامع، موثر اور مطابق مقصد و مدعاتھے کہ صاحبانِ حاجت آپ کی دعائوں پر مکمل اعتماد کرتے تھے یہاں تک کہ آپ کے ایک شاگرد نے آپ کی ایک دعا کے بارے میں یہاں تک کہہ دیا کہ اس دعا کے ذریعہ مدعا حاصل نہ ہو تو دعا کرنے والے کو مجھ پر لعنت کرنے کا حق ہے۔ یعنی یہ دعا بار ہا کی آزمائی ہوئی ہے اور جب بھی اس کے سہارے مدعا طلب کیاگیاہے ضرور حاصل ہواہے ۔ اب انسان کا فرض ہے کہ ان پاکیزہ الفاظ کے لیے پاکیزہ زبان اور پاکیزہ قلب فراہم کرے تاکہ اس کے اثرات ونتائج سے بہرہ یاب ہو۔ اور حقیقت یہ ہے کہ امام ؑ کی اس دعا کالہجہ ، اسلوب اور انداز اس قسم کا ہے کہ دعا کرنے والے کو یقین ہوجاتاہے کہ اس کا مدعا ضرور حاصل ہوگا۔

’’خدایا !میں تجھے کیسے پکاروں کہ میری حیثیت معلوم ہے (میں میں ہوں ) اور تجھ سے کس طرح امیدیں منقطع کروں کہ تیرا کرم بھی معلوم ہے کہ (تو تو ہے ) …خدایا !میں تجھ سے سوال نہیں بھی کرتا ہوں تو عطا کرتاہے۔ بھلا ایسا کون ہے جس سے سوال کروں تب ہی عطا کردے ۔ خدایا ! تجھے نہیں بھی پکارتاہوں تو تو دعائیں قبول کرلیتاہے ۔ اب تیرے علاوہ کون ہے جو مانگنے ہی پر دے دے ۔ خدایا ! تجھ سے تضرع وزاری نہیں بھی کرتاہوں تو تو رحم کرتاہے ،اب تیرے علاوہ کون ہے جو کم ازکم تضرح و زاری ہی پر رحم کردے۔ خدایا ! جس طرح تونے سمندر میں راستہ بنا کر موسیٰ ؑ کو نجات دی ہے میری التماس یہ ہے کہ محمد ؐ و آل محمد ؐ پر رحمتیں نازل فرمااور مجھے بھی میری پریشانیوں سے نجات دے دے اور میرے لیے فی الفور سہولت و آسانی کا راستہ کھول دے …اے ارحم الراحمین ! تجھے تیرے فضل و کرم کا واسطہ !

ان الفاظ سے آپ خود اندازہ لگا سکتے ہیں کہ انسان اس اخلاص و صدق نیت کے ساتھ دعا کرے اور اپنے دل میں واقعاً یہ جذبات پیدا کرلے اور دنیا و مافیہا سے بے نیاز ہو کر ہر فرعونِ وقت کے مقابلہ میں غریب الوطن موسیٰ ؑ کی طرح صرف ذات واجب پر بھروسلہ کرلے تو کس طرح ممکن ہے کہ سمندروں سے راستہ نہ نکل آئے اور فرعون جیسے ظالموں سے نجات نہ مل جائے اور وہ ظالم غرقاب نہ ہوجائیں۔

آج جب کہ بروبحر مصائب کا مرکزبنے ہوئے ہیں اور سمندر سرچشمۂ رحمت ہونے کے بجائے سرچشمہ آلام و مصائب بن گئے ہیں ان دعائوں ، ان الفاظ ، ان کلمات اور ان معارف و جذبات کی شدید ترین ضرورت ہے ۔ رب کریم ہم سب کو اس انداز ِ دعا سے فیض یاب ہونے کی توفیق عطا فرمائے اور ہماری دعائوں کو شرف قبولیت سے مشرف کرے جن میں سب سے اہم دعا وارث زین العابدین ؑ کے ظہور اور قبر زین العابدین ؑ کے آبادی کی دعاہے ۔ خدایا !حجت آخر کے ظہور میں تعجیل فرما اور بقیع کے ویران قبرستان کوآباد فرما۔!

اسلام میں دعاکی اہمیت اوراس کے آداب

دُعا:

اے پیغمبرؐ!کہہ دوکہ تمہاری دعانہ ہوتی توپروردگارتمہاری طرف توجہ بھی نہ کرتا۔(قرآن کریم)

ہم سے دعاکروہم قبول کریںگے،دعاکی منزل میںاکڑجانے والے ذلت کے ساتھ جہنم میںداخل کیے جائیںگے۔	(قرآن کریم)

میرے بندے میرے بارے میںسوال کریںتوکہہ دوکہ میںبہت قریب ہوںاورسب کی دعائیںسن لیتاہوں۔(قرآن کریم)

کیامیںتمہیںایسے اسلحہ کاپتہ دوںجودشمن سے بچاسکے اورروزی کوفراواںکرسکے ؟یہ اسلحہ دعاہے۔(رسول اکرمؐ)

دعامومن کی سپرہے اورجب دروازہ دیرتک کھٹکھٹایاجائے گاتوبالآخرکھل جائے گا۔ (امیرالمومنینؑ)

مبتلائے مصیبت سے زیادہ سزاواردعاوہ صاحب عافیت ہے جوبلاکے خطرہ سے محفوظ نہیں ہے۔دونوںکوبرابرسے دعاکرناچاہیے۔(امیرالمومنینؑ)

دعادربلاکامستحکم ترین ذریعہ ہے۔(امام زین العابدینؑ)

دعاسے قضاپلٹ جاتی ہے۔(امام محمدباقرؑ)

رات بھرنمازپڑھنے والے سے رات بھردعاکرنے والاافضل ہے۔امام صادقؑ۔(نماز میںریاکاری اورغفلت کاامکان ہے۔دعااخلاص اورتوجہ چاہتی ہے۔(جوادی)

دعاتیزترین نیزہ سے زیادہ موثرہے۔(امام صادقؑ)

دعاردّبلاکاذریعہ ہے۔(امام کاظمؑ)

انبیاء کے اسلحہ کواختیارکروجس کانام دعاہے۔(امام رضاؑ)

آداب واسباب استجابت ِدعا:

۱۔انسان باوضودعاکرے۔

۲۔خوشبواستعمال کرے۔

۳۔روبہ قبلہ ہو۔

۴۔حضورقلب کے ساتھ دعاکرے۔امام محمدباقرؑفرماتے ہیںکہ حضورقلب دعاکے چھ ارکان میںسے ایک رکن ہے۔

۵۔خداسے حسن ظن رکھے کہ وہ کریم ہے۔سائل کوخالی ہاتھ واپس نہ کرے گا۔

۶۔دعاسے پہلے صدقہ دے۔

۷۔فعل حرام یاقطع رحم کی دعانہ کرے۔

۸۔گڑگڑاکردعاکرے۔امام محمدباقرؑفرماتے ہیںکہ ایسی دعاضرورمستجاب ہوتی ہے۔امام صادقؑ فرماتے ہیںکہ پروردگاربندوںسے گڑگڑانے کوبراسمجھتاہے اوراپنے سامنے گڑگڑانے کودوست رکھتاہے۔

۹۔حاجتوںکوبیان کرے۔امام صادقؑ فرماتے ہیںکہ خداوندہرایک کی حاجت جانتاہے مگریہ چاہتاہے کہ انسان خودبھی بیان کرے۔

۱۰۔مخفی اندازسے دعاکرے۔امام رضاؑ کاارشادہے کہ مخفی اندازکی ایک دعاعلانیہ ۷۰ستر دعائوںسے بہترہے۔

۱۱۔اپنی دعامیںدوسرے مومنین کوبھی شامل کرے۔مرسل اعظمؐ فرماتے ہیںکہ ہمیشہ اپنی دعائوںمیںدوسرے مومنین کوبھی شامل رکھو۔

۱۲۔اجتماعی طورپردعاکرے۔امام صادقؑ فرماتے ہیںکہ جس جگہ ۴۰ مومنین جمع ہوکر دعا کریںگے وہ دعاضرورقبول ہوگی اور۴۰ممکن نہ ہوںتوچارآدمی دس مرتبہ دعاکریں‘اوریہ بھی ممکن نہ ہوتوایک آدمی ۴۰مرتبہ دعاکرے۔ایک طریقہ یہ بھی ہے کہ ایک آدمی دعاکرے اورباقی لوگ آمین کہیں۔

امام محمدباقرؑکاطریقہ تھاکہ آپ مشکلات میںگھرکے بچوںاورعورتوںکوجمع کرکے فرماتے تھے کہ میںدعاکروںتم سب آمین کہو۔(اگرچہ امامؑ کی دعاآمین کی محتاج نہ تھی لیکن یہ امت کی تربیت کابہترین سیلقہ تھا۔(جوادی)

امام جعفرصادقؑ فرماتے ہیں‘دعاکرنے والااورآمین کہنے والادونوںشریک دعاسمجھے جاتے ہیں۔

۱۳۔بارگاہ احدیت میںاپنی ذلت ‘عاجزی اورکمزوری کااظہارکرے کہ پروردگارنے جناب  موسیٰؑ کی طرف وحی کی ہے کہ مجھ سے لرزتے ہوئے دعاکرو۔اپنے چہرہ کوخاک پررکھ،میرے سامنے باقاعدہ سجدہ کرواورکھڑے ہوکرہاتھ پھیلاکردعامانگواورخوف زدہ دل کے ساتھ مجھ سے مناجات کرو۔

۱۴۔دعاسے پہلے حمدوثنائے الٰہی کرے۔امیرالمومنینؑ فرماتے ہیںکہ دعاسے پہلے خداکی بزرگی کااقرارکرواوریہ کہو:’’اے وہ پروردگارجورگ گردن سے زیادہ قریب ہے،جوانسان اوراس کے دل کے درمیان حائل ہوجاتاہے،جوانتہائی بلندمنظرپرہے‘جس کامثل کوئی نہیںہے۔اے بہترین عطاکرنے والے اوربہترین مرکزسوال!۔اے بہترین رحم کرنے والے!۔کہ ان الفاظ کے ذریعہ دعاقبولیت سے قریب ترہوجاتی ہے۔(یہ الفاظ دلیل معرفت عبدہیں۔جوادی)

۱۵۔دعاسے پہلے صلوات پڑھے۔امام صادقؑ فرماتے ہیںکہ صلوات کے بغیردعابارگاہ احدیت تک نہیںپہنچ سکتی۔بغیرصلوات کی دعا،دعاکرنے والے کے سرپرمنڈلاتی رہتی ہے۔ دعا کے قبل وبعدصلوات پڑھوتاکہ خداوندااسی صلوات کے طفیل میںتمہاری دعابھی قبول کرلے اس لیے کہ صلوات کی دعائے رحمت ردنہیںہوسکتی۔

۱۶۔دعاکے بعدبھی صلوات پڑھے۔

۱۷۔خداکومحمدؐوآل محمدؐکے حق کاواسطہ دے۔

۱۸۔وقت دعاگریہ کرے۔امام صادقؑ فرماتے ہیںکہ کسی ضرورت میںدعاکرناہوتوپہلے اور اوصاف خدابیان کرو۔پھرصلوات پڑھواورپھرگریہ کروچاہے ایک ہی آنسوہو۔امام باقرؑفرماتے ہیں کہ بندے کے تقرب کابہترین وقت وہ ہوتاہے جب وہ سجدہ میںگریہ وزاری کرتاہے۔ تاریکی شب میںقطرۂ اشک سے زیادہ محبوب کوئی شے نہیںہے۔رب المولمین نے جناب عیسیٰؑ سے فرماتے کہ اپنی آنکھوںسے مجھے آنسودواوراپنے قلب سے خشوع دو۔

امام صادقؑ کاارشادہے کہ قیامت کے دن تین آنکھوںکے علاوہ سب آنکھیںروتی ہوں گی۔(۱)وہ آنکھ جومحرم سے محفوظ رہی ہے۔(۲)وہ آنکھ جواطاعت خدامیںبیداررہی ہے۔ اور (۳)وہ آنکھ جس نے تاریکی شب میںخوف خداسے گریہ کیاہے۔

اسحاق بن عمارنے امام صادقؑ سے عرض کی کہ دعاکے لیے روناچاہتاہوںتوآنسونہیںنکلتے اورعزیزوںکویادکرتاہوںتوآنسونکل آتے ہیں۔اب کیاکروں؟فرمایاپہلے عزیزوںکویادکرواور جب دل بھرآئے تودعاکروکہ ایسے وقت میںدعاقبول ہوگی۔

واضح رہے کہ محرمات شریعت سے پرہیزکیے بغیرگریہ کی کوئی قیمت نہیںہے۔جیساکہ آغازبیان میںعرض کیاگیاہے کہ ظالمین کی سلامتی کی دعاکے ساتھ گریہ ریاکاری ہے تضرع وزاری نہیںہے۔امام زین لعابدین علیہ اسلام فرماتے ہیںکہ صرف رولینے اورآنسوبہالینے کانام خوف خدا نہیں ہے۔جب محرمات اسلام اورمعصیت خداوندی سے پرہیزنہ کیاجائے۔یہ جھوٹاخوف ہے اوراس کی کوئی قیمت نہیںہے۔جوادی) 

۱۹۔دعائوںسے پہلے گناہوںکااقرارکرے۔کہ اس طرح خوف پیداہوگا،دل نرم ہوگا،آنکھ نم ہوگی اوردعاقبول ہوگی۔

۲۰۔ہمہ تن خداکی طرف متوجہ رہے۔

۲۱۔بلاء نازل ہونے سے پہلے دعاکرے۔مرسل اعظمؐ فرماتے ہیںکہ تم راحت میں خدا کو پہچانووہ مصیبت میںتمہارے کام آئے گا۔

۲۲۔برادران ایمانی سے التماس دعاکرے۔کہ رب کریم مومن کی دعامومن کے حق میں قبول کرتاہے۔

۲۳۔دونوںہاتھ اٹھاکردعاکرے ۔مرسل اعظمؐ فرماتے ہیںکہ اس طرح ہاتھ اٹھاکردعا کرو جس طرح مسکین کریم سے کھانامانگتاہے۔

امام صادقؑ فرماتے ہیںپناہ مانگنے کے لیے ہاتھ اٹھائوتوہتھیلی قبلہ کی طرف رہے اوراوررزق کے لیے دعاکروتوہتھیلی آسمان کی طرف رہے۔اوردشمن کے مقابلہ میںدعاکروتودونوںہاتھ سرسے زیادہ اونچے رہیں۔

۲۴۔برادران مومنین کے حق میںدعاکرے۔

۲۵۔دعاقبول ہویانہ ہوبرابردعاکرتارہے۔شایدکہ تاخیرمیںمصلحت پروردگار ہو، اور دعا محبوب پروردگارہے لہٰذامحبوب عمل کوترک نہیںکرناچاہیے۔

۲۶۔دعاکے بعددونوںہاتھوںکوچہرہ پرملے۔بلکہ سراورسینہ پربھی ہاتھ پھیرے۔

۲۷۔دعاکے خاتمہ پرماشاء اللّٰہ لاقوۃ الاباللّٰہ کہے۔

۲۸۔دعاکے بعداپنے کردارکوپہلے سے بہتربنائے۔ایسانہ ہوکہ بعدکے اعمال دعاکوقبولیت سے روک دیں۔

۲۹۔دعاکے ساتھ تمام محرمات اورمعاصی کوترک کردے کہ بدنیتی،خبث باطن،نفاق، نماز کا تاخیرکردینااوروالدین کی نافرمانی دعاکوقبولیت سے روک دیتی ہے۔

۳۰۔بندوںکے جملہ حقوق اداکرکے دعاکرے ورنہ جس کے ذمہ کسی کاحق ہوگااس کی دعا قبول نہ ہوگی۔

۳۱۔وقت دعاہاتھ میںعقیق یافیروزہ کی انگوٹھی ہو۔

۳۲۔دعاکی عبارت بھی غلط نہ ہوکہ اس کابھی اثرہوسکتاہے۔

اسباب استجابت دعا:

دعاکے ان آداب کے ساتھ ان اسباب کااختیارکرنابھی ضروری ہے جن کے ذریعہ دعا قبولیت سے قریب ترہوجاتی ہے اوراس کاتعلق کبھی زمان سے ہوتاہے اورکبھی مکان سے، اور کبھی افعال واحوال سے۔مثال کے طورپرزمان کے اعتبارسے بہترین وقت دعا،شب جمعہ، روز جمعہ، آخرروزجمعہ،آخرشب،ماہ رمضان،شب ہائے قدر،شب عرفہ،روزعرفہ،شب بعثت، روز بعثت، شب عیدفطرواضحی،شب عیدغدیر،روزہائے عید،شب اول رجب ،شب نیمہ شعبان،شب نیمہ رجب،روزولادت پیغمبرؐ،وقت زوال ،وقت باران رحمت،وقت طلوع فجرتاطلوع آفتاب،وقت اذان۔

(کاش متبرک اوقات میںرسمی خوشیوںاورگناہوںکے بجائے دعائوںکی پابندی کی جاتی اوراس کے برکات سے فائدہ اٹھایاجاتا۔مگرہمارامعاشرہ ابھی ان حقیقتوںسے دورہے۔ قدیم استعماری ماحول سے نجات ملے گی تویہ سارے حقائق سامنے آجائیںگے۔جوادی)

مکان کے اعتبارسے۔مسجد،خانہ کعبہ‘میدان عرفات‘میدان مزدلفہ‘روضہ رسولؐ،حائرامام حسینؑ،مشاہدمقدسہ دعاکے لیے بہترین مقامات ہیں۔افعال واحوال کے اعتبارسے نمازکے بعدکی دعا۔مریض کی دعاعیادت کرنے والے کے حق میں،سائل کی دعامعطی کے حق میں،روزہ دار، بیمار،حج،عمرہ کرنے والے،مظلوم مومن محتاج،وقت افطار،ماںباپ کی دعائے خیراوردعائے بددونوںقبولیت سے زیادہ قریب رہتی ہیں۔ 

بعض دعائیںقبول نہیں:

جوشخص گھرمیںبیٹھ کربغیرمخت ومشقت وسعت رزق کی دعاکرے۔

جوشخص بیوی کے حق میںبددعاکرے حالانکہ طلاق کااختیاراسی کے ہاتھ میںہے۔

جوشخص قرض دارکے انکارپربددعاکرے حالانکہ گواہ فراہم کرنے کاحق اس کے ہاتھ میںتھا۔

جوشخص ایک مرتبہ رزق خداکوبربادکرکے دوبارہ رزق کی دعاکرے۔

جوشخص مکان بدل سکتاہواورہمسایہ کے حق میںبددعاکرے۔

جوشخص گناہوںپرمصرہو،بندوںپرظلم کرتاہو،مال حرام کھاتاہواورپھردعاکرے کہ ایسی دعا کرنے والے ملعون ہوتے ہیںان کی دعامستجاب نہیںہوتی۔(مفتاح الجنات علامہ محسن الامین عالمیؒ)

مذکورہ بالاشراط،آداب اوراسباب کودیکھنے کے بعدیہ حقیقت بھی سامنے آجاتی ہے کہ ہماری دعائیںقبول کیوںنہیںہوتیںاوریہ حقیقت بھی سامنے آجاتی ہے کہ ہماری دعائیں قبول کیوںنہیںہوتیںاوریہ حقیقت بھی واضح ہوجاتی ہے کہ معصومینؑ کی دعاردکیوںنہیںہوتی اوران کی ہرمدعاکس طرح پورا ہوجاتاہے۔یہ اوربات ہے کہ وہ مصلحت الٰہی کے عارف اوررھوزمشیت کے داناہیںوہ اس قوی ترین اسلحہ کوجاوبیجااستعمال نہیںکرتے بلکہ اس کے محل استعمال سے مکمل طور پرواقف ہیںاورمشیت الٰہی کودیکھے بغیراستعمال نہیںہوتے ۔یہی وجہ ہےکہ ہمیںادنیٰ تکلیف پہنچ جاتی ہے توہم تباہی اوربربادی کی دعاشروع کردیتے ہیںاوروہ نرغہ اعداء میںگھرنے کے بعدبھی قوم کی ہدایت کی دعاکرتے ہیں۔ہم اپنی برتری کے اظہارکے لیے دعاکااستعمال کرناچاہتے ہیں اوروہ دین خداکی صداقت وحقانیت کے لیے مباہلہ کاارادہ کرتے ہیں۔

دعاکی اہم ترین ضرورت اوردعاکرنے والے کی عظیم معرفت کودیکھناہوتوکربلاکے میدان میںدیکھئے جہاںہرمصیبت‘ہرآفت‘ہربلامصیبت زدہ انسان کوبدعاکی دعوت دے رہی ہے۔ہرقربانی ماںکواپنے لال کی سلامتی کی دعاپرمجبورکررہی ہے۔ہراجڑتی ہوئی مانگ ،مٹتی ہوئی جوانی ،بربادہوتاسہاگ بددعاپرآمادہ کررہاہے۔لیکن نہ کوئی ماںاذن امام کے بغیربچہ کی سلامتی کی دعاکرتی ہے۔نہ کوئی خاتون اپنے گودکے خالی کرنے والے‘اپنے سہاگ کواجاڑنے والے اوراپنے باغ تمناکوبربادکرنے والے کے حق میںبددعاکررہی ہے۔بلکہ ہرایک کی زبان پرصبر،استقامت ‘ قبولیت قربانی اورفوزعظیم کی دعاہے۔اورکیوںنہ ہوتااس قافلہ کاقافلہ سالاروہ دانائے رموزمشیت ‘ نازپروردہ رسول الثقلینؐ ہے جس نے جوان بیٹے کالاشہ اٹھایا۔۳۴سال کے بھائی کو رویا، بھانجوں اور بھتیجوںکاداغ دیکھا،احباب وانصارکے لاشے اٹھائے ،چھ مہینے کے بچے کی قربانی دی کمسن بچی کو روتاچھوڑکرمیدان میںگیا،ماںکے گریہ کی آوازسنی،باپ کومیدان میںجام کوثربکف دیکھا، نانا کو برہنہ سر تباہ حال دیکھا، کونین میں تہلکہ اور تلاطم کا مشاہدہ کیا اور ان سب مصائب کے ہجوم میں پشیانی خاک پر رکھی تو یہی کہا کہ خدایا ! میں نے اپنے وعدے کو پورا کردیا اب تو بھی نانا کی امت کی بخشش کا خیال رکھنا ۔ ایسے ہی وقت میں شاعر نے حالات کی ترجمانی کی ہے کہ جب فرزندِ رسول ؐ نرغۂ اعدا ء میں گھر گیا۔ زہراؑ کا چاند شام کی فوجوں کے بادل میں چھپ گیا ، آسمان کی نگاہیں حسین ؑ کو تلاش کرنے لگیں :

عرش پر سید قرار دلِ کونین کجا است

آسماں گفت کہ مشغولِ دعا است حسین ؑ










باسمہٖ سبحانہ

دعائے سحرجناب ابوحمزہ ثمالی

جناب ابوحمزہ ثمالی کااسم گرامی ثابت بن دنیارتھا۔کوفہ کے رہنے والے تھے اوروہاںکے زاہدوںمیںشمارہوتے تھے۔

قبیلہ ثمالہ کی طرف منسوب ہیںجوبنی ازدکی ایک شاخ ہے ۔اس قبیلہ کوثمالہ اس لیے کہا جاتاہے کہ ثمالہ کے معنی بقایاکے ہیںاوراس قبیلہ نے ایک جنگ میںشریک کی۔ جس میںسارا قبیلہ کام آگیاصرف چندافرادباقی رہ گئے جنہیںثمالہ کہاجاتاتھا۔

فضل بن شاذان کی روایت ہے کہ امام رضاؑ نے انہیںاپنے دورکاسلمان فارسی قراردیاہے اورفرمایاہے کہ انہوںنے چاراماموںکی خدمت میںحاضری دی ہے۔امام زین العابدین ؑ۔امام محمدباقرؑ،امام جعفرصادقؑ اورموسیٰ کاظمؑ۔

امام جعفرصادق ؈نے ابوبصیرسے فرمایاکہ ابوحمزہ سے ملاقات کرناتومیراسلام کہہ دینا اور کہنا کہ تم فلاںمہینہ میںفلاںدن انتقال کرجائوگے۔ابوبصیرنے عرض کی کہ وہ آپ کے واقعی شیعوں میںہیں؟فرمایابیشک میرے پاس جوکچھ بھی ہے تم لوگوںکے لیے خیرہے۔ابوبصیرنے عرض کی مولا!کیاآپ کے شیعہ آپ کے ساتھ رہیںگے؟فرمایا،بے شک اگران کے دل میں خوف خدا ورسول ہے اورگناہوںسے پرہیزکرتے ہیںتویقیناوہ ہمارے ساتھ ،ہمارے درجہ میںہوں گے۔(جوادی)










﷽

دعائے سحرابوحمزہ الثمالی

خدایا!اپنے عتاب کے ذریعہ ہماری تنبیہ نہ کرنااورہمیںاتنی چھوٹ نہ دے دیناکہ ہم دھوکہ میںپڑجائیں۔ہمارے پاس خیرکہاںسے آئے گااس کامرکزتوتیری ہی ذات ہے اورہم نجات کیسے پائیںگے اس کااختیارتوتیرے ہی ہاتھ میںہے۔

خدایا!نیک کرداربندے بھی تیری نصرت وامدادسے بے نیازنہیںہیںاوربدعمل انسان بھی تیرے اختیارسے باہرنہیںہیں۔پروردگار!،پروردگار!،ہمارے پروردگار!،ہم نے تجھے تیرے ہی ذریعے سے پہچاناہے اورتونے ہی ہماری رہبری کی ہے ورنہ تونہ ہوتاتوہم کیاجانتے کہ توکون ہے۔ تعریف ہے بس اورخداکی جس کوپکارتاہوںتوسن لیتاہے۔اگرچہ میںاس کے بلانے پردیر کرتا ہوں۔اورتعریف ہے اس خداکی جس سے عرض حاجت کرتاہوںاوربلاسفارش رازدل کہتا ہوں۔ تو حاجت روائی کردیتاہے۔اگرچہ میںاس کااہل نہیںہوں۔

میںاس کے علاوہ کسی کونہیںپکارتاتاکہ سب ردکریتے ہیںاوراس کے سواکسی سے آس نہیںلگاتاکہ سب مایوس کردینے والے ہیں۔

شکرہے کہ اس نے اپنے حوالے رکھ کرعزت دی ہے ورنہ لوگوںکے حوالے کردیتاتولوگ ذلیل کردیتے ۔وہ بے نیازہوکربھی ہم سے محبت کرتاہے اورہم کویوںبرداشت کرتاہے جیسے ہم نے کوئی گناہ کیاہی نہیں۔وہ سب سے زیادہ قابل تعریف اورلائق شکرہے۔

پروردگار!تیری طرف آنے والوںکے راستے ہموارہیںاورتیری عطاکے چشمے  لبریزہیں۔ تیرے امیدواروںکی استعانت عام ہے اورتیرے فریادیوںکے لیے دروازے کھلے ہوئے ہیں۔ مجھے معلوم ہے کہ توامیدواروںکاحاجت روااورفریادیوںکافریادرس ہے۔تیرے جودوکرم کی التماس اورتیرے فیصلوںپرراضی رہناہی تمام بخیلوںکے انکارکابدل ہے اورتمام صاحبان حیثیت کے اختیارات سے آزادی ہے۔

پروردگار!تیری طرف آنے والوںکی مسافت بہت کم ہے اورتواپنے بندوںسے پوشیدہ نہیں ہے جب تک اعمال درمیان میںپردہ نہ ڈال دیں۔

میںاپنے مقاصداوراپنی حاجتیںلے کرتیری طرف آرہاہوںتجھی سے فریادہے اورتیری ہی دعاکاوسیلہ ہے ۔میںنہ قبولیت کاحق رکھتاہوںاورنہ معافی کاحق دارہوں۔

صرف تیرے کرم اورتیرے صادق الوعدہونے کاسہاراہے۔تیری توحیدپرایمان اورتیری معرفت کایقین مطمئن بنائے ہوئے ہے کہ تیرے سواکوئی پالنے والااورکوئی معبودنہیںہے۔تو تنہا اورلاشریک ہے۔

پروردگار!تیراہی فرمان ہے اورتویہی صادق الوعدہے اورتیراہی یہ قول برحق ہے کہ’’فضل خداکاسوال کرو‘وہ تمہارے حال پربڑامہربان ہے۔‘‘اورمعبودیہ تیری صفت نہیںکہ سوال کاحکم دے اورپھرعطانہ کرے جب کہ توتمام اہل مملکت کوبارباربلاطلب عطاکرنے والاہے۔

تونے بچپنے میںہمیںاپنی نعمتوںمیںپالاہے اوربڑے ہونے پرنام آوربنایاہے۔

اے دنیامیںاحسان وفضل ونعمت سے پالنے والے اورآخرت میںعفووکرم کااشارہ دینے والے !میری یہ معرفت ہی میری رہنماہے اورمیری محبت ہی میری شفیع ہے۔مجھے اپنے رہنماکی رہنمائی پراعتماداوراپنے شفیع کی شفاعت پربھروسہ ہے۔

پروردگار!تجھے اس زبان سے پکاررہاہوںجسے گناہوںنے گونگابنادیاہے اورتجھ سے اس دل سے مناجات کررہاہوںجسے جرائم نے بربادکردیاہے۔

پروردگار!میری اس دعامیںخوف بھی ہے اوررغبت بھی گناہوںکودیکھتا ہوں توڈر جاتا ہوںاورکرم کودیکھتاہوںتوپرامیدہوجاتاہوں۔

معبود۔تومعاف کردے گاتوبہترین رحم کرنے والاہے اورعذاب کرے گاتوظالم نہیںہے بلکہ انصاف کرنے والاہے۔

میںاپنے برے اعمال کے باوجودتیرے جودوکرم کے واسطے سے مانگنے کی جرأت کررہاہوںاورمیری بے حیائی کے باوجودمیراسہاراتیری رحمت اورتیری مہربانی ہے۔

مجھے امیداہے کہ میںان حالات میںبھی ناامیدنہ ہوںگاتواب میری امیدوں کوپورا کر، اور میری دعائوںکوسن لے۔اے بہترین دعائوںکے مرکزاورعظیم ترین امیدوںکے مصدر۔

پروردگار!میری امیدیںعظیم ہیںاورمیرے اعمال بدترین ہیں۔مجھے اپنے عفووکرم سے بقدرامیددے دے اورمیرے بدترین اعمال کامحاسبہ نہ فرمایاکہ تیراکرم گناہ گاروںکی مجازات سے بالاترہے اورتیراحلم کوتاہ عملوںکی مکافات سےبلندترہے۔

پروردگار!میںتیرے  فضل وکرم کی پناہ لینے کے لیے تیری طرف بھاگ کرآیاہوں۔اب تو اس حسن ظن کی لاج رکھ لے اوراپنے وعدہ مغفرت کوپواکردے۔

میںکیااورمیری اوقات کیا؟توہی اپنے فضل وکرم ومغفرت سے بخش دے۔

پروردگار!اپنی پردہ پوشی سے مجھے عزت دے اوراپنے کرم سے میری تنبیہ کونظراندازفرمادے کہ تیرے علاوہ کسی اورکوان گناہوںکاعلم ہوتاتومیںکبھی گناہ نہ کرتااورتیرے عذاب میںبھی عجلت کاخیال ہوتاتومیںگناہوںسے پرہیزکرتا۔نہ اس لیے کہ تیری ہستی معمولی اورتیری ذات ناقابل توجہ ہے(معاذاللہ)بلکہ اس لیے کہ توبہترین پردہ پوش،کریم،مہربان، عیوب کاچھپانے والا،گناہوںکابخشنے والااورغیب کاجاننے والاہے۔تواپنے کرم سے گناہوںپرپردہ ڈال دیتاہے اوراپنے حلم سے عذاب کوٹال دیتاہے۔

پروردگار!علم کے بعدبھی اس حلم پرتیراشکرہے اورقدرت کے بعدبھی اس مہربانی پرتیرا احسان ہے۔مجھے یہی حلم گناہوںکی ہمت دلاتاہے اوریہی پردہ پوشی بے حیائی کی دعوت دیتی ہے۔ یہی عظیم رحمت اوروسیع مغفرت کاخیال معصیت کی طرف تیزرفتاری سے بڑھنے کاحوصلہ پیدا کرتا ہے۔

اے حلیم وکریم!اے حی وقیوم!اے گناہوںکے بخشنے والے!اے توبہ کے قبول کرنے والے! اے عظیم احسان کرنے والے اورہمیشہ سے کرم عام کرنے والے!اب وہ تیری پردہ پوشی کہاںہے،اب وہ تیری عظیم معافی کہاںہے،وہ کشائش احوال کہاںہے،وہ فریادرسی کہاںچلی گئی،وہ وسیع رحمت،وہ عظیم عطیے،وہ بلندترین برتائو،وہ فضل عظیم،اوراحسان قدیم سب کہاںہیں۔

اے کریم !اپنے کرم سے بچالے،اپنی رحمت کے ذریعے نجات دیدے۔

اے محسن ومنعم !میرااعتمادنجات کے بارے میںاپنے اعمال پرنہیںہے بلکہ تیرے فضل وکرم پرہے۔تواہل تقویٰ اوراہل مغفرت ہے،بلامانگے نعمتیںعطاکرتاہے اورگناہ بھی بخش دیتاہے۔

میری سمجھ میںنہیںآتاکہ میںکس کس چیزکاشکریہ اداکروں۔نیکیوںکے مشہورکردینے کایا برائیوںپرپردہ ڈال دینے کا؟بہترین عطیوںکایامصیبتوںسے نجات دلانے کا؟اے محبت کرانے والوںکے دوست اورپناہ گزنیوںکی خنکی چشم۔توہمارامحسن ہے اورہم تیرے گناہ گار۔اب ہماری برائیوںکواپنے رحم وکرم کے ذریعہ درگزرفرما۔ہماری کون سی جہالت ہے جوتیرے کرم سے زیادہ وسیع ہوجائے اورکون سازمانہ ہے جوتیری مہلت سے زیادہ طویل ہوجائے۔تیری نعمتوںکے مقابلے میںہمارے اعمال کی کیاقیمت ہے اورتیرے کرم کے سامنے ہم اپنے اعمال کوکیا شمار کریں ۔ گناہ گاروںکے لیے تیری وسیع تررحمت تنگ نہیںہوسکتی ۔اے وسیع مغفرت کرنے والے اور دونوںہاتھوںسے عطاکرنے والے میرے مالک تواپنے دروازے سے دھتکاربھی دے گاتو میں کہیںجائوںگانہیںاورتجھ سے امیدلگائے رکھوںگااور لیے کہ مجھے تیرے جودوکرم کاعرفان ہے اور یہ معلوم ہے توصاحب اختیارہے۔جس پرچاہے عذاب کرسکتاہے اورجس پرجس طرح چاہے رحم کر سکتاہے۔نہ کوئی تیرے ملک میںمدّمقابل ہے اورنہ تیرے امرمیںشریک۔نہ تیرے حکم کامخالف ہے اورنہ تیری تدبیرمیںرکاوٹ پیداکرنے والا،خلق وامرسب تیرے ہاتھ میںہے اورتوصاحب برکت اورعالمین کاپروردگارہے۔ 

پروردگار!میری منزل تیری پناہ کے طلب گار،کرم کے امیدوار،احسان کے آشنا،اورنعمت کے شناساکی سی ہے۔تووہ سخی ہے جس کے یہاںمعافی کی کمی نہیںاورفضل کانقص نہیںاوررحمت کی قلت نہیں۔ہم تیرے عفوودرگزر،فضل ورحمت کایقین رکھتے ہیںاورتویقیناہمارے یقین کو جھوٹا نہیں کرے گااورہماری امیدکونامیدنہیںکرے گا۔کریم تیرے بارے میںیہ بدگمانی نہیںہے۔ہم تجھ سے بہت کچھ امیدرکھتے ہیںاوربہت کچھ امیدلگائے بیٹھے ہیں۔

ہم نے گناہ کیاہے اورہمیںپردہ پوشی کی امیدہے۔تجھے پکاراہے اورتیرے سن لینے کایقین ہے۔ہماری امیدکوپورافرماکہ ہمیںاپنے اعمال کاتقاضابھی معلوم ہے۔لیکن یہ یقین بھی ہے کہ رحمت کے حقدارہوںیانہ ہوںتوضروررحم کرے گا۔تواپنے فضل وکرم سے ہم جیسے تمام گنہ گاروںپرمہربانی کرتاہے۔ہمارے اوپربھی اپنی شان کے مطابق رحم فرماکہ ہم تیری عطاکے محتاج ہیں۔

اے خدائے غفار!ہم نے تیرے نورسے ہدایت پائی ہے اورتیرے فضل کی بدولت مستغنی ہوگئے ہیں۔تیری نعمتوںمیںصبح وشام گذاررہے ہیںاورہمارے گناہ تیری نظرکے سامنے ہیں۔ان کے بارے میںتوبہ واستغفارکررہے ہیں۔تونعمتیںدے کرہم سے محبت کرتاہے اورہم گناہ کرکے اس کامقابلہ کرتے ہیں۔تیراخیربرابرہماری طرف آرہاہے اورہماراشربرابرتیری طرف جارہاہے۔

فرشتہ برابرتیری بارگاہ میںہماری بداعمالیوںکادفترلے کرحاضرہوتاہے۔لیکن اس کے باوجودتیری نعمتوںمیںکمی نہیںآتی اورتوبرابرفضل وکرم رہاہے۔

تجھ جیساحلیم،عظیم اورکریم کون ہے۔تیرے سب نام پاکیزہ‘تیری ثناجلیل ‘تیری نعمتیںبزرگ اورتیرے افعال کریمانہ ہیں۔تیرافضل وکرم وسیع اورتیراحلم وتحمل اس بات سے عظیم ترہے کہ توہمارے افعال کامقابلہ کرے ۔پروردگار!میرے مالک !میرے پروردگار!ہمیںمعاف کردے‘ہمیںبخش دے اورہماری مغفرت فرما۔

ہمیںاپنے ذکرمیںمشغول رکھ،اپنے عذاب سے محفوظ رکھ،اپنی ناراضگی سے پناہ دے۔اپنے عطایاسے سرفرازفرما،اپنے فضل وکرم کوہمارے شامل حال کر،ہمیںحج بیت اللہ ۔اورزیارت قبرپیغمبرؐ نصیب فرماکہ توقریب بھی ہے اورمجیب بھی ہے۔

پروردگار!ہمیںاطاعت پرعمل کرنے کی توفیق دے۔ہمیںاپنی شریعت اوراپنے رسولؐ کی سیرت پراس دنیاسے اٹھانا۔

ہمیںاورہمارے والدین کوبخش دے اوران پراس طرح رحمت نازل فرماجس طرح انہوں نے بچپنے میںہمیںپالاہے۔ان کے احسان کے بدلے میںاحسان اورگناہوںکے بدلے میں مغفرت فرما۔زندہ ومُردہ ،حاضروغائب،مردوعورت،صغیروکبیر،غلام وآزادسب کی مغفرت فرما۔ کسی کوتیرے برابرقراردینے والے جھوٹے،گمراہ اورخسارہ میںہیں۔

پروردگار!محمدؐوآل محمدؐپررحمت نازل فرما۔ہماراخاتمہ خیرپرکر۔دنیاوآخرت کے مشکالت میںہماری مددفرما۔کسی بے رحم کوہمارے اوپرمسلط نہ فرمادنیا،ہمیںاپنے حفظ وامان میں رکھنا، اور اپنی نعمتوںکوہم سے سلب نہ کرلینا،ہمیںرزق واسع وحلال وطیب عطافرما،اپنی حراست وحفاظت میںرکھ ۔حج بیت اللہ اورزیارت قبررسولؐوائمہ طاہرینؑ کی توفیق عطافرمااورہمیںان مشاہدمقدسہ اورمقامات شریفہ سے دورنہ رکھنا۔

پروردگار!ایسی توفیق توبہ دے کہ پھرگناہ نہ کروںاورایسے خیروعمل خیرکاحوصلہ دے کہ شب وروزتجھ سے ڈرتارہوںاورتمام زندگی نیکیوںپرعمل پیرارہوں۔

پروردگار!جب بھی یہ کہتاہوںکہ اب میںآمادہ ہوگیااورتیارہوکرنمازکے لیے کھڑاہوگیااورتجھ سے مناجات شروع کردی تومجھے نمازمیںنیندآنے لگتی ہے اورمناجات میںبے کیفی محسوس ہونے لگتی ہے اورجب بھی یہ سوچتاہوںکہ اب میراباطن درست ہوگیاہے اورمیری منزل توابین سے قریب ترہوگئی ہے توکوئی نہ کوئی مصیبت آڑے آجاتی ہے اورمیرے قدموں میں لغزش پیداکردیتی ہے اورتیری خدمت کی راہ میںحائل ہوجاتی ہے۔

ایسامعلوم ہوتاہے کہ تونے مجھے اپنے دروازے سے ہٹادیاہے اوراپنی خدمت سے دور کر دیا ہے یااپنے حق کاخیال نہ کرنے والادیکھ کردربارسے الگ کردیاہے یااپنی جانب سے کنارہ کش پا کر مجھے چھوڑدیاہے یاجھوٹوںکی صف میںدیکھ کرنظراندازکردیاہے یانعمتوںکاشکرگذارنہ پاکرمحروم کر دیاہے۔یامجلس علماء سے الگ دیکھ کرترک کردیاہے یاغافلوںمیںدیکھ کررحمتوںسے مایوس کردیا ہے یااہل باطل کاہم نشیںپاکرانہیںکے حوالے کردیاہے یامیری آوازکوناگوارقراردے کراپنی بارگاہ سے دورکردیاہے یامیرے جرائم ومعاصی کابدلہ دے دیاہے یامیری بے حیائی کی سزادی ہے۔

بہرحال اب بھی تومعاف کردے توحیرت کی بات نہیںہے کہ مجھ سے پہلے بھی کتنے گنہ گاروںکومعاف کرچکاہے ۔تیراکرم مقصرین کے انتقام سے بالاترہے اورمیںتیرے فضل کی پناہ چاہتاہوںاورتیرے غضب سے تیری رحمت کی طرف بھاگ کرآیاہوں۔تیرے وعدہ معافی کی وفا کاامیدوارہوںکہ تیرافضل وسیع اورتیراحلم عظیم ہے۔تواعمال کابدلہ لینے سے بالاترہے ۔ پرورد گار! میںکیااورمیری بساط کیا؟اپنے فضل وکرم سے عطاکراوراپنے عفوکوشامل حال کراورمیری پردہ پوشی سے عزت عطاکراوراپنی مہربانیوںکی بناپرسرزنش سے درگذرفرما۔

پروردگار!میںوہی بچہ ہوںجسے تونے پالاہے۔میںوہی جاہل ہوںجسے تونے علم دیاہے میںوہی گمراہ ہوںجسے تونے ہدایت دی ہے۔میںوہی پست ہوںجسے تونے بلندکیاہے۔میںوہی پیاساہوںجسے تونے سیراب کیاہے۔میںوہی برہنہ ہوںجسے تونے لباس پہنایاہے میںوہی فقیرہوںجسے تونے غنی بنایاہے۔میںوہی ضعیف ہوںجسے تونے قوت دی ہے ۔میںوہی ذلیل ہوںجسے تونے عزت دی ہے میںوہی مریض ہوںجسے تونے شفادی ہے۔میںوہی سائل ہوں جسے تونےعطاکیاہے۔میںوہی گنہ گارہوںجس کی تونے پردہ پوشی کی ہے۔میںوہی خطا کار ہوں جسے تونے سنبھالاہے۔میںوہی نادارہوںجسے کی تونے بکثرت عطاکیاہے۔میںوہی کمزور ہوں جس کی تونےمددکی ہے۔اورمیںوہی نکالاہواہوںجسے کی تونےپناہ دی ہے۔میںوہی ہوں جس نے تنہائی میںتجھ سے حیانہیںکی اورمجمع میںتیراخیال نہیںکیا۔میرے مصائب عظیم ہیںمیںنے اپنے مولاکی شان میںگستاخی کی ہے ۔میںنے آسمان وزمین کے خدائے جبارکی مخالفت کی ہے۔میںنے گناہ کے لیے رشوت دی ہے۔میںنے گناہ کے نام پرتیزی سے سبقت کی ہے۔

میںوہی ہوں جسے تونے مہلت دی ہے۔تومیںسنبھلانہیں۔پردہ پوشی کی ہے۔تومیں نے حیانہیںکی۔گناہ کیے ہیںتوبڑھتاہی چلاگیا،اورتونے نظروںسے گرادیاتوکوئی پرواہ نہیںکی۔ پھر بھی تونے اپنے حلم سے مہلت دی اوراپنے پردہ سے عیب پوشی کی جیسے کہ تجھے خبرہی نہیںہے میںکیاہوںاورمجھے گناہوںکے عذاب سے اس طرح بچایاہے جیسے کہ تجھے خودشرم آگئی ہے۔

پروردگار!میںنے جب بھی گناہ کیاہے۔تومیںتیری خدائی کامنکریاتیرے حکم کامعمولی سمجھنے والایاتیرے عذاب کے لیے آمادہ یاتیرے وعدہ عتاب کی توہین کرنے والانہیںتھا۔بلکہ صورت حال صرف یہ تھی کہ گناہ سامنے آیااورنفس نے اس آراستہ کردیا۔خواہشات نے غلبہ پالیا اوربدبختی نے ساتھ دے دیا۔تیری عیب پوشی نے سہارادے دیااورمیںگناہ کربیٹھا۔

اب توہی بتاکہ میںگناہ کربیٹھاتوتیرے عذاب سے کون بچاسکتاہے؟اورکل کون چٹکارادلا سکتاہے اوراگرتونے ناامیدکردیاتوکس سے امیدوابستہ کروںگا؟۔

میرے سارے اعمال تیرے نامۂ اعمال میںمحفوظ ہیںاوراگرتیرے کرم ووسعت رحمت کی امیدنہ ہوتی تومیںانہیںیادکرکے مایوس ہوچکاہوتالیکن توسننے والااورامیدوںکابرلانے والاہے۔

پروردگار!دین اسلام کے حقوق،قرآن کی حرمت اوررسول عربیؐ،قریشی،ہاشمی،مکی،مدنی کی محبت کے واسطے سے تجھ سے قربت چاہتاہوں۔میرے اس انس کی وحشت سے تبدیل نہ فرمادینااورمیرااجران لوگوںجیساقرارنہ دنیاجوکسی اورکی پرستش کرتے ہیںاس لیے کہ ایک قوم نے صرف جان بچانے کے لیے اسلام اختیارکیاتھاتوتونے ان کامدعاپوراکردیااورہم تودل وجان سے ایمان لائے ہیںتاکہ ہمیںمعاف کردے تواب ہماری امیداوںکوبھی پورافرمااورہمارے دلوںمیں بھی اپنی آس کوثابت کردے اورہدایت کے بعدہمارے قلوب کوگمراہی سے محفوظ رکھنا۔ہمیںرحمت عطافرماکہ توبہترین عطاکرنے والاہے۔پروردگار!تیری عزت کی قسم اگرتوجھڑک بھی دے گاتوہم تیرے دروازے سے جائیںگے نہیںاورتجھ سے آس نہیںتوڑیںگے۔ہمارے دل کوتیرے کرم کایقین ہے اورہمیشہ تیری وسیع رحمت پراعتمادہے۔

میرے مالک!بندہ مالک کوچھوڑکرکدھرجائے اورمخلوق خالق کے ماسواکس کی پناہ لے۔ پروردگار!توزنجیروںمیںجکڑبھی دے گااورمجمع عام میںعطاسے انکاربھی کردے گااور لوگوں کوہمارے عیوب سے آگاہ بھی کردے گااورہمیںجہنم کاحکم بھی دے دے گااوراپنے نیک بندوں سے الگ بھی کردے گاتومیںتجھ سے امیدکومنقطع نہیںکروںگااورتیری معافی سے آس نہ توڑوں گا اورتیری محبت کودل سے نہ نکالوںگااس لیے کہ میںتیری نعمتوںاورپردہ پوشی کوفراموش نہیںکرسکتا۔

پروردگار!میرے دل سے محبت دنیاکونکال دے اورمجھے اپنے منتخب بندے حضرت خاتم النبیینؐکے ساتھ قراردے۔مجھے منزل توبہ تک پہنچادے اورتوفیق دے کہ میںاپنے نفس کے حالات پرگریہ کرسکوں۔میںنے اپنی عمرکوخواہشات اوربے جاامیدوںمیںبربادکردیاہے اوراب نیکیوںسے مایوس لوگوںکی منزل میںآگیاہوںکہ اگراس عالم میںدنیاسے چلاگیااوراس قبرمیں پہنچ گیاجیسے اپنے آرام کے لیے ہموارنہیںکیااوراس میںعمل صالح کافرش نہیںبچھایاتومجھ سے بدتر حالت والاکون ہوگا۔

میںکیسے نہ روئوں جب کہ مجھے نہیںمعلوم کہ میراانجام کیاہوگا۔مجھے نفس برابردھوکہ دے رہاہے اورروزگار برابر مبتلائے فریب کیے ہوئے ۔ موت کے پر میرے بالائے سر جنبش کررہے ہیں۔ میں کیسے نہ روئوں ؟ میں جاں کنی کا تصور کرکے رو رہاہوں ۔ میں قبر کی تاریکی اور لحد کی تنگی کے لیے رو رہاہوں۔ میں منکر و نکیر کے سوال کے لیے رورہاہوں۔ میں اپنی قبر سے برہنہ ، ذلیل اور گناہوں کا بوجھ لا د کے نکلنے کے تصور سے رورہاہوں ۔ جب داہنے بائیں دیکھوں گا اور کوئی پرسان حال نہ ہوگا ۔ سب اپنے اپنے حال میں پریشان ہوں گے ۔ کچھ نیک بندے ہوں گے جن کے چہرے روشن اور ہشاش بشاش ہوں گے تو (انہیں میری کیا پرواہ ) اور کچھ چہرے خود ہی ذلیل اور گرد آلود ہوں گے( تو وہ کیا کریں گے)۔

پروردگار ! میرا اعتماد، میرا بھروسہ ، میری امید ، میرا سہارا  صرف تیری ذات ہے ،تیری رحمت کی آس لگائے ہوں کہ تو جسے چاہتاہے مرکز رحم بنادیتاہے اور جسے چاہتاہے اپنے کرم سے ہدایت دے دیتاہے ۔ تیرا شکر ہے کہ تونے دل کو شرک سے پاک رکھاہے اور زبان کو توبہ کے لیے آزاد رکھاہے ۔ ورنہ یہ گونگی زبان کیا شکر ادا کرے گی اور یہ حقیر اعمال کیا تجھے راضی کریں گے۔ تیرے شکر کے سامنے اس زبان کی کیا حیثیت ہے اور تیری نعمتوں کے مقابلے میں میرے اعمال کی کیا حقیقت ہے۔

پروردگار! تیرے کرم نے آس دلائی ہے اور تیرے شکر نے اعمال کو قبول کیا ہے۔ تیری ہی طرف رغبت ہے اور تجھی سے خوف ، تجھی سے امید ہے اور تیری ہی طرف توجہ کھینچ کرلے جاتی ہے ۔ ہمت تیری جناب میں ٹھہر گئی ہے اور تیری نعمتوں کی راغب ہے۔ خالص امید اور خوف تیری ہی ذات سے وابستہ ہے ۔ محبت تجھ ہی سے مانوس ہے اور ہاتھ تیری ہی طرف بڑھاہے۔

خدایا ! میرا دل تیری یاد سے زندہ ہے اور میرا دردِ خوف تیری مناجات سے ٹھہراہے۔ میرے مالک! میری امیدوں کے مرکز ! میرے سوال کی انتہا! میرے اور میرے گناہوں کے درمیان جدائی پیدا کردے ، میں قدیم ترین امیدوں اور عظیم ترین آسرے کی بنا پر سوال کرتاہوںکہ تونے اپنے اوپر رحمت درافت کو واجب کرلیا ہے۔ سارا امر تیری ذاتِ لا شریک سے وابستہ ہے  اور ساری مخلوقات تیرے عیال و اختیار میں ہے۔ سب تیرے سامنے سرجھکائے ہوئے ہیں اور تو رب العالمین اور صاحب برکت ہے۔ پروردگا ر اُس وقت رحم کرنا جب حجت قطع ہوجائے۔ زبان جواب سے عاجز ہوجائے اور سوال سن کر ہوش و حواس اڑ جائیں۔

اے عظیم ترین امید کے مرکز فاقہ کی شدت میں مایوس نہ کرنا، اور میری جہالت کی بنا پر مجھے واپس نہ کردینا اور صبر کی قلت کی بنا پر منبع نہ کردینا۔ میری فقیری کی بنا پر مجھے عطا کرنا اور میری کمزوری پر رحم کرنا۔

خدایاتیرے ہی اوپر اعتماد، بھروسہ اور توکل ہے اور تجھ ہی سے امید وابستہ ہے ، تیری رحمت سے وابستگی ہے اور تیری جناب میں ڈیرہ ڈال دیا ہے۔ تیرے کرم کی بنا پر سوال کررہاہوں اور تیری سخاوت کے نام پر مانگنا شروع کررہاہوں۔ تیرے پاس فاقوں کا علاج اور غربت کا تدارک ہے۔ تیری معافی کے زیر سایہ قیام اور تیرے جودو کرم پر نگاہ ہے۔ تیرے نیک برتائو پر مستقل نظریں جمائے ہوئے ایسے حالات میں مجھے جہنم میں جلا نہ دینا، اور قعر جہنم میں ڈال نہ دیناکہ تو ہماری آنکھوں کی ٹھنڈک ہے۔ ہمارے خیالات کو غلط نہ ہونے دینا ۔ پروردگار! تجھ پر اعتاد ہے تو ہمارے فقر و فاقہ کو جانتاہے۔ لہٰذا اپنے ثواب سے محروم نہ کرنا۔

پروردگار! اگر موت قریب آگئی اور اعمال نے تجھ سے قریب نہیں کیا ہے تو اب گناہوں کے اعتراف کو وسیلہ قرار دیتاہوں کہ تو اگر معاف کردے گا تو تجھ سے زیادہ منصفانہ فیصلہ کرنے والا کون ہے اس دنیامیں میری غربت اور وقت موت میرے کرب قبر میں میری تنہائی اور لحد میں میری وحشت اور وقت حساب میری ذلت پر رحم کرنا اورمیرے ان تمام گناہوں کو معاف کردینا جن کی لوگوں کو اطلاع بھی نہیں ہے اور پھر اس پر دہ داری کو برقرار رکھنا۔

پروردگار! اُس وقت میرے حال پر رحم کرنا جب میں بستر مرگ پر ہوں اور احباب کروٹیں بدلوا رہے ہوں۔ اُس وقت رحم کرنا جب میں تختہ غسل پر ہوں اور ہمسایہ کے نیک افراد غسل دے رہے ہوں۔ اُس وقت کرم کرنا جب تابوت میں اقرباء کے کاندھوں پر سوار ہوں ۔ اُس وقت مہربانی کرنا جب تنہا قبر میں وارد ہوں اور پھر اُس نئے گھر میں میری غربت پر رحم کرنا تاکہ تیرے علاوہ کسی سے مانوس نہ ہوں۔

میرے مالک! تو اگرمجھے میرے حوالے کردے گا تو میں ہلاک ہوجائوں گا اور تو سنبھالا نہ دے گا تو میں کس سے فریاد کروں گا۔ تیری عنایت شاملِ حال نہ ہوگی تو میں کس کے سامنے دردِ دل کا اظہارکروں گا اور تو مشکلات میں سکون نہ دے گا تو میں کس سے پناہ مانگوں گا۔

پروردگار! تو رحم نہ کرے گا تو میرا دوسرا کون ہے ۔ اور تیرا فضل نہ ہوگا تو میں کس سے امید رکھوں گا۔ وقت نکل جانے پر گناہ سے بھاگ کر کس کی طرف جائوں گا۔ پروردگار! میں تیرا امیدو ار کرم ہوں۔ مجھ پر عذاب نہ کرنا ۔ میری امیدوں کو پورا کرنا ۔ میرے خوف کو تمام کردینا کہ اتنے گناہوں میں تیری مغفرت کے علاوہ کسی کی امید نہیں ہے۔

پروردگار! میں تجھ سے وہ سوال کررہاہوں جس کامیں حق دار نہیں ہوں لیکن تو اہلِ تقویٰ اور اہل مغفرت ہے۔ مجھے معاف کردے او رنگاہِ کرم سے وہ لباس عنایت کرجس سے سارے عیب چھپ جائیں اور پھر کسی گناہ کاحساب نہ ہو۔ تو بہت ہی قدیم ترین محسن ہے ۔ عظیم ترین معاف کردینے والا ہے اور درگزر کرنے والا ہے۔

پروردگار! تو انہیں بھی عطا کرتاہے جو مانگتے نہیں ہیں ۔ تیری خدائی کے منکر ہیں۔ میں تو سوال بھی کررہاہوں ، یقین بھی رکھتاہوں کہ خلق و امر سب تیرے ہاتھ میں ہے ، تو صاحبِ برکت اور رب العالمین ہے۔

پروردگار! تیرا بندہ تیرے دروازہ پر کھڑاہے ۔ فقرو فاقہ یہاں تک کھینچ کر لایا ہے ۔ دعائوں سے درِ احسان کو کٹھکٹھایا ہے۔ اب تو اپنا رخ پھیر نہ لینا اور میری بات سن لینا۔ میں اس یقین کے ساتھ دعا کررہاہوں کہ تو رد نہیں کرے گا۔

پروردگار!کوئی سائل تجھے عاجزنہیںکرسکتااورکوئی عطاتیرے خزانے میںکمی نہیںکرسکتی تواپنے قول کے مطابق ہے اورمیرے قول سے بالاترہے۔

پروردگار!میںتجھ سے صبرجمیل ،وسعت قریب ،قول صادق اوراجراعظیم کاسوال کرتاہوں میںتجھ سے ہرچیزکاسوال کرتاہوںچاہے مجھے معلوم ہویانہ ہو۔میںتجھ سے وہ سب کچھ مانگ رہا ہوںجوبندگان صالحین نے مانگاہے کہ توبہترین مسئول اورسخی ترین عطاکرنے والاہے۔

میری دعاکومیرے نفس‘میرے اہل وعیال ‘میرے والدین ‘میری اولاد‘متعلقین‘برادران سب کے بارے میںقبول فرما۔میری زندگی کوخوش گواربنا۔مروت کوواضح فرماکرمیرے حالات کی اصلاح فرما۔مجھے طولانی عمر،نیک عمل ،کامل نعمت اورپسندیدہ بندوںکی مصاحبت عطافرما،جن کی زندگی پاکیزگی اورسروروکرامت ونعمت میںگذری ہے۔تیرے پاس ہرشے کااختیارہے اورتیرے علاوہ کسی کوکوئی اختیارنہیںہے۔

مجھے اپنے ذکرخاص کے لیے مخصوص کردے اورمیرے کسی بھی عمل خیرکوریاکاری ،غروراورتکبرکانتیجہ نہ قراردے۔مجھے خضوع وخشوع والوںمیںشمارکر۔

پروردگار!مجھے رزق میںوسعت ‘وطن میںامن وامان‘اہل وعیال ‘مال واولادمیںخنکی چشم ۔نعمتوؓںمیںقیام ،جسم میںصحت ‘بدن میںقوت‘دین میںسلامتی اوراطاعت خدااوررسولؐ کاحوصلہ عطافرما۔جب تک بھی میںزندہ رہوںماہ رمضان اورشب قدرمیںنازل ہونے والے ہرخیرمیںمیراحصہ وافراقراردے اورہرنشرہونے والی رحمت،ہرلباس عافیت،ہردفع بلا۔ہرحسنۂ مقبول اورہرگناہ معفومیںمیراحصہ قراردے۔

مجھے حج بیت اللہ کے لیے اس سال اورہرسال توفیق دے۔اپنے فضل وکرم سے رزق واسع عطافرما۔برائیوںسے دوررکھ۔تمام قرضوںاورحقوق کواداکردے کہ کسی شے کی تکلیف نہ رہ جائے۔

دشمنوںاورحاسدوںکے گوش وچشم،کومیری طرف سے موڑدینااوران سب کے مقابلہ میںمیری مددفرمانا۔مجھے خنکی چشم،فرحت قلب عطافرما۔ہررنج وغم سے نکلنے کاراستہ عطافرما۔ہر مخالف کے مکروشرکازیرقدم قراردیدے۔ہرشیطان ہرسلطان‘اوربداعمال کے شرسے محفوظ رکھنا۔گناہوںسے پاک کردے۔جہنم سے نجات دیدے۔جنت میںجگہ عطافرمادے۔ حورالعین سے عقدکرادے کہ یہ سب تیرے فضل وکرم ورحمت ورافت کے نتائج ہیں۔مجھے اپنے صالح اولیاء حضرات محمدؐوآل محمدؐسے ملادے جن کے اوپرہمیشہ تیری رحمت ورافت اورتیرادرودوسلام ہے۔

خدایا!پروردگار!تیری عزت وجلال کی قسم کہ اگرتونے مجھ سے میرے گناہوںکامحاسبہ کیاتومیںتجھ سے تیری معافی کامطالبہ کروںگا۔اوراگرتونے مجھ سے میری ذلّت کے بارے میںپوچھاتومیںتجھ سے تیرے کرم کے بارے میںسوال کردوںگااوراگرتونے مجھے جہنم میںڈال دیاتومیںسب کوبتادوںگاکہ میںتیراچاہنے والاتھا۔

پروردگار!اگرتوصرف اولیاء کرام اوراہل اطاعت ہی کوبخشے گاتوگناہگارکدھرجائیںگے اوراگرصرف اہل وفاہی پرنگاہ کرم کرے گاتوبدعمل کس سے فریادکریںگے۔

پروردگار!تجھے معلوم ہے کہ اگرتومجھے جہنم میںڈال دے گاتوتیرے دشمن خوش ہوںگے اورجنت عطاکردے گاتوتیرارسولؐ خوش ہوگااورظاہرہے کہ تواپنے رسولؐکی خوشی کودشمن کی خوشی پرمقدم رکھے گا۔

پروردگار!میراسوال یہ کہ میرے دل میںاپنی محبت اوراپناخوف بھردے۔مجھے  اپنی کتاب کی تصدیق،اپنے اوپرایمان،اوراپناخوف اوراشتیاق عنایت فرماکہ توصاحب جلال واکرام ہے۔ میری نگاہ میںاپنی ملاقات کومحبوب بنادے اوراس ملاقات میںراحت وسعت وکرامت قراردے دے۔

پروردگار!مجھے ماضی کے صالحین سے ملادے اور آئندہ کے صالحین میں قرار دے دے ۔ مجھے صالحین کے راستے پر چلااور نفس کے مقابلے میں دیگر صالحین کی طرح میری بھی مدد فرما۔ مجھے ثبات قدم عطا فرما، اور جن برائیوں سے نکال دیا ہے ان میں دوبارہ واپس نہ جانے دینا۔۰

خدایا ! مجھے وہ ایمان چاہیے جو تیری ملاقات سے پہلے تمام نہ ہو۔ اسی پر زندہ رہوں اور اسی پر مرجائوں اور پھر دوبارہ اسی ایمان پر اٹھوں ۔ میرے دل کو ریاکاری اور شک و شبہ سے محفوظ رکھنا کہ میرا عمل خالص رہے۔

پروردگار! مجھے دین میں بصیرت ،احکام میں فہم، علم میں تفقہ ، رحمت کے دوہرے حصے اور معصیت سے روکنے والا تقویٰ عطا فرما۔ میرے چہرے کو نورانی بنادے ۔ میرے اندر ثواب کی رغبت پیدا کردے ۔ مجھے اپنے راستے اور اپنے رسول ؐ کے طریقے پر موت عطا فرما۔

پروردگار! میں کفل بندی ، کمزوری ، غم، بزدلی ، بخل ،غفلت ،سنگ دلی ، فقروفاقہ اور جملہ بلائوں اور ظاہری و باطی تمام بداعمالیوں سے تیری پناہ مانگتاہوں۔

پروردگار ! میں اُس نفس سے پناہ مانگتاہوں جو قانع نہ ہو۔ اُس شکم سے پناہ مانگتاہوں جو سیر نہ ہو۔ اس قلب سے پناہ مانگتا ہوں جو خشو ع نہ رکھتاہو۔ اس دعا سے پناہ مانگتاہوں جو قبول نہ ہو ، اور اُس عمل سے پناہ مانگتاہوں جو کارآمد نہ ہو۔

پروردگار!میں اپنے نفس ، دین ، مال اور تمام نعمتوں کے بارے میں شیطان رجیم سے پناہ مانگتاہوں۔ تو بہترین سننے والا اور جاننے والاہے۔

معبود! تیرے غضب سے پناہ دینے والا کوئی نہیں ہے اور تیرے علاوہ کوئی ٹھکانہ بھی نہیں ہے۔ لہٰذا مجھے عذاب میں مبتلا نہ کرنا، ہلاکت میں واپس نہ کردینا اور عذاب الیم میں پلٹا نہ دینا۔

پروردگار! میرے اعمال کو قبول فرما۔ میرے ذکر کو بلند فرما۔ میرے درجات کو اعلیٰ قرار دے ۔ میرے بوجھ کو ختم کردے۔ میری خطائوں کو نظر انداز کردے۔ میری منزل، میری گفتگو ، میری دعا سب کا ثواب جنت اور اپنی رضا کو قرار دے ۔ میرے تمام مطالب کو پورا فرما اور مجھے اپنے فضل و کرم سے مزید عطا فرماکہ میں تیری ہی طرف متوجہ ہوں۔

پروردگار! تونے اپنی کتاب میں ہم سے فرمایا ہے کہ ہم اپنے ظالموں کو معاف کردیں تو ہم نے اپنے نفس پر ظلم کیاہے تو اسے معاف کردے اس لیے کہ تو مجھ سے زیادہ اس کا حق دار ہے اور تو نے حکم دیا ہے کہ ہم اپنے دروازے سے سائل کو واپس نہ کریں تو ہم تیرے دروازے پر آئے ہیں۔ اب ہمیں بھی بغیر حاجتوں کو پورا کیے ہوئے واپس نہ کرنا ۔ تونے حکم دیاہے کہ ہم اپنے غلاموں سے نیک برتائو کریں ہم بھی تو تیرے بندے ہیں ۔ اب تو بھی ہمیں جہنم سے آزاد کردے 

اے رنج و غم کی پناہ گاہ اور سختیوں کے فریاد رس! ہم تیری بارگاہ اور تیری پناہ میں حاضر ہوئے ہیں ۔ تیرے علاوہ کسی کی پناہ درکار نہیں ہے اور نہ کسی سے کشائش احوال کی التماس ہے۔ تو فریاد رسی کر، رنج و غم کو دور فرما، کہ تو اسیروں کا رہا کرنے والا اور کثیر گناہوں کو معاف کرنے والاہے۔ میرے مختصر اعمال کو قبول فرما اور میرے کثیر گناہوں کو بخش دے ۔ تو بہترین مہربان اور بخشنے والا ہے۔

پروردگار! میں تجھ سے وہ ایمان مانگتاہوں جو دل میں پیوست ہوجائے۔ اور اس یقین صادق کا طلب گار ہوں جس کے بعد یہ اطمینان رہے کہ جو میرے حق میں لکھ دیا گیاہے ، وہ ضرورپہنچے گا ۔ اب اپنی تقسیم سے میری زندگانی کو خوش حال بنادے تو ارحم الراحمین ہے۔

٭…٭…٭


نقشِ  حیات امام محمد باقر 

ولادت :یکم رجب  ۵۷ھ 

شہادت :۷ذی الحجہ  ۱۱۴ھ 

نقشِ زندگانی امام محمد باقرعلیہ السلام 


ماہ رجب ۵۷ھ ؁ کی پہلی تاریخ تھی جب مطلع امامت پریہ پانچواں چاند نمودار ہوا اور اس کی روشنی سے سارا مدینہ منور ہوگیا۔ قدرت کا یہ خاص اہتمام تھا کہ آپ کو سلسلۂ امامت کا پانچواں اور سلسلۂ عصمت کا ساتواں معصوم قرار دیا تو سن ولادت بھی ۵۷رکھا تاکہ اس سے دونوں حقائق کی طرف اشارہ ہوجائے اور اس کے بعد عمرشریف بھی ۵۷سال قرار دی جس سے سنہ وفات کامعین کرلینابھی بے حد آسان ہوگیا اور امامت و عصمت کی ابتدائی نسبت آخر تک محفوظ رہ گئی۔

اسم گرامی الہام خداوندی کے مطابق محمد قرار پایا جو سلسلۂ عصمت میں پیغمبرؐ کے بعد پہلی مرتبہ اختیار کیاگیا اور پھر اس کی علامت بن گیا کہ پیغمبر ؐ کے بعد جس دین کے تعلیمات کو بنی امیہ کے مظالم نے تباہ کردینا چاہاتھا اس کا احیاء کرنے والا ہمنام محمدؑ دنیا میں آگیاہے اور اب ان تعلیمات کو محونہیں کیاجاسکتاہے۔

کنیت ابوجعفر قرار پائی اور القاب باقر، شاکر اور ہادی وغیرہ قرار پائے جن میں سب سے زیادہ شہرت لقب باقر یا باقر علوم النبیین یاباقر علوم الاولین والآخرین کو حاصل ہوئی اور اس کی وجہ یہ ہے کہ بقر کے معنی و اشگاف کرنے کے ہیں اور آپ نے اسرار و رموز علوم و فنون کو اس قدر وسعت دی ہے اور ان کی اس طرح تشریح کی ہے کہ دوسرے افراد کی تاریخ میں اس کی مثال نہیں ملتی ہے۔ حد یہ ہے کہ عالم اسلام کے امام اعظم بھی آپ کے خرمن علم کے خوشہ چینوں میں تھے اور انہوںنے بھی آپ کے علوم سے استفادہ کیا ہے اورانہیں مناسب مواقع پر آپ نے مفید ترین ہدایات دی ہیں۔

آپ کے والدماجد امام زین العابدین ؑ علی ؑ بن الحسین ؑ اور آ پ کی والدہ گرامی فاطمہ بنت الحسن ؑ تھیں اور اس اعتبار سے آپ کو ابن الخیر تین کہاجاتاہے کہ آپ ماں باپ دونوں طرف سے ہاشمی اور علوی ہیں۔

آپ کی ولادت کے وقت معاویہ بن ابی سفیان کا دورِ حکومت چل رہاتھا۔  ۶۰ھ ؁میں معاویہ کی وفات ہوئی تو یزید کا دور شروع ہوا۔  ۶۴ھ؁میں یزید واصل جہنم ہوا تو ۶۵ھ  میں اس کے فرزند معاویہ بن یزید اور مروان نے حکومت کی اور اس کے بعد ۶۵ھ ؁ سے ۸۶ ھ ؁تک عبدالملک بن مروان کا دور حکومت رہا۔  ۸۶ھ؁میں عبدالملک کا خاتمہ ہوا تو ۹۶ھ؁ تک دس سال ولید بن عبدالملک نے حکومت کی ۔ ولید کے بعد  ۹۶ھ؁سے ۹۷ھ؁تک سلیمان بن عبدالملک حاکم رہا۔ ۹۷ھ ؁میں عمر بن عبدالعزیز کی حکومت قائم ہوئی لیکن قوم اس کی قدرے منصفانہ روش کو برداشت نہ کرسکی اور یہ سلسلہ جلدی ختم ہوگیا جس کے بعد ۱۰۰ھ ؁میں یزید بن عبدالملک حاکم بنا اور پھر ۱۰۵ھ؁ میں ہشام بن عبدالملک کی حکومت قائم ہوگئی جس کا سلسلہ امام ؑ کے آخر حیات تک قائم رہا ۔ اور اسی نے آپ کو زہر دغا سے شہید کرایا ۔ ہشام کا خاتمہ  ۱۲۳ھ؁ میں ہوا۔

خاندانی اعتبار سے ۶۱ھ؁ کے آغاز تک زندگی کے سواتین سال آپ نے جد بزرگوار امام حسین ؑ کے زیر سایہ گزارے ۔ اس کے بعد ۹۵ ھ؁ تک تقریباً ۳۸ سال والد بزرگوار کے ساتھ رہے اور ۹۵ھ ؑ؁کے بعد ۱۹ سال اپنا دورِ قیادت گزارا۔ جس میں اسلام کی تمام تر ذمہ داری آپ کے اوپر تھی اور آپ نے اسے بہ کمال حسن وخوبی انجام دیا۔

آپ کے بچپن کے چند واقعات سیرت کی کتابوں میں مذکور ہیں۔ باقی تمام تفصیلات کا ذکر بنی امیہ کے مظالم کی نذر ہوگیا۔

۱۔ ایک مرتبہ آپ تقاضائے مصلحت الٰہیہ کی بنا پر کنویں میں گرگئے ۔ اُس وقت امام سجاد ؑ محو نماز تھے اور اہلِ خانہ سب پریشان تھے۔ لیکن امام ؑ نے نماز تمام کرنے کے بعد جب فرزندکو کنویں سے نکالا تو لباس بھی ترنہیں ہواتھا ۔ اس لیے کہ امام خشک و تر دونوں کا حاکم ہوتاہے اور اس کی مرضی کے بغیر کوئی اسے متاثر نہیں کرسکتاہے۔

۲۔ علامہ جامی کے نقل کے مطابق ایک شخص نے راہ حج میں سات سال کے بچے کو مکہ مکرمہ کی طرف جاتے ہوئے دیکھا تو حیرت زدہ ہو کر سوال کیا ، فرزند ! تم کون ہو ؟ کہا ں جا رہے ہو اور زادراہ کیا ہے ؟ تو فرمایا میرا سفر من اللہ الی اللہ (اللہ سے اللہ کی طرف ہے ) ۔ میرا زاد راہ تقویٰ ہے ، اور میرا نام محمد ؑ بن علی ؑ بن الحسین بن علیؑ بن ابی طالبؑ ہے۔ 	(الشواہد النبوۃ)

آپ کے امتیازات میں ایک امر یہ بھی ہے کہ رسول اکرم ؐ نے جب جابر بن عبداللہ انصاری کو اپنے جانشین اور اولیاء امر کے نام بتائے تو آپ کا نام لے کر فرمایاکہ میرے اس وارث سے تمہاری ملاقات ہوگی تو میرا سلام کہہ دیناجس کے بعد جابر باوجود ضعیفی آپ کو ہر طرف تلاش کرتے رہے اور ایک دن امام سجاد ؑ کے ہمراہ جاتے ہوئے راستہ میں ملاقات ہوگئی تو آپ نے باپ کے حکم کے مطابق جابر کی پیشانی کو بوسہ دیا اور جابر نے گلے سے لگا کر رسول اکرم ؐ کا سلام پہنچایا ۔ 	(صواعق محرقہ )

اس سلام کے بارے میں اتنا ہی کہہ دیناکافی ہے کہ جس رسول ؐ کو ساری دنیائے اسلام سلام کررہی ہے اور جس کی بارگاہ تک کروڑوں مسلمان اپناسلام پہنچانے کے لیے بے چین ہیں اس نے آپ کے نام سلام کہلوا بھیجا ہے اور اس طرح یہ بات بالکل واضح ہوگئی ہے کہ دنیا میں کسی اور کو علیہ السلام کہا جاسکتاہو یا نہیں ۔ ائمہ طاہرین ؑ اور آل رسول ؐ کو بہرحال کہاجاسکتاہے کہ اپنی زندگی میں خود رسول اکرم ؐ دس مہینہ تک ان کے دروازے پر سلام کرنے کے لیے آئے اور اپنے بعد آنے والے کو سلام کہلوا بھیجا۔

اسی کمسنی میں آپ نے ۲۸رجب ۶۰ھ؁ سے ۸ ربیع الاول ۶۲ ھ ؁تک کے کربلا وکوفہ کے مصائب برداشت کیے اور کسی لمحہ بھی دامن صبر وتحمل کو ہاتھ سے نہیں جانے دیا ورنہ ایسے مصائب کو بڑے بڑے انسان برداشت نہیں کرسکتے ہیں تو بچوں کا کیا تذکرہ ہے خصوصیت کے ساتھ تین روز کی تشنگی خود کربلا کے میدان میں اور پھر مسلسل بھوک اور پیاس کو فہ و شام کے راستوں اور قید خانوں میں ۔

۷۵ھ ؁میں آپ نے پہلا تاریخی کارنامہ انجام دیا جو اسلامی تاریخ سے محو نہیں کیا جاسکتاہے۔ ۷۵ھ ؁تک مسلمانوں میں رومی سکے رائج تھے اور عیسائی افراد ان سکوں کے ذریعہ اپنے عقائد کی ترویج کررہے تھے ۔ عبدالملک نے اپنے دورِ حکومت میں ان سکوں کو ترک کرکے ان پر کلمہ لالہ الہ الا اللہ لکھنے کاحکم دے دیا ۔ اس کی اطلاع قیصر روم کو ملی تو اس نے روک دیا ، اور اس سلسلہ میں رشوت بھی دیناچاہی لیکن عبدالملک نے قبول نہیں کی جس کے بعد اس نے تہدید کی کہ اگر میرے سکوں کی شکل بگاڑ کر اس پر کلمہ لکھ لیاگیا تو میں اسلام اور رسول اسلام ؐ کے بارے میں گالیاں لکھوا کر سکے رائج کردوں گا جسے سن کر عبدالملک کے ہوش و حواس اڑگئے اور اس نے بعض مشیروں کے کہنے کی بنا پر مجبوراً امام محمد باقر ؐ کی طرف رجوع کیا اور آپ نے فرمایاکہ سفیر روم کو روک لیا جائے اور نئے سکے اس انداز کے ڈھالے جائیں جن کے سانچے ایسے ہوں اور وزن اس قدر ہو۔ ان سکوں کے ایک طرف کلمہ توحید ہو اور دوسری طرف کلمۂ رسالت او رسنہ ایجاد بھی لکھ دیا جائے او رانہیں فوراً رائج کردیا جائے اور رومی سکوں کو لغو قرار دے دیا جائے۔ چنانچہ عبدالملک نے ایسا ہی کیا اور یہ سارا کام مکمل ہوجانے کے بعد سفیر روم کو آزاد کیا گیا اور قیصر روم کو اطلاع کردی گئی کہ اب حکومت اسلامی میں رومی سکے لغو ہوچکے ہیں اور نئے سکے رائج ہوچکے ہیں۔ لہٰذا اسلام کو کسی طرح کاکوئی خطرہ نہیں رہ گیا ہے اور یہ سارا کام امام محمد باقر ؑ کے مشورہ کے مطابق انجام دیا گیاہے ۔ قیصر روم اس خبر کو سن کر دنگ رہ گیا اور اسے اندازہ ہوگیا کہ خانوادۂ رسالت کے علاوہ کوئی اس الٰہی سیاست کا وارث نہیں ہوسکتاہے جس نے مسیحیت کو پھر ایک مرتبہ شکست دے کر مباہلہ کی صداقت اور فتح کا اعلان کردیا۔  (حیوٰۃ الحیوان د میری )

ان تمام احسانات کے باوجود جب عبدالملک کا بیٹا ولید حاکم ہوا تو اس نے بنی ہاشم پر بے پناہ ظلم کیے اور یہاں تک طے کردیا کہ ان کے مکانات منہدم کرکے مسجد میں شامل کردیے جائیں اور اگر بہ خوشی دینے کے لیے تیار نہ ہوں تو مکانات میں آگ لگادی جائے ۔ چنانچہ ایک مرتبہ پھر حسن مثنیٰ کے دروازہ پر تاریخی آگ اور لکڑیوں کامنظر دیکھنے میں آیا جس کے بعد بنی ہاشم نے مکانات خالی کردیے اور ان کے مکانات بے نشان کردیے گئے جب کہ حضرت عمر ؓ کے خاندان والوں سے حفصہ کا مکان واپس نہیں لیا گیا اور ان کے قبضہ کو برقرار رہنے دیا گیا ۔ یہ واقعہ  ۹۱ھ ؁ کاہے۔

۹۵ھ ؁میں امام سجاد ؑ کی شہادت ہوگئی تواس کے بعد آپ کل علمی خدمات کاسلسلہ شروع ہوگیا جس کا ذکر کمالات اور کرامات کے ذیل میں آئے گا۔

اخلاق حسنہ :

محمد بن المنکدر صوفی مسلک انسان تھا اس نے امام کو ضعیفی کے عالم میں دواشخاص پر تکیہ کیے ہوئے باہر جاتے دیکھا تو طنز کیا کہ بنی ہاشم کے شیوخ بھی کسب دنیا کے لیے مرے جا رہے ہیں۔  آپ نے فرمایاکہ کسب معاش کسب دنیا نہیں ہے اطاعت الٰہی ہے میں اس وقت مربھی جائوں تو یہ موت اطاعت الٰہی میں ہوگی ۔

آپ کسی  وقت خندہ فرماتے تھے تو فوراً کہتے تھے ’’اَللّٰھُمَّ لَا تَقْتُنِی ‘‘(خدایا ! مجھ سے ناراض نہ ہونا)۔یہ دنیاواقعاً اس قابل نہیں ہے کہ یہاں کوئی انسان خوش ہوسکے ۔ خصوصیت کے ساتھ جسے ہر وقت آخرت کا خیال ہو ، اس کی ہنسی بھی مصلحت امت کی خاطر ہوسکتی ہے ورنہ اس کی زندگی میں ہنسی اور مسرت کہاں؟

شہادت :

۷ذی الحجہ  ۱۱۴ھ؁ کو ہشام بن عبدالملک نے آپ کو زہر دغا سے شہید کرادیا اور آپ اپنے بزرگوں کی طرح جام شہادت نوش فرما کر دنیا سے رخصت ہوگئے۔

انتقال سے پہلے اپنے فرزند امام جعفر صادق ؑ کو غسل و کفن وغیرہ سے متعلق وصیتیں فرمائیں اور خصوصیت کے ساتھ یہ وصیت فرمائی کہ میرے مال میں سے ۸۰۰درہم میری اعزاداری کے لیے مخصوص کردیے جائیں اور دس سال تک حج کے موقع پر منیٰ کے میدان میں میرا غم منایا جائے چونکہ اس تاریخ کو عام طور سے حجاج اس علاقہ میں رہتے ہیں اور سارا عالم اسلامی حج بیت اللہ کے لیے اکٹھاہوتاہے ۔ اس طرح لوگوں کو حکام وقت کے مظالم اورآل محمد ؐ کے فضائل و کمالات اور ان کے احکام و تعلیمات کا علم ہوتا رہے گا اور یہ دین کی ترویج کابہترین ذریعہ ہے ۔ اس واقعہ سے عزاداری کے اہتمام اور اس کے اخراجات پر بھی واضح طور پر روشنی پڑتی ہے۔

نقش انگشتر :

العزۃ للّٰہ 	یاالعزّۃُ للّٰہ جمعیاً

ایک انگشتری اپنے جدبزرگوار امام حسین ؑ سے حاصل کی تھی جس کا نقش تھا ان اللہ بالغ امرہ۔







دلائل امامت 

اعترافات :

امام محمد باقر ؑ عبادت ، علم اور زہدوغیرہ میں اپنے پدر بزرگوار امام زین العابدین ؑ کی مکمل تصویر تھے۔ 	(صواعق محرقہ)

آپ علم ، زہد ، تقویٰ ،طہارت ، صفائے قلب اور دیگر محاسن میں اس درجہ پر فائز تھے کہ ان محاسن کو آپ کی ذات گرامی سے امتیاز حاصل ہوا۔ 	(مطالب السئول)

آپ تابعین کے تیسرے طبقہ میں تھے اور بہت بڑے عالم ، عابد اور ثقہ تھے۔(ابن شہاب زہری ،امام نسائی )

کسی کے سامنے علماء اتنے چھوٹے نہیں دکھائی دیے جتنے آپ کے سامنے دکھائی دیے ۔ حدیہ ہے کہ حکم جیسا عالم بھی آپ کے سامنے سپرانداختہ تھا۔ 	(ارجح المطالب )

امام محمد باقر ؑ کے فضائل لکھنے کے لیے ایک مکمل کتاب درکار ہے۔ (روضۃ الصفاء)

آپ عظیم الشان امام اور مجمع جلال و کمال تھے ۔ 	(فصل الخطاب)

علم دین احادیث ،علم سنن اور تفسیر قرآن کے جتنے ذخیر ے آپ سے ظاہر ہوئے ہیں ، اتنے امام حسن ؑاور امام حسین ؑ کی اولاد میں کسی سے نہیں ظاہر ہوئے ۔ 	(نورالابصار)

آپ کے علمی فیوض وبرکات و کمالات سے بے بصیرت اوردیوانے کے علاوہ کوئی انکار نہیں کرسکتا ۔ (ابن حجر مکی )

آپ علامہ دوراں اور سید کبیر الشان تھے ۔ علوم میں متبحرا ور وسیع الاطلاع تھے ۔ (وفیات الاعیان )

آپ بنی ہاشم کے سردار تھے اور تبحر علمی کی بنا پر باقر کے لقب سے مشہو ر ہوئے کہ علوم کی تہہ تک پہنچ کر اس کے حقائق کو نکال لیتے تھے ۔ 	(تذکرۃ الحفاظ ذہبی)

آپ کے علمی تذکرے ساری دنیا میں مشہور ہیں اورمالک جہنی نے آپ کی شان میں اشعار بھی لکھے ہیں۔ (الاتحاف شبراوی )

امام ابو حنیفہ کے معلومات کا بڑا ذخیرہ حضرت کافیض صحبت تھا ۔ امام صاحب نے ان کے فرزند رشید حضرت جعفر صادق ؑ کے فیض صحبت سے بھی بہت کچھ فائدہ اٹھایاہے۔(سیرۃ النعمان)

آپ سے انسانوں کی طرح جنات بھی علمی استفادہ کیاکرتے تھے جیساکہ راوی نے بارہ افراد کو دیکھ کر حضرت سے پوچھا تو آپ نے فرمایاکہ یہ اصل میں جنات ہیں۔(شواہد النبوۃ)

علمی کمالات :

علامہ شبراوی کا بیان ہے کہ آپ نے امام ابوحنیفہ سے پوچھاکہ اگر آپ قیاس سے شریعت طے کرلیتے ہیں تو ان سوالات کے جوابات دیجیے:

۱۔ پیشاب زیادہ نجس ہے یا منی ؟ انہوںنے کہا، منی …فرمایا ،پیشاب ، صرف دھونے سے کیوں پاک ہوجاتاہے اور منی میں غسل کی ضرورت کیوں ہوتی ہے؟

۲۔ قتل بڑا جرم ہے یا زنا ؟…کہا قتل ۔ فرمایا پھر قتل میں دوگواہ کیوں کافی ہیں اور زنا میں چار گواہوں کی ضرورت کیوں ہے ؟

۳۔ نماز کی عظمت زیادہ ہے یا روزہ کی ؟ کہا نماز کی ۔ فرمایا پھر حائضہ عورت پر روزہ کی قضا کیوں واجب ہے اور نماز کی قضا کیوں واجب نہیںہے۔

امام ابو حنیفہ نے جہالت کااعتراف کرلیا اور جواب دریافت کیا تو فرمایاکہ میں جواب بتائے دیتاہوں لیکن آئندہ دین خدا میں قیاس سے کام نہ لیجیے گا ۔ یاد رکھیے کہ پیشاب کا تعلق صرف مشانہ سے ہوتاہے اور منی پورے جسم کی طاقت کانچوڑ ہے اس لیے منی میں پورے جسم کا غسل واجب ہوتاہے ۔ اسی طرح قتل میں ایک مجرم ہوتاہے اور ایک مقتول ، تو دو گواہ کافی ہیں لیکن زنا میں دو مجرم ہوتے ہیں لہٰذا چار گواہ درکارہیں۔

حائضہ کو روزہ سے صرف ایک مہینہ میں دوچار ہونا پڑتاہے لہٰذا اس کی قضا آسان ہے اور نماز ہر ماہ ترک ہوتی ہے لہٰذا اس کی قضا مشکل ہے ۔ پھر روزہ کے ساتھ زندگی کے دوسرے کام ہوسکتے ہیں ، لیکن نماز کے ساتھ دوسرے کام نہیں ہوسکتے ہیں۔ 	(اتحاف)

علامہ شبلنجی کا بیان ہے کہ علاء بن عمر بن عبید نے آپ سے اس آیت کے معنی دریافت کیے کہ زمین وآسمان جڑے ہوئے تھے ۔ ہم نے دونوں کو الگ کردیا اس کا کیامطلب ہے؟ آپ نے فرمایا کہ دونوں کے راستے بند تھے ۔ جب کھول دیے گئے تو آسمان سے پانی برسنے لگا اور زمین سے غلہ پیدا ہونے لگا۔ 	(نورالابصار )

طائوس یمانی نے آپ سے دریافت کیا کہ وہ کون سی چیز ہے جس کا تھوڑا حلال ہے اور زیادہ حرام …؟ فرمایا وہ نہر طالوت کاپانی تھا جو صرف ایک چلو تک حلال تھا اور زائد حرام ۔ پوچھا وہ کون روزہ تھا جس میں کھانا پینا جائز تھا ؟ فرمایا جناب مریم کا روزہ تھا جس میں صرف بات کرنے کی پابندی تھی ۔

پھر دریافت کیاکہ وہ کون سی شے ہے جو کم ہوتی ہے بڑھتی نہیں ہے ؟ فرمایا وہ عمر ہے …پوچھا وہ کون سی شے ہے جو بڑھتی ہے گھٹتی نہیں ؟ فرمایا سمندر کا پانی ہے۔ کہا وہ کون سی چیز ہے جو صرف ایک مرتبہ فضا میں بلند ہوئی ؟ فرمایا وہ کوہ طور ہے جو بنی اسرائیل کے سروں پر مسلط کیاگیاتھا۔ عرض کی کہ وہ کون لوگ ہیں جن کی سچی گواہی بھی جھوٹ قرار پائی ۔ ؟فرمایا وہ منافقین ہیں جو رسول ؐ کو رسول کہتے تھے لیکن خدا نے انہیں جھوٹاقرار دیا ہے۔ پوچھا عالم انسانیت کا سوا تیسرا حصہ کب ہلاک ہوا ؟ فرمایا کبھی نہیں البتہ چوتھا حصہ اس دن ختم ہوا ہے جس دن قابیل نے ہابیل کو قتل کردیا کہ اس وقت صرف چار افراد کی آبادی تھی …کہا انسانی نسل کس طرح آگے بڑھی ؟ فرمایا کہ جناب حوا کے بطن سے جناب شیث ؑ پیداہوئے اور انہیں سے نسل آدمؑ آگے بڑھ گئی ۔!

کرامات :

ایک شخص نے دروازہ پر دق الباب کیااور کنیز دروازے کے پاس آئی تو اس کی طرف سبقت کرنا چاہی۔ آپ نے اندر سے آواز دی ۔ خبر دار ! دیوار ہمارے درمیان حجاب نہیں بنتی ہے۔ خوف خدا پیدا کراور ایسے اقدامات مت کیا کر۔

ایک شخص نے اپنے بالوں کی سفیدی کاشکوہ کیا تو آپ نے دست شفقت پھیر دیا اور سارے بال سیاہ ہوگئے ۔

ابوبصیر آپ کے نابینا صحابی تھے ۔انہوںنے بصارت کی درخواست کی تو آپ نے آنکھوں پر ہاتھ پھیر کربینابنادیا۔

ایک کوفی نے کہاکہ آپ کے پاس فرشتے آتے ہیں جو دوست و دشمن کا پتہ بتادیتے ہیں فرمایا تیرا کام کیاہے؟ اس نے کہا کہ گندم فروشی ۔ فرمایا غلط ہے۔ اس نے کہاکبھی کبھی جو بھی بیچتاہوں۔ فرمایا یہ بھی غلط ہے توصرف خرمہ کاکاروبار کرتاہے۔ اس نے کہاکہ آپ کو کیسے معلوم ہوگیا ۔ فرمایا اسی فرشتہ نے بتایا ہے جو دوست اور دشمن کا پتہ بتاتاہے اور دیکھ تین دن کے بعد تو اس دنیا سے رخصت ہوجائے گا۔

ایک دن آپ نے فرمایا کہ اگلے سال یہاں مدینہ پر نافع بن ازرق حملہ کرے گا اور تم لوگ دفاع نہ کرسکوگے اور ایسا ہو کر رہے گا۔ چنانچہ ایسا ہی ہوا۔

آپ نے جناب زید کو دیکھ کر فرمایاتھاکہ کوفہ میں قیام کریں گے اور بالآخر قتل کیے جائیں گے اور ان کے سر کی تشہیر ہوگی ۔ چنانچہ ایسا ہی ہوا۔ (شواہد النبوۃ ۔نورالابصار )

ہشام بن عبدالملک نے آخر دور حکومت میں حج کیا تو اتفاق سے وہاں امام باقر ؑ اور امام صادق ؑ بھی موجود تھے ۔ امام صادق ؑ نے فضائل آل محمد ؐ کے بارے میں خطبہ پڑھا تو وہ سخت ناراض ہوا اور واپس جا کر آپ کو شام طلب کرلیا ۔ دونوں حضرات تشریف لے گئے تو تین دن دربار میں حاضری کا موقع نہیں دیا۔ چوتھے دن تشریف لے گئے تو کہاکہ تیراندازی کیجیے۔ امام باقرؑ نے فرمایاکہ میں ضعیف ہوگیا ہوں ۔ اس نے کہاکہ یہ کام توکرنا ہی ہے۔ چنانچہ آپ نے تیر کمان لے کر ٹھیک نشانے پر تیرلگادیا اور فرمایاکہ ہم آل محمد ؐ کا مقابلہ نہیں ہوسکتاہے …اس نے کہاکہ آپ حضرات اس قسم کے دعویٰ کیا کرتے ہیں۔ آپ کے جد حضرت علی ؑ بھی علم غیب کے مدعی تھے۔ فرمایا اس میں حیرت کیاہے۔ سارا خشک و تر قرآن مجیدمیں موجود ہے اور قرآن امام مبین کے سینے میں رکھاگیاہے اور وہ امام مبین تھے ۔	(جلاء العیون )

ہشام نے اہل دربار سے کہاکہ میں محمد باقرؑ کو ذلیل کروں گا اور جب میں خاموش ہوجائوں تو تم لوگ تذلیل کرنا۔ چنانچہ ایسا ہی ہوا ۔ جب سب اپنی حرکتیں کرچکے تو آپ نے فرمایا کہ :بادشاہ ہم کو خدا نے عزت دی ہے اور جس کو خدا عزت دیتاہے اسے کوئی ذلیل نہیں کرسکتا ہے۔ آخرت بہرحال صاحبان تقویٰ کے لیے ہے۔ یہ سن کر ہشام کو غصہ آگیااور اس نے آپ کو قید کرنے کا حکم دے دیا ۔ قید خانہ میں پہنچ کر آپ نے قیدیوں کے درمیان ایسی تقریر کی کہ اس کی گونج باہر تک سنائی دی اور لوگوں نے ہشام سے کہاکہ یہ اس علاقہ میں رہے تو انقلاب برپا ہوجائے گا تو اس نے آپ کو مدینہ روانہ کردیا اور حکم دے دیا کہ راستہ میں کھانا پانی نہ دیا جائے۔ آپ راستہ طے کرتے ہوئے مدین پہنچے۔ وہاں بھی لوگوں نے سامان دینے سے انکار کردیا ۔ آپ نے پہاڑ پر جا کر بدعا کاارادہ کیا تو ایک شخص نے قوم کو پکار کر کہاکہ اس جگہ جناب شعیب نے بدعا کی تھی ۔ خبردارؐ اب عذاب نازل ہونے والا ہے تو لوگوں نے گھبرا کر سامان دے دیا اور آپ آگے بڑھ گئے۔ 	(جلاء العیون )

شام کی قید سے رہاہونے کے بعد آپ مدینہ جا رہے تھے کہ راستہ میں ایک مقام پر مجمع کثیر دکھائی دیا۔ آپ ادھر بڑھ گئے اور حالات د ریافت کیا ۔ لوگوں نے کہاکہ آج عالم نصاریٰ کی زیارت کا دن ہے ۔ تھوڑی دیر کے بعد وہ راہب دیر سے برآمد ہوا اور حضرت کو دیکھ کر مدہوش ہوگیا۔ پوچھا آپ کاتعلق کس اُمت ہے ؟ فرمایا امت سےمرحومہ سے۔ کہا اس کے عاملوں میں ہیں یا جاہلوں میں ؟ فرمایا میں جاہل نہیں ہوں ۔ کہا کیاکوئی سوال کرنے آئے ہیں ۔ فرمایا نہیں …تو پھر میں سوال کرسکتاہوں ؟ فرمایا بے شک !

اس نے کہاکہ شب و روز میں کون سا وقت ہے جس کاشمار ساعات دنیامیں نہیں ہے ؟ فرمایا وہ طلوع فجر اور طلوع آفتاب کے درمیان کاوقفہ ہے جس کا شمار دن و رات دونوں میں ہوتاہے۔ یہ جنت کا وقت ہے جس وقت بیمار کوسکون مل جاتاہے ، رات بھر کے جاگے کو نیند آجاتی ہے اور اہل آخرت میں ذوق بندگی بیدا ر ہوجاتاہے۔

اس نے کہاکہ آ پ حضرات کاعقیدہ ہے کہ جنت کی غذائوں کے استعمال کے بعد بھی پیشاب پاخانہ کی ضرورت نہ ہوگی تو کیا دنیا میں اس کی کوئی مثال ہے ؟ فرمایاکہ بچہ شکم مادرمیں غذا کھاتاہے اور ان ضروریات سے بے نیاز رہتاہے …پھر دریافت کیا کہ جنت کی نعمتیں استعمال سے کم نہ ہوں گی اس کی کوئی مثال ہے ؟ فرمایاکہ ایک چراغ سے لاکھوں چراغ جل جاتے ہیں اور روشنی میں کمی نہیں آتی ہے۔ کہا وہ شخص کون سے ہیں جو ایک ساتھ پیدا ہوئے اور ایک ساتھ مرے لیکن ایک کی عمر ۵۰سال تھی اور دوسرے کی ۱۵۰سال ۔ فرمایا وہ عزیز و عزیرتھے جن میں عزیز کو خدا نے درمیان میں سوسال کے لیے مردہ بنادیا پھر زندہ کردیا اور اب دونوں بھائی ایک ساتھ دنیا سے رخصت ہوئے تو عمر میں سو سال کا فرق تھا …راہب یہ جواب سن کر خاموش ہوگیا اور کہاکہ ان کے ہوتے ہوئے کسی کو بولنے کا حق نہیں ہے او رنہ میں اب کسی کے سوال کاکوئی جواب دوں گا اور یہ کہہ کر اپنے اسلام کااعلان کردیا۔(جلاء العیون مجلسی ؒ)

ازواج واولاد :

شیخ مفیدؒ وغیرہ کے بیان کے مطابق آپ کی سات اولاد تھی ۔

امام جعفرصادق ؑاور عبداللہ ۔ اور ان دونوں کی والد ہ جناب فاطمہ ام فروہ بنت قاسم بن محمد بن ابی بکر تھیں۔

ابراہیم اور عبداللہ …ان دونوں کی والدہ ام حکیم بنت اسد بن مغیرہ الثقفی تھیں۔

علی ، زینب …ان دونوں کی والدہ ام ولد تھیں۔

ام سلمہ …ان کی والدہ بھی ام ولد تھیں۔

بظاہر آپ کی اولاد صرف امام جعفر صادق ؑ سے آگے بڑھی ہے۔ اگرچہ تاریخوں میں عبداللہ کے ایک فرزند اسماعیل کا بھی ذکر ہے جنہیں امام صادق ؑ کے اصحاب میں شمار کیا گیا ہے اور ایک دختر تھیں جنہیں ام خیر کہاجاتاہے ۔ اور علی بن باقر کی ایک صاحبزادی فاطمہ کا ذکر بھی ہے جن سے امام موسیٰ بن جعفرؑ نے عقد فرمایاتھا ، اور ام سلمہ کے ایک فرزند اسماعیل بن محمد ارقط کا ذکر بھی ہے جنہوںنے ابو السرایا کے ساتھ خروج کیاتھا۔ واللہ اعلم۔

اصحاب وتلامیذ:

امام محمد باقر علیہ السلام سے روایات اخذ کرنے والوں میں صحابہ میں جناب جابر بن عبداللہ انصاری ۔ تابعین میں جابر بن یزید الجعفی ،کیسان السجستانی ۔فقہاء میں ابن المبارک، زہری ، ابوحنیفہ ، مالک ، شافعی ، اوزاعی ، ریاد بن المنذر اور بہت سے مورخین اور مفسرین کا نام آتاہے۔ لیکن آپ کے واقعی اصحاب اور تلامذہ میں یہ حضرات خصوصیت کے ساتھ قابلِ ذکر ہیں۔

جابر بن عبداللہ انصاری ، جابر بن یزید الجعفی ، زرارہ ، عامر بن عبداللہ بن شریک العامری ، فضیل بن یسار البصری ، سلام بن المستنیر،برید بن معاویہ ، حکیم بن ابی نعیم ، محمد بن مسلم الثقفی ، عبداللہ بن ابی یعفور ، زیاد بن المنذر ابو الجارود ، زیاد بن ابی رجا ء ابوعبیدہ الحذاء ، زیاد بن سوقہ ، زیادبن ابی زیاد المنقری ، زیاد الاحلام ، ابو بصیر یحییٰ بن ابی القاسم مکفوف (اسحاق ) حمران ،بکیر ، عبدالملک ،عبدالرحمان بن اعین ، محمد بن اسماعیل بن بزیع ، عبداللہ بن المیمون القداح ،محمد بن مروان الکوفی ، اسماعیل بن الفضل الہاشمی ازاولاد نوفل بن الحارث ، ابو ہارون المکفوف ، ظریف بن ناصح ، سعید بن الاسکاف الدولی ، اسماعیل بن جابر الحثعمی الکوفی ،عقبہ بن بشیر الاسدی، اسلام الملکی ،ابو بصیر لیث بن البختری المرادی ، کمیت بن زید الاسدی ،ناجیہ بن عمارہ الصیداوی ،معاذ بن مسلم النحوی ،بشیر الرجال وغیرہ ۔

ان میں سے محمد بن اسماعیل بن بزیع کے بعد کے تمام افراد کا شمار اصحاب امام صادق ؑ میں بھی ہوتاہے اور ان حضرات نے دونوں ائمہ ؑ سے استفادہ کیاہے۔

ذیل میں مذکورہ بالا اصحاب میں سے بعض کے اجمالی حالات کاتذکرہ کیا جا رہاہے :

۱۔ جابر بن عبداللہ الانصاری :

رسول اکرم ؐ کے اصحاب میں شمار ہوتے ہیں ۔ آپ کے سلام کے حامل تھے ۔ آپ کے ہمراہ بدر اور دیگر معارک میں شریک رہے ہیں ۔ ان کے والدبیعت عقبہ میں شریک تھے ۔ دوسری بیعت عقبہ میں جابر خود بھی شریک تھے۔ امیرالمومنینؑ کے مخلصین میں شمار ہوتے تھے ۔ان کا سب سے بڑا شرف یہ ہے کہ روز اربعین  ۶۱ھ؁امام حسین ؑ کے سب سے پہلے زائر یہی ہیں جن کی زیارت اربعین کاتذکرہ کتب مقاتل و زیارات موجود ہے۔

۲۔ ابوبصیر لیث بن البختری المرادی:

نہایت درجہ ثقہ اور معتبر تھے ۔ امام صادق ؑ کا ارشاد ہے کہ میرے باپ کی فقہ کو چار افراد نے محفوظ رکھاہے۔ ابو بصیر ، زرارہ ، محمد بن مسلم اور برید بن معاویہ العجلی ۔

۳۔ابوبصیر عبداللہ بن محمد الاسدی :

یہ اُن چھ اصحاب میں ہیں جنہیں افقہ کہا گیاہے۔ ابو بصیر اسدی ، محمد بن مسلم ، فضیل بن یساد،برید العجلی ، زرارہ اور ابو بصیر المرادی ۔

۴۔ ابوبصیر یحییٰ بن القاسم الاسدی:

باپ کا نام اسحاق تھا ۔ خود نابیناتھے اور نہایت درجہ ثقہ اور مرد فقیہ تھے ۔ بعض حضرات نے چھ فقہاء میں ان کا شمار کیاہے اور نقل کیا ہے کہ امام صادق ؑ نے اپنی عدم موجود گی میں ان کی طرف رجوع کرنے کا حکم دیاتھا۔

۵۔ زرارہ بن اعین :

نہایت درجہ مرددانا، فیہ متکلم ، ادیب اور ثقہ تھے۔ ایک مرتبہ امام صادق ؑ کی بزم میں ان کا ذکر آیا تو آپ نے اس انداز سے تذکرہ کیا جس سے پہلو ئے ذم نکلتاتھا ۔ انہیں اطلاع ملی تو اپنے فرزند کو حضرت کی خدمت میں دریافت حال کے لیے بھیجا آپ نے فرمایا کہ تم میرے واقعی دوست ہولیکن کیاکروں دنیامیرے دوستوں کی دشمن ہے۔ لہٰذا میں اس طرح ذکر کرتاہوں کہ میری دوستی کا اظہار نہ ہو ، اور اس طرح میرے چاہنے والے دشمنوں کے شر سے محفوظ رہیں۔

واضح رہے کہ زرارہ چار بھائی تھے ۔ زرارہ ،حمران ، بکیر،عبدالرحمان اور یہ سب کے سب نہایت درجہ مخلص قسم کے شیعہ تھے اور کسی کے بارے میں انحراف کا کوئی شائبہ نہیں ہے ۔

۶۔ محمد بن مسلم ثقفی کوفی :

امام باقر و صادق؈ کے نہایت مخلص صحابی تھے ۔ امام باقرؑ سے تیس ہزار اور امام صادق ؑ سے ۱۶ہزار حدیثیں اخذ کی ہیں۔ امام باقر ؑ نے ایک مرتبہ تواضع و انکساری کا حکم دے دیا تو خرمہ فروشی شروع کردی اور اس کے بعد آٹا پیسنے لگے جس کی بنا پر انہیں طحان بھی کہاجاتاہے ۔ 

ابوکہمش کا بیان ہے کہ میں امام جعفر صادق ؑ کی خدمت میں حاضر ہوا تو آپ نے فرمایاکہ میں نے سناہے کہ قاضی ابولیلیٰ نے محمد بن مسلم کی شہادت کو رد کردیا ہے ۔ تم کوفہ جانا تو ابو لیلیٰ سے مل کر تین سوال کرنا اور کہناکہ شرط یہ ہے کہ جواب حدیثِ رسول ؐ سے ہو:

۱۔ فرض نماز کی پہلی دو رکعتوں میں شک ہوتو کیا کرنا چاہیے؟

۲۔ بدن یا کپڑا پیشاب سے نجس ہوجائے تو کس طرح پاک کیا جائے ؟

۳۔ رمی جمرات میں سات میں سے ایک کنکری گر جائے تو کیا کیا جائے؟

ابو کہمش نے امام ؑ کے قول پر عمل کیا اور جب ابولیلیٰ جواب نہ دے سکا تو کہاکہ یہ سوالات امام صادق ؑ نے تعلیم فرمائے ہیں اور فرمایا ہے کہ جب تجھے سنت رسول ؐ کا علم نہیں ہے تو محمد بن مسلم کی شہادت کے رد کرنے کا کیا حق ہے ۔ ابو لیلیٰ سخت نادم ہوا اور محمد بن مسلم کی گواہی کو نافذ کردیا۔

دوسری مرتبہ امام ؑ کے دونمائندے شریک قاضی کے پاس گئے اور دو سوالات کیے، قصر کی مسافت کیا ہے اور جمعہ کی شرط کیا ہے؟ اور جواب حدیث سے مانگا اور جب وہ جواب نہ دے سکا تو کہاکہ ہم سے محمدبن مسلم نے امام باقر ؑ کے واسطے سے یہ حدیث رسول ؐ بیان کی ہے کہ قصر دو برید (نامہ بر) کی مسافت پر واجب ہوتاہے اور جمعہ پانچ افراد کے اجتماع پر واجب ہوتاہے جس میں ایک امام ہوتاہے ۔ شریک اس جلالت علمی کو سن کر حیرت زدہ رہ گیا ۔

۷۔ جابر بن یزید الجعفی :

کوفہ کے رہنے والے تھے لیکن امام باقر ؑ کی خدمت میں آکر مدینہ میں رہ گئے ، تو حضرت نے فرمایاکہ اپنے کوکوفہ کامت کہنا مدینہ کابتانا اور نہ لوگ اذیت کریں گے ۔ عرض کی یہ غلط بیان تو نہیں ہے؟ فرمایا ہرگز نہیں! جب تک تم مدینہ میں ہو مدینہ کے رہنے والے ہو۔ اس میں غلط بیانی کا کیاسوال پیدا ہوتاہے

نعمان بن بشیر راوی ہیں کہ ایک شخص نے جابر کو ایک خط لا کر دیا۔ انہوںنے آنکھوں سے لگایا اور کھول کر پڑھا اور افسردہ ہوئے اور کوفہ روانہ ہوگئے۔ وہاں پہنچ کر عجیب و غریب حرکات کرنے لگے کہ ایک لکڑی پر گھوڑے کی طرح سوار ہو کر بچوں کے ساتھ دوڑنے لگے ۔ لوگوں نے کہاکہ جابر دیوانے ہوگئے ہیں۔ تھوڑے دنوں کے بعد ہشام بن عبدالملک کا فرمان کوفہ کے حاکم کے پاس آیا کہ جابر کو قتل کرکے ان کا سر بھیج دو ۔ اس نے دریافت کیا تو معلوم ہواکہ وہ ایک مرد فقیہ تھے لیکن فی الحال پاگل ہوگئے ہیں ۔ انہیں قتل کرنے سے کیا فائدہ ہے ؟…چنانچہ اس نے اپنی رائے بدل دی اور امام ؑ کے خط کی مصلحت سامنے آگئی اور معلوم ہوگیاکہ ائمہ طاہرین ؑ کس طرح اپنے چاہنے والوں کی زندگی کا تحفظ کیا کرتے تھے اور محبان آل محمد ؐ کے لیے عرصۂ حیات کس قدر تنگ ہوگیاتھا۔ جابرکاانتقال ۱۲۸ھ ؁ میں ہوا ہے یعنی امام محمد باقر ؑ کے چودہ سال کے بعد۔

اقوال حکیمانہ :

بہترین امتزاج یہ ہے کہ علم کو حلم کے ساتھ ملادیا جائے۔

مکمل کمال دین میں فقاہت ، مصائب پر صبر اور معیشت کی تقدیر یعنی آمد وخرچ کے توازن کا حساب رکھناہے۔

بیس سال کی ہمراہی قرابت کا درجہ پیدا کرلیتی ہے۔

تین چیزیں دنیا اور آخرت کے مکارم میں ہیں ظلم کرنے والے کو معاف کردینا، قطع تعلقات کرنے والوں سے صلۂ رحم کرنا، اور جاہلوں کی جہالت کو برداشت کرنا۔

جو خود اپنے نفس کو موعظہ نہ کرسکے اسے دوسروں کاموعظہ فائدہ نہیں پہنچاسکتا۔

کتنے لوگ ایسے ہیں جو لوگوں سے خوشامد میں کہتے ہیںکہ خدا تمہارے دشمن کو ذلیل کرے حالانکہ ان کا دشمن خود خدا ہی ہوتاہے۔

جس عالم کے علم سے فائدہ اٹھایا جائے وہ ستر ہزار عابدوں سے بہتر ہے۔

واضح رہے کہ ائمہ طاہرین ؑ کے ارشادات میں علماء کے مراتب پر بے حدزور دیاگیاہے اور ان کی مصاحبت اور ان سے علمی استفادہ کی سخت تاکید کی گئی ہے ۔ یہاں تک کہ رسول اکرم ؐ سے پوچھا گیا کہ جناز میں شرکت کرنا افضل یا مجلس عالم میں ؟ فرمایا کہ اگر جنازہ اٹھانے والے موجود ہیں تو مجلس عالم میں شرکت افضل ہے۔ ہزارجنازوں میں شرکت ، ہزار مریضوں کی عیادت، ہزار شب کی نماز ، ہزار روزکے روزے، ہزار درہم صدقہ اور ہزار حج مستحب ہے۔

عالم کے ساتھ غیر جامع مسجد میں نمازہزار رکعت کے برابر ہے اور مسجد جامع میں ایک لاکھ رکعت کے برابر ۔عالم کو صدقہ دینا سات ہزار گنا ثواب رکھتاہے۔

نوزائیدہ رئیسوں سے حاجت طلب کرنا سانپ کے منہ سے درہم نکالنا ہے کہ ضرورت بھی ہے اور خطرہ بھی ہے۔

نیکیوں کے چا ر خزانے ہیں ، ۱۔ حاجت کاپوشیدہ رکھنا ۔۲۔صدقہ کا چھپا کر دینا۔ ۳۔ درد کا اظہار نہ کرنا۔ ۴۔ مصیبت کا بیان نہ کرنا۔

مجموعہ ورام کی روایت ہے کہ احنف نے اپنے چچا صعصعہ سے درد دل کی شکایت کی توانہوںنے فرمایا، فرزند !اپنے حالات کی شکایت مت کیا کرو کہ دوست سے کہو گے تو رنجیدہ ہوگا اور دشمن سے کہو گے تو خوش ہوگا۔ پھر ان لوگوں سے کیا کہنا ہے جو خود اپنے دردکا علاج نہیں کرسکتے ہیں۔ کہناہے تو اس سے کہو جس نے درد دیا ہے اور وہی رفع کرنے پر قادر ہے۔ دیکھو میری ایک آنکھ چالیس سال سے کام نہیں کررہی ہے لیکن میں نے آج تک اپنی زوجہ سے بھی اس کی شکایت اور فریاد نہیں کی ہے۔

خبردار ! کسل مندی اور بے قراری سے دور رہناکہ کسل مند آدمی کسی کے حقوق نہیں ادا کرسکتاہے اور بے قرارآدمی حق پر صبر نہیں کرسکتاہے۔

اس مقام پر ایک دلچسپ حکایت ابو الحجاج اقصری کے بارے میں مشہور ہے کہ اس سے پوچھاگیاکہ آپ کا استاد کون ہے ؟ تو اس نے کہاکہ ابوجعران (ابو جعران وہ کیڑا ہے جو غلاظت کو ڈھکیل کر سوراخ تک لے جاتاہے )۔ لوگوں نے حیرت زدہ ہو کر کہاکہ مذاق نہ کیجیے ۔ انہوںنے کہاکہ میں حقیقت کہہ رہاہوں اور اس کا واقعہ یہ ہے کہ ایک رات میں نے اس کیڑے کو ایک چراغ کے اسٹول پر چڑھتے دیکھا لیکن اس کے چکنے ہونے کی بنا پر بار بار گر جاتاتھا۔ میں تادیر دیکھتا رہا اور دیکھا کہ اس نے سات سو مرتبہ کوشش کی اور ناکام رہا یہاں تک کہ میں نماز صبح کے لیے چلا گیا۔ جب واپس آیا تو اس کو روشنی کے قریب اسٹول کے اوپر پایا اور یہ طے کرلیا کہ کسل مندی سے کوئی کام نہیں ہوسکتا ہے اور مسلسل کوشش ایک دن بہرحال کامیابی سے ہمکنار بنادیتی ہے۔

تواضع یہ ہے کہ محفل میں اپنے مرتبہ سے کم تر جگہ پر بیٹھے ۔ جو سامنے آجائے اُسے سلام کرے اور حق بجانب ہونے کے باوجود بحث ومباحثہ نہ کرے۔

حیاء اور ایمان ایک ہی رشتہ کے دوگوہر ہیں ۔ ایک رخصت ہوجاتاہے تو دوسرا بھی اسی کے ساتھ چلا جاتاہے۔

واضح رہے کہ اسلام نے حیا و غیرت پر بے حد زور دیا ہے ۔ رسول اکرم ؐ کا ارشاد ہے کہ اسلام برہنہ ہے اور اس کا لباس حیاء وغیرت ہے ۔ جس کے پاس حیاء نہیںہے اس کے پاس دین بھی نہیں ہے۔ قیامت اس وقت تک نہیں آسکتی جب تک بچوں او رعورتوں کی حیا ختم نہ ہوجائے۔ 

امام رضا ؑ کے بارے میں نقل کیا گیاہے کہ ایک منافق نے آپ پر طنز کردیا کہ آپ کے بعض دوست شراب پیتے ہیں تو آپ فرطِ حیا وغیرت سے پسینہ میں ڈوب گئے ۔

کاش ! امام ؑ سے تمسک رکھنے والے اور ان کی محبت کا دعویٰ کرنے والے اس صورت حال کا صحیح احساس کرتے اور اپنی بد اعمالیوں سے امام ؑ کو شرمندہ نہ کرتے ۔ امام رضا کا دورگزر چکاہے تو ابھی زمانہ کا ایک امامؑ زندہ موجود ہے اور وہ ہمارے اعمال کو برابر دیکھ رہاہے ، اور اس طنز وطعن کو بھی برابر سن رہاہے جو دشمنان اہلبیتؑ کی طرف سے ہماری بداعمالیوں اور بے عملیوں کی بنا پر ائمہ معصومین ؑ پر وارد کیے جارہے ہیں۔

صبح سویرے صدقہ دینا شیطان کے شر کو دور کرتاہے اور سلطان کے شر سے بھی محفوظ رکھتاہے۔

جابر بن یزید جعفی سے فرمایاکہ کیا ہماری محبت کے لیے فقط دعوائے محبت کا فی ہے ؟ ہرگز نہیں۔ واللہ ہماراشیعہ وہ نہیں ہے جو خدا کی اطاعت نہ کرے اور تقویٰ اختیار نہ کرے ۔ جابر ! ایک زمانہ تھا جب ہمارے شیعہ تواضع وانکسار ، ذکر خدا ، نماز و روزہ ، خبر گیری ہمسایہ ،اعانت فقراء ومساکین و ایتام ،تلاوت قرآن سے پہچانے جاتے تھے ۔

جابر نے عرض کی کہ حضور آجکل کے دور میں تو ایسے افراد نظر نہیں آتے ہیں ۔ فرمایا جابر ! بہرحال ہماری محبت کی علامت یہی ہے ورنہ کوئی شخص رسول اکرم ؐ سے زبانی محبت کرے اور ان کی سیرت پر عمل نہ کرے تو وہ محبت بھی کارآمد نہیں ہے اگرچہ رسول اکرم ؐ کامرتبہ امیرالمومنینؑ سے بالاتر ہے۔ 

		والسلام علی من اتبع الھدیٰ 


نقشِ حیات  امام جعفرصادق

ولادت :۱۷ربیع الاول ۸۳ھ 

شہادت :۲۵شوال ۱۴۸ھ




نقش زندگانی امام جعفرصادق علیہ السلام


ماہ ربیع الاول ۸۳ھ؁ کی ۱۷تاریخ تھی جب تاریخ عصمت کادوسرا’’آفتاب صداقت‘‘ مطلع انسانیت پرظہورکررہاتھاجس طرح کہ آج سے تقریباً۱۳۵سال پہلے اسی تاریخ کو سرکاردوعالمؐ کی ولادت باسعادت کے طفیل میںاس کائنات کوپہلے ’’آفتاب صداقت ‘‘کے مطلع انواربننے کا شرف حاصل ہواتھا۔

گویانگاہ قدرت میںماہ ربیع الاول کی ۱۷تاریخ صداقت ‘‘کے لیے راس آگئی اورقدرت نےپر ۔صادق کوبھیجنے کے لیے اسی مبارک تاریخ کاانتخاب کیااوراس طرح داداورپوتے کی تاریخ صداقت بھی متحدہوگئی اورچوںکہ مسلک آل محمدؐذاتی افکارکانتیجہ نہیںہے بلکہ خدائی اخبارکامجموعہ ہے اوراخبارکادارومدارمنجرکی صداقت ہی پرہواکرتاہے لہٰذامذہب کی حقانیت کاانحصارمخبرصادق کی صداقت پرقرارپاتاہے اوراس طرح بہترین مذہب وہ مذہب قرارپائے گاجس کے اصول کابیان نبی صادقؑ کے ذریعہ ہو،اورتشریحات وتفصیلات کے بیان کاکام امام صادقؑ سے متعلق کردیا جائے۔

آپ کے والدکااسم مبارک امام محمدباقرعلیہ السلا م تھااوروالدہ گرامی جناب ام فروہ تھیں جناب قاسم بن ابی بکرکی صاجنرادی تھیںاورجن کے بارے میںخودامام صادقؑ کابیان ہے کہ ان کا شماران افرادمیںتھاجوصاحبان ایمان ‘نیک کرداراورپرہیزگارتھے اورجن سے اللہ نے محبت کرنے کاوعدہ کیاتھا۔آپ ؑکی تربیت جناب قاسم کی آغوش میںہوئی جن کے بارے میں امیر المومنینؑ نے فرمایاتھاکہ یہ اگرچہ ابوبکرکے صلب سے ہیںلیکن درحقیقت میرے فرزندکہے جانے کے قابل ہیں اوراس علی ؑ کی فرزندی کانتیجہ تھاکہ حاکم شام نے انہیںاتنی سخت سزادی کہ گدھے کی کھال میں بند کر کے زندہ جلوادیا۔

جناب ام فردہ کی ذاتی قابلیت کایہ عالم تھاکہ ایک مرتبہ آپ نے بائیںہاتھ سے حجراسودکومس کیاتوکسی شخص نے اعتراض کردیاکہ یہ خلاف سنت ہے۔توآپ نے فرمایاکہ انالا اغنیاء من علمک (ہم اس گھرکے افرادہیںجوتیرے جیسے افرادکے علم سے مستغنی اوربے نیاز ہیں۔)

امام صادق ؑکاسم گرامی جعفرتھاجس کے معنی نہرکے ہیںاورجوجنت میںایک وسیع نہر کا نام بھی ہے جس سے قدرت کی طرف سے یہ اشارہ مقصودتھاکہ آپ کے علوم وکمالات سے ایک عالم سیراب ہونے والاہے اورآپ کے علوم کی وسعتیںجنت کی نہروںجیسی ہیںاورآپ سے واقعی فیض حاصل کرنے والاگویااہل جنت میںہے۔

کنیت ابوعبداللہ تھی اورالقاب صابر،فاضل اورصادق وغیرہ تھے جن میںصادق کالقب رسول اکرمؐ نے اس تذکرہ میںعطافرمایاتھاجس میںاپنے بعدکے وارثوںاورجانشینوںکاتذکرہ فرما رہے تھے۔اورفرمایاتھاکہ میرے اس وارث کالقب صادق ہوگا۔(جلاء العیون )اوراس کاایک راز یہ بھی بتایاجاتاہے کہ اولادرسولؐمیںایک شخصیت جعفرکذاب کی بھی پیداہوگئی جنہوںنے غلط دعوی امامت کرکے امام زمانہ سے مقابلہ کیااورکذاب قرارپائے۔اس لیے اس اشتباہ سے بچنے کے لیے  آپ کومسلسل صادق کے لقب سے یادکیاجانے لگا۔اگرچہ دوسرے جعفربھی بعدمیںتواب قرار پاگئے لیکن عام طورسے ان کاتعارف اسی لقب سے ہوتاہے جس سے ان کے غلط دعویٰ پرروشنی پڑتی ہے چاہیے بعدمیںگناہ معاف ہی کیوںنہ ہوجائے۔

آپ کے بارے میںآپ کی والدہ ماجدہ کابیان ہے کہ شکم اقدس میںبرابرماںسے کلام کیاکرتے تھے اورولادت کے بعدبھی سب سے پہلے زبان مبارک پرکلمہ شہادتین جاری کیااورایک مرتبہ پھرواضح کردیاکہ امام اسلام لاتانہیںہے اسلام لے کرآتاہے۔

آ پ کی انگشتری کانقش’’اللّٰہ ولیّٖ وعصمتی من خلقہ۔‘‘اللّٰہ خالق کل شیء‘‘۔ انت ثقتی فاعصمنی من الناس‘‘۔’’ماشاء اللّٰہ لاقوۃ الاباللّٰہ استغفر اللّٰہ۔‘‘ (باختلاف روایات)

آپ کی تاریخ ولادت کاایک امتیازیہ بھی ہے کہ یہ تاریخ سال کے ان چاراہم دنوں میں شامل ہے جس دن روزہ رکھنے کابے حدثواب قراردیاگیاہے اورجن میں۱۷ربیع الاول کے علاوہ۲۵ذِی قعدہ‘۲۷رِجب اور۱۸ذِی الحجہ روزغدیرخم جیسی اہم تاریخیںبھی شامل ہیں

آپ کی ولادت عبدالملک بن مروان کے دورحکومت میںہوئی جس کاسلسلہ تقریباً۸۶ھ؁ ۹۶ھ تک ولیدبن عبدالملک کادوررہا۔ولیدکے بعدسلیمان بن عبدالملک چنددنوںکے لیے حاکم بنا۔پھرتھوڑے عرصہ تک عمربن عبدالعزیزکی حکومت رہی۔۱۰۰ھ؁ میںیزیدبن عبدالملک برسراقتدارآیا۔پانچ سال کے بعدہشام بن عبدالملک کادورشروع ہوا جو تقریباً۲۰سال باقی رہا۔۱۲۵ھ؁میںولیدبن یزیدبن عبدالملک نے حکومت سنبھالی اوراس کے فوری خاتمہ پر۱۲۶ھ؁میںیزیدناقص برسراقتدارآیااورچنددنوںکے بعدابراہیم بن الولیدکوحکومت مل گئی اوراس کے بعدمروان الحماربرسراقتدارآیاجس کے خاتمہ سے بنی امیہ کی حکومت کاخاتمہ ہو گیا اورابوالعباس سفاح نے ۱۳۲ھ؁میںتخت وتاج پرقبضہ کرلیااورعباسی دورحکومت کاآغاز ہو گیا۔ ابو العباس سفاح کی چارسالہ حکومت کےبعد منصوردوانیقی کواقتدارمل گیااوراس کاسلسلہ ۱۵۸ھ؁ تک جاری رہاجس میں۱۴۸ھ؁ میںاس نے امام ؑکوزہردے کرشہیدکرادیا۔

تاریخ حکومت اموی وعباسی کے مطالعہ سے یہ بات بالکل واضح ہوجاتی ہے کہ اسلامی حکومت یاخلافت کاایمان اورکردارسے کوئی تعلق نہیںتھااوروراثت یاطاقت کے زورپرساراکاروبارچل رہاتھا۔چنانچہ اس کاسب سے زیادہ دلچسپ اورعبرتناک ثبوت یہ ہے کہ خلفاء اسلام کی فہرست میںیزیدناقص ‘ولیدفاسق،ابوالعباس سفاح ،منصوردوانیقی اورمروان الحمارجیسے نام ملتے ہیںجن کے نام ہی سے ان کے ناقص ،فاسق خوںریزوسفاک‘پیسے پیسے پرمرنے والا،اورگدھاہونے کاثبوت ملتاہے اوران تمام اوصاف وکمالات کے بعدبھی سب خلیفہ المسلمین تھے اوراسی اسلامی ذوق کایہ نتیجہ ہے کہ آج تک مسلمان حکومتوںکے حکام بے دین ،جاہل وشرابی،جواری اورعیاش نظرآرہے ہیںاورعالم اسلام انہیںاولی الامرقراردے کران کے احکام کی اطاعت کوسرمایہ دین وایمان قراردے رہاہے۔بھلاکیامقابلہ ہے اس بے دین اوربدکردارتاریخ کا۔اس معصوم اورفنافی اللہ تاریخ سے۔جس کی کوئی فردصاحب علم ہے توکوئی صاحب اخلاق،کوئی صبرکامجسمہ ہے توکوئی عبادت کانمونہ ،کوئی وسعت علوم کاذمہ دارہے توکوئی صداقت کاشاہکار،کسی نے تحمل وکظم غیظ کامظاہرہ کیاہے توکسی نے راضی برضائے الٰہی رہنے کا،کسی کاتقویٰ شہرۂ آفاق بناہے توکسی کی طہارت قلب،کوئی عسکری طاقت کامرقع ہے توکوئی اصلاح عام کاذمہ دار،

ببیں تفاوت رہ ازکجااست تابہ کجا

عبدالملک کے دورحکومت کے خاتمہ تک امام کی عمرصرف تین سال تھی لہٰذااس حکومت سے کسی خاص سابقہ کاسوال نہیںہے ۔سلیمان بن عبدالملک ‘ولیدبن یزیدبن عبدالملک ‘یزیدناقص‘ ابراہیم بن الولیداورمروان الحمارخودہی چندروزہ حاکم تھے لہٰذاان کاتذکرہ کرناہی بیکارہے۔

امامؑ کے دورزندگانی میںابتدائی طورپرحکومت کرنے والے افرادمیںدس سال ولیدبن عبدالملک کادورحکومت ہے اوردرمیان میں۲۰سال ہشام بن عبدالملک کازمانہ ہے اورآخرمیں تقریباً۲۰۔۲۲سال منصوردوانیقی کادورحکومت ہے۔لیکن ان ادوارمیںبھی ولیدکاپورا دورحکومت اورہشام کانصف دورحکومت امام محمدباقرؑ سے تعلق رکھتاہے۔اس کے بعد۱۱۴ھ؁ میںآپ کی شہادت کے بعدامامؑ کادورقیادت شروع ہواجس کاابتدائی مقابلہ ہشام بن عبدالملک سے رہااورآخری مقابلہ منصوردوانیقی سے۔لیکن پھربھی تاریخ خلافت کے تعارف کے لیے بعض افرادکامختصرتذکرہ ضروری ہے۔

امامؑ کی ابتدائی زندگی کاحاکم وقت ولیدبن عبدالملک تھاجس کے فسق وفجورکایہ عالم تھاکہ خود اپنی حسین وجمیل بیٹی سے زناکیااورجب کسی نے اعتراض کیاکہ اس طرح بڑی بدنامی ہوگی تو اس نے صاف کہہ دیاکہ لوگوںکی ملامت کاخیال کرنے والے کبھی اپنے مقصودکوحاصل نہیںکرسکتے ہیں۔

ایک مرتبہ ظالم نے خانۂ کعبہ کی چھت پربیٹھ کرشراب پینے کامنصوبہ بنایاتاکہ دنیاپرواضح ہوجائے کہ اسلام میںخلیفہ کے وقارکے علاوہ کسی شے کانہ کوئی وقارہے نہ احترام ۔اس نے قرآن مجیدسے جنگ میںجانے کے لیے فال نکالی اورآیت خلافت منشانکل آئی توقرآن کوتیروںکانشانہ بناکرکہہ دیاکہ روزقیامت اپنے خداسے کہہ دیناکہ مجھے ولیدنے پارہ پارہ کردیاہے۔

یہ ہے مسلمانوںکاایمان بالقرآن کوایسے افرادکوبھی خلیفۃ المسلمین تسلیم کرنے کے بعدمحبان اہلیبتؑ پریہ طنزکرتے ہیںکہ ان کاایمان قرآن مجیدپرنہیںہے۔بے شک اگرایمان بالقرآن کے لیے اس مشق تیراندازی کی بھی شرط ہے تواللہ ہرمسلمان کوایسے ایمان سے محفوظ رکھے۔

ولید کاایک کارنامہ یہ بھی ہے کہ اذان کی آوازسن کرکنیزسے جماع کرنے میںمصروف ہو گیا اورجب مسلمان نمازپڑھانے کے لیے بلانے کے لیے آئے تواسی کنیزکواپنالباس پہناکربھیج دیا اور مخلص مسلمانوںنے نہایت ہی’’خضوع وخشوع‘‘کے ساتھ کنیزکے پیچھے نمازپڑھ لی۔اوریہ بات پھرواضح ہوگئی کہ بنی امیہ کے پرستاروںمیںنہ اونٹ اوراونٹنی کی تمیزہے اورنہ مرداورعورت کی یہ ہر کس وناکس کواپناامام اورراہنماتسلیم کرنے کے لیے تیارہیںبلکہ جوجس قدربے دین ہوگااتناہی بڑا خلیفہ المسلمین اورولی امرامت ہوگا۔

امام جعفرصادقؑ کے چچازادبھائی جناب یحییٰ بن زیدکواسی ظالم نے قتل کرایاتھااورپھران کی لاش کوسولی پرلٹکادیاتھااورآخرمیںایک مدت کے بعدسولی سے اترواکرنذرآتش کرا دیا تھا۔ اور اس طرح خلافت اسلامیہ کی بھی حقیقت واضح ہوگئی تھی اورخلیفہ المسلمین کے حسدکی آگ بھی بجھ گئی تھی۔

ہشام بن عبدالملک کادورحکومت آپ کی جوانی کادورزندگی تھاجب آپ ہشام کی طرف سے واردہونے والے مصائب کاباقاعدہ مشاہدہ کررہے تھے بلکہ بعض اوقات ان کانشانہ بھی بن رہے تھے ۔ہشام انتہائی چالباز،کنجوس،سخت مزاج ،خودسر،بداخلاق،لالچی اورشکی قسم کاانسان تھا۔ ذراذراسے شبہ پرافرادکوتہ تیغ کرادیاکرتاتھا۔آل رسولؐ کاقتل عام اس کاخاص مشغلہ تھاچنانچہ اس نے ۱۰۵ھ؁ سے۱۲۰ھ؁ تک خالدبن عبداللہ قسری کاعراق کاگورنربناکررکھاجس نے ایک عام تباہی مچادی اوراس قدربے دینی پھیلائی کہ ہشام کورسول اکرمؐ سے بہترقراردے دیا۔(تاریخ کامل)

ہشام نے حج کے موقع پرامام زین العابدین ؑکی عظمت کامشاہدہ کیاتوجل کے رہ گیا۔ اور جب فررزوق نے آپ کی شان میںقصیدہ پڑھاتوانہیںمقام عسفان میںقیدکرادیا اور سخت سزا دی۔

اسی شخص نے جناب زیدکوشہیدکرایا۔ان کی لاش کوچارسال سولی پرلٹکاکررکھا اور آخر میں لاش مبارک کونذرآتش کرادیا۔

اسی ظالم نے امام باقرؑکوجبراًمدینہ سے شام طلب کیااورانہیںبے حداذیت دی اس وقت امام صادقؑ بھی آپ کے ہم سفرتھے اورراستہ میںمردراہب سے ملاقات کرکے اپنے کمالات کی بنیادپراسے مسلمان بنالیاتھا۔

اسی ہشام نے جناب زیدکوکنیززادہ کہہ کرطنزکیاتھاتوآپ نے فرمایاکہ جناب اسماعیل جو خودپیغمبرخداتھے اورسرکاردوعالمؐ کے جدبزرگوارتھے وہ بھی توجناب ابراہیم کی کنیزجناب ہاجرہ کے بطن سے تھے توکیاان کامرتبہ کچھ کم ہوگیایاوہ نبوت کے لائق نہیںرہ گئے۔

منصورددوانیقی۔بنی عباس کادوسراحکمراںتھاجس کی تدبیراورتنظیم مملکت کے چرچے بہت ہیںلیکن اس کے ساتھ ساتھ جملہ مورخین کااتفاق ہے کہ یہ شخص انتہائی سفاک اورقاتل تھااوریہی اس کمال تدبیرہے کہ شبہات پرقتل کردیاکرتاتھایہاںتک کہ بنی ہاشم اورعلویین کاکیاذکرہے۔امام مالک کوصرف اس جرم میںکوڑے لگوادیے کہ انہوںنے کسی وقت سادات کی حمایت کردی تھی اورامام ابوحنیفہ کوجناب زیدکی بیعت کی بناپرقیدکرادیااورآخرمیں۱۵۰ھ؁ میںزہردلوادیا۔سادات کوقتل کردینا،دیواروںمیںزندہ چنوادینا،تعمیرات میںان کے خون کاگارااستعمال کرناتومنصورکے روزمرہ میںشامل تھا۔اس ظالم کے ظلم کی انتہاتھی کہ سادت قیدخانہ میںمرجاتے تھے توان کی لاش بھی باہرنہ نکلواتاتھااوراس طرح قیدخانہ کی فضااورمکدرہوجاتی تھی اورزندگی مزیددوبھرہوجاتی تھی۔لیکن سادات کرام نے ان حالات میںبھی زندگی گذاری اورتلاوت قرآن کے ذریعہ اوقات نمازکاتعین کرکے عبادت الٰہی میںزندگی بسرکرتے رہے۔

امام حسنؑ کی اولادکاوجودمنصورکے لیے ناقابل برداشت تھا۔چنانچہ جناب عبداللہ محض کے احتجاج کی بناپرپہلے انہیںقیدکرلیا۔اس کے بعدان کے دونوںفرزندوںکوقتل کرادیا۔جب نفس زکیہ نے منصورکے مظالم کوناقابل برداشت قراردے کرکوفہ میںقیام کیااورابراہیم نے مصر میں احتجاج کاپرچم بلندکیاتوابتدامیںبعض لوگوںنے ساتھ بھی دیااورایک فوج بھی تیارہوگئی لیکن آخر میںمقابلہ کی سختی میںفوج کام نہ آسکی اوردونوںاپنے اپنے لشکرکے درمیان قتل کردیے گئے۔ سادات کرام کے حوصلے اس کے بعدبھی بلندرہے چنانچہ جناب عبداللہ محض جنہوںنے صحرائیوںکی زندگی اختیارکرلی تھی اورایک موقع پراپنے بیٹوںسے ملاقات کرکے انہیںوصیت کی تھی کہ ذلت کی زندگی سے عزت کی موت بہترہوتی ہے اوراسی بنیادپران حضرات نے قیام کیاتھا۔جب جناب عبدا للہ محض کے سامنے ان کے فرزندمحمدنفس زکیہ کاسررکھاگیااورانہوںنے نمازتمام کرکے اپنے فرزندکے سرکودیکھاتوفرمایاشاباش !تونے خدائی عہدکوپوراکیااورتیری تلوارنے تجھے دنیاکی ذلت سے بچا لیا اورتیرے تقویٰ نے تجھے آخرت کے عذاب سے محفوظ کرلیا۔ اوریہ کہہ کرسرلانے والے سے فرمایا کہ منصورسے کہہ دیناکہ ہماراکام تمام ہوچکاہے۔اب اس کے بعدتیری باری ہے اورانصاف بہر حال خداکی بارگاہ میںہوگا۔اس کے بعدایک ایسی سانس لی کہ دم نکل گیااوراپنے بچوںکی قربانی پیش کرکے ان کے ہمراہ بارگاہ احدیت میںحاضرہوگئے۔ 

منصورکے وہ مظالم جن کی بناپران حضرات نے قیام کوضروری قراردے لیاتھا۔ان کاایک معمولی منظریہ تھاکہ اس نے مدینہ سے تقریباًہ۷۔۷۵حسنی سادات کوگرفتارکرایااوران کے گلے میںطوق اورپائوںمیںدوہری زنجیریںڈال کرانہیںمدینہ سے باہرنکالاجس کی خبرپاکرامام صادقؑ اس مقام تک آئے اوراس منظرکودیکھ کراس قدرمتاثرہوئے کہ زاروقطاررونے لگے اورفرمایاکہ اب حرم خدارسولؐکی حرمت بھی محفوظ نہیںرہ سکتی اوراس کے بعد۲۰دن تک بخارمیںمبتلارہے۔آپ نے یہ بھی چاہاکہ اپنے چچاحضرت عبداللہ محض کے پاس جاکرانہیںاس حادثہ کی تعزیت پیش کریںلیکن ظالموںنے نہ جانے دیااوراس طرح ایک دوسرے کے غم میںشرکت بھی نہ کرسکے۔

ظاہرہے کہ ایسے ظالم اورجلادبادشاہ کی نگاہ میںجب سادت حسنی کے عام افرادکی زندگی ناقابل برداشت تھی توامام جعفرصادقؑ توبہرحال امام اورمجسمہ کمالات تھے اوران کی شخصیت قوم کی نگاہ میںبے حدمعززاورمحترم تھی ۔ان کاوجودمنصورکی نگاہ میںکس طرح قابل برداشت ہوسکتاتھا۔ چنانچہ اس نے باربارآپ کوزہردینے کی کوشش کی اورمتعددباردربارمیںاس قصدسے طلب کیاکہ آپ کی تذلیل کی جائے اورآخرکارقتل کردیاجائے لیکن جب تک مصلحت الٰہی حیات سے وابستہ ہے کوئی کسی کی زندگی کاخاتمہ نہیںکرسکتاہے اورجسے خداعزت دیناچاہتاہے اسے کوئی ذلیل نہیںکرسکتاہے۔

منصورنے ایک مرتبہ بغرض تذلیل طلب کیاتودربارمیںایک مکھی باربارمنصورکی ناک پربیٹھ جاتی تھی۔اس نے جھنجھلاکرسوال کیاکہ آخرخدانے اسے کیوںپیداکردیاہے؟آپ نے فرمایاکہ دنیاکے ظالم وجابربادشاہوںکوذلیل کرنے کے لیے تاکہ انہیںاپنی اوقات کااندازہ ہوجائے اوریہ سمجھ لیںکہ ایسی ناتوانی اوربے کسی کے باوجودسارے عالم پرکس طرح ظلم وستم کررہے ہیں۔

دوسری مرتبہ حضرت کوطلب کیاتوکثیرتعدادمیںجادوگراکٹھاکرلیے جن کامقصدیہ تھاکہ اپنے جادوسے امامؑ کی توہین وتذلیل کریںلیکن قدرت کاکرناایساہواکہ آپ نے شیرقالین کی طرف اشارہ کردیااوراس نے مجسم ہوکرتمام جادوگروںکونگل لیاجس کے بعدمنصورنے آپ سے جادوگروںکوواپس کرنے کامطالبہ کیاتوآپ نے فرمایاکہ اگرموسیٰؑ کے عصانے جادوگروںکوواپس کردیاہوتاتومیںبھی واپس کردیتالیکن اب نہیںہوسکتاہے۔(دمعہ ساکبہ)

گویایہ اس امرکی طرف اشارہ تھاکہ ہم وارث موسیٰؑ ہیںاورتووارث فرعون ۔توجوکل موسیٰؑ سے مقابلہ کرنے والوںکاحشرہواتھاوہ آج کے جادوگروںکاہواہے‘اورجوکل کے فرعون کاانجام ہواتھاوہ عنقریب تیراانجام ہونے والاہے۔

بعض اوقات تومنصورنے یہاںتک طے کیاکہ آپ کے گھرمیںآگ لگادی جائے تاکہ تمام افرادخانہ گھرکے اندرجل کرمرجائیں۔چنانچہ ایساہی کیااورگھرمیںآگ لگ گئی۔اصحاب نے بجھانے کی پوری کوشش کی لیکن حضرت نے کوئی توجہ نہ کی اورآخرمیںآگ سے خطاب کرکے فرمایاکیامجال ہے کہ مجھے یامیرے گھروالوںکوجلاسکے۔چنانچہ آگ تھم گئی اورآپ نے دامن قباکی ہوادے کراسے گلزاربنادیا۔(تذکرۃ المعصومین)

منصورنے ایک مرتبہ سوجاہل اورگنوارافرادکودربارمیںاکٹھاکیاکہ حضرت صادقؑ کے آتے ہی ان پرحملہ کردیںاوران کاخاتمہ کردیں۔لیکن قدرت کاانتظام کہ جب حضرت تشریف لائے توسب تلواریںپھینک کرقدموںپرگرپڑے اورمنصورنے خطرہ کااحساس کرکے آپ کو راتوں رات وطن واپس کردیااورپھرزہردلوادیا۔		(دمعہ ساکبہ)

ایک مرتبہ منصورنے حضرت سے یہ تقاضاکیاکہ آپ مجھ سے خوف زدہ کیوںنہیںہوتے ؟تو آپ نے فرمایاکہ نہ میرے پاس دنیاہے جس کاخوف ہواورنہ تیرے پاس آخرت ہے جس کی امید ہو۔ اس نے کہاکہ آپ میرے ساتھ رہیںاورنصیحت کرتے رہیں۔آپ نے فرمایاکہ جسے آخرت عزیزہوگی وہ تیرے ساتھ نہ رہے گااورجسے دنیاعزیزہوگی وہ تجھے نصیحت نہ کرے گا۔(حیاۃ الامام موسیٰ کاظمؑ)

منصورکے بارباردربارمیںطلب کرنے کاایک فائدہ یہ ہواکہ امام قوم کے سامنے آتے رہے اورلوگ ان کے حالات اورکمالات سے باخبرہوتے رہے۔چنانچہ ایک مرتبہ اس نے حضرت کوایک ہندی طبیب کی موجودگی میںطلب کیااوراس نے رعب جمانے کے لیے تقریرشروع کردی۔ آپ نے فرمایاکہ میںطب تجھ سے بہترجانتاہوںمجھے مرعوب کرنے کی کوشش نہ کر۔اس نے کہاکہ آپ کیاجانتے ہیں؟آپ نے فرمایاکہ طب کے بنیادی اصول یہ ہیںکہ مرض کاعلاج اس کی ضدسے کرو۔گرمی کاعلاج سردچیزوںسے اورسردی کاعلاج گرم چیزوںسے۔اس کے بعدامراض کامرکزمعدہ ہے لہٰذاپہلے اس کے اصلاح کرواس کے بعدکسی علاج کی فکرکرو،اورتیسری بات یہ ہے کہ بہترین علاج پرہیزہے۔

طبیب ہندی نے آپ کی بات کی تائیدکی توآپ نے فرمایاکہ یہ علم کتاب نہیںہے،یہ عطائے پروردگارہے۔اس کے بعدآپ نے طبیب سے حسب ذیل سوالات کیسے:

(۱)آنسوئوںاوررطوبتوںکی جگہ سرمیںکیوںہے؟(۲)بال سرپرکیوںہیں؟ (۳)پیشانی  پربال کیوںنہیںہیں؟(۴)پیشانی پرشکن کیوںہے؟(۵)دونوںپلکیںآنکھوںکے اوپرکیوں ہیں ؟(۶)ناک دونوںآنکھوںکے درمیان کیوںہے؟(۷)آنکھیںبادامی شکل کی کیوںہیں؟ (۸) ناک کاسوراخ نیچے کی طرف کیوںہے؟(۹)منھ پردوہونٹ کیوںبنائے گئے ہیں؟(۱۰) سامنے کے دانت تیزاورداڑھ چوڑی کیوںہے اوران کے دونوںکے بیچ میںلمبے دانت کیوںہیں؟ (۱۱) دونوںہتھیلیاںبالوںسے خالی کیوںہے ؟(۲۱)مردوںکے داڑھی کیوںہوتی ہے؟ (۱۳)ناخن اوربال میںجان کیوںنہیںہوتی ہے؟(۱۴)دل ضوبری شکل کاکیوںہے؟(۱۵)پھیپھڑے کے دو حصے کیوںہوئے اوروہ اپنی جگہ کیوںحرکت کرتاہے؟(۱۶)جگرکی شکل محدب کیوںہے؟ (۱۷) گردے کی شکل لوبئے کے دانے کی طرح کیوںہے؟(۱۸)گھٹنے آگے کوکیوںجھکتے ہیںپیچھے کوکیوںنہیںجھکتے؟(۱۹)دونوںپائوںکے تلوے بیچ سے خالی کیوںہیں؟۔

طبیب ہندی ان سوالات کوسن کرمدہوش ہوگیاکہ ان کاتعلق فن طب سے نہیںہے بلکہ اسرار خلقت اوررموزکائنات سے ہے اوررموزکائنات کونمائندہ خالق کائنات کے علاوہ کوئی نہیں بناسکتا ہے۔چنانچہ اس نے امام ؑ سے ان سوالات کے جوابات کاتقاضاکردیا۔اورآپ نے بالترتیب اس طرح جوابات بیان فرمائے۔

(۱)سرآنسوئوںاوررطوبتوںکامرکزنہ ہوتاتوگرمی کی شدت سے ٹکڑے ٹکڑے ہوجاتا۔

(۲)بال سرپرنہ ہوتے توتیل وغیرہ جڑوںتک نہ پہنچ سکتااوردماغ سردی اورگرمی سے محفوظ نہ ہوسکتا۔(۳)پیشانی بالوںسے اس لیے خالی ہے کہ اس جگہ سے آنکھوںتک نورپہنچتاہے۔ (۴)پیشانی پرشکنیںاس لیے ہیںتاکہ آنکھیںپسینہ وغیرہ سے محفوظ رہیں۔(۵)پلکیںاس لیے بنائی گئی ہیںتاکہ تمازت آفتاب بقدرضرورت اثرکرسکے اورسونے میںبھی سہولت ہو۔(۶)ناک دونوںآنکھوںکے درمیان اس لیے ہے تاکہ نوردوحصوںمیںتقسیم ہوکرآنکھوںتک پہنچے۔ (۷) آنکھیںبادامی شکل کی اس لیے ہیںکہ سرمہ وغیرہ کااستعمال آسانی سے ہوسکے۔(۸) ناک کا سوراخ نیچے کی طرف اس لیے ہے تاکہ رطوبتیںآسانی سے خارج ہوجائیں۔(۹)ہونٹ اس لیے بنائے گئے ہیںکہ اوپرسے آنے والی رطوبتیںدہن کے اندرنہ جانے پائیںاورمنہ میںغذارک سکے۔(۱۰)ڈاڑھی مردوںکواس لیے دی گئی تاکہ مرداورعورت میںامتیازقائم ہوسکے۔(۱۱)اگلے دانت اس لیے تیزہیںتاکہ چیزکاکاٹناآسان ہو،اورڈاڑھ اس لیے چوڑی ہے تاکہ غذا کا پیسنا آسان ہو،اوردونوںکے درمیان کے دانت اس لیے لمبے ہیںکہ دونوںکوسنبھال کر رکھیں۔ (۱۲) ہتھیلیوںپربال اس لیے نہیںہیںتاکہ چھونے میںاورسختی اورنرمی کااندازہ کرنے میںآسانی ہو۔ (۱۳)بال اورناخن میںجان اس لیے نہیںہے کہ انہیںباربارکاٹناپڑتاہے۔ (۱۴)دل ضوبری شکل کااس لیے ہے کہ پھیپھڑے میںباسانی داخل ہوسکے اوراس کی ہواسے ٹھنڈک پاتارہے۔(۱۵)پھیپھڑے کے دوحصے اس لیے ہیںتاکہ دل ان کے درمیان رہے۔(۱۶)جگرمحدب اس لیے ہے تاکہ باقاعدہ معدے کے اوپررہے اوراپنی گرانی اورگرمی سے غذاکوہضم کرتارہے۔(۱۷)گردہ بوبئے کی شکل کااس لیے ہے کہ منی پشت کی جانب سے اس میںآتی ہے اوراس کے پھیلنے اورسکڑنے سے آہستہ آہستہ نکلتی ہے۔(۱۸)گھٹنے پیچھے کی طرف اس لیے نہیںجھکتے ہیںکہ چلنے میںآسانی ہوورنہ آدمی چلتے وقت گرپڑتا۔(۱۹)دونوںپیروںکے تلوے اس لیے خالی ہیںتاکہ دونوںکناروںپربوجھ پڑنے سے پیرآسانی سے اٹھ سکیں۔‘ورنہ سارے بدن کابوجھ اُٹھانامشکل ہوجاتا۔

طبیب ہندی نے ان جوابات کوسننے کے بعدحیرت سے پوچھاکہ آپ نےیہ علم کہاںسے حاصل کیاہے؟آپ فرمایاکہ اپنے جدبزرگوارسے،اورانہوںے رسول اکرمؐسے لیاہے اورانہوںنے رب العالمین سے حاصل کیاہے۔

یہ سنناتھاکہ اس نے کلمہ پڑھناشروع کردیااوراسلام قبول کرنے کے بعدکہاکہ بے شک آپ تمام اہل زمانہ سے زیادہ علم کے مالک ہیں۔

اخلاق امامؑ:

آپ کے اخلاق کریمانہ کاایک نمونہ یہ ہے کہ آپ نے ایک غلام کوکسی کام کے لیے بھیجا۔جب واپسی میںتاخیرہوئی تواس کی تلاش میںنکلے ۔دیکھاایک مقام پرسورہاہے۔آپ نے جگانے کے بجائے اس کے سرہانے بیٹھ کرپنکھاجھلناشروع کردیا۔اس کی آنکھ کھل گئی توبے حد پشیمان اورپریشان ہوا۔آپ نے فرمایاکہ دن کام کرنے کے لیے اوررات سونے کے لیے ہے۔ آئندہ اس کاخیال رکھنا۔(مناقب) 

دوسرااہم واقعہ یہ ہے کہ جب غلاموںنے قحط کے آثاردیکھ کرغلہ جمع کردیاتوآپ نے فرمایاکہ غلہ فروخت کردیاجائے اورجس طرح سب زندگی گذاریںاسی طرح زندگی گذاری جائے ،اوراس کے بعدفرمایاکہ جواورگندم ملاکرروٹی پکائی جائے تاکہ دوسرے افرادکے دردوغم میںشرکت کرنے کاموقع ملے۔

باغ غلاموںکے ساتھ خودبھی کام کرتے تھے اورجب کسی نے منع کیاتوفرمایاکہ طلب معاش میںزحمت برداشت کرناعیب نہیںہے باعث اجروثواب ہے۔

دلائل امامت


اعترافات:

حضرت امام جعفرصادقؑ اپنے افضل اوراکمل ہونے کی بناپراپنے پدربزرگوار کے جانشین قرارپائے…(ابن حجرمکی)

آپ سادت اہلبیتؑ میںتھے اورآپ کی فضیلت کسی بیان کی محتاج نہیںہے۔(ابن خلکان) آپ اپنے آبا،واجدادکی طرح معصوم اورمحفوظ تھے…(سیدعلی ہمدانی)

آپ نے ابتداسے انتہاتک کوئی گناہ نہیںکیاہے اوراسی لیے آپ کومعصوم کہاجاتاہے۔ … (درا سات اللبیب)

آپ اہلبیتؑ کی عظیم ترین فردتھے اورمختلف علوم کے مکمل ماہرتھے۔قرآنی مطالب کاسرچشمہ تھے اوربحرعلم اورمظہرعجائب تھے…(ابن طلحہ شافعی)

آپ بارہ اماموںمیںبڑے ثقہ‘فقیہ اورحافظ تھے ۔امام مالک اورامام ابوحنیفہ کے شیخ حدیث ہیں…(علامہ وحیدالزماںحیدرآبادی)

آپ سے یحییٰ بن سعید،ابن جریح،امام مالک ،امام سفیان ثوری،سفیان بن عینیہ،ابوحنیفہ ، ایوب جیسے ائمہ حدیث نے حدیث اخذکی ہے…(علامہ شبلنجی)

ابوحنیفہ ایک مدت تک استفادہ کی غرض سے امام محمدباقرؑکی خدمت میںحاضرہوتے رہے اورفقہ وحدیث کے متعلق بہت بڑاذخیرہ حضرت ممدوح کافیض صحبت تھا۔امام صاحب نے ان کے فرزندرشیدحضرت جعفرصادق علیہ السلام کے فیض صحبت سے بھی بہت کچھ فائدہ اٹھایاہے جس کاذکرعموماًتاریخوںمیںپایاجاتاہے۔ابن تیمیہ نے اس سے انکارکیاہے اوراس کی وجہ یہ خیال کی ہے کہ مام ابوحنیفہ حضرت امام جعفرصادق علیہ السلام کے معاصراورہم عصرتھے اس لیے ان کی شاگردی کیوںکراختیارکرتے لیکن یہ ابن تیمیہ کی گستاخی اورخیرہ چشمی ہے۔امام ابوحنیفہ لاکھ مجتہداورفقیہ ہوںلیکن فضل وکمال میںان کوحضرت جعفرصادقؑ سے کیانسبت ۔حدیث وفقہ بلکہ تمام مذہبی علوم اہلبیت کے گھروںسے نکلے ہیںاورصاحب البیت ادریٰ بمافیہ۔

(علامہ شبلی سیرۃ النعمان) 

آپ فرمایاکرتے تھے کہ ہمیںآئندہ اورگذشتہ کاعلم اورالہام کی صلاحیت اورملائکہ کی باتیںسننے کی طاقت دی گئی ہے۔(شواہدالنبوۃ جامی)

استاداعظم جابربن حیان بن عبداللہ کوفہ میںپیداہوا…اوائل عمرمیںطبیعیات کی تعلیم اچھی طرح حاصل کرلی اورمام جعفرصادقؑ ابن امام محمدباقرؑکے فیض صحبت سے خودامام ہوگیا۔ 					(انسائیکلوپیڈیاآف اسلامک ہسٹری)

حضرت امام جعفرصادقؑ کے مقالات علم کیمیااورعلم جفروفال میںموجودہیںاورآپ کے شاگردتھے جابربن حیان صوفی طرسوسی جنہوںنے ہزارورق کی ایک کتاب تالیف کی تھی جس میںحضرت امام جعفرصادق ؑ کے  پانچ سورسالوںکو جمع کیاتھا۔  (وفیات الاعیان ابن خلکان)

جابربن حیان نے امام جعفرصادق ؑ کے  پانچ سورسائل کو جمع کرکے ایک کتاب ہزارصفحہ کی تالیف کی تھی۔(دائرۃ المعارف القرآن الرابع عشرعلامہ فریدوجدی)

مختصریہ ہے کہ تمام ائمہ طاہربن ؑکے اصحاب کی مجموعی تعدادتقریباًساڑھے چارہزارہے جس میںسے چارہزارصرف امام صادقؑ کے اصحاب ہیںجن کاذکرکتابوںمیںموجودہے اوراس طرح اصحاب ائمہؑ میںمضفین کی تعدادتقریباًتیرہ سوہے جن میںسے اکثریت امام صادقؑ کے اصحاب کی ہے ۔آپ کے چارسواصحاب نے چار سواصول تیار کیے تھے جن کو بعد میں جوامع حدیث میں یکجا کردیا گیا اور پھر ایک ایک صحابی نے متعدد کتابیں تالیف کی ہیں۔ مثال کے طور پر فضل بن شاذان نے ۱۸۰کتابیں تالیف کی ہیں اور یہ صدر اسلام کے قریب کتابوں کا سب سے بڑا ذخیرہ ہے جو اصحاب ائمہ نے جمع کیا ہے اور جس کی مثال کسی فرقہ یا مذہب کی تاریخ میں نہیں ملتی ہے۔

مصنفین کے علاوہ حافظین احادیث میں جناب جابر جعفی ۷۰ہزار  احادیث کے حافظ تھے۔ ابان بن تغلب کو فی کو ۳۰ ہزار حدیثیں حفظ تھیں ،اور اسی طرح دیگر اصحاب کا عالم تھا جن کے بارے میں امام صادقؑ نے فرمایاتھاکہ یہ چار افراد نہ ہوتے تو میرے باپ کی فقہ ختم ہوجاتی ۔

حیرت کی بات یہ ہے کہ قریب والوں سے زیادہ استفادہ دور والوں نے کیا اور جس طرح رسول اکرم ؐ کی صحبت میں فارس سے آنے والا سلمان تمام اصحاب پر سبقت لے گیا۔ اسی طرح امام صادق ؑ کے اصحاب میں زرارہ بن اعین کی حیثیت ہے جن کے دادا بلا د روم کے ایک مقدس راہب تھے اور انہوںنے امام کی خدمت میں آکر بے پناہ عظمت حاصل کرلی اور مختلف کتابوں کے مصنف بھی قرار پا گئے۔

یہ بات بھی انتہائی افسوسناک ہے کہ ان تمام فضائل و کمالات اور معلومات واعترافات کے باوجود امام بخاری نے آپ کی حدیثوں کو اپنی کتابت بخاری میں جگہ نہیں دی جب کہ اس میں مروان اور عمران بن حطان خارجی جیسے افراد کی روایتیں موجود ہیں اور انہیں ثقہ کا درجہ دیا گیاہے۔ اور اس سے بدتر بات یہ ہے کہ یحییٰ بن سعید قطان نے یہاں تک گستاخی کردی ہے کہ میرے دل میں نام جعفرصادق ؑ کی طرف سے کچھ شبہ ہے اور میری نظر میں مجالدان سے زیادہ محبوب ہے ، جب کہ بقول علامہ وحید الزماں ’’امام صادق ؑ کے مقابلہ میں مجالد کی کیاحیثیت ہے اور ان کو امامؑ سے کیا نسبت ہے۔ درحقیقت ایسے ہی گستاخانہ بیانات سے اہلسنت بدنام ہوتے ہیں ان کو ائمہ اہلبیت ؑ سے کچھ محبت اور عقیدت نہیں ہے۔ اللہ تعالیٰ امام بخاری پر رحم کرے کہ مروان اور عمران بن حطان اور کئی خوارج سے تو انہوںنے روایت کی ہے اور امام جعفرصادقؑ سے جوابن عم رسول اللہ ہیں ان کی روایت میں شبہ کرتے ہیں ۔ ‘‘	(انواراللغۃ طبع حیدر آباد دکن )

ابوحنیفہ ، محمد بن الحسن آپ کے شاگرد، ابویزید طیفور آپ کے سقاء اور ابراہیم بن ادہم اور مالک بن دینار جیسے افراد آپ کے غلام تھے۔

کرامات :

آپ کے کرامات دو طرح کے ہیں ۔ بعض کا تعلق علم و معرفت سے ہے جن کا ظہور مناظروں اور مباحثوں کی شکل میں ہواہے اور بعض کا تعلق عملی دنیا اور ظہور عجائب و غرائب سے ہے جنہیں عرف عام میں معجزہ سے تعبیرکیاجاتاہے ۔ امام ؑ کی زندگی میں دونوں طرح کے کرامات بے مثل و بے نظیر ہیں جن کی مثال پیش کرنا ناممکن ہے ، مثال کے طور پر علمی اعتبار سے ۔

عبدالملک بن مروان کے دربار میں ایک قدری عالم آیا جس کا نظریہ یہ تھاکہ انسان اپنے معاملات میں بالکل آزاد ہے اور خدا کا اس میں کوئی دخل نہیں ہے۔ اس نے اپنے دعویٰ پر ایسے دلائل پیش کیے کہ تمام اہل علم عاجز رہ گئے ۔ آخر میں عبدالملک نے مدینہ سے امام باقرؑ کو طلب کیا۔ آپ نے امام صادق ؑ کو بھیج دیا۔ عبدالملک نے اعتراض کیا کہ یہ ان کے بس کا کام نہیں ہے۔ آپ نے اُس شخص سے خطاب کرکے فرمایاکہ تجھے سورۂ حمد یاد ہے ۔ اس نے تلاوت شروع کردی ۔ جب ایاک نعبدہ و ایاک نستعین پر پہنچاتو آپ نے فرمایا کہ اگر خدا کے اختیار میں نہیں ہے تو اس سے مدد مانگنے کی کیاضرورت ہے۔ یہ سننا تھا کہ وہ قدری مدہوش ہوگیا اور مجلس مناظرہ برخاست ہوگئی۔	(تفسیر برہان )

ابوشاکر وبصانی نے آپ سے وجود خدا پر دلیل طلب کی تو آپ نے ایک انڈے کا حوالہ دیا کہ یہ ایک بند قلعہ ہے جس کے اندر دو متضاد قسم کی چیزیں ہیں لیکن ایک دوسرے کو متاثر نہیں کرتی ہیں اور پھر کسی کے داخلہ کے بغیر اس کے اندر سے بچے بھی نکل آتے ہیں تو اگر کوئی خدا نہیں ہے تو ان بچوں کاخالق کون ہے اور انڈے کی اس حیثیت کامحافظ کون ہے۔ 	(اصول کافی)

ابوحنیفہ نے اپنے کمال علم کااظہار کرنا چاہا تو آپ نے فرمایا کہ ذرا یہ تو بتائو کہ آنکھ میں نمک کان میں تلخی ، ناک میں رطوبت اور لبوں میں شیرینی کیوں ہے؟

پھر وہ کون سا کلام ہے جس کی ابتدا کفر ہے اور انتہا اسلام !

پھر عورت کے یہاں حیض اور حمل جمع کیوں نہیں ہوتے ہیں ؟

ابوحنیفہ نے اپنی عاجزی کا اقرار کرلیا تو آپ نے فرمایاکہ آنکھ میں نمکینی نہ ہوتی تو حدقۂ چشم بہہ جاتا۔ کان میں تلخی نہ ہوتی تو کیڑے مکوڑے داخل ہوجاتے اور ناک میں رطوبت نہ ہوتی تو سانس کی آمد و رفت مشکل ہوجاتی اور خوشبو اور بدبو کااحساس نہ ہوسکتا، لبوں میں شیرینی نہ ہوتی تو کسی شے کے ذائقہ کا احساس نہ ہوتا۔

وہ کلام جس کی ابتدا کفر ہے اور انتہا ء اسلام ہے وہ کلمہ توحید ہے کہ اس میں لاالہ کفر ہے اور الاللہ اسلام ۔

عورت کے یہاں حیض و حمل کا اجتماع اس لیے نہیں ہوتا ہے کہ خون کا رخ بچہ کی طرف پھیر دیا جاتاہے اور اسی سے اس کی غذا فراہم کی جاتی ہے۔

عملی کرامات :

آپ کے اظہار عجائب و غرائب سے متعلق کرامات کی چند مثالیں یہ ہیں :

ایک شخص نے آپ سے بیان کیاکہ حکیم ابن عیاش کلبی آپ کی ہجو کرتاہے اور اس نے اپنے اشعار میں زیدشہید کو بُرا بھلا کہاہے اور عثمان کو حضرت علی ؑ سے بہتر قرار دیا ہے ۔ آپ نے دعا کے لیے ہاتھ اٹھادیے۔ خدایا ! اس پر کسی جانور کو مسلط کردے۔ چنانچہ ایک شیر نے اس کا خاتمہ کردیا اور حضرت نے خبر پاتے ہی سجدۂ شکر ادا کیا کہ خدا نے ہم سے جو وعدہ کیاتھا اسے پورا کردیا۔ 	(شواہد النبوۃ)

ابوبصیرحمام کی طرف غسل کرنے کے لیے جارہے تھے ۔ راستہ میں ایک جماعت کو دیکھا جو حضرت کی زیارت کے لیے جار ہی تھی ۔ سوچا کہ پہلے زیارت کرلیں اس کے بعد غسل کریں گے ۔ جیسے ہی حضرت کی خدمت میں حاضر ہوئے آپ نے فرمایا کہ نبی اور امام کے گھر میں ایسی حالت میں نہیں جانا چاہیے ،غسل مقدم ہے جو آداب زیارت میں بھی شامل ہے)۔

یونس بن ظبیان سے آپ نے فرمایاکہ زمین و آسمان کے خزانے ہمارے اختیار میں ہیں اور یہ کہہ کر ایک ٹھوکر ماری اور زمین سے ایک ڈبہ سونے سے بھرا ہوا نکال دیا۔ یونس نے کہاکہ حضور ان اختیارات کے باوجود چاہنے والے پریشان رہتے ہیں۔ فرمایاکہ ان کے لیے یہ دنیا نہیں ہے جنت ہے۔

۱۱۳ھ ؁میں آپ حج بیت اللہ کے لیے تشریف لے گئے تو دیکھنے والے نے دیکھاکہ آپ کوہ ابوقبیس پر بیٹھے ہوئے بارگاہ احدیث میں محو مناجات میں یا حیی یاحی ،یارحیم یار حیم، یا ارحم الراحمین یا ارحم الراحمین ۔ اور یہ سب کہنے کے بعد عرض مدعاکیاکہ خدایا ! مجھے غذا کے لیے انگور چاہیے اور لباس کے لیے ایک چادر درکار ہے۔ اتنے میں دیکھاکہ ایک انگور کی ٹوکری اور ایک چادر کانزول ہوا تو میں نے کہاکہ میں نے آپ کی دعا پر آمین کہی تھی لہٰذا میرا بھی حق ہے تو آپ نے مجھے بھی شامل کرلیا۔ اور خدا گواہ ہے کہ میں نے زندگی میں کبھی ایسے انگور نہ دیکھے تھے ۔ چادر کے لیے میں نے عرض کی کہ مجھے ضرورت نہیں ہے لیکن اس کے بعد جب مقام سعی کی طرف بڑھے تو ایک سائل نے چادر کا سوال کرلیا اور آپ نے اسے بھی دے دیا تومیں نے اس سے پوچھاکہ یہ کون صاحب کرامت بزرگ ہیں؟ …تو اس نے کہاکہ یہ حضرت جعفرؑبن محمد الصادقؑ ہیں۔ 	(کشف الغمہ ۔ مطالب السئول)

ایک شخص نے آپ سے معجزہ جناب ابراہیم کے بارے میں سوال کیا کہ انہوںنے کن طیور کو ذبح کرکے زندہ کیاتھا تو آپ نے طائوس ، غراب ، باز اور کبوتر کو آواز دی اور جب سب اکٹھاہوگئے تو انہیں ذبح کردیااور پھر ٹکڑے ٹکڑے کرکے اجزاء کو منتشر کردیا اور پھر آواز دی تو سارے ٹکڑے یکجا ہوگئے اور آپ نے واضح کردیا کہ ہم ابراہیم خلیل ؑ کے وارث ہیں۔ رب العالمین نے ہمیں بھی اسی کمال سے سرفراز فرمایا ہے۔ 	(شواہد النبوۃ)

ایک شخص نے حج میں جاتے ہوئےحضرت کو دس ہزار درہم دیے کہ میری واپسی تک میرے لیے ایک مکان کا بندوبست کردیجیے گا ۔ آپ نے واپسی پر اسے بتایاکہ میں نے جنت میں انتظام کردیا ہے اور حدود اربعہ لکھ کر دے دیے ۔ اس نے اس پرچہ کو قبر میں رکھنے کی وصیت کردی ۔ مرنے کے بعد دوسرے دن قبر پر وہی پرچہ دیکھا گیا جس میں دوسری طر ف لکھاتھاکہ حضرت جعفر ؑ بن محمدؑ نے اپناوعدہ پورا کردیاہے۔

شہادت :

یہ بات تقریباً متفق علیہ ہے کہ آپ کی شہادت زہر دغا سے ہوئی ہے اور آپ کو منصور دوانیقی نے زہر دلوایا ہے جس کی کوشش متعدد بار کی گئی ۔ لیکن جب وقت آگیا تو زہر نے اپنا اثر کردیا اور آپ دنیا سے رخصت ہوگئے ۔ اگرچہ بعض مورخین نے منصور کو بری کرنے کے لیے یوں تحریر کیاہے کہ آپ کی شہادت منصورکے زمانہ میں ہوئی ہے۔

بہرحال ماہ شوال کی ۱۵تاریخ ۱۴۸ھ؁ دوشنبہ کادن تھا جب آپ اس عالم فانی سے رخصت ہوئے اور جنۃ البقیع میں سپرد خاک کیے گئے۔ عمر مبارک ۶۵ سال تھی جو دنیا سے رخصت ہوجانے والے تمام معصومین میں سب سے طویل ترین عمر ہے۔ اس کے بعد امام زمانہؑ کے علاوہ کسی کی طویل عمر نہیں ہے۔ وہ بحکم پروردگار زندہ ہیں اور اس وقت تک رہیں گے جب تک ظلم وجور سے بھری ہوئی دنیا عدل و انصاف سے معمور نہ ہوجائے۔

آپ کے آخر وقت کا یہ واقعہ قابل توجہ ہے کہ آپ نے تمام اہلِ خانہ اور اعزا واولاد کو جمع کرکے یہ وصیت فرمائی کہ ’’ہم اہلبیت ؑ کی شفاعت نماز کو ہلکا اور معمول سمجھنے والے تک نہیں جاسکتی ہے۔ ‘‘ جو نماز کی اہمیت آل محمد ؐ کے اہتمام بندگی ، شفاعت کے واقعی مفہوم ، تشیع کے مکمل تعارف اور کردار سازی کے بہترین سامان کی حیثیت رکھتی ہے۔

ازواج و اولاد :

شیخ مفید علیہ الرحمہ کے بیان کے مطابق آپ کی اولاد دس ۱۰    تھی :

اسماعیل ، عبداللہ ، ام فروہ …ان تینوں کی والدہ جناب فاطمہ بنت حسین ؑ بن علی ؑ بن الحسین ؑ علی ؑ بن ابی طالب تھیں۔

اسحاق، محمد ،امام موسیٰ کاظمؑ …ان حضرات کی والدہ حمیدہ مصفاۃ تھیں جنہیںرب العالمین نے تمام عیوب سے پاک و پاکیزہ رکھاتھا۔

عباس ،علی ، اسماء ، فاطمہ …ان سب کی والدہ الگ الگ ام ولد تھیں جنہیں ان کی والدہ بننے کا شرف حاصل ہواتھا۔

ایک وضاحت :

آپ کے سب سے بڑے فرزندجناب اسماعیل تھے جو آپ کی نظر میں بے حد عزیز اور محترم تھے اور انہیں اسباب کی بنا پر بہت سے افراد کا یہ خیال تھاکہ آپ کے بعد امامت انہیں کاحصہ ہے لیکن ان کاانتقال حضرت ؑ کی زندگی ہی میں ہوگیا اور آپ نے اس حادثہ پر بے حد رنج و غم کا اظہار کیا اور جنازہ کو مدینہ لا کر بقیع میں دفن کرایا۔ خود جنازہ کے ہمراہ پابرہنہ چلے اور مختلف مقامات پر جنازہ کو روک کر لوگوں کو اسماعیل کی زیارت کرائی تاکہ کسی کو ان کی وفات میں شبہ نہ رہ جائے۔ اور دفن کے بعد بھی بعض لوگوں کو رقم دی کہ اسماعیل کی طرف سے حج نیابت کریں تاکہ یہ بھی ان کی وفات کاایک ثبوت بن جائے۔ لیکن ان تمام تاکیدات کے باوجود عالم اسلام میں بکثرت ایسے افراد پائے جاتے ہیں جو اسماعیل کی امامت کے قائل ہیں اور ان کے بعد سلسلۂ امامت کو امام موسیٰ کا ظلم کی طرف واپس کرنے کے بجائے اسماعیل کی اولاد کی طرف لے جانا چاہتے ہیں اور ان کا خیال ہے کہ اسماعیل کے انتقال کے بعد ان کے فرزند محمد امام ہوئے اور یہ سلسلہ ان کی نسل میں ابھی تک باقی ہے… بعض افراد خود جناب اسماعیل کی زندگی کے قائل ہیں۔

دیار مغرب میں جن فاطمی سلاطین کی حکومت قائم ہوئی ان کا تعلق بھی نسل اسماعیل ہی سے تھا اور ان کے پہلے بادشاہ کانام عبیداللہ محمد بن عبداللہ بن احمد بن محمد بن اسماعیل بن الامام جعفرالصادقؑ تھااور ان کا لقب مہدی باللہ تھا۔ ان حضرات نے بنی عباس کے دور میں ۲۷۴سال حکومت کی ہے جس کا سلسلہ معتمد اور معتضد کے دور سے شروع ہواتھا جو تقریباً غیبت صغریٰ کازمانہ تھا۔ ان بادشاہوں کی تعداد چودہ ہے اور انہیں اسماعیلیہ یا عبیدیہ کہاجاتاہے۔

اضی نور اللہ شوستری کاارشاد ہے کہ قرامطہ اسماعیلیہ کے علاوہ ایک جماعت ہے۔ بعض بنی عباس کے نمک خواروں اور ہواخواہوں نے فاطمیین کو بدنام کرنے کے لیے قرامطہ کو بھی اسماعیلیہ میں شامل کردیا ہے حالانکہ دونوں کا کوئی ربط نہیں ہے۔

امیرالمؤمنین ؑ نے اپنے خطبوں میں غیب کے اخبار بیان کرتے ہوئے عبیداللہ کی مغرب میں حکومت کا ذکر فرمایاتھا اور انہیں صاحب بداء کی اولاد میں قرار دیاتھا۔ صاحب بداء سے مراد جناب اسماعیل تھے جن کی امامت کے بارے میں بدا واقع ہواتھا یعنی لوگوں کا خیال تھا کہ امامت ان کاحق ہے۔ لیکن ان کے انتقال سے امامت امام موسیٰ کاظم علیہ السلام کی طرف منتقل ہوگئی نہ یہ کہ وہ واقعاً امام تھے اور بعد میں خدا کی رائے بدل گئی اور اس نے انہیں معزول کرکے یا موت دے کر امام موسیٰ کاظم علیہ السلام کو امام بنادیا۔ اس قسم کا بدا بندوں کے علوم اور اعمال میں تو ہوسکتاہے لیکن خدا کے علم و عمل میں اس قسم کے بداء کا کوئی امکان نہیں ہے۔

حقیقت امر یہ ہے کہ امور کائنات میں بداء کی وہی حیثیت ہے جو احکام میں نسخ کی ہوتی ہے کہ جس طرح خدا احکام کو منسوخ کردیتاہے تو اس کامطلب رائے کی تبدیلی یا پشیمانی نہیں ہوتاہے بلکہ حکم کی میعاد کااظہار ہوتاہے ۔ اسی طرح جب مسائل کائنات میں بدا ء واقع ہوتاہے تو اس کامطلب حقائق کی تبدیلی نہیں ہوتا ہے بلکہ حقائق کا اظہار ہوتاہے جس کا تصور قبل سے لوگوں کے ذہن میں نہیں ہوتاہے اور لوگ اس کے خلاف تصور یا عقیدہ رکھتے ہیں اور بعد میں حقیقت کااظہار کردیا جاتاہے۔ واللہ اعلم باالصواب ۔

اصحاب کرام :

امام جعفر صادق ؑ کے مدرسہ تربیت کے طلاب کی تعداد چار ہزار (۴۰۰۰) سے بھی زیادہ ہے اور اس میں بڑے بڑے ائمہ امت کے نام بھی شامل ہیں ۔ لیکن وہ اصحاب کہ جنہوںنے امامؑ سے باقاعدہ کسب فیض کیاہے اور آخر دم تک جادۂ حق پر قائم رہے ہیں ان کی تعداد اس سے یقیناً کم ہے۔ اگرچہ یہ تعداد بھی بہت بڑی ہے اور اس میں بعض نام خصوصیت کے ساتھ قابل ذکر ہیں۔لیکن ان قابل ذکر افراد میں بھی بعض وہ افراد ہیں جن کا شمار امام محمد باقرؑ کے اصحاب میں بھی ہوتاہے بلکہ وہ انہیں کے اصحاب میں شمارکیے جاتے ہیں اور بعض کاتذکرہ خصوصیت کے ساتھ امام صادق ؑ کے اصحاب میں کیا جاتاہے ۔ اس لیے ذیل میں صرف دوسری قسم کے چند نمائندہ اسماء گرامی کاذکر کیا جارہاہے۔

۱۔ ابان بن تغلب :

کوفہ کے رہنے والے تھے ۔ قبیلہ بکر بن وائل سے تعلق رکھتے تھے اور انتہائی ثقہ قسم کے انسان تھے ۔ علم قرأت میں ان کا اپناایک مقام تھا اور ان کی اپنی ایک قرأت تھی جو قراء کے درمیان مشہور ہے۔ انہوںنے امام سجاد ؑ سے بھی کسب فیض کیاہے لیکن امام باقر ؑ نے انہیں اپنے دورمیں حکم دیاتھاکہ مسجد میں بیٹھ کر فتویٰ دیں کہ میں اپنے اصحاب میں ان جیسے افراد کو دیکھنا چاہتاہوں۔ انہوںنے امام جعفر صادق ؑ سے تیس۳۰ ہزار حدیثیں حفظ کی تھیں  امام کی طرف سے مناظرہ کرنے پر بھی مامور تھے تاکہ احقاق حق کاسلسلہ برقرار رہے ۔ ۱۴۱ھ ؁ میں وفات پائی اور امام صادق ؑ نے ان کی وفات پر انتہائی حزن و الم کا اظہار فرمایا۔ روایات میں ہے کہ ابان مدینہ آجاتے تھے تو مسجد مدینہ طالبان علوم و روایات کے مجمع سے پُر ہوجاتی تھی اور ہر شخص ابان کی زبان سے احادیث سننے کا مشتاق رہاکرتاتھا۔

۲۔ اسحاق بن عمار صیرفی کوفی :

شیوخ احادیث میں شمار ہوتے تھے اور انتہائی درجہ کے مردثقہ تھے ۔ ان کے بھائی یونس ، یوسف ،اسماعیل ، قیس اور ان کے بھتیجے علی و بشیر فرزندان اسماعیل بھی سب محدثین کے درمیان نمایاں افراد میں شمار ہوتے تھے۔

ابتدائی دور کے علماء رجال انہیں فطحی المذہب کہا کرتے تھے اور ان کی روایت کو صحیح کے بجائے موثق کا درجہ دیا کرتے تھے ۔ لیکن شیخ بہائی ؒ نے تحقیق فرمائی ہے کہ اس نام کے دوراوی ہیں ۔ اسحاق بن عمار بن عیان جو امامیہ سے تعلق رکھتے تھے اور مرد معتبر تھے اور اسحاق بن عمار بن موسیٰ جو فطحی المذہب تھے لیکن موثق تھے ۔ اول الذکر کاذکر رجال نجاشی میں ہوتاہے اور ثانی الذکر کا ذکر رجال شیخ میں …اور شیخ بہائی کی یہ تحقیق ایک مدت تک رائج رہی لیکن آخر میں علامہ طباطبائی بحرالعلوم نے یہ تحقیق فرمائی کہ اسحاق بن عمار صرف ایک ہی شخص کا نام ہے اور وہ امامی المذہب اور مرد معتبر تھے ۔ لہٰذا ان کی روایت کو صحیح کاد رجہ حاصل ہوناچاہیے ۔

۳۔ برید بن معویہ العجلی الکندی:

ابوالقاسم کنیت تھی ۔ وجوہِ اصحاب امام ؑ میں شمار ہوتے تھے اور امام باقرؑ اور امام صادقؑ کے حواریین میں تھے۔ امام صادق ؑ ان کے بارے میں فرمایا کرتے تھے کہ دین کے پرچم چار ہیں:محمد بن مسلم،بریدبن معویہ ،لیث بن البختری ابوبصیر ،زرارہ بن اعین ۔ یہ حضرات نہ ہوتے تو فقہ اہلبیتؑ مٹ کررہ جاتی ۔ انہوںنے ۱۵۰ھ؁ میں وفات پائی اور ان کے فرزند قاسم بن بریدبھی رواۃ اصحاب امام صادق ؑ میں شمار کیے جاتے ہیں۔

۴ ۔ ابوحمزہ الثمالی :

امام صادق ؑ ان سے فرمایاکرتے تھے کہ تمہیں دیکھ کر میرے دل کو سکون ہوتاہے۔ ایک مرتبہ ان کی لڑکی گر پڑی اور اس کاہاتھ ٹوٹ گیا تو جراح کو علاج کے لیے لایا گیا۔ اور وہ بیٹی کی حالت دیکھ کر روپڑے۔ قدرت کو اس اندازپر اس قدر رحم آگیا کہ ہاتھ خودبخود درست ہوگیا اور جراح شکستگی کے آثار تلاش کرتارہ گیا۔ یہ امام سجاد ؑ کی خدمت میں بھی حاضر رہے اور اکثر زیارت امیرالمومنین کے لیے حاضر ہوا کرتے تھے تو فقہاء شیعہ کامجمع لگ جاتاتھا اور لوگ ان سے علمی استفادہ کیا کرتے تھے ، ۱۵۰ھ؁میں وفات پائی ۔

۵۔ حریزبن عبداللہ سجستانی :

اصلاً کوفہ کے رہنے والے تھے ۔ لیکن غرض تجارت سجستان جایا کرتے تھے ۔ اس لیے سجستانی کے لقب سے مشہور ہوگئے ۔ ان کی کتاب الصلوٰۃ علماء کے درمیان کافی شہرت کی مالک ہے۔ 

۶۔ حمران بن اعین شیبانی :

زرارہ کے بھائی تھے ۔ امام باقرؑ نے انہیں شیعہ ہونے کی سنددی تھی اور ان کی وفات پر فرمایاتھاکہ ایک مرد مومن کا انتقال ہوگیا۔ حمران نے ایک مرتبہ امام صادق ؑ سے عرض کی کہ آپ کے شیعوں کی تعداد اس قدر قلیل ہے کہ ایک بکری کاگوشت بھی ختم نہیں کرسکتے ۔ تو آپ نے فرمایاکہ اس سے زیادہ تعجب خیز بات یہ ہے کہ پیغمبر اکرم ؐ کے بعد امیرالمومنین ؑ کے واقعی مخلصین صرف مسلمان ابو ذراور مقداد تھے اور عمار بھی ان میں شامل ہوگئے تھے۔

۷۔ زرارہ بن اعین :

امام جعفر صادق ؑ کے اصحاب میں سب سے زیادہ نمایاں حیثیت کے مالک تھے ۔ یہاں تک کہ آپ نے فیض بن مختار سے فرمایا تھاکہ زرارہ نہ ہوتے تو میرے پدربزرگوار کی حدیثیں ختم ہوجاتیں ۔ یونس بن عمار نے امام صادق ؑ کے سامنے زرارہ کے حوالہ سے امام باقر ؑ کی ایک حدیث نقل کی تو آپ نے فرمایاکہ زرارہ نے نقل کیاہے تو یقیناً صحیح ہوگی ۔ جمیل بن دراج نے کہاکہ ہم لوگ زرارہ کے سامنے طفل مکتب نظر آیا کرتے تھے ۔ امام صادق ؑ نے فرمایاکہ تمہارا نام فہرستِ اہل جنت میں بغیر الف کے لکھاہے تو عرض کی کہ میرا اصلی نام عبدربہ ہے ۔ زرارہ تو بعد میں مشہور ہوگیاہے ۔ امام صادق ؑ کے انتقال کے دوماہ بعد انہوںنے بھی انتقال کیا لیکن اپنے پیچھے اولاد کا ایک سلسلہ چھوڑ گئے ، جو اہل علم و فضل اور مروجین دین و مذہب تھے۔

۸۔ صفوان بن مہران جمال اسدی کوفی :

کوفہ کے رہنے والے تھے اور اونٹوںکو کرایہ پر چلانے کا کاروبار کرتے تھے ۔ایک مرتبہ امام موسیٰ کاظم نے فرمایاکہ اپنے اونٹ ہارون کو کرایہ پر دیتے ہو ؟ تو عرض کی کہ فقط راہِ مکہ میں !فرمایاکہ جب تک وہ واپس نہ آجائے تم یہ آرزو رکھتے ہو کہ وہ واپس آجائے تو میرے اونٹ اور میرا کرایہ مل جائے ؟ عرض کی بے شک ! فرمایاکہ ظالم کی بقا کی آرزو کرنے والا بھی روز ِ قیامت انہیں کے ساتھ محشو رہوگا۔ تو صفوان نے یہ سن کر سارے اونٹ بیچ ڈالے اور ہارون کو یہ معلوم ہوا تو اس نے کہاکہ اگر تمہارا اچھا سابقہ نہ ہوتا تو میں تمہیں قتل کرادیتا۔

زیارت وارثہ ، زیارت اربعین اور دعائے علقمہ کی روایت صفوان ہی سے وارد ہوئی ہے اور یہی ایک مدت تک امام صادق ؑ کو مدینہ سے کوفہ لاتے رہے اور خود بھی بیس سال تک برابر قبر امیرالمومنینؑ کے قریب جاکر نماز ادا کرتے رہے۔

۹۔ عبداللہ بن ابی یعفور:

امام باقر ؑ اور امام صادق ؑ کے حواریین میں شمار ہوتے تھے ۔ حضرت پر مکمل ایمان و اعتماد رکھتے تھے اور حضرت نے بھی بار بار ان کے حق میں دعائے رحمت کی ہے۔ امام صادق ؑ کی زندگی ہی میں طاعون میں انتقال فرمایا تو حضرت نے مفضل بن عمر کے خط میں بے حد مدح و ثنا فرمائی اور فرمایا کہ میں نے ان سے زیادہ خدا و رسول ؐو امام ؑ کی اطاعت کرنے والا نہیں دیکھاہے۔

۱۰۔ فضیل بن یسار البصری:

ابوالقاسم کنیت تھی ۔ جلیل القدر اصحاب امام صادق ؑ میں تھے اور اصحاب اجماع میں شمار ہوتے تھے یعنی ان کی روایت کی صحت پر تمام علماء کا اجتماع واتفاق تھا اور امام صادق ؑ فرمایا کرتے تھے کہ جسے اہلِ جنت کو دیکھناہو وہ فضیل کے چہرہ کو دیکھ لے۔

۱۱۔ فیض بن المختار الکوفی :

امام باقر ؑ و صاق ؑ کاظم کے اصحاب اور رواۃ میں شمار ہوتے تھے۔ ایک مرتبہ امام صادق ؑ کی خدمت میں حاضر ہوئے اور عرض کی کہ اپنے وصی کا تعارف کرائیے تو آپ اندر تشریف لے گئے اور فیض کو بھی بلالیا اور تھوڑی دیر کے بعد امام موسیٰ کاظم ؑ ہاتھ میں تازیانہ لیے ہوئے وارد ہوئے تقریباً پانچ سال کی عمر تھی ۔ امام صادق ؑ نے وصی کا تعارف کراتے ہوئے فرمایاکہ فرزند ! یہ تازیانہ کیسا ہے ؟ عرض کی میرا بھائی علی اس سے سب کو مار رہاتھا تو میں نے اس سے چھین لیا ہے۔ فرمایا فیض ! یہ ہے میرا وصی اور جانشین …عرض کی مولا! کچھ اور وضاحت فرمائیں ؟ فرمایا کہ صحف ابراہیم ؑ و موسیٰ ؑرسول اکرم ؐسے وراثت میں مجھ تک پہنچے ہیں اور میں نے اس فرزند کو وارث بنادیاہے۔ عرض کی مولا! کچھ اور وضاحت فرمائیں ؟ فرمایاکہ میرے پدر بزرگوار دعا کیا کرتے تھے تو میں آمین کہتاتھا اور میں دعاکرتاہوں تو یہ فرزند آمین کہتاہے۔ عرض کی مولا ! مزید ارشاد فرمائیں ؟ فرمایاکہ پدر بزرگوار آرام فرمانا چاہتے تھے تو میںاپنے بازو ئوں کو تکیہ بنادیاکرتاتھا اور میں آرام کرنا چاہتاہوں تو یہ سہارا دیتاہے لہٰذا اس کی امامت کا اقرار کرو اور اپنے مخصوص اصحاب تک اس امر کی اطلاع پہنچادو۔ فیض نے امام موسیٰ ؑ کی پیشانی کو بوسہ دیا اور پلٹ کر یونس بن ظبیان سے اس واقعہ کو بیان کیا تو انہوںنے کہاکہ میں میں خود امام ؑ کی زبان سے اس کی تصدیق کرائوں گا۔ یہ کہہ کر درِ دولت پر حاضر ہوئے تو حضرت نے اندر سے پکار کر فرمایا یونس ! تحقیق مت کرو جو کچھ فیض نے بیان کیاہے وہ بالکل صحیح ہے۔

۱۲۔ لیث بن البختری :

ابوبصیر کے نام سے مشہور ہیں اور ان کا شمار بھی ان نیک کردار افراد میں ہوتاہے جنہیں جنت کی بشارت دی گئی ہے اور جنہیں اصحاب اجماع میں شمار کیا جاتاہے اور ان کی روایات کی صحت پر تمام علماء کا اتفاق ہے۔

ابوبصیر کابیان ہے کہ میں ایک مرتبہ امام صادق ؑ  کی خدمت میں حاضر ہوا تو آپ نے فرمایاکہ تم علباء بن درّاع الاسدی کے وقت آخر موجود تھے تو انہوںنے کیاکہاتھا!میں نے عرض کی انہوںنے بتایا تھاکہ آپ نے ان کے بارے میں جنت کی ضمانت لی ہے۔ آپ نے فرمایاکہ سچ کہاہے تو میں نے گریہ شروع کردیا کہ کاش یہ شرف مجھے بھی حاصل ہوجاتا ۔ تو آپ نے فرمایاکہ میں تمہارا بھی ضامن ہوں۔ میں نے عرض کی کہ اپنے آباء و اجداد سے بھی سفارش فرمادیجئے ۔فرمایا کہ وہ بھی ضامن ہیں۔ عرض کی رب العالمین سے بھی شفاعت کردیں ۔ فرمایاکہ وہ بھی ضامن ہے اور جو شخص بھی اہلبیت ؑ کی محبت میں راسخ اور صاحب کردار ہوگا آل محمد ؐ اس کی جنت کے ذمہ دار ہوںگے۔

۱۳۔ محمد علی بن نعمان کوفی :

ابوجعفر کنیت تھی اور کوفہ میں طاق المحامل میں دکان رکھے ہوئے تھے اس لیے مومن طاق کے لقب سے مشہور تھے اور دشمن ان کی حاضر جوابی سے عاجز آکر انہیں شیطان طاق کہا کرتے تھے ۔ علم کلام اور مناظرہ کے ماہر تھے ۔ مختلف کتابوں کے مصنف بھی تھے۔ ابو حنیفہ سے باربار مناظرہ فرمایا ہے۔ چنانچہ ایک مرتبہ ابو حنیفہ نے عقیدۂ رجعت کامذاق اڑاتے ہوئے کہاکہ مجھے پانچ سو اشرفی قرض دے دو رجعت میں لے لینا۔ ابو جعفر نے کہاکہ میں حاضر ہوں لیکن تم ضمانت لے آئو کہ رجعت میں تم انسان ہی کی شکل میں آئو گے ورنہ بندر کی شکل میں آگئے تو میں کس سے مطالبہ کروں گا۔ 

امام صادق؈ کی وفات کے بعد ابوحنیفہ نے یہ طنز کیاکہ اب تو تمہارے امام مرچکے ہیں؟ تو ابو جعفر نے برجستہ کہاکہ تمہارا امام تو وقت معلوم تک زندہ رہے گا تمہیں کیا فکر۔

ایک دن ابوحنیفہ اپنے اصحاب کے ساتھ بیٹھے ہوئے تھے دور سے ابو جعفر کو آتے دیکھا تو کہاکہ دیکھو شیطان آ رہاہے ۔ ابو جعفر نے اس جملہ کو سن لیا اور فوراً قرآن مجید کی آیت کی تلاوت کردی کہ ’’ہم نے شیاطین کو کافرین کی طرف بھیج دیا ہے تاکہ وہ ہمیشہ انہیں اذیت دیتے رہیں ۔‘‘

کوفہ میں ایک مرد خارجی ضحاک نامی تھا، اپنے کو امیرالمومنین کہا کرتاتھا اور لوگوں کو اپنی طرف دعوت دیا کرتاتھا۔ ایک دن مومن طاق اس کے پاس گئے اور کہاکہ میں نے تمہارے عدل و انصاف کی بہت تعریف سنی ہے لہٰذا میں تمہارے اصحاب میں داخل ہونا چاہتاہوں ۔ اس نے موقع غنیمت جان کر خوش آمدید کہا اور اصحاب میں شامل کرلیا۔ مومن طاق نے کہاکہ آپ حضرت علی ؑ کے مخالف کیوں ہیں ؟ اس نے کہاکہ انہوںنے صفین میں حکم قبول کرلیاتھا اور یہ اسلام کے خلاف ہے۔ مومن طاق نے کہاکہ میں آپ سے اس موضوع پر بحث کرنا چاہتاہوں۔ اگر آپ نے اپنی بات ثابت کردی تو آپ کے مرتبہ کا قائل ہوجائوں گا لیکن بحث میں فیصلہ کون کرے گا۔ بغیر ثالث کے فیصلہ ممکن نہیں ہے ۔ ضحاک نے اپنے اصحاب میں سے ایک شخص کو حکم بنادیا ۔ مومن طاق نے تجویز کو منظور کرتے ہوئے کہاکہ ایھاالناس ۔اس شخص نے حکم منظور کرلیا ہے لہٰذا یہ اسلام سے خارج ہوگیاہے۔ یہ سننا تھاکہ لوگوں نے اس قدر مارا کہ بے دم ہوگیا۔

۱۴۔محمد بن مسلم بن ریاح الطحان الثقفی الکوفی:

بزرگانِ اصحابِ امام باقر ؑ و صادقؑ میں تھے ۔ ان کی روایات کی صحت پر علماء کا اجماع واتفاق ہے۔ مدینہ میں چار سال قیام کرکے ۳۰ ہزار حدیثیںامام باقر ؑ سے اور ۱۶ہزار حدیثیں امام صادق ؑ سے حاصل کی تھیں۔

عبداللہ بن ابی یعفور نے امام صادق ؑ سے دریافت کیا کہ اگر آپ تک رسائی ممکن نہ ہو تو احکام دین کو کس سے اخذ کیا جائے ؟ فرمایا محمد بن مسلم میں کیا خرابی ہے ،وہ تو میرے پدربزرگوار کے نزدیک بھی محترم تھے ۔

محمد بن مسلم کا بیان ہے کہ ایک رات ایک عورت نے میرے دروازہ پر دق الباب کیا اور یہ مسئلہ دریافت کیاکہ اگر عورت مر جائے اور شکم میں بچہ زندہ ہو تو کیا کیا جائے۔ میں نے کہاکہ امام محمد ؑ نے اس سلسلہ میں فرمایا ہے کہ شکم کو چاک کرکے بچہ کو نکال لیا جائے ۔ مگر میں ایک گوشہ نشین انسان ہوں تجھے میرا پتہ کس نے بتایا ہےآ؟ اس نے کہاکہ یہ مسئلہ ابو حنیفہ کے سامنے پیش آیاتھا ۔ انہیں جواب نہیں معلوم تھا تو مجھے آپ کے پاس بھیجا گیاہے۔ دوسرے دن میں مسجد میں وارد ہوا تو دیکھاکہ ابو حنیفہ اس مسئلہ کو اپنے نام سے بیان کررہے ہیں ؟ میں نے اشارہ کیاکہ میں یہاں موجود ہوں تو گھبرا کر کہاکہ ایک لمحہ تو زندہ رہنے دو۔

تواریخ کی بناء پر محمد بن مسلم ایک دولت مندانسان تھے ۔ امام باقر ؑ نے انہیں نصیحت کی کہ تواضع سے کام لیا کرو ، توسارا کاروبار چھوڑ کر کھجور بیچنے لگے۔ لوگوں نے اصرار کیا کہ یہ کام آپ کے شایان شان نہیں ہے تو آٹا پیسنے کی چکی لگالی اور اسی بنا پر انہیں طحان کہا جانے لگا ۔

۱۵۔معاذ بن کثیرالکسائی الکوفی :

شیوخِ اصحاب امام صادق ؑ میں شمار ہوتے ہیں۔ امام موسیٰ ؑ کاظم کی امامت کی نص کے راویوں میں شمار ہوتے ہیں ۔ کرباس فروشی کا کام کرتے تھے ۔ جب کاروبار بند کیا تو امام صادق ؑ نے فرمایاکہ کاروبار بند کردینا کارشیطانی ہے۔ کاروبار بند کردینے سے دوتہائی عقل معطل ہوجاتی ہے ۔

ایک مرتبہ عرفات کے میدان میں بے پناہ مجمع دیکھ کر امام ؑ سے عرض کی امسال حجاج بہت زیادہ ہیں۔ آپ نے قریب بلا کر فرمایاکہ یہ تو مجمع ہے ورنہ اصل حاجی تم لوگ ہو ، اور خدا تمہارے ہی جیسے افراد کے اعمال کو قبول کرتاہے۔

۱۶۔ معلیٰ بن خنیس بزارکوفی:

ان کا شمار بھی اولیاء اللہ اور اہلِ جنت میں ہوتاہے۔ امام صادق ؑ نے اپنے گھر کے امور کا نگراں مقرر کردیاتھا اور آپ پر بے حد اعتماد فرماتے تھے بلکہ دائود بن علی نے اسی محبت اور اعتماد کی بنا پر انہیں قتل کردیاتھا ۔ تو جب امام صادق ؑ کو حادثہ کی اطلاع ملی تو مکہ سے تشریف لے آئے اور دائود بن علی کے پاس جا کر فرمایا کہ تونے اس شخص کو قتل کیا ہے جو خدا کی بارگاہ میں تجھ سے یقیناً بہتر تھا۔ تو یاد رکھناکہ معلیٰ کی منزل جنت الفردوس ہے۔ اس نے معذرت کی کہ میں نے نہیں قتل کیاہے بلکہ انہیں سیرافی نے قتل کیا ہے۔ تو آپ نے سیرافی سے انتقام لیا اور اسے قتل کرادیا۔ اور دوسری روایت میں ہے کہ آپ نے آخر شب سر سجدہ میں رکھ کر دائود بن علی کے حق میں بددعا کی تو تھوڑی دیر کے بعد اس کے گھر گریہ و زاری کی آوازیں بلند ہوگئیں اور معلوم ہواکہ وہ دنیا سے رخصت ہوگیاہے۔

۱۷۔ ہشام بن محمد بن السائب الکلبی:

ابو المنذر کنیت تھی ۔ علم الانساب کے ماہر تھے ۔ ایک عارضہ کی بنا پر حافظہ خراب ہوگیاتھا اور سب بھول گئے تھے تو امام صادق ؑ سے فریاد کی آپ نے ایک جامع عنایت فرمایا اور اسے پی لیا تو پورا حافظہ واپس آگیا۔ حضرت ان سے بے حد محبت فرماتے تھے اور علم الانساب میں مشہور نساب کلبی انہیں کانام ہے۔

۱۸۔ یونس بن ظبیان کوفی :

بعض علماء و رجال نے ان کے بارے میں تشکیک کی ہے لیکن محدث نوری ؒ نے خاتمہ مستدرک میں ان کی وثاقت کے دلائل تحریر فرمائے ہیں اور امام صادق ؑ کی طرف سے دعائے رحمت …بلکہ بشارت جنت کا بھی ذکر کیا ہے۔ ان کے مرویات میں امام حسین ؑ کی ایک زیارت ، نجف اشرف میں زیارت امیرالمومنین ؑ کے بعد کی دعا ’’اَللَّھُمَّ لابدمن امرک ‘‘وغیرہ جیسی مشہور زیارتیں اور دعائیں بھی شامل ہیں۔ فجزاء ھم اللہ عنا وعن الاسلام و خیرالجزاء ۔

اقوالِ حکیمانہ :

۱۔ اے حمران بن اعین ! ہمیشہ ان لوگوں پر نگاہ رکھو جو دولت اور طاقت میں تم سےکم ہوں اور انہیں مت دیکھو جو تم سے بالاتر ہوں کہ اس طرح قناعت بھی پیداہوتی ہے اور بارگاہ احدیت سے اضافہ کا استحقاق بھی پیدا ہوتاہے۔

یاد رکھو کہ یقین کے ساتھ تھوڑا عمل بھی بے یقینی کے عالم میں کثیر عمل سے بہتر ہوتاہے۔

بہترین تقویٰ یہ ہے کہ انسان محرمات سے پرہیز کرے ، مومنین کو اذیت نہ دے اور غیبت نہ کرے ۔ اور بہترین زندگی یہ ہے کہ بہترین اخلاق کا مالک ہو اور نافع ترین مال کا نام قناعت ہے اور بدترین جہالت خود پسندی ہے۔

۲۔ حمران !اگر ممکن ہو کہ گھر سے باہر نہ نکلو …کہ باہر آنے میں اپنے کو غیبت ،جھوٹ ، حسد ، ریا،تصنع وغیرہ سے محفوظ رکھنا پڑتاہے اور یہ ہر ایک کے بس کا کام نہیں ہے ۔ بہترین جگہ کے انسان کے لیے اس کا گھر ہے جہاں ہر شر سے محفوظ رہتاہے۔

واضح رہے کہ اس حدیث کے انداز بیان ہی سے معلوم ہوجاتاہے کہ اس میں ترک دنیا کی تعلیم نہیں دی گئی ہے بلکہ ترک معصیت کی تعلیم دی گئی ہے کہ ہر انسان یہ جانتاہے کہ گھر میں بیٹھنا ممکن نہیں ہے اور ہزاروں دینی اور دنیاوی ضروریات کے لیے بہرحال باہر آنا پڑتاہے لہٰذا اس کے لیے ذہنی طور پر تیار رہنا چاہیے کہ جب لوگوں سے ملاقات کرے تو ان گناہوں میں مبتلا نہ ہونے پائے۔

۳۔ جب بلائوں پر بلائوں کااضافہ ہوجائے تو اس کامطلب یہ ہے کہ بلائوںسے عافیت نصیب ہوگئی ۔ یہ قرآن کے اس ارشاد کی طرف اشارہ ہے کہ ’’اِنَّ مَعَ الْعُسْرِیُسْراً‘‘(ہر تنگی کے ساتھ سہولت بھی ہے اور کوئی شے بھی جب اپنی انتہاکو پہنچ جاتی ہے تو اس کی ضد کاآغاز ہوجاتاہے۔ 

۴۔جب دنیا کسی شخص کی طرف متوجہ ہوجاتی ہے تو دوسرے کی خوبیاں بھی اسی کے حساب سے لکھ دیتی ہے اور جب منہ پھیر لیتی ہے تو اس کی خوبیاں بھی دوسروں کے حساب میں ڈال دیتی ہے۔ (دنیا کی بے اعتباری اور بے اعتمادی کی اس سے بہتر تصویر کشی نہیں ہوسکتی ہے جس کانقشہ صبح وشام دیکھنے میں آتارہتاہے)۔

۵۔ ایک شخص کو وصیت فرمائی کہ اپنا زاد آخرت خود مہیا کرو۔ اپنا سامان پہلے سے خود روانہ کرو اور اپنے وصی خود بنو ۔ خبردار ! اپنے ضروریات کے بارے میں دوسروں پر اعتماد مت کرنا کہ وہ مرنے کے بعد روانہ کردیں گے۔

۶۔عبداللہ بن جندب کو نصیحت فرمائی کہ ’’بہترین زندگی کے لیے ضروری ہے کہ رات میں سونا کم کرو اور دن میں باتیں کم کرو۔ ‘‘ (رات میں کم سونے کا فائدہ اعمال آخرت کی شکل میں ظاہر ہوتاہے اور دن میں کم بات کرنے کا فائدہ محنت و مشقت اور کسب معاش کی شکل میں نمایاں ہوتاہے۔)

۷۔ احتیاط میں سلامتی ہے اور جلدبازی میں شرمندگی ۔ ناوقت کام شروع کرنے والا نتیجہ بھی نا وقت ہی حاصل کرتاہے۔

ہم اہلبیت ؑ ان لوگوں کو دوست رکھتے ہیں جو عاقل ، بافہم، فقیہ ، حلیم ، خوش اخلاق ،صابر ، صادق اور باوفا ہوتے ہیں کہ یہ سب صفات انبیاء و مرسلین کے ہیں، اور جس کے پاس یہ صفات ہوں اسے شکر خدا کرنا چاہیے اور جو ان صفات سے محروم ہواُسے رو رو کر دعا کرنا چاہیے کہ رب العالمین ان صفات سے آراستہ بنادے۔

۸۔ کسی شخص نے آپ سے دریافت کیا کہ مروت کے معنی کیا ہیں ؟ تو فرمایا مروت کی حقیقت یہ ہے کہ خدا تمہیں وہاں نہ دیکھے جس جگہ سے منع کیا ہے اور وہاں سے غائب نہ پائے جس جگہ دیکھنا چاہتاہے۔ 

۹۔جو شخص معمولی ذلت کے مقابلہ میں جزع و فزح شروع کردیتاہے وہ آخرمیں بڑی ذلت میں مبتلا ہوجاتاہے۔

(یہ ارشاد گرامی ایک مخصوص موقع پر فرمایا گیاہے جہاں امام ؑ کے سامنے مسئلہ یہ تھاکہ ظالموں کی طرف سے توہین برداشت کرلیں یا پھر احتجاج کریں اور اس کے نتیجہ میں قتل وغیرہ جیسے خطرات سامنے آجائیں اور ان کے دفع کرنے کے لیے زیادہ دشوارگزار مراحل کا سامنا کرنا پڑے۔)

۱۰۔ابلیس کے پاس غصہ اور عورت سے زیادہ طاقتور کوئی لشکر نہیں ہے۔

(ابلیس انسان کو تباہ کرنے کے لیے کبھی غصہ کو ذریعہ بناتاہے اور کبھی عورت کو ۔ لیکن اس کا یہ مطلب ہرگز نہیں ہے کہ غصہ کو ذلیل صفت ہے یا عورت کو ئی حقیر مخلوق ہے۔ غصہ اپنے موقع پر ایک انتہائی ضروری صفت ہے کہ یہ نہ ہوگا تو انسان بے غیرت اور بے حیا ہوجائے گا اور اسی طرح عورت اپنے مقام پر ایک انتہائی حسین مخلوق ہے جس کے بغیر انسان کی زندگی ادھوری رہ جاتی ہے لیکن ابلیس اسے گمراہی کے ذریعہ کے طورپر استعمال کرتاہے تو اس کا فرض ہے کہ اپنے کو وسائل ابلیس کے طور پر استعمال ہو کر اپنی حیثیت کو تباہ و برباد نہ کرے اور مرد کا بھی فرض ہے کہ جب وہ وسائل ابلیس کے طور پر استعمال ہونے لگے تو اس سے پرہیز کرے ۔)

فقہ جعفری کیا ہے ؟


اس موضوع پر تفصیلی تبصرہ سے پہلے اس شخصیت کی زندگانی کا جائزہ لینا ضروری ہے جس کے انتساب سے اس قانون اسلام کو فقہ جعفری کے نام سے یاد کیا جاتاہے۔

امام جعفر صادق علیہ السلام کا اسم گرامی جعفر ہے جس کے معنی وسیع نہر کے ہیں۔ آپ کی شخصیت نگاہِ قدرت میں ایک دریائے علم ہے جس سے امت اسلامیہ کے تشنگان علم ومعرفت کو سیراب ہوناہے اور کھلی ہوئی بات ہے کہ دریا اپنے پیاسوں کو سیراب کرنے کے لیے کسی گھاٹ اور کنارے کی شرط نہیں رکھتاہے جو جس وقت آجائے اور جس نیت سے آجائے دریا بہرحال سیراب کرے گا۔ اب کوئی اپنی شرارت سے خود ہی ڈوب جائے تو اس کی ذمہ داری دریا پر نہیںہے ۔

صادق آپ کا مشہور ترین لقب ہے جس سے دوست اور دوشمن دونوں نے آپ کو یاد کیاہے اور حقیقت یہ ہے کہ صادق کے صحیح معنی بھی یہی ہیں کہ جان کے دشمن او رخون کے پیاسے بھی صداقت کاانکار نہ کرسکیں جیساکہ حضور سرورکائنات ؐ کی حیاتِ طیبہ میں دیکھاگیاہے کہ آپ کے شدید دشمن بھی آپؐ کو صادق و امین کے لقب سے یاد کرتے تھے اور آپ ؐ کی صداقت کاانکار نہیں کرسکتے تھے۔

قدرت کابھی عجیب انتظام تھا کہ تاریخ عصمت کے دو مشہور ترین صادق دونوں کوایک ہی تاریخ میں اس دنیا میں بھیجا۔ رسول اکرم ؐ کی تاریخ ولادت ۱۷ربیع الاول اورامام جعفر صادق ؈ کی تاریخ ولادت بھی ۱۷ربیع الاول ہے۔

گویا ۱۷ربیع الاول کی تاریخ وہ مبارک تاریخ تھی کہ کائنات کا ہر مژدۂ صداقت اسی تاریخ کو سنایا گیااور دنیا کے مانے ہوئے صادقین اسی تاریخ کو دنیا میں تشریف لائے تو اب مجھے کہنا پڑتاہے کہ ’’کونوامع الصادقین ‘‘تلاش کرناچاہتے ہو تو ۱۷ربیع الاول کی سحر پر نظر کرو صداقت کے نمونے نظر آجائیں گے اور پھر اسی معیار پر صادقین کو تلاش کرلینا۔

نقشۂ زندگانی:

امام صادق علیہ السلام کی ولادت ۱۷ربیع الاول ۸۳ھ؁ کو ہوئی اور آپ کی شہادت کی تاریخ ۱۵شوال ۱۴۸ھ؁ ہے۔ یعنی آپ نے اس دنیا میں تقریباً ۶۵ سال گزارے ہیں ، جو تمام معصومین ؑ میں سب سے زیادہ عمر ہے کہ اب تک جومعصومین ؑ دنیا سے جا چکے ہیں ان میں امام صادق ؑ سے زیادہ کوئی اس دنیامیں نہیں رہااور یہ اس بات کی دلیل ہے کہ کوئی معصوم اپنی طبیعی موت سے اس دنیا سے رخصت نہیں ہوا اور جسے جس قدر زندہ رہنے کا موقع دیا گیا وہ اسی قدر اس دنیا میں زندہ رہا اور جب زہر دغا یا شمشیر جفا کا نشانہ بنایاگیا تو رضائے الٰہی پر سر تسلیم خم کیے ہوئے دنیا سے رخصت ہوگیا۔ امام زمانہ ؑ کی طولِ عمر کاراز بھی یہی ہے کہ آپ اہلِ دنیا کی دسترس سے دور ہیں ورنہ یہ اہلِ زمانہ آپ کو بھی زندہ نہ رہنے دیتے۔ قدرت کو حجتِ آخر کو باقی رکھناتھا اس لیے آپ کو حجاب غیب میں بچاکر رکھااور دنیا پر واضح کردیا کہ ہم جسے بچانا چاہتے ہیں اسے کوئی مٹا نہیں سکتا ۔ ہم فرعون کے قصر میں موسیٰ ؑ کو بچا سکتے ہیں اور فراعنہ عصر کے درمیان حجت آخر کا تحفظ کرسکتے ہیں۔

امام صادق علیہ السلام نے زندگی کے ۱۲ سال اپنے جدبزرگوار امام زین العابدین ؑ کے ساتھ گزارے۔ ۹۵ھ؁ میں امام زین العابدین ؑ کی شہادت ہوگئی تو آپ اپنے والد محترم کے ساتھ رہے۔ ۱۱۴ھ؁ میں امام محمد باقر علیہ السلام کی شہادت ہوگئی تو امت مسلمہ کی مکمل ذمہ داری آپ کے سر عائد ہوگئی ۔ اس وقت آپ کی عمر مبارک ۳۰ برس کے قریب تھی اور بنی اُمیہ اور بنی عباس کی جنگ اقتدار شروع ہوچکی تھی ۔ ۱۳۲ھ؁میں بنی اُمیہ کا چراغ گل ہوا اور بنی عباس ’’حمایت حقِ آل محمد ؐ‘‘کے نام سے برسراقتدار آگئے …امام ؑ کی زندگی کے منصبی دور میں ۱۸سال بنی امیہ کی حکومت رہی اور ۱۵سال بنی عباس کااقتدار رہا۔ اور پوری زندگی کا حساب لگایا جائے تو آپ کی حیات میں دس بنی اُمیہ کے بادشاہوں نے حکومت کی اور دو بنی عباس کے بادشاہ ہے۔ ایک سفاح جو ختم ہوگیا اور دوسرے منصور جس نے آپ کو زہر دغا سے شہید کیا۔

امامت اور سیاست :

امامت کی زندگی کا یہ قابل لحاظ مرقع ہے کہ آپ کی زندگی میں حکومت نے بار ہ پلٹے کھائے اور اس طرح کہ ایک مکمل اقتدار کا تاج و تخت پامال ہوگیا اور دوسرے کے سرپر تاج رکھ دیا گیا اور سب کی کوشش یہی رہی کہ کسی طرح آپ کو شکست دے دی جائے اور آپ کو ذلیل و رسوا کردیا جائے لیکن بارہ قلابازیاں کھانے کے بعد بھی حکومت اپنے مشن میں کامیاب نہ ہوسکی اور امامت اپنے خدمات میں مصروف رہی اور دنیا کو آواز دیتی رہی …کہاں ہیں وہ لوگ جو کہتے ہیں کہ امام سیاست سے بے خبر ہوتاہے ، آئیں اور آکر دیکھیں کہ اہل سیاست کس طرح شکست کھا رہے ہیں اور امامت کس طرح فتح مبین حاصل کررہی ہے۔

حکومتوں کے ان انقلابات میں ایسے مواقع بھی آئے جب امام کو تخت وتاج کی پیش کش کی گئی اور بنی عباس کے کمانڈر ان چیف نے چاہاکہ حمایت آلِ محمد ؐ کے دعویٰ کی توثیق کے لیے امام کو ساتھ لے لیا جائے لیکن آپ نے واضح لفظوں میں انکار کردیااور بتادیا کہ میں انجام کار سے باخبر اور نیتوں سے آگاہوں ۔ مجھے حکومت کی کوئی ضرورت نہیں ہے بلکہ اگر خاندان میں کوئی شخص قیادت اُمت کے لیے تیار بھی ہو ا تو اسے بھی متنبہ فرمادیا کہ اس انقلاب کاانجام اچھا نہیںہے اس سے کنارہ کش رہنا ہی مناسب ہے۔

ایسے ہی مواقع کو دیکھ کر اکثر سادہ لوح افراد یہ کہہ دیا کرتے ہیں کہ آل ِ محمد ؐ کا ملکی سیاست سے کوئی تعلق نہیں رہاہے اور انہوںنے ہمیشہ اپنے کو حکومت دنیا سے الگ رکھ کر فقط فکرآخرت کی ہے اور عبادتوں میں زندگیاں گزاری ہیں۔ استعماری طاقتوں نے اس خیال کو اور بھی راسخ بنادیا ہے ؒتاکہ آلِ محمد ؐ کے باشعور پرستار حکومت سے غافل ہوجائیں اور استعمار کو اپنے منصوبوں کی تکمیل کا موقع مل جائے ، حالانکہ تاریخ کاادنیٰ مطالعہ بھی اس بات کا گواہ ہے کہ مرسل اعظم ؑ یا ان کے اہلِ بیت ،طاہرین ؑ نے کبھی حکومت سے کنارہ کشی نہیں کی اور ہمیشہ اس فکر میں رہے کہ دنیا میں حکومت الٰہیہ قائم ہوجائے اور تباہی کے راستے پر جانے والی دنیا سیاست الٰہیہ کے راستے پر چل پڑے۔ اسلام میں پہلی حکومت سرکاردو عالم ؐ ہی نے قائم کی ہے جہاں مکمل طور پر سرکارہی کے احکا م چلتے تھے اور آپ ہی پور ی مملکت کاانتظام فرماتے تھے اس کے بعد مولائے کائنات نے بھی مختصر سے وقفہ میں ملنے والے موقع کو نظر اندازنہیں کیا اور اپنے امکان بھر حکومت الٰہیہ کے قیام کی کوشش کرتے رہے اور خود ہی ارشاد فرمایاکہ ’’ہماری حکومت کامقصد قیامِ حق اور دفاع باطل ہوتاہے ہم اہلِ ہوس نہیں ہیں لیکن حکومت سے الگ ہونابھی نہیں چاہتے ۔ ‘‘ ہاں جب آل محمد ؐ نے دیکھاکہ حکومت ہمارے نام کو استعمال کرنا چاہتی ہے اور ہم اس کی روش کو تبدیل نہیں کرسکتے ہیں تو علیحدگی اختیار کرلی اور عدم تعاون کی مکمل پالیسی کااعلان کردیا تاکہ ان کے نام کاغلط استعمال نہ ہوسکے اور ان کی شرکت کو حکومت کے اسلامی ہونے کی دلیل نہ بنایاجاسکے۔

قیام حکومت ، امامت کے فرائض میں سے ایک فریضہ ہے۔ جب بھی اس کے حالات پیدا ہوجائیں گے امام حکومت ضرور قائم کرے گا اور سیاسی مسائل کو اپنے ہاتھوں میں لے لے گا اور جب اس کے حالات سازگار نہ ہوں گے تو بھی کنارہ کش ہو کر حجرہ میں نہیں بیٹھے گا بلکہ اس کی پالیسیوں کی کڑی نگرانی کرتا رہے گا اور حتی الامکان اس کی رہنمائی ، تنقید یا مقاطعہ سے کنارہ کشی نہیں کرے گا۔ امام زین العابدین ؑ نے اپنے گریہ مسلسل کے درمیان تنقید سے کام لیا۔ امام محمد باقر ؑ نے بھی تنقید فرمائی ۔ امام جعفر صادق ؑ اور اس کے بعد کے ائمہ معصومین ؑ نے واضح نور پر مقاطعہ کی پالیسی اختیار کی اور حکومت کی ملازمت بلکہ اس کے ہاتھ سامان کرایہ پر دینے کی بھی ممانعت کردی اور امام موسیٰ ؑ کاظم نے صفوان جمال سے یہاں تک فرمادیاکہ جب تم اپنے اونٹ حکومت کو کرایہ پر دیتے ہو تو تمہارا دل چاہتاہے کہ کرایہ دار اس وقت تک زندہ رہے کہ اونٹ مع کرایہ کے واپس آجائیں …یا د رکھو ظالم کے لیے حیات کی تمنا کرنا یہ بھی اعانتِ ظلم ہے اور میں اپنے چاہنے والوں کے لیے اتنی مقدار میں اعانت بھی برداشت نہیں کرسکتا …ظاہر ہے کہ یہ کسی کنارہ کش کا اندازہ نہیں ہے یہ ایک ’’ناقدبصیر ‘‘ کا کردار ہے جو امام موسیٰ ؑ کاظم نے انتہائی سختی کے دور میں بھی اختیار فرمایا …اور اس سے پہلے امام محمد باقر ؑ نے فرمایا تھاکہ جب بھی کوئی روز ِ عید آتاہے تو ہم آلِ محمدؐ کے حزن و غم میں اضافہ ہوجاتاہے کہ ہم اپنے حق کو غیروں کے ہاتھوں میں دیکھتے ہیں اور منبررسول ؐ پر نااہلوں کے خطبوں کا مشاہدہ کرتے ہیں۔

یہ ارشادات و اقوال اس بات کی دلیل ہے کہ امامت کے فرائض سیاست سے الگ نہیں ہیں اور ہر امام نے اپنے دور میں بقدر امکان سیاسی مسائل میں مداخلت کی ہے اور جہاں حالات سازگارنہیں رہے وہاں بھی تنقید سے کنارہ کشی نہیں فرمائی …امامت کو سیاست سے الگ کردینے کی پالیسی استعمار کی ہے جو اہلِ دین و دیانت کو حکومت سے بے دخل کرکے اپنی من مانی کرنا چاہتے ہیں جو کام کل کے حکام بزور طاقت کررہے تھے وہ آج کے استعماری ذہن بزور فلسفہ انجام دے رہے ہیں۔

حقیقت فقہ :

اس تمہید کے بعد فقہ سے متعلق گفتگو کاآغاز ہوتاہے۔

فقہ کے معنی عربی زبان میں فہم اور سمجھ کے ہیں۔ قرآن مجید میں یہ الفاظ اسی معنی میں استعمال ہواہے ’’لکن لا تفقھون تسبیحھم‘‘کائنات کی ہر شے تسبیح پروردگار کررہی ہے لیکن تمہیں ان کی تسبیح کا فقہ و فہم نہیں ہے۔

علماء کی اصطلاح میں فقہ دین کے مسائل کے تفصیلی اور استدلالی علم کانام ہے ۔ اس کی دو قسمیں ہیں : فقہ اکبر جسے آج کی زبان میں علم کلام کہاجاتاہے۔ اور فقہ اصغر جسے علم فقہ کے نام سے یاد کیا جاتاہے۔ علم فقہ اسلام کے فروعی احکام کے تفصیلی دلائل سے جاننے کانام ہے اور فقہ عرف عالم میں انہیں احکام کے مجموعہ کو کہاجاتاہے۔

فقہی مدارک:

اسلام کے مکاتب فقہ میں دو بنیادیں مشترک طور پر پائی جاتی ہیں ۔ ایک کتاب خدا اور ایک سنت رسول ؐ کہ انہیں کسی نہ کسی شکل میں ہر مسلمان نے احکام کا مدرک تسلیم کیاہے۔ قرآن کی تفصیل و تاویل میں لاکھ اختلاف ہو سنت کی تعبیر تشریح میں کسی قدر اختلاف کیوں نہ ہوں لیکن کتاب وسنت مدرک احکام ہیں ۔ اس کے بعد بنیادی مسئلہ یہ ہے کہ اگر کوئی مسئلہ کتاب وسنت میں نہ ہوتو کیا کرنا چاہیے۔ 

ایسے مسائل بے شمار ہوسکتے ہیں اس لیے کہ حضورسرورکائنات ؐ کے دور میں زندگی محدود اور سادہ تھی اس وقت اس قدر پیچیدہ مسائل پیدانہیںہوئے تھے۔ آپ کے بعد فتوحات اور توسیع دائرہ حکومت کے زیر اثر اور دیگر اقوام کے اختلاط کے نتیجے میں بے شمار مسائل پیدا ہوگئے اور زندگی کاانداز بالکل تبدیل ہوگیا۔ اب سوال یہ ہے کہ ان مسائل کا حل کیاہوگا اور ان کے بارے میں کیا قانون بنایاجائے گا؟

اس سلسلے میں ایک مدرسۂ فکریہ ہے کہ سرورکائنات ؐ کو ان حالات کاعلم تھااور آپ جانتے تھے کہ امت میں ایسے مسائل پیدا ہوں گے اور امت کو ان مسائل کے حل کی ضرورت پڑے گی ۔ اسی لیے آپ نے جاتے جاتے امت کو قرآن اور اہلبیت ؑ کے حوالے کردیا تاکہ نئے مسائل قرآن مجید میں نہ مل سکیں تو ان کو حل کرنے کے لیے اہل بیت ؑ موجود رہیں اور پروردگار نے اہل بیت ؑ کے سلسلہ کو دائمی اور ابدی بنادیا کہ کوئی دور ایسانہ آئے جب مسائل پیداہوں اور حلال مسائل نہ ہوں مشکلات ہوں اور کوئی مشکل کشا نہ ہو۔

لیکن دوسرے مکتب فکر نے اس راستہ کو اختیار نہیں کیا اور حضور ؐ کے سامنے’’ حسبنا کتاب اللہ‘‘ کہہ کر اپنے کو اہل بیت ؑ سے الگ کرلیا ۔ نتیجہ یہ ہواکہ حسبنا  کا م نہ آیا اور ایسے مسائل پیدا ہوگئے جن کا حل قرآن مجید بلکہ سنت پیغمبر ؐ میں بھی نہیں مل سکا ، ایسے وقت میں تمام لوگ مجبور ہوئے کہ قیاس کا دامن پکڑا جائے اور اپنی عقل کے سہارے احکام سازی کا کام شروع کیاجائے۔

مولانا شبلی نے اس طرزِ عمل کوامت اسلامیہ پر حضرت عمر کا بہت بڑا احسان قرار دیا ہے کہ انہوںنے اس راستہ کی طرف راہنمائی کردی ورنہ امت کے پاس مسائل کا کوئی حل نہ ہوتا …اور سچی بات یہ ہے کہ یہ کام انہیں کو کرنا بھی چاہیے تھا اس لیے کہ حسبنا کتاب اللہ  کا نعرہ بھی انہوںنے دیا تھا اور اہل بیت ؑ سے کنارہ کشی کی بنیاد بھی انہوںنے ڈالی تھی ۔

فرق یہ ہے کہ مدینہ میں مدرسۂ قیاس ‘‘ زیادہ کامیاب نہ ہوسکا کہ وہاں کی زندگی پھر بھی سادہ تھی اور مسائل زیادہ نہ تھے وہاں کے لوگوں نے زیادہ حصہ کام احادیث سے چلایا اور وہاں کے مدرسہ کو اہل حدیث کامدرسہ کہاگیا۔ اس کے برخلاف عراق کے مسائل عجم کی فتوحات کی بنا پر بے حد پیچیدہ ہوگئے تھے اور وہاں قیاس کی بے حد ضرورت تھی ۔ نتیجہ یہ ہواکہ عراق کامدرسہ فکر ’’مدرسہ رائے اور قیاس ‘‘ ہوگیا۔ ادھر حکومتوں کی کش مکش کا بھی آغاز ہوگیا ۔ بنی عباس کی جنگ نے قومیت کا روپ دھار لیا۔ بنی امیہ کی پشت پر عرب رہے اور بنی عباس کی حمایت عجم نے کی اور اہل حدیث و اہل قیاس کا جھگڑا حجازوعراق میں تبدیل ہوگیا ۔ حجاز اہل حدیث کے ہاتھوں میں چلا گیا اور عراق اہلِ قیاس کے ہاتھوں میں آگیا امام مالک کو اہلِ حدیث کا امام کہاجانے لگا اور امام ابوحنیفہ کو اہلِ قیاس کاامام بنادیا گیا ۔ حالانکہ علماء کے اعداد و شمار کے مطابق امام مالک کے یہاں قیاس کی مقدار امام ابو حنیفہ سے بھی زیادہ ہے لیکن سیاسی تقسیم میں وہ حجاز کے حصہ میں آئے اوریہ عراق کے حصہ میں آگئے۔

ایک ایسے معرکہ آراء دور میں جب اہل حدیث اور اہلِ قیاس …بنی امیہ و بنی عباس ۔ اور حجاز و عراق کی جنگ چل رہی تھی امام جعفر صادق ؑ نے ایک تیسری آواز بلند کی اور امت کو ایک نئے راستہ کی ہدایت کی ۔ اسی راستہ کو فقہ جعفری سے تعبیر کیا جاتاہے ۔ امام علیہ السلام نے اس ہنگامی دور میں ضروری سمجھاکہ اپنی آواز کو حجاز و عراق دونوں جگہ عام کیا جائے اور یہی وجہ ہے کہ آپ کا مدرسہ فقہ مدینہ میں بھی تھا اور کوفہ میں بھی…کوفہ میں تو آپ کامدرسہ اتنا عظیم تھاکہ اس میں چار ہزار افراد زیر تعلیم تھے اور یہ معمولی صلاحیت کے لوگ نہیں تھے بلکہ بڑے بڑے جید علماء تھے جن میں سے بہت سے بعد میں مدعی امامت بھی ہوگئے۔ علی بن محمدوشاء کا بیان ہے کہ میں نے مسجد کو فہ میں ۹۰۰حلقے دیکھے جن کے اساتذہ یہ کہہ رہے تھے کہ یہ علوم حضرت جعفر ؑبن محمد ؑکی دین ہیں اور ہم سے انھوںنے بیان کیے ہیں ۔

ایسے حالات  کو پیش نظررکھنے کے بعد فقہ جعفری کی برتری کھل کر سامنے آجاتی ہے کہ جس قدر احکام آپ نے بیان فرمائے ہیں اتناموقع کسی دوسرے امام ؑ کو نہیں مل سکاہے۔ ورنہ اس فقہ میں تمام معصومین ؑ کے ارشادات شامل ہیں اور اہل بیت کرام ؑ سے تمسک اپنی پسند کامعاملہ نہیں ہے بلکہ حکم خدا اورر سول ؐہے جسے ’’کونو امع الصادقین ‘‘اور ’’حدیث ثقلین ‘‘میں بیان کیا گیاہے۔ ہم نے نبی کو نبی اس لیے نہیں مانا کہ انھوںنے اپنے کو نبی کہاورنہ ہر مدعی نبوت کو نبی تسلیم کرلیتے ۔

ہم نے نبی کو نبی اس لیے ماناہے کہ جس خدائے وحدہ لاشریک کاکلمہ پڑھ کر مسلمان ہوئے تھے اس نے انہیں نبی بنایاتھا اوریہ فرمادیا تھاکہ جو رسول ؐ تمہارے حوالے کردے اسے لے لو اور جس چیز سے روک دے اس سے رک جائو۔ رسول ؐ کے بعد اہل بیت اطہار ؑ کو بھی ان کے دعویٰ کی بنا پر تسلیم نہیں کیا ہے بلکہ حدیث ثقلین کی بنا پر تسلیم کیاہے۔ اعلان غدیرکی بنا پر تسلیم کیاہے۔ رسول اکرم ؐ کے قول وعمل کے اشاروں کی بنا پر تسلیم کیاہے تو اب فقہ اہل بیت ؑ کا تسلسل یہ ہے کہ تقاضائے عقل و فطرت کی بنا پر خدا کو مانا اور حکم خدا کی بنا پر رسول ؐ کومانا اور حکم رسول ؐ کی بنا پر اہل بیت ؑ کو مانا۔ تو جب سلسلۂ اطاعت و مذہب اوپر سے چلا تو بھی اہل بیت ؑ پر آکر رکا۔ ان کے علاوہ مرسل اعظمؑ نے کسی فقیہ یا امام مذہب کو واجب الاطاعت نہیں قراردیا اور نہ اس کے قول وفعل کی ضمانت لی ہے …اور یہی سلسلہ جب نیچے سے امت کی طرف سے چلا تو ساری امت میں چار فقیہ برتر قرار دیے گئے کہ ان کا علم ، ان کی فقاہت اور دینی بصیرت کا جواب نہیں ہے اور جب ان چاروں کاجائزہ لیا گیا تو امام حنبل ، امام شافعی کے تابع نظر آئے۔ امام شافعی ، امام مالک کا اتباع کرتے ہوئے دکھائی دیے اور امام مالک و امام ابوحنیفہ جو اہل حدیث اور اہلِ قیاس کی جماعت کے سربراہ اور حجاز وعراق کے مرجع مسلمین تھے دونوں امام جعفر صادق ؑ کے شاگرد نظر آئے تو ہم نے فیصلہ کرلیاکہ استاد کی فقہ کے ہوتے ہوئے شاگردو کی فقہ پر اعتماد کرنا تقاضائے دانش مندی نہیں ہے۔

امام جعفر صادق ؑ ،امام مالک اور ابو حنیفہ کے ایسے استاد تھے کہ امام مالک کی نظر میں ان سے بڑاکوئی فقیہ نہیں تھا اور امام ابو حنیفہ فرمایا کرتے تھے کہ ’’اگر دو سال امام جعفر صادق ؑ کی شاگردی نہ کی ہوتی اور ان سے استفادۂ علمیہ نہ کیا ہوتا تو نعمان ہلاک ہوجاتا۔ ‘

ہلاکت سے بچانے والے جعفر ؑ بن محمد ؑ ہی ہیں اور علوم سے مستفیض کرنے والے اہل بیت اطہارؑ ہی ہیں ،ایسے حالات میں ایسے قابل استاد کو چھوڑ کر شاگرد کی فقہ پر اعتماد کرنا کہاں کی دانش مندی ہے۔؟

بعض متعصب اہل نظر نے اس قول کی صداقت میں شبہ کیا ہے اور یہ کہاہے کہ امام ابو حنیفہ امام جعفر صادق ؑ سے تین برس بڑے تھے اور ان کے باقاعدہ ہم عصر تھے ۔ لہٰذا ان کی شاگردی کا کوئی سوال ہی پیدا نہیں ہوتا ہے۔

ان بے چاروں نے یہ سوچنے کی بھی زحمت نہیں کی کہ استادی سن وسال سے نہیں طے ہوتی ہے علم اور قابلیت سے طے ہوتی ہے ۔ جناب آدم ؑنے ملائکہ کو وہ سب کچھ بتادیا جو انہیں نہیں معلوم تھا حالانکہ ملائکہ جناب آدم ؑ سے عمر میں بہت بڑے تھے۔

امیرالمومنین نے خلفائے وقت کو اتنا بتایا اور سکھایا کہ خود حضرت عمر ؓ نے فرمایا ’’اگر علیؑ نہ ہوتے تو میں ہلاک ہوجاتا۔ ‘‘ حالانکہ وہ عمر میں جناب امیرؑ سے بڑے تھے۔ استفادۂ علمیہ کے لیے سن و سال کا حساب نہیں کیا جاتا ۔ صلاحیت اور قابلیت دیکھی جاتی ہے۔

اس کے علاوہ علامہ شبلی نے اس مقام پر نہایت حسین بات فرمائی ہے۔ وہ کہتے ہیں کہ ایسے شبہات صرف تعصب کی پیداوار ہیں اور دیانت و انصاف کے خلاف ہیں۔ امام اعظم ابوحنیفہ نہایت درجہ لائق و قابل و دانش مند تھے لیکن وہ جعفر بن محمد جیسے نہیں ہوسکتے ۔ امام ابو حنیفہ باہر کے آدمی ہیں اور امام جعفر صادق ؑ اہل بیت ؑ میں ہیں اور اہل بیت ؑ گھر کے حالات سے زیادہ واقف ہوتے ہیں۔

اس مقام پر یہ بات قابل توجہ ہے کہ علامہ شبلی نے سیرۃ النعمان میں جوکچھ امام جعفرصادق ؑ اور حضرت ابو حنیفہ کے بارے میں ارشاد فرمایا ہے اسی نکتہ کی روشنی میں صدر اسلام کا فیصلہ کیوں نہیں کیا اورمذکورہ معاملہ میں اس نکتہ کو کس طرح فراموش کرگئے کہ حضرت ابوبکر باہر کے آدمی ہیں اور جناب فاطمہؑ دختر پیغمبر ؐ ہیں۔ پیغمبرؐ کی حدیث کو جس طرح وہ جان سکتی ہیں دوسرا کوئی نہیں جان سکتاہے۔

بہرحال امام جعفر صادق ؑ سے ارتباط اور فقہ جعفریہ سے تمسک دونوں قسم کی ’’سیر علمی ‘‘ کا نتیجہ ہے۔ تلاش علم میں اوپر سے چلیں تو امام جعفر صادق ؑ اہل بیت کے فرد کی حیثیت سے نبی اکرم ؐ کے مقرر کردہ مرجع مسلمین قرار پاتے ہیں اور تلاش ہدایت میں ادھر سے چلیں تو امام جعفر ؑباقی ائمہ مذاہب کے استاد نظر آتے ہیں اور استاد کے ہوتے ہوئے شاگرد پر اعتماد کرنے کو ئی وجہ نہیں ہے۔

یہ امتِ اسلامیہ کی بد قسمتی ہے کہ اربابِ حدیث نے ان خصوصیات کو دیکھتے ہوئے بھی امام جعفر صادق ؑ سے انحراف کیا اور امام بخاری نے عمران بن حطان خارجی کی روایت کو درج کرنے کے باوجود امام جعفرؑ کی روایت کو بخاری میں جگہ دینے کے قابل نہیں سمجھا۔ کیا یہ صریحی ظلم اور علمی خیانت نہیں ہے اور جب خواص ایسی خیانت کرسکتے ہیں تو عوام سے کیا توقع کی جاسکتی ہے۔ وہ تو اتنی بڑی کتاب حدیث میں امام ؑ کا نام بھی نہیں دیکھتے انہیں کیا معلوم کہ امام ؑ کی شخصیت اور ان کی علمی جلالت کیاہے۔

فقہ جعفری کے امتیازی مدارک:

یہ واضح کیا جاچکاہے کہ قرآن حکیم اورسنت پیغمبرؐ کو تمام امت اسلامیہ نے اپنی فقہ کے لیے مدرک قرار دیا ہے۔ اس کا اندازکچھ بھی رہا ہو اور تاویل و تشریح و تعبیر میں کتنی دھاندلی کی گئی ہو قرآن و حدیث کی سندی حیثیت کو چیلنج نہیں کیاگیا اور کسی نہ کسی شکل میں ان دونوں کو تسلیم کیاگیاہے۔

تسلیم کی آخری حد یہ ہے کہ دنیا کی ہر عیاری،مکاری ، سلاطین زمانہ کی ہر خیانت و جنابت کے لیے آیات قرآنی اور سنت پیغمبری کا سہارا لیا گیاہے ۔ تاریخ ملوک و سلاطین کا جائزہ لیں تو معلوم ہوگاکہ سلاطینِ زمانہ نے کس طرح مذہب کا مذاق اڑایا ہے اور درباری علماء نے کس طرح آیات و احادیث کی تعبیر و تفسیر میں مذہب کا ستیاناس کیاہے۔

کبھی ’’لاتقربو الصلوٰۃ ‘‘کو نماز سے روکنے کا ذریعہ بنایا گیا ، کبھی ’’ویل للمصلین ‘‘کو نمازیوں کی مذمت کی دلیل قرار دیا گیا اور کبھی ’’اضعافاً مضاعفۃ‘‘کو معمولی سود کے جواز میں پیش کیا گیا۔ غرض دنیا کی ہر مکاری و عیاری کے لیے قرآن حکیم کو سہارا بنایا گیا اور تاویل کے زور پر ۷۳فرقے بناڈالے گئے ۔ حکیم اُمت نے انہیں حالات کو دیکھ کر فریاد کی تھی :

’’خود بدلتے نہیں قرآں کو بدل دیتے ہیں ‘‘

قرآن وحدیث کے بعد جب تیسرے مدرک کا سوال اٹھا تو امتِ اسلامیہ نے اپنی جہالت کا علاج علم کے زور پر کیا اور اپنی عقل سے احکامِ دین وضع کرنا شروع کردیے۔ جہاں ایک قانون نظرآیا وہاں اس کے جیسے دوسرے مواقع پر بھی وہی قانون نافذ کردیا اور حکم الٰہی کو تلاش کرنے کی ضرورت نہیں سمجھی اور حوصلہ اتنا بلند ہواکہ رسول اکرم ؐ کی حدیث پر بھی اپنے قیاس کو مقدم کرنا شروع کردیا ۔ چنانچہ امام ابوحنیفہ نے پیغمبر اکرم ؐ کے اس ارشاد پر کہ ’’میدان جہاد کے مالِ غنیمت میں پیدل جہاد کرنے والے کا ایک حصہ ہے اور سوار کے دو حصے ہیں …یہ نوٹ لگادیا کہ میں اپنی عقل سے اس حدیث اور اس قانون کو تسلیم نہیں کرسکتا ۔ اس قانو ن میں گھوڑے کا درجہ مسلمان کے برابر قرار دیا گیاہے اور میں مسلمان کی ایسی توہین برداشت نہیں کرسکتا …یعنی پیغمبر اسلام ؐ ایسی غلطی کرسکتے ہیں تو کریں میں ایسی غلطی نہیں کرسکتا۔

یہ قیاس کی حدِ آخر ہے کہ اس نے مسلمانوں کے حوصلے اس قدر بلند کردیے کہ احکام سازی میںقولِ خدا اور رسولؐبھی پیچھے رہ گیا اور اُمت نے شریعت سازی کا کام شروع کردیا۔ وہ اسلام جس نے پیغمبرؐ کو بھی شریعت کے حلال و حرام میں دخل دینے کا حق نہیں دیا تھا اور ان کاکام بھی صرف اتباع حکم خدا قرار دیاتھا۔ اس کے ماننے والے اُمت کے فقہاء کے لیے اس حق کے بھی قائل ہوگئے ۔ اور قیاس کی برکت سے ایک نیا اسلام معرضِ وجود میں آگیا۔ اور علامہ شبلی جیسے مورخین و محققین نے اسے خلیفۂ دوم کے احسانات و کرامات میں شمار کرلیا۔

امام جعفر صادق ؑ اس صورت حال کو دیکھ کر خاموش نہیں رہ سکتے تھے ۔ آپ نے تحفظِ دین اسلام کی خاطر ہر طرح کی زحمت برداشت کرکے اس قیاس کا مقابلہ کیا …اور خود مکتبِ قیاس کے سربراہ ابو حنیفہ سے بارہا یہ فرمایاکہ خبردار شریعت میں قیاس نہ کرنا ۔ قیاس ابلیس کاکام ہے۔ ابلیس کی گمراہی کا واحد راز یہ ہے کہ اس نے حکمِ خدا میں قیاس سے کام لیا اور آگ اور خاک کا جھگڑا اٹھا کر حضرت آدمؑ کے سامنے سجدہ کرنے سے انکار کردیا۔ قیاس ایک ابلیسی حربہ ہے جو حکم خدا کی بربادی کے لیے استعمال کیاجاتاہے ۔ لیکن حکومتِ وقت کی امداد اور ہوسِ جاہ ومنصب نے ان تمام ہدایات پر عمل نہ کرنے دیا اور بالآخر اسلام نذرِ قیاسات ہوگیا۔

امام جعفرصادق ؑ نے جن جن مقامات پر ابوحنیفہ کو قیاسات سے روکا ہے اس کی مثالیں تاریخ میں یوں ملتی ہیں :

ایک مرتبہ آپ نے فرمایا کہ …اگر تم عقل سے احکام طے کرلیتے ہو تو ذرا اپنی عقل سے سوچ کریہ بتائو کہ پروردگار نے آنکھ میں نمکینی ،زبان میں شیرینی اور کان میں تلخی کیوں رکھی ہے ؟ ابوحنیفہ نے سکوت اختیار کیا۔ پھر آپ نے فرمایا ۔ جب تم اپنی خلقت کو نہیں سمجھ سکتے ہو تو اللہ کی شریعت کو کیا سمجھو گے۔ یاد رکھو کہ آنکھوں میں نمکینی اس لیے ہے کہ یہ چربی کا ڈبہ ہے ، اس میں نمک نہ ہوتا تو پگھل جاتا…کانوں میں تلخی اس لیے ہے کہ جانور اندر جا کر زندگی کے درپے نہ ہوجائیں۔ زبان میں حلاوت اس لیے ہے کہ اشیاء کا ذائقہ معلوم ہوسکے ۔

اس کے بعد ارشاد فرمایا …اچھا یہ بتائو کہ وہ کون سی شے ہے جس کی ابتدا کفر ہے اور انتہا اسلام …امام ابوحنیفہ نے جواب سے معذوری ظاہر کی تو آپ نے فرمایا ،

’’بڑے افسوس کی بات ہے تمہیں کلمۂ اسلام کی بھی خبر نہیں ہے جس کا لالہ الہ کفر ہے اور الااللہ اسلام ہے۔ ‘‘

اس کے بعد فرمایا ،اچھا یہ بتائو کہ اگر کوئی شخص حالتِ احرام میں ہرن کے سامنے کے چار دانت جنہیں رباعیہ کہتے ہیں ،توڑ ڈالے تو اس کا کفارہ کیاہوگا؟…ابوحنیفہ نے کہا، یہ مسئلہ بھی معلوم نہیں ہے ۔ آپ نے فرمایا ،تمہیں یہ بھی معلوم نہیں ہے کہ ہرن کے ایسے دانت ہوتے ہی نہیں ہیں۔

امام علیہ السلام نے اس موقع پر ایک سوال انسان کے بارے میں کیا۔ ایک حیوان کے بارے میں اور ایک ایمان کے بارے میں اور سربراہ رائے و قیاس تینوں سے عاجز رہے تو امامت نے آواز دی کہ جسے انسان حیوان اور ایمان کی خبر نہیں ہے اسے دینِ الٰہی میں دخل دینے کا کیا حق ہے…یاد رکھو !سنت میں قیاس کیا جائے تو دین بدنام ہوکر رہ جائے گا…خبردار ! اسلام میں قیاس سے کام نہ لینا۔ اسلام دینِ الٰہی ہے اس میں بشری عقل کادخل نہیںہے۔

اس قسم کا ایک دوسرا واقعہ علامہ دمیری نے حیواۃ الحیوان میں لکھا ہے کہ ابو حنیفہ امام جعفر صادقؑ کی خدمت میں حاضر ہوئے ۔ آپ نے ان کے قیاس کی تردید کرتے ہوئے چند سال کو ازروئے قیاس حل کرنے کی دعوت دی۔

فرمایاکہ یہ بتائو قتل بڑا گناہ ہے یا زنا؟…ابوحنیفہ نے کہاقتل۔ فرمایا ، پھر کیا وجہ ہے کہ قتل میں دو گواہ درکار ہیں اور زنا میں چار گواہوں کی ضرورت ہوتی ہے ۔ ابوحنیفہ سے کوئی جواب نہ دیا جاسکا۔

پھر فرمایا ۔ اچھا یہ بتائو کہ نماز کی زیادہ اہمیت ہے یا روزہ کی ؟ …عرض کی نماز زیادہ اہم ہے …فرمایا ،پھر کیا وجہ ہے کہ عورت ایام حیض میں نماز ، روزہ دونوں چھوڑ دیتی ہے اور بعد میں روزہ کی قضا واجب ہوتی ہے لیکن نماز کی قضا واجب نہیں ہوتی ہے۔ ابوحنیفہ نے سکوت اختیارکیا۔

فرمایا۔ بتائو پیشاب زیادہ نجس ہے یا منی ؟…عرض کی پیشاب کہ اسے دو مرتبہ دھوناپڑتاہے۔ فرمایا ، پھر کیا وجہ ہے کہ پیشاب کے بعد صرف عضو کی طہارت کی جاتی ہے اور منی خارج ہونے کے بعد غسل کرناپڑتاہے؟ ابو حنیفہ نے معذرت کی …فرمایا، دیکھا تم نے دینِ خدا میں قیاس کا کوئی امکان نہیں ہے۔ یاد رکھو ، یہ احکام بھی خلافِ عقل نہیں ہیں۔ اسلام کا ہر قانون عقل کے مطابق ہے اگرچہ تمہاری عقل کی ایجاد اور پیداوار نہیں ہے۔

قتل اور زنا کا فرق یہ ہے کہ زنا میں مجرم دو ہوتے ہیں اور قتل میں ایک …اس لیے وہاں چار گواہ درکا رہیں اور یہاں صرف دو۔

نماز اور روزہ کا فرق یہ ہے کہ روزہ سال میں ایک مہینے میں ترک ہوتاہے اور نماز ہر مہینے میں۔ پھر روزہ کی قضا میں کاروبارِ حیات پر اثر نہیں پڑتاہے اور نماز کی قضا سے سارا کاروبار معطل ہوجاتاہے اس لیے روزہ کی قضا واجب کردی گئی ہے اور نماز کی قضا معاف کردی گئی ۔

پیشاب اور منی میں فرق یہ ہے کہ پیشاب مثانہ سے خارج ہوتاہے اس میں صرف عضو کی طہارت کافی ہے اور منی سارے جسم کی طاقت کا نچوڑ ہے جس کا مادہ ہر حصۂ جسم سے اخذ کیاجاتاہے اس لیے اس میں غسل ضروری ہے۔

امام علیہ السلام نے ابوحنیفہ کی ناواقفیت کے اظہار کے ساتھ اسلامی احکام کے ان مصالح کی طرف بھی اشارہ کردیا جن کی طرف عام انسانوں کی عقل وشعور کی توجہ کے امکانات نہ تھے اور آخری جواب میں یہ بھی واضح کردیاکہ جب منی سارے جسم کے نچوڑ کا نام ہے تو انسان کا فرض ہے کہ عورت سے جنسی تعلقات قائم کرتے وقت اس نکتہ کو ذہن میں رکھے اور جسم کے کسی حصے کو بھی کسی اور کام میں مصروف نہ ہونے دے ورنہ اُس طرف سے آنے والی طاقت کمزور ہوجائے گی اور اس کا اثر آنے والی نسل پر پڑے گا۔ ماں باپ کی ایک لمحہ کی غلطی اولاد کے لیے پوری زندگی کا مسئلہ بن جائے گی ۔

یاد رہے کہ بعض علماء نے مذکورہ بالا واقعہ کو امام محمد باقرؑ کے حالات میں لکھاہے لیکن مجھے اس موضوع سے کوئی بحث نہیں ہے میرا مقصد تو صرف گزارش کرناہے کہ دینِ الٰہی میں عقل بشر کو دخل دینے کا حق نہیں ہے ۔ مسلمان کا کام احکام پر عمل کرناہے احکام بنانا نہیں ہے۔ احکام کے سلسلے میں پروردگار نے رسول ؐ اور آل ِ رسول ؐ کے ذریعہ دین کو کامل کردیا ہے اور اب کوئی مسئلہ ایسا نہیں ہے جس کا حل اسلام کے دامن میں نہ ہو۔

یہی وجہ ہے کہ علماء تشیع نے آج تک قیاس کی طرف مڑ کر بھی نہیں دیکھا اور استنباطِ احکام میں کوئی دشواری پیش نہیں آئی۔ ان کے پاس اہلبیت طاہر ینؑ کے ارشادات کاذخیرہ موجود ہے اور اہلبیتؑ اس دور میں بھی تھے جب مرسل اعظمؐ کے بعد نئے نئے مسائل پیدا ہو رہے تھے اور انہوںنے سارے مسائل کا حل بیان کردیا ہے اب کوئی مسئلہ ایسا نہیں ہے جس کا حل ارشادات معصومین ؑ میں موجود نہ ہو۔

تمسک دامن اہلبیتؑ ہی کانتیجہ ہے کہ علماء امامیہ کو قیاس و استحان جیسے مدارک کی ضرورت نہیں پڑی اور انہوںنے ساری زندگی احکام الٰہیہ کے سایہ میں گزاردی ہے۔

فقہ جعفری اور عقل :

اس مقام پر یہ تو ہم نہ ہو کہ اسلام دین عقل ہے تو فقہ جعفری نے عقل کی اس قدر شدید مخالفت کیوں کی ہے۔ فقہ جعفری نے عقل کی مخالفت نہیں کی ہے۔ اس کو اپنے دائرہ میں رکھاہے۔ 

دینِ جعفری میں اصولِ دین کا پورا کاروبار عقل ہی کے حوالہ ہے۔ توحید سے لے کر قیامت تک کا عقیدہ عقل کے ذمہ ہے اور ہر مقام پر عقل ہی کو فیصلہ کرناہے۔ اس محاذ پر نبی ؐ اور امام ؑ کو بھی بولنے کا حق نہیں ہے وہ صرف راہ نمائی کرسکتے ہیں حکومت نہیں کرسکتے۔ یہ میدان عقل کا میدان ہے اور کسی شخص کو دوسرے کے میدان میں قدم رکھنے کا حق نہیں ہے جس طرح کہ شریعت کامیدان نبی ؐ اور امام ؑ کا میدان ہے اس میں عقل دخل اندازی نہیں کرسکتی ہے۔

شریعت میں عقل کا کام فقط احکام کا تلاش کرناہے اور اس کی تعمیل کے راستے ہموار کرنا ہے اور بس۔ احکام بنانا اس کاکام نہیں ہے ورنہ عقل اس اہم کام کو انجام دے سکتی تو ایک لاکھ چوبیس ہزار پیغمبر، ان کے اوصیاء اور اتنی کتابوں او ر صحیفوں کی کوئی ضرورت ہی نہیں ہوتی ۔ ہر شخص اپنی عقل کے مطابق اپنی زندگی کا قانون مرتب کرلیتا اور اس کے مطابق زندگی گزار لیتا جس طرح کہ دنیا کے دوسرے نظاموں میں یہی صورت حال ہے کہ انسان ہی قانون بناتے ہیں اور انسان ہی عمل کرتے ہیں۔ مذہب اور دنیاوی نظام کا فرق ہی یہ ہے کہ مذہب کا قانو ن آسمان سے آتاہے اور دنیا کا قانون انسان بناتے ہیں اب اگر مذہب کی قانون سازی بھی انسانوں کے حوالے کردی گئی تو مذہب کا نام مذہب کیوں رہ جائے گا اس کا شمار بھی دنیا کے دوسرے عام قوانین میں ہوجائے گا۔

فقہ جعفری میں عقل بڑی اہمیت رکھتی ہے لیکن اس کا کام تعمیل احکام کی راہیں ہموار کرناہے احکام سازی نہیں ہے۔ مثال کے طور پر اگر شریعت میں وجوب یا حرمت کا قانون نہ مل سکے تو آزادی کا فیصلہ عقل ہی کرے گی اور یہ کہے گی کہ اب آپ پر عمل کی کوئی ذمہ داری نہیں ہے ۔ اگر شریعت میں یہ چیز واجب یا حرام ہوتی تو اس کے بیان کی ذمہ داری صاحبِ شریعت پر ہوتی اور صاحبِ شریعت کے بیان نہ کرنے کامقصد ہی یہ ہے کہ یہ شے واجب یا حرام نہیں ہے اور اب آپ کو مکمل اختیار ہے کہ جس کے واجب ہونے کا شبہ ہو رہاہے اسے ترک کردیں اور جس کے حرام ہونے کا شبہ ہے اسے اختیار کرلیں۔

اسی طرح اگر قانون شریعت میں اجمالی طور سے معلوم ہوجائے کہ سفر کی ایک منزل پر پہنچنے کے بعد نماز بہرحال واجب رہتی ہے لیکن یہ معلوم نہیں ہے کہ اس منزل پر نماز قصر ہوجاتی ہے یا نہیں۔ تو یہ فیصلہ عقل ہی کرے گی کہ ایسے مقامات پر دونوں طرح کی نمازیں پڑھناچاہئیں تاکہ یہ یقین ہوجائے کہ جو ذمہ داری ہمارے سر آئی تھی اداہوگئی اور اب کوئی فریضہ باقی نہیں رہ گیاہے۔

قانون کی منزل میں شریعت سند ہے اور تعمیل کی منزل میں عقل۔ حکم دینا شریعت کاکام ہے اور عمل کی راہیں ہموار کرنا عقل کا کام ہے۔ اہل قیاس نے اس فرق کو محسوس نہیں کیا اور انہوںنے شریعت میں بھی عقل کی دخل اندازی کو مباح کردیا جس کا نتیجہ یہ ہواکہ قوانین شریعت تماشا بننے لگے اور ہر شخص اپنی عقل، اپنی فکر اور اپنے خیال کے مطابق شریعت میں تحریف و ترمیم کرنے لگا۔

فقہ جعفری کی حقیقت :

فقہ جعفری کو سمجھنے کے لیے حسب ذیل نکات کا پیش نظر رکھنا ضروری ہے اس کے بغیر اس فقہ کا امتیاز اور اس کی عظمت سمجھ میں نہیں آسکتی ہے۔

۱۔ فقہ جعفری صرف امام جعفرصادق ؑ کی فقہ نہیں بلکہ تمام اہلبیت کرام ؑکے احکام کا مجموعہ ہے۔ 

۲۔ اس فقہ کےا علم ، امام جعفر صادق ؑ ائمہ مذاہب کی طرح مجتہد نہیں تھے بلکہ پروردگار کی طرف سے احکام واقعی کے بیان کرنے والے تھے۔

۳۔ اہلبیت کرام ؑ سے تمسک صرف ان کی ذاتی صلاحیت کی بنا پر نہیں ہوتابلکہ حکم رسول اکرم ؐ کی بنا پر ہوتاہے جس نے اس تمسک میں نجات کی ذمہ داری لی ہے۔

۴۔ امام جعفرصادق ؑ حضرت مالک وابو حنیفہ کے استاد تھے اور استاد کی فقہ کے ہوتے ہوئے شاگرد سے تمسک کرنا خلاف عقل و انصاف ہے۔

۵۔ فقہ جعفر ی کا مدرک قرآن حکیم، سیرت ِ پیغمبر اور ارشاداتِ اہلبیت ؑ طاہرین ہیں جنہیں قرآن کے ساتھ مفسر قرآن بنا کر پیغمبرؐ اسلام چھوڑ گئے۔

۶۔ فقہ جعفری میں قیاس کی کوئی گنجائش نہیں ہے۔

۷۔ فقہ جعفری میں عقل کا کام تعمیل احکام کی راہیں تلاش کرناہے ، احکام سازی نہیں ہے۔ 

۸۔ ائمہ معصومین ؑ نے ہر دور میں حکومت الٰہیہ کے قیام کی کوشش کی ہے اور اس وقت تک خاموش نہیں ہوئے جب تک کہ اس عمل کو ناممکن یا عارضی طور پر نامناسب نہیں خیال کیا۔

۹۔ فقہ جعفری میں قیاس کی ضرورت اس لیے نہیں پڑتی کہ نبی اکرم ؐ کے بعد نئے مسائل پیدا ہوئے تو حل کرنے والے اہلبیت طاہرین ؑ موجودتھے اور وہ گھر کے حالات سے بہتر طور پر واقف تھے۔

۱۰۔فقہ جعفری کے اہم مدارک میں حدیث کے چار مجموعہ ہیں:

۱۔ کافی محمد بن یعقوب کلینی متوفی ۳۲۹ ؁ھ……۱۶۱۹۰حدیثیں

۲۔ من لایحضرہ الفقیہ ۔ محمد بن علی بابو یہ متوفی ۳۸۱ھ؁…۵۹۶۳حدیثیں 

۳۔تہذیب ۔ محمد بن الحسن الطوسی متوفی ۴۶۰ھ؁…۱۳۵۹حدیثیں 

۴۔ استبصار ۔ محمد بن الحسن الطوسی متوفی ۴۶۰ھ؁…۵۵۱۱حدیثیں 

اس کے علاوہ احادیث کے اور مجموعہ بھی ہیں جن کے ہوتے ہوئے جدیدترین مسائل میں بھی قیاس کی کوئی ضرورت نہیں ہے ، قیاس کی ضرورت ان مسلمانوں کو پڑتی ہے جن کے صحاح ستہ میں سے مکرر احادیث نکال دینے کے بعد صحیح مسلم میں چار ہزار کے قریب اور صحیح بخاری میں اس سے بھی کم حدیثیں باقی رہ جاتی ہیں ۔ ظاہر ہے کہ اتنے مختصر مجموعے سے اتنے اہم مسائل حل نہیں کیے جاسکتے اور پھر اگر ان میں سے بھی ضعیف اور غیر معتبر روایتیں الگ کردی جائیں تو شریعت کی دنیا میں قیاس کے علاوہ کچھ باقی نہیں رہ جاتا ہے۔

فقہ جعفری اور ہم :

فقہ جعفری کے خصوصیات ،امتیازات اور اس کی حقانیت وبرتری کا جائزہ لینے کے بعد ایک نظر اپنے حال زار پر ڈالنا بھی ضروری ہے اور یہ دیکھنا ہے کہ جس فقہ جعفری کی بقاء کے لیے ہم نے قربانیاں دی ہیں اور جس کی نسبت سے قوموں کے درمیان ہم نے اپنا امتیاز قائم کیاہے ۔ اس سے ہمارا رشتہ کیاہے ؟

یاد رکھیے فقہ قانون بندگی و زندگی کا نام ہے ۔ فقہ رضائے الٰہی کی تحصیل کاذریعہ ہے۔ فقہ انسانی زندگی کانظام ہے۔ کوئی انسان اپنی اسلامی زندگی علم فقہ کے بغیر نہیں گزار سکتاہے اور کسی شخص کے لیے رضائے الٰہی کی تحصیل فقہ کے بغیر ممکن نہیں ہے۔ تو کیا ہم اپنی پوری زندگی کا جائزہ لے کر بتا سکتے ہیں کہ ہم نے دین کے حلال و حرام ، واجب و مستحب ، جائزہ و ناجائز ، طاہر و نجس کو دریافت کرنے کے لیے زندگی کا کتنا وقت صرف کیاہے اور اس راہ میں کتنا سرمایہ خرچ کیاہے ؟

فقہ جعفری ہم سے دعوت واجتماع اور جلسہ وجلوس کا مطالبہ نہیں کرتی ۔ احکام خدا کے مطابق زندگی گزارنے کا مطالبہ کرتی ہے اور اس سلسلے میں ہماری کارکردگی صفر کے برابر ہے۔ ہم نے گھر کی تعمیر ، فرنیچر کی فراہمی ،دیواروں کے رنگ و روغن ،عورتوں کے زیورات ، راحت پسند زندگی ، ریڈیو ٹی وی ، وی سی آر۔ جیسے مہمالات پر لاکھوں کا سرمایہ خرچ کیاہے اور کسی ایک عالم کو بٹھا کر اپنی عبادات کی تصحیح ، اپنے اعمال کی صحت کے لیے دس روپے بھی خرچ نہیں کیے ہیں ۔ اپنے بچوں کی دینی تعلیم کے لیے مدرس معین کرنے کا تصور بھی نہیں کیا ہے اور اگر کبھی سوچا ہے تو صرف یہ کہ بچوں کو قرآن شریف اور دینیات کی پہلی کتاب پڑھا دی جائے ، فقہ آل محمد ؐ کا حق ادا ہوجائے گا۔ ایسا معلوم ہوتا ہے کہ دین کے جملہ عبادات ، معاملات ،تجارت ، زراعت وملازمت ، سیاست ، اقتصادیات ،اجتماعیات ، اخلاقیات ، سب دینیات کی پہلی کتاب میں موجود ہیں۔ یاد ین آل محمدؐ صرف آٹھ ورک کی کتاب کا نام ہے کہ ہر شخص اپنے بچوں کو ایک کتاب پڑھا کر خوش ہوگیا کہ اس نے فقہ جعفری کا حق ادا کردیاہے اور دس پیسے میں جنت خریدلی ہے جیساکہ خود اپنے بارے میں سوچتاہے کہ اصولِ دین اور فروعِ دین کو زبانی یاد کرلیا اور فقۂ آل محمدؐ کا حق ادا ہوگیا۔

یاد رکھیے ہماری ساری زندگی مہمل ، بے کار اور بے مصرف ہے۔ اگر ہم نے زندگی کے ایک ایک قدم کے لیے قانونِ شریعت دریافت نہیں کیا اور اس کے مطابق زندگی نہیں گزاری ۔ 

صادقؑ آلِ محمدؐ کی نظر میں دینی احکام کا معلوم کرنا اس قدراہم ہے کہ آپ نے فرمایا اگر کوئی شخص میرے اصحاب کو کوڑے مارکر انہیں علم دین حاصل کرنے پر آمادہ کرے تو مجھے کوئی تکلیف نہ ہوگی۔ مجھے بے خبر اور بے عمل قسم کے چاہنے والے درکار نہیں ہیں ، مجھے مولا اور آقا کہنے والوں کی ضرورت نہیں ہے مجھے با عمل مخلصین درکار ہیں اور صاحبانِ معرفت اصحاب ۔

علامہ طبرسیؒ تحریر فرماتے ہیں کہ امام زمانہ ؑ کے ظہور کے بعد حضرت جو طرز حکومت اختیار فرمائیں گے اس کااندازہ یہ ہوگاکہ اگر کوئی بیس سال کا جوان علم دین اور احکام شریعت سے بے خبر پایا گیا تو اسے فی الفور تہ تیغ کردیں گے ۔ اس وقت مدرسہ قائم کرکے پڑھانے کا سلسلہ نہ ہوگا بلکہ بے خبری کی سزا کا سلسلہ قائم ہوگا۔ زمانہ غیبت ، زمانہ مہلت ہے جسے ہوش میں آنا ہے وہ آجائے۔ اس کے بعد انجام بہت خراب ہے ، انہیں اس بات کی فکر نہ ہوگی کہ ہم انہیں کیا کہتے ہیں اور کیا مانتے ہیں۔ انہیں صرف اس بات کی فکر ہے کہ ان کے دین ، مذہب ،مقصد اور احکام کے ساتھ ہمارا سلوک کیاہے اور ان کی فقہ کو ہم نے کس قدر دریافت کیا ہے اور کس طرح عمل کیاہے ۔ ہمارے نوجوان جو صبح سے شام تک اپنے خیال میں مولاؑ کے خوش کرنے کاانتظام کرتے ہیں اور طریقۂ وضوو غسل اور اندازِ نماز سے بھی باخبر نہیں ہیں۔ کیا یہ نہیں سوچتے کہ آنے والا خوشامد پسند اور شہنشاہ نہیں ہے وہ دین کاذمہ دار ہے۔ اسے نام کی فکر نہیں ہے کام کی فکر ہے۔ وہ خودمختار نہیں ہے بندۂ پرور دگار ہے۔ کیا یہ نوجوان اس ذوالفقار حیدری کا احساس نہیں رکھتے جو امام ؑ کے ساتھ ایسے تمام بے خبر اور بے عمل افراد کا فیصلہ کرنے آ رہی ہے۔

عزیزو! موقع غنیمت ہے ۔ وقت باقی کے زمانہ کو اک مہلت کا زمانہ تصور کرو اور اپنے دین کا علم حاصل کرو ، اپنی نسل کو ان کا دین سکھائو ۔ راحت طلب زندگی کااثاثہ فروخت کرکے علم دین پر صرف کرو ۔ قبر میں صوفہ سیٹ ، زیورات اور ٹی وی نہیں جائے گا ۔ قبر میں علم دین ہی کام آئے گا۔ مرکزی لائٹ یہاں کے لیے ہے وہاں کے لیے صرف احکام دین کی روشنی کام آنے والی ہے۔

رب کریم سے التماس ہے کہ ہمیں اور ہماری بے خبر اور بے عمل قوم کو علم و عمل کی توفیق عنایت فرمائے اور ہمیں یہ موقع عطا کرے کہ ہم امام عصرؑ کی ذوالفقار سے قتل ہونے کے بجائے ان کے انصار میں شامل ہوجائیں۔والسلام علی من اتبع الھدیٰ 

٭…٭…٭

نقشِ حیاتِ امام موسٰی بن جعفر

ولادت :۷صفر۱۲۸ھ؁


شہادت :۲۵رجب ۱۸۳ھ؁




نقشِ زندگانی امام موسیٰ بن جعفر 


ماہ صفر ۱۲۸ھ ؁کی ساتویں تاریخ تھی۔ امام جعفر صادق ؑ مع اپنی اہلیہ محترمہ جناب حمیدہ خاتون حج بیت اللہ کے لیے تشریف لے گئے تھے اور واپسی میں مکہ و مدینہ کے درمیان مقام ابواء میں مقیم تھے کہ امام موسیٰ کاظمؑ کی ولادت با سعادت ہوئی جو اس امر کی واضح دلیل ہے کہ ائمہ طاہرین ؑ ایسے اوقات میں بھی سفر حج کو نظر انداز نہیں فرماتے تھے جب گھر میں ولادت میں صرف دو مہینے باقی رہ گئے تھے اور سفر بھی اُس دور کا تھا جب آج جیسے وسائل یقیناً فراہم نہیں تھے اور تقریباً ۵۰۰کلومیٹر کافاصلہ اونٹوں کے ذریعہ طے کرنا ہوتاتھا اور یہ بھی واضح ہوتاہے کہ جس قدر اس سفر اور عمل کی اہمیت ائمہ طاہرین ؑ کی نگاہ میں تھی اسی قدر ان کی ازواج مطہرات کی نگاہ میں بھی تھی ورنہ ان حالات کالحاظ کرکے معذرت کرلیتیں اور سفر کو آئندہ سال کے لیے ملتوی کردیتیں جو دورِ حاضر کا عام طریقہ کار ہے۔

بلکہ یہیں سے یہ مسئلہ بھی حل ہوجاتاہے کہ ازواج ائمہ معصومین ؑ بھی حج بیت اللہ کے لیے جاتی تھیں یا نہیں اور اس فریضہ کا تعلق صرف مردوں سے ہے یا عورتوں سے بھی ہے۔ یقیناً حج ایک ایسی عبادت ہے جس میں تین طرح کی استطاعت کی شرط ہے۔ مالی استطاعت ،بدنی استطاعت اور راستہ کی استطاعت ۔ اگر بعض ازواج مطہرات کی زندگی میں حج کاتذکرہ نہیں ہے تو عین ممکن ہے کہ یہ ان کی عدم استطاعت کانتیجہ ہو جس طرح کہ بے شمار مومنین مخلصین عدم استطاعت کی بنا پر اس سعادت سے محروم رہ جاتے ہیں اور اس کا کوئی تعلق مرد اور عورت کے فرائض کی تفریق سے نہیں ہوتاہے ورنہ استطاعت اور وجوب کے بعد حج نہ کرنے کاکوئی سوال ہی نہیں پیدا ہوتاہے۔

جناب حمیدہ کا بیان ہے کہ میرے فرزند نے ولادت کے بعد رخ آسمان کی طرف کیا اور زبان پر کلمہ شہاد تین جاری کیا جو اس سے پہلے کے معصومین ؑ کے آغاز حیات کا طریقہ ٔ کار رہا ہے اور آپ کے داہنے بازو پر یہ آیت کندہ تھی۔

’’تَمَّتْ کَلِمَۃُ رَبِّکَ صِدْقًاوَّعَدْلاً‘‘

آپ کا اسم گرامی موسیٰ قرار پایا اور مشہور لقب کاظم ہوا جس کے معنی غصہ کو پی جانے والے کے ہیں اور ہوسکتاہے کہ اس لقب کی ایک مصلحت یہ بھی ہوکہ پیغمبران اولوالعزم میں جس موسیٰ ؑ کاذکر آتاہے ان کی صفت قرآن مجید نے ’’غضبان ‘‘ بیان کی ہے تو قدرت نے چاہا کہ ایک موسیٰ کاظم بھی پیداہوجائے تاکہ دونوں طرح کے الٰہی کردار سامنے آجائیں اور تاریخ نبوت وامامت سے یہ فریق بھی واضح ہوجائے کہ اگر قہر و جلال کا مرقع دیکھنا ہوتو نبی موسیٰ ؑ کو دیکھو اور اگر حلم وتحمل پروردگار کا نمونہ دیکھناہو تو امام موسیٰ کو دیکھو۔

نام موسیٰ میں ایک مصلحت الٰہی یہ بھی ہوسکتی ہے کہ آپ کے قاتل کانام ہارون تھا۔ تو قدرت نے روز اول واضح کردینا چاہا کہ انسان ناموں کے فریب میں نہ آئے اور کردار پر مکمل نگاہ رکھے۔ ورنہ یہی ہارون ایک وقت میں موسیٰ ؑ کا ہمراز و دمساز ، معاون ومدد گار بھی ہوسکتاہے اور دوسرے وقت میں ایک موسیٰ کا قاتل بھی ہوسکتاہے ۔ اصلی او رنقلی حقیقی اور جعلی میں یہی واقعی فرق ہے اور شاید یہی راز تھاکہ جناب موسیٰ ؑ نے جناب ہارون کے وزیر بنانے کی درخوات پروردگار سے کی تھی کہ پروردگار ہارون کو وزیر بنائے گا تو وہ ہارون صاحب ایمان اور نیک کردار ہوگا اور انسان کسی ہارون کو بادشاہ اور خلیفہ بھی بنادے گا تو وہ نالائق اور نااہل ہی رہے گا۔ حقیر نے ایک موقع پر اس مضمون کو اس طرح نظم کیاتھا:

دنیا کا اس لوٹ کے مامون بن گئے 

دولت سمیٹی اتنی کہ قارون بن گئے

ان بندگانِ زرکی سیاست تو دیکھے 

موسیٰ ؑ کوزہر دے کے بھی ہارون بن گئے

آپ کے دوسرے القاب میں عبدصالح ، صابر ، امین اور باب الحوائج وغیرہ زیادہ شہر ت رکھتے ہیں۔ کنیت ابوالحسن الاول ، ابوابراہیم ،ابوالحسن الماضی ، ابو علی ،ابواسماعیل وغیرہ۔

باب الحوائج کی تفسیر یوں بیان کی جاتی ہے کہ آپ کے روضۂ مبارک سے برابر آج تک معجزات اور کرامات کاظہور ہو رہاہے اور بعض اہل قلم نے تو ان واقعات کو جمع کرکے مکمل کتابیں بھی تالیف کردی ہیں اور عینی مشاہدین کے بیان کے مطابق ان کرامات کو جمع کیا ہے اور حقیقت امر یہ ہے کہ بغداد میں ان خوں ریز واقعات کے بعد جن میں دجلہ کا پانی کئی دن تک رنگین رہا۔ مذہب تشیع کا باقی رہ جانابھی امام موسیٰ بن جعفر ؑ کی ایک زندہ کرامت ہے جس سے کسی قیمت پر انکار نہیں کیاجاسکتاہے ۔ مصائب تو آپ کی زندگی میں بھی آتے ہی رہے لیکن جس طرح کل کے مصائب سے سلسلۂ امامت نہیں منقطع ہوسکا تھا اسی طرح بعد کے مصائب سے سلسلہ مذہب اہلبیت ؑ پر کوئی اثر نہیں پڑ سکا اور امام شافعی کا یہ ارشاد صحیح ثابت ہواکہ قبر موسیٰ کاظم ؑ ایک تریاق مجرب ہے۔

آپ کی ولادت مروان الحمار کے دورحکومت ۱۲۸ھ؁میں ہوئی تین سال کے بعد اس کی آبائی حکومت کا خاتمہ ہوگیا اور بنی عباس کا پہلا عباس سفاح تخت نشین ہوا۔ ۱۳۲ھ؁سے ۱۳۶ھ؁تک اس کا دور حکومت رہا۔ ۱۳۶ھ؁میں منصور و انیقی حاکم بنا جس نے ۱۳۸ھ؁میں امام جعفر صادق ؑ کو زہر و دغا سے شہید کرادیا اور ۲۰ سال کی عمر سے امام موسیٰ کاظمؑ کا دورقیادت شروع ہوا۔ ۱۵۸ھ؁میں منصور کی جگہ پر مہدی عباسی آیا جس نے دس سال حکومت کی اور ۱۶۹ھ؁ میں اس کی جگہ ہادی کو ملی جو ایک سال سے زیادہ نہ چل سکا اور پھر ۱۷۰ھ؁میں ہارون تخت نشین ہوگیا۔ جس نے ۱۸۳ھ؁میں امام موسیٰ کاظمؑ کو زہر دے کر شہید کرادیا جس وقت آپ کی عمر مبارک ۵۵ سال کی تھی جس میں سے ۲۰ سال والد بزرگوار کے زیر سایہ گزرے اور ۳۵ سال اپنے دور میں قیادتِ اُمت کے ذمہ دار رہے۔

آپ کے بچپن کے کمالات میں ایک واقعہ ملتاہے کہ صفوان جمال نے آپ کو گھر سے اس عالم میں نکلتے دیکھاکہ ہاتھ میں بکری کے بچہ کے کان تھے اور اس سے سجدۂ رب کاتقاضا کررہے تھے اور گویا صفوان کو متوجہ کررہے تھے کہ ہم اہلبیت ؑ کی شان یہ ہے کہ جانور بھی ہماری طرف منسوب ہوجاتے ہیں تو ہم ان سے سجدۂ رب کاتقاضا کرتے ہیں اور اس کے بغیر اپنابنا ناگوار ا نہیں کرتے ہیں صفوان نے عرض کی کہ اگر آپ اس سے سجدہ کراسکتے ہیں تو اسے مرنے کا حکم بھی دے سکتے ہیں! آپ نے فرمایاکہ صفوان موت و حیات خدا کے اختیار میں ہے ۔ ہم اس کے بارے میں کچھ کہہ سکتے ہیں گویا آپ نے یہ بھی واضح کردیا کہ انسان کو اپنے فرائض کی فکر کرنی چاہیے ۔ امور خداوندی میں دخل اندازی شان عبدیت کے خلاف ہے اور اس سے انسان کسی وقت بھی مورد عتاب ہوسکتاہے ۔ یہ واقعہ آپ کی تین برس کی عمر کاہے۔ 	(بحار)

عمر مبارک پانچ برس تھی جب ابو حنیفہ امام جعفر صادق ؑ سے مسئلہ جبر و اختیار پر بحث کرنے کے لیے آئے تو آپ نے والد بزرگو ار سے پہلے مہمان کااستقبال کرتے ہوئے فرمایاکہ اس مسئلہ کی تین صورتیں ہیں کہ یا تو عمل بندوں کے اختیار سے ہوتاہے یا خدائی جبر سے وقوع پذیر ہوتاہے یا دونوں کی شرکت رہتی ہے ۔ اگر عمل بندوں کے اختیار ہوتاہے تو یہ آپ کے نظریہ کے خلاف ہے، اور اگر خدائی جبر یا شرکت سے ہوتاہے تو قانونی طور پر اسے عذاب کا بھی ذمہ دار یا شریک ہوناچاہیے لیکن ایسا نہیں ہے تو اس کاکھلا ہوا مطلب یہ ہے کہ بندہ خود اپنے اعمال کا ذمہ دار ہے اور خدا پر ان اعمال کی کوئی ذمہ داری نہیں ہے ۔ (بحار ۔ امالی سید مرتضیٰ)

حقیقت امر یہ ہے کہ عقیدہ جبر جابر سلاطین کی ایک ایجاد ہے جو ایسے عقائد کے ذریعہ اپنے جرائم کی پودہ پوشی کرنا چاہتے تھے اور ان کامقصد یہ تھاکہ عوام ہمیں مجبور محض سمجھ کر ہم سے ہمارے جرائم کا محاسبہ نہ کریں ورنہ ہمارا زندہ رہنا مشکل ہوجائے گا۔

حضرت ابو حنیفہ اس واقعہ سے بے حد متاثر ہوئے اور انہیں اپنی توہین کااحساس ہوگیا اور اس کے انتقام کی فکر میں لگ گئے۔ چنانچہ ایک مرتبہ امام موسیٰ کاظم کو اسی زمانہ میں ایسی جگہ نماز پڑھتے دیکھ لیا جہاں سامنے سے لوگ گزر رہے تھے تو فوراً امام جعفر صادق ؑ سے شکایت کردی۔ آپ نے فررند سے شکایت کو بیان کرکے جواب کا مطالبہ کیا۔ امام کاظم ؑ نے عرض کی کہ میرا خدا رگِ گردن سے زیادہ قریب ہے۔ لہٰذا راہ گیر میرے اور اس کے درمیان حائل نہیں ہوسکتے ۔ 	(مناقب)

یہ جواب درحقیقت اس امر کی طرف اشارہ تھاکہ جب انسان کا ذہن جلال جمال پر مرکوز نہیں ہوتا ہے اور توجہ کے ہٹ جانے کا خطرہ ہوتاہے تو ایسے مقامات پر نماز کاپڑھنا مکروہ ہوسکتاہے لیکن اگر رگِ گردن سے زیادہ قریب تر ہوجائے اور نگاہ میں جلوہ ربوبیت کے علاوہ کوئی جلوہ نہ سما سکے تو ایسی نماز میں کوئی کمزوری نہیں ہے اور یہی امت اور امامت کی عبادتوں کا نمایاں فرق ہے۔

دوسرے موقع پر ابوحنیفہ امام صادق ؑ سے ملنے کے لیے آئے اور اس فرزند کو دیکھ لیا تو عملی طور پر شکست دینے کے لیے ایک عجیب و غریب قسم کا سوال کرلیا کہ اگر کوئی مسافر آپ کے شہر میں آجائے تو قضائے حاجت کے لیے کہاں جائے ؟فرمایاکہ مکان کی دیواروں کی پُشت کا سہارا لے کر ہمسایہ کی نگاہوں سے اپنے کو بچائے ۔ نہروں کے کنارے سے پرہیز کرے ۔ جن مقامات پر درختوں کے پھل گرتے ہیں وہاں نہ بیٹھے۔ مکانوں کے صحن سے الگ ، شاہراہوں اور راستوں سے الگ، مسجدوں کو چھوڑ کر ،قبلہ کے استقبال اور استدبار سے بچ کر اور اپنے کپڑوں کو سنبھال کر جہاں چاہے بیٹھ سکتاہے۔ ابو حنیفہ یہ سن کر مبہوت ہوگئے اور ان کے ساتھی عبداللہ بن مسلم نے کہاکہ میں نے نہ کہاتھاکہ خاندان رسالت کے بچے بھی عام بچوں سے بالکل مختلف ہوتے ہیں ۔ (بحار ۔ مناقب)

اسی دور کمسنی میں امام صادق ؑ نے چاہاکہ لوگوں کے سامنے اپنے فرزندکے کمالات کو نمایاں کردیں تو آپ نے ایک مرتبہ فرمایا بیٹا !ذرا اس مصرع پر مصرع تو لگائو :

تَسنح عَنِ الْقَبِیْحِ وَلَاتُرِدْہُ 

آپ نے عرض کی:	وَمَنْ اَوْلَیْتَہُ حَسَنًافَزِدْہُ

پھر آپ نے فرمایا کہ:	سَتَلْقیٰ مِنْ عِنْدُوَّکَ کُلَّ کَیْدٍ

عرض کی:		اِذَاکَادَالْعَدُوَّفَلَاتَکِدْہُ

حقیر نے ان مصرعوں کا ترجمہ اس طرح کیاہے :

امام صادق ؑ …برائیوں کا نہ ہرگز کبھی ارادہ کرو۔

امام کاظم ؑ…کرو جو خیر تو کچھ اور بھی زیادہ کرو۔

امام صادق ؑ…یہ مانا دیکھو گے تم دشمنوں کے مکرو فریب۔

امام کاظم ؑ…نہ اختیار مگر تم کبھی یہ جادہ کرو۔

۱۴۸ھ؁میں امام صادق ؑ کی شہادت سے آپ کے دور قیادت و مصیبت کاآغاز ہوتاہے ۔ امام صادق علیہ السلام کو معلوم تھاکہ مجھے زہر دینے والا منصور میری اولاد کے ساتھ کیا برتائو کرے گا۔ چنانچہ آپ نے اپنے اموال کے بارے میں ایک وصیت نامہ تیار کیا جس میں پانچ افراد کو ذمہ دار قرار دیا :(منصور دو انیقی (۲) سلیمان حاکم مدینہ (۳) عبداللہ افطح فرزند امام صادقؑ (۴)امام موسیٰ کاظم ؑ اور (۵)جناب حمیدہ ۔

امام ؑ کی شہادت کے بعد منصور نے حاکم مدینہ کو خط لکھا کہ ان کے وصی کو گرفتار کرکے قتل کردو۔ اس نے وصی کی تحقیق کی تو معلوم ہواکہ وصیت نامہ میں اس کا اور منصورکا نام بھی ہے تو اس نے معذرت کرلی اور امام کی سیاست الٰہیہ کا پہلا مرقع منظر عام پر آگیا۔

اس کے بعد مہدی عباسی نے یہ ارادۂ قتل آپ کو مدینہ سے طلب کیا تو راستہ میں منزل زبالہ پر ابو خالد سے ملاقات ہوئی۔ انہوںنے گرفتاری کا منظر دیکھ کر اظہار افسوس کیا ۔ آپ نے فرمایا کہ میں فلاں تاریخ کو واپس آئوں گا۔ چنانچہ جب حمیدبن قحطبہ کو قتل پر مامورکیا گیا تو مہدی نے جناب امیرؑ کو خواب میں دیکھاکہ اسے قتل کردینا چاہتے ہیں اور اس نے بیدار ہو کر فوراً حمید کو قتل سے روک دیا اور آپ حسب وعدہ مقررہ تاریخ پر زبالہ واپس پہنچ گئے اور فرمایاکہ ابو خالد اس کے بعد جب دوبارہ گرفتار کیا جائوں گا تو واپسی کا کوئی امکان نہ ہوگا اور میری قبر بغداد ہی میں بنے گی ۔ اسی مہدی بن منصور نے بطور ردمظالم فدک کی واپسی کا ارادہ کیاتھا، تو آپ نے پورے ملک اسلامی کے حدود بیان کردیے تھے کہ فدک باغ نہیں ہے یہ اسلامی حکومت کا استعارہ ہے ۔ چنانچہ ا س نے اپنی رائے بدل دی کہ ظالم کرسی نہیں چھوڑ سکتے ہیں بلکہ دین و دنیا سب کچھ چھوڑ سکتے ہیں۔

ہارون رشید اگرچہ علم دوست مشہور ہوگیا ہے لیکن انتہائی عیاش اور دشمن سادات تھا۔ عیاشی کا یہ عالم تھاکہ خود اپنے باپ کی مدخولہ کنیز سے جماع کیا اور ابو یوسف نے یہ فتویٰ بھی دے دیا کہ اگر وہ اپنے کو مدخولہ کہتی ہے تو اس کے بیان کا کوئی اعتبار نہیں ہے۔

دوسری کنیز سے خریدنے کے بعد فوراً جماع کرنا چاہا تو کسی نے اعتراض کردیا کہ شریعت پیغمبر ؐ میں ایک حیض تک انتظارکرناضروری ہے۔ اس نے امام ابو یوسف کو ایک لاکھ درہم دے کر یہ فتویٰ حاصل کرلیاکہ یہ قانو ن خریداری کاہے۔ آپ اپنے فرزند کو ہبہ کرکے پھر دوبارہ اس سے ہبہ کرالیں۔ ہبہ میں انتظار کی ضرورت نہیں ہے اور اس طرح ابو یوسف کو دولت کی لذت مل گئی اور ہارون کو عورت کی لذت حاصل ہوگئی اور شریعت پیغمبرؐ آنسو بہاتی رہ گئی ۔

سادات کشی کا یہ عالم تھاکہ ۱۷۶ھ؁میں نفس زکیہ کے بھائی عبداللہ کو زندہ دیوار میں چنوا دیا ۔ قبر حسین ؑ پر جو بیری کا درخت تھا اسے کٹوادیا جس کے بارے میں رسول اکرم ؐ نے فرمایاتھاکہ خدا بیری کا درخت کاٹنے والے پر لعنت کرے۔ 	(جلاء العیون )

طوس میں حمیدبن قحطبہ طوسی کو قتل سادات کاحکم دے دیا اور اس نے ایک وقت میں ساٹھ سادات کو تہ تیغ کردیا۔

۱۷۳ھ؁میں حج بیت اللہ کے بہانے مکہ و مدینہ کا سفر کیا اور دو مرتبہ امام کو قتل کرنے کے بہانے تلاش کیے لیکن ناکام ہوگیا۔ ایک مرتبہ حضرت سے فرزندِ رسول ؐ ہونے کی دلیل کا مطالبہ کیا جب کہ عام طور پر اولاد بیٹوں کے ذریعہ چلا کرتی ہے تو آپ نے ایک طرف جناب عیسیٰ کے ذریت ابراہیم میں ہونے کا حوالہ دیا اور دوسری طرف آیت مباہلہ کی تلاوت کی اور ہارون قتل کا بہانہ تلاش نہ کرسکا۔

دوسری مرتبہ مدینہ میں قبر پیغمبرؐ کو یابن العم کہہ کر سلام کیا تو امام نے یاابتہ کہہ کر سلام کردیا جس پر حکومت سے مقابلہ کرنے کے جرم میںگرفتار کرکے بغداد لے آیا لیکن خواب میں جناب امیرؑ کو غضب ناک شکل میں دیکھ کر آزاد کرکے مدینہ واپس کردیا اور قتل نہ کرسکا۔

ان تدبیروں سے عاجز آکر قد خانہ میں ایک حسین و جمیل عورت کو بھیج دیا تاکہ زنا کاالزام لگا کر قتل کراسکے لیکن جب نگراں افراد نے قید خانہ کاجائزہ لیا تو عورت کو سجدہ میں پایا اور پھر اس نے بیان کیاکہ میں یہاں آئی تو میں نے دیکھاکہ یہ محومناجات ہیں اور ادھر سے لبیک کی آوازیں آ رہی ہیں تو میں نے سوچا کہ عبادت کا اس سے بہتر موقع نہیں ہوسکتا ہے چنانچہ اب مجھے صرف سجدہ ہی میں لطف آتاہے۔ 	(مناقب)

اپنی زندگی کے تحفظ کے ساتھ امام علیہ السلام حتی الامکان دوستوں کی زندگی کا بھی تحفظ کرتے رہے۔ چنانچہ اسی پروگرام کے تحت اپنے ایک مخلص علی بن یقطین کو ہارون کا وزیر بنوادیا اور جب انہوںنے خلعت شاہی امام ؑ کی خدمت میں بطور تحفہ بھیجا تو اسے واپس کردیا اور فرمایا کہ تمہیں اس کی ضرورت پڑ سکتی ہے اور یہی ہواکہ جب لوگوں نے ہارون سے شکایت کی کہ یہ سارا سامان امام موسیٰ کاظم ؑ کو بھیج دیتے ہیں تو اس نے فوراً تلاشی لی اور خلعت مل گیا تو علی بن یقطین کو انعام دیا اور شکایت کرنے والے کو ہزارکوڑوں کی سزا دی جس میں پانچ سو کوڑوں ہی میں وہ واصل جہنم ہوگیا۔ 	(نورالابصار)

دوسرے موقع پر علی بن یقطین نے پیروں کے مسح کے بارے میں سوال کیا کہ اوپر سے نیچے ہو یا نیچے سے اوپر؟…تو آپ نے پورا اہلسنت کاطریقۂ وضو لکھ کر بھیج دیا اور ابن یقطین نے اسی طرح وضو شروع کردیا یہاں تک کہ لوگوں نے پھر ہارون سے شکایت کی کہ یہ شیعہ ہیں اور اس نے چھپ کر ابن یقطین کا وضو دیکھاتو انعام دیا اور دشمنوں کو سخت سزا کا حکم دے دیا جس کے دو روز کے بعد حضرت کا حکم آیاکہ تقیہ کا وقت ختم ہوچکاہے ۔ اب اسی طرح وضوکرو جس طرح واقعاً امر خداوندی ہے ۔ 	(مناقب)

ہارون تمام تدبیروں سے عاجز ہوگیا تو اپنے وزیر یحییٰ برمکی کے مشورہ سے محمد بن اسماعیل کو مدینہ سے بغداد طلب کیا کہ ان کے ذریعہ امام کے قتل کاانتظام کرے۔ محمد امام سے اس لیے بدظن تھے کہ ان کے والد اسماعیل کی امانت نہیں چل سکی تھی ۔چنانچہ مدینہ سے رخصت ہوتے وقت امام سے ملنے کے لیے آئے تو آپ نے چار سو دینار اور ۵۰۰درہم دے کر فرمایاکہ میں تمہارے قرضہ کو ادا کرسکتاہوں اور تمہاری کفالت کرسکتاہوں۔ بغداد جانے کی ضرورت نہیں ہے لیکن اگر جاتے ہوتو خبردار ! میرے خون سے اپنے ہاتھوں کو رنگین نہ کرنا۔ لیکن اس کے بعد بھی محمد نے بغداد پہنچ کر ہارون سے شکایت کی کہ مدینہ میں موسیٰ کاظم ؑ کی حکومت چل رہی ہے اور ایک نیام میں دوتلواریں نہیں ہوسکتیں۔ جس پر ہارون نے محمد کو دو لاکھ درہم بطور انعام دیے اور انہیں رخصت کردیا لیکن قدرت کا یہ انتظام اور انتقام تھاکہ محمددوسرے ہی دن دنیا سے چل بسے اور وہ دینار کام نہ آسکے بلکہ اس کے برخلاف آتشِ جہنم کا انتظام ہوگیا۔

ہارون ان خبروں سے اس قدر متاثر ہواکہ فوراً حج کاارادہ کرلیا اور مدینہ پہنچ کر حضرت کو ۲۰شوال ۱۷۹ھ؁ کو عین حالت نماز میں گرفتار کرالیا اور گھر والوں سے رخصت بھی نہ ہونے دیا اور بصرہ روانہ کردیا۔ ایک ماہ ۱۷روز کے طویل سفر کے بعد ۷ذی الحجہ کو حضرت بصرہ پہنچے اور آپ کو وہاں قید کردیا گیا اور ایک سال قید میں رکھاگیا۔ امیربصرہ ہارون کا چچاز زاد بھائی عیسیٰ بن جعفر تھا اس نے سفارش لکھی کہ یہ بندۂ خدا صرف عبادت میں مصروف رہتاہے اسے آزاد کردے تو اس نے امام ؑ کو بغداد طلب کرکے فضل بن ربیع کے قید خانہ میں رکھ دیا ۔ وہاں فضل بھی حضرت کے کردار سے متاثر ہوگیا تو سندی بن شاہک ملعون کو نگراں بنادیا اور اس نے زہر سے حضرت کی زندگی کا خاتمہ کردیا۔ اس حالت کو آپ طوق و سلاسل میں جکڑے ہوئے تھے اور اس کے بعد جنازہ بھی حمالوں کے حوالے کردیا۔ لیکن جسر بغداد سلیمان نے تعرض کیا اور جنازہ کو احترام سے دفن کرادیا۔ امام علی رضا ؑ نے باعجاز مدینہ سے بغدادآکر امام ؑ کی تجہیر وتکفین کے فرائض انجام دیے۔ امام ؑ کی شہادت ۲۵رجب ۱۸۳ھ؁کو واقع ہوئی ہے۔ آپ کو بغداد میں وہیں دفن کیاگیاہے جسے دورحاضر میں کاظمین کے نام سے یاد کیا جاتاہے۔

ازواج و اولاد:

آپ کی اولاد کی تعداد کے بارے میں علماء کرام کے درمیان اختلافات پائے جاتے ہیں ۔ 

ابن شہر آشوب نے ان کی کل تعداد تیس بتائی ہے۔ 

صاحب عمدۃ الطالب نے اسے بڑھا کر ساٹھ بنادیا ہے جن میں ۳۷لڑکیاں ہیں اور ۲۳لڑکے۔ 

شیخ مفید کاارشاد ہے کہ ان کی کل تعداد ۳۷ہے ۔ ۸افرزند اور ۱۹لڑکیاں ۔ ان سب کے اسماء گرامی یہ ہیں :

حضرت علی بن موسیٰ الرضاؑ ،ابراہیم ،عباس ، قاسم ،اسماعیل ، جعفر، ہارون، حسن ، احمد، محمد، حمزہ، عبداللہ ، اسحاق ، عبیداللہ ، زید ، حسین ، فضل ، سلیمان ، فاطمہ کبریٰ، فاطمہ صغری، رقیہ ، حلیمہ ، ام ابیہا، رقیہ صغریٰ ، کلثو م ، ام جعفر ، لبانہ ، زینب ، خدیجہ ، آمنہ ، حسنہ ، بریہہ ، عباسہ ، ام سلمہ ، میمونہ ،ام کلثوم۔

آپ کی نسل مبارک کا سلسلہ تیر ہ اولاد سے جاری ہواہے جن میں چار کی اولاد سب سے زیادہ ہے ۔ امام علی رضاؑ، ابراہیم ،محمد عابد ، جعفر آپ کے چار۴ بیٹے ایسے ہیں جن کی اولادنہ بہت زیادہ اور نہ بہت کم ہے۔ زید النار ، عبداللہ ،عبیداللہ ، حمزہ (حسن المقال جلد ۲،ص۶۳،سطر۶)

پانچ فرزندوں کی اولاد قدرے کم تھی ۔ عباس ، ہارون ،اسحاق ،حسین ،حسن۔

واضح رہے کہ سید شریف رضی ؒ جنہوں نے مولائے کائنات کاکلام نہج البلاغہ کی شکل میں جمع کیا ہے اور سید شریف مرتضیٰ جو علم الہدیٰ کے نام سے یاد کیے جاتے ہیں اور اپنے دور کے بہترین متکلم اور مناظر تھے۔ یہ دونوں حضرات بھی امام موسیٰ کاظم ؑ ہی کی اولاد میں ہیں اور ان کی قبریں بھی کاظمین ہی میں ہیں۔

شیراز میں حضرت شاہ چراغ سید احمد ؒ جن کامزار مرجع خلائق بناہواہے اور لوگ برابر زیارت کے لیے آتے ہیں اور اپنی مرادیں حاصل کرتے ہیں یہ بھی امام موسیٰ کاظم ؑ ہی کی اولاد میں ہیں حضرت کی نگاہ میں بے حد عزیز اور محبوب تھے اور جنہوںنے راہِ خدا میں ایک ہزار غلام آزاد کیے تھے ۔ ان کی قبر مخفی تھی لیکن بادشاہ وقت تلاش میں نکلا تو ایک روشنی دکھائی دی جس کو دیکھ کر لوگوں نے توجہ دلائی کہ ’’شاہ ! چراغ ‘‘ نظر آ رہاہے شاید کوئی آبادی ہے جس کی بنا پر ان کا لقب شاہ چراغ ہوگیا۔ انہیں کے روضہ کے قریب ان کے ایک بھائی سید محمد کا روضہ بھی ہے جنہیں کثرت عبادت کی بنا پر سید محمد عابد کہاجاتاتھا۔

تہران میں شاہ عبدالعظیم کے روضہ کے برابر جناب حمزہ کا روضہ ہے جن کی زیارت خود حضرت شاہ عبدالعظیم بھی اپنے دورِ حیات میں کیا کرتے تھے اور وہ بھی امام موسیٰ کاظم ؑ کے ایک فرزند تھے اور نہایت درجہ صاحب کرامت تھے۔

آپ کی صاحبزادیوں میں جناب فاطمہ کا مرتبہ نہایت درجہ بلند ہے جنہیں معصومہ قم کے نام سے یاد کیا جاتاہے ۔ ۲۰۰ھ؁میں مامون نے امام رضا ؑ کو مدینہ سے مرو طلب کرلیا تو ایک سال کے بعد آپ بھائی کی زیارت کے اشتیاق میں مدینہ سے روانہ ہوگئیں ، راستہ میں بیمار ہوئیں حضرات قم آپ کو قم لے آئے ۔ موسیٰ بن خزرج کے مکان میں قیام فرمایا اور تکان سفر یا فراق برادر کے صدمہ سے ۱۷روز کے بعد دنیا سے انتقال فرماگئیں۔ اشراف قم نے نہایت ہی عزت و احترام کے ساتھ تجہیز و تکفین کا انتظام کیا اور ارض بابلون پر سپرد خاک کردیا جہاں آج آ پ کا روضہ مبارک پایا جاتاہے۔

صاحبِ تاریخ قم نے تجہیز و تکفین کے سلسلہ میں یہ روایت بھی نقل کی ہے کہ جب جنازہ تیار ہوگیا تو مسئلہ یہ پیدا ہواکہ سرداب میں کون اتارے گا؟ تو ایک بزرگ کا انتخاب کیاگیا اور انہیں طلب کیاگیا۔ لیکن ان کے آنے کے بعد دیکھاگیاکہ ریگستان کی طرف سے دو سوار آ رہے ہیں جنہوں نے جنازہ کے قریب پہنچ کر سواری سے اُتر کر نماز جنازہ ادا کی اور اس کے بعد سرداب میں جنازہ کو سپردخاک کرکے فوراً چلے گئے اور کسی کو نہ معلوم ہوسکاکہ کون افراد تھے ۔ اس کے بعد موسیٰ بن خزرج نے قبر مطہر پر ایک سائبان بنادیا اور اس کے بعد زینب بنت امام جواد ؑ نے قبہ کی تعمیر کرائی جو آج انتہائی ترقی یافتہ شکل میں پایا جارہاہے اور مرجع خاص و عام بناہواہے۔

۱۔ امام موسیٰ بن جعفر ؑ کی اولاد کے برکات وخیرات کاتذکرہ کرتے ہوئے اس حقیقت کا اظہار بھی نا مناسب نہ ہوگاکہ ہمارے دور کے دو عظیم اعاظم علماء جو علم ومعرفت اور جہاد وسیاست کے میدان میں تاریخ اسلام میں بے مثل و بے نظیر ہیں یعنی آیتہ اللہ العظمیٰ السید ابوالقاسم الخویٰ اور رہبر انقلاب آیۃ اللہ العظمیٰ روح الخمینی یہ دونوں حضرات بھی امام موسیٰ کاظم ؑہی کی اولاد میں ہیں او ران حضرات کا وجود امام ؑ کی زندگی کے دونوں پہلوئوں کی ترجمانی کررہاہے کہ اگر آپ کے علمی خدمات کو دیکھناہے تو ان کے ایک فرزند کو دیکھو اور اگر ان کے جہاد راہ خدا کا اندازہ کرناہے تو ان کے دوسرے فرزندکے جہاد کو دیکھو جس نے انتہائی پریشانی اورغریب الوطنی کے عالم میں وہ کارنمایاں انجام دیا ہے جس سے قید خانۂ بغداد میں اپنے جدو بزرگوار کے مجاہدہ کی یاد تازہ کرادی جہاں دو سطروں کے خط سے قصر ہارون کی چولیں ہلادیں کہ ’’اے ہارون !ہر جانے والا دن ایک دن تیری راحت میں کم کرتاہے اور ایک دن میری مصیبت میں ۔ اس کے بعدہم دونوں بارگاہ الٰہی میں حاضر ہونے والے ہیں جہاں اپنے اپنے حسابات کو دیکھنے والے ہیں۔

٭…٭…٭

شواہد امامت امام موسیٰ بن جعفر


۱۔ مفضل بن عمر الجعفی:

ایک معتبر ترین بزرگ ہیں۔ آپ نے امام صادق ؑ سے دریافت کیاکہ آپ کے بعد کا امام کون ہے جس کی امامت کا اعتراف کیا جائے اور اس کی اطاعت کی جائے ؟ تو آپ نے فرمایاکہ میرا فرزند موسیٰ …	(بحار ج ۱۱،ص۲۳۴)

۲۔ یزید بن سلیط:

ایک صاحب ورع و علم بزرگ ہیں۔ حج بیت اللہ کو جاتے ہوئے راستہ میں امام صادق ؑ سے ملاقات ہوگئی تو عرض کیاکہ ’’میرے ماں باپ آپ پر قربان ۔ آپ حضرات ائمہ اطہار ہیں لیکن موت سے کوئی مستثنیٰ نہیں ہے۔ تو اگر یہ حادثہ پیش آگیا تو آپ کے بعد ذمہ دار دین کون ہوگا؟ ‘‘

آپ نے اپنے فرزند موسیٰ کی طرف اشارہ فرمایاکہ اس کے پاس علم، حکمت، فہم ، سخاوت ، معرفت ، احکام ،حسن اخلاق ، حسن جوار جیسے تمام فضائل موجود ہیں ۔ یہ ایک دروازۂ رحمت ہے اور اس کے پاس ان سب سے ماورا ایک فضیلت اور بھی ہے ۔!

راوی نے عرض کی کہ وہ کیا ہے ؟

فرمایاکہ اللہ اس کی نسل سے اس شخص کو پیدا کرے گا جو اس امت کا مدد گار ، فریاد رس ، اس کی ہدایت کا پرچم ، نور مجسم اور بہترین انسان ہوگا۔ اس کے ذریعہ اللہ زندگیوں کاتحفظ کرے گا،اختلافات کی اصلاح کرے گا ، پراگندگی اور انتشار کو دور کرے گا۔ برہنہ کو لباس اور بھوکے کو کاغذ ، خوف زدہ کو امن حاصل ہوگا ، بارانِ رحمت کا نزول ہوگا۔ وہ بہترین فرزند اور بہترین بزرگ ہوگا۔ اس کا قول قولِ فیصل اور اس کی خاموشی علم و حکمت ہوگی ۔ (بحار ج۱۱،ص۲۳۴)

۳۔ دائود بن کثیر:

عرض کرتے ہیں کہ فرزندرسول ؐ ۔ آپ سے پہلے تمام لوگ دنیا سے جا چکے ہیں اور اب اگر یہ حادثہ پیش آگیا تو کس کی طرف رجوع کیا جائے ؟ …فرمایا میرا فرزند موسیٰ ؑ۔

۴۔ فیض بن المختار :

امام صادق ؑ کی خدمت میں حاضر ہوئے اور امام موسیٰ ؑ کے بارے میں باتیں کرنے لگے کہ اتنے میں آپ بیت الشرف سے واپس ہوئے اور امام صادق ؑ نے فرمایاکہ فیض ! یہی وہ ہے جس کے بارے میں تم سوال کررہے تھے ، اٹھو اور اس کے حق کا اقرار کرو۔ فیض نے امام ؑ کے دست اقدس اور پیشانی پر بوسہ دیا اور پھر سوال کیا کہ مولا کیا ا س کی اطلاع دوسروں کو دی جاسکتی ہے ؟فرمایا بے شک اپنے اہل و عیال اور رفقاء کو باخبر کردینا لیکن یہ خبر عام نہ ہونے پائے کہ زمانہ انتہائی خطرناک خراب ہے اور حکومت وقت ہر وقت حجت خدا کی زندگی کے درپے ہے ۔ (بحار ج۱۱،ص۲۳۴)

۵۔ ابراہیم کرخی :

امام صادق ؑ کی خدمت میں حاضر تھے کہ امام موسیٰ بن جعفر ؑ تشریف لے آئے ، ابراہیم ؑ نے تعظیم کی ۔ آپ نے فرمایاکہ ابراہیم میرے بعد تمہارا امام یہی ہے ۔ اس کے بارے میں ایک قوم ہلاک ہوجائے گی اور ایک نیک بخت ہوگی ۔ خدا اس کے قاتل پر لعنت کرے اور اس کے عذاب کو دو چند کردے ۔ اس کے صلب سے بہترین اہل زمانہ پیدا ہوگا جو دنیاسے ظلم اور ظالمین کا خاتمہ کردے گا …اس کی نسل سے وہ بارہواں امام ہوگا جس کا اقرار کرنے والا رسول اکرم ؐ کے ساتھ جہادکرنے والے کے برابر ہوگا۔

گفتگو یہاں تک پہنچی تھی کہ کوئی اجنبی شخص آگیا اور امام خاموش ہوگئے یہاں تک کہ ابراہیم چلے گئے اور دل میں گفتگو کے نا مکمل رہ جانے کا صدمہ رہ گیا ۔ دوسرے سال پھر حضرت کی خدمت میں حاضر ہوئے تو آپ نے فرمایاکہ وہ انتہائی تنگی اور دشواری اور جزرع و خوف کے بعد شیعوں کے حالات کی اصلاح کرے گا اور ان کے رنج و الم کو دور کرے گا ۔ خوش قسمت ہے وہ شخص جو اس کی خدمت میں حاضری دے …ابراہیم یہ سن کر بے حد خوش ہوئے کہ امام کی گفتگومکمل ہوگئی ۔ (بحار ج۱۱،ص۲۳۴)

۶۔ عیسیٰ العلوی:

امام صادق ؑ کی خدمت میں حاضر ہوئے اور عرض کی کہ اگر خدانخواستہ کوئی حادثہ پیش آگیا تو آپ کے بعد امام کون ہوگا؟…فرمایا میرا فرزندموسیٰ ! عرض کی کہ اس کے بعد ؟…فرمایا اس کافرزند ! عرض کی اگر اس کے وارثوں میں ایک بھائی اور ایک فرزندہو تو وارث کون ہوگا؟ فرمایا اس کا فرزند!…عرض کی کہ اگر میں اسے نہ پہچان سکوں ؟ فرمایا بس اسی قدرایمان رکھو کہ پروردگار ! جو اس کے بعد تیری حجت ہے وہی میرا امام ہے ۔ (اصول کافی ج ۱ ص۳۰۹،بحار ، ج۱۱، ص۲۳۵)

۷ ۔ معاذ بن کثیر :

امام صادق ؑ کی خدمت میں حاضر ہوئے اور عرض کی کہ میں پروردگار سے دعا کرتاہوں کہ جس طرح اپنے پدر بزرگوار کی جگہ آپ کو یہ مرتبہ دیا ہے۔ آپ کی اولاد میں بھی ایسا صاحب مرتبہ پیدا کردے فرمایا کہ اللہ اسے پیداکرچکاہے اور یہ کہہ کر اپنے فرزند موسیٰ کی طرف اشارہ کیا جو اس وقت آرام فرما رہے تھے ۔ 	(اصول کافی ، ج ۱،ص۳۰۸)




۸۔ منصور بن حازم :

امام ؑ کی خدمت میں حاضر ہوئے ۔ عرض کی کہ کسی کی زندگی کا کوئی اعتبار نہیں ہے ۔ اگر کوئی حادثہ پیش آگیا تو آپ کے بعد امام کون ہوگا؟ فرمایا یہ میرا فرزندمدموسیٰ ؑ ! (جن کی عمر اس وقت صرف پانچ سال کی تھی ۔ )	(اصول کافی ج ۱ ،ص ۳۰۹)

۹۔ سلیمان بن خالد:

ایک جماعت کے ساتھ امام صادق ؑ کی خدمت میں حاضر تھے کہ امام موسیٰ آگئے تو آپ نے فرمایا کہ میرے بعد یہی تمہارا امام اور ولی ہوگا۔

۱۰۔ اسحاق بن جعفر :

کہتے ہیں کہ میں والد محترم کی خدمت میں حاضر تھاکہ عمران بن علی نے آپ سے سوال کیا کہ آپ کے بعد ذمہ دار کون ہوگا ؟ تو آپ نے فرمایاجو سب سے پہلے یہاں حاضر ہوگا۔ اتنے میں امام موسیٰ بزم میں داخل ہوئے جن کی عمر صرف چند برس کی تھی ۔ (ارشاد ، ص ۲۶۵، کشف الغمہ ص ۴۴۴)

۱۱۔علی بن جعفر :

کہتے ہیں کہ میرے والد محترم نے اپنے اصحاب کی ایک جماعت سے فرمایاکہ میرے فرزندموسیٰ کے ساتھ بہترین برتائو کرنا کہ وہ بہترین خلائق ہے اور میرے بعد میرا جانشین ہوگا۔

۱۲۔ زرارہ بن اعین :

کہتے ہیں کہ امام صادق ؑ کی خدمت میں حاضر تھاجہاں حضرت موسیٰ بن جعفرؑ بھی موجود تھے اور ایک جنازہ بھی رکھاہواتھا۔ آپ نے فرمایاکہ میرے اصحاب میں سے حمران،ابوبصیر اور دائود رقی کو طلب کرو۔ میں نے سب کو حاضر کیا اور اتفاق سے مفضل بن عمر اور دیگر افراد بھی آگئے تو آپ نے اسماعیل کے رخ سے چادر کو ہٹا کر فرمایاکہ دائود یہ زندہ ہیں یامردہ ؟عرض کی یہ تو انتقال کرچکے ہیں ۔ آپ نے سب کو گواہ بنایا اور اس کے بعد غسل و کفن کا سلسلہ شروع کیا …غسل و کفن کے بعد آپ نے دوبارہ سب کو چہرہ کی زیارت کرائی کہ یہ اسماعیل ہیں جن کا انتقال ہوچکاہے۔ اس کے بعد آپ نے دفن کا حکم دیا ۔ جب جنازہ قبر میں اُتارا گیا تو آپ نے پھر سب کو چہرہ دکھلایا اور پوچھاکہ دفن ہونے والا کون ہے ؟ سب نے عرض کی’’اسماعیل ‘ ‘آپ نے اپنے فرزند موسیٰ کا ہاتھ پکڑ کر فرمایا کہ یہ امام برحق ہے اور حق اس کے ساتھ ہے اور اس کی نسل میں رہے گا۔

ان تمام تصریحات کامقصد صرف یہ تھاکہ قوم کو اسماعیل کی موت کے بارے میں کوئی شبہ نہ رہ جائے اور امام موسیٰ ؑ کی امامت کا یقین ہوجائے۔ اس لیے کہ ایک طبقہ کو حضرت اسماعیل کی امامت کا خیال بہرحال پیدا ہوچلا تھا…اور ایک قوم آج تک اس غلط فہمی میں مبتلا ہے جس کاکوئی جواز نہیں ہے۔

اعترافات :

آپ علم و معرفت، فضل و کمال میں امام جعفرؑ کے وارث اور جانشین تھے اور دنیا کے سب بڑے عبادت گزار ،عالم اور سخی تھے …(ابن حجر مکی )

آپ انتہائی قدر و منزلت کے مالک اور عظیم الشان مجتہد تھے ،عبادات و طاعت میں مشہور زمانہ اور کرامات میں شہرۂ آفاق تھے ۔ تمام رات عبادات میں بسرکرتے تھے اور دن میں صدقہ و صیام انجام دیا کرتے تھے …(ابن طلحہ شافعی )

آپ بڑی قدر و منزلت والے منفر دامام تھے اور عظیم الشان حجتِ خدا تھے۔ نمازوں کی وجہ سے تمام رات جاگتے تھے اور دن میں روزہ رکھتے تھے …(علامہ شبلنجی)

آپ اپنے دور کے سب سے بڑے عالم ، عبادت گزار ، سخی اور بلند نفس انسان تھے ۔

(ابن صباغ بالکی )

آپ عابد ترین اہل زمانہ اور کریم ترین دوراں تھے۔ آپ کے فضائل و کمالات بے شمار ہیں …(حسین واعظ کاشفی )

آپ قدر ومنزلت کے اعتبار سے بزرگ ترین اہل عالم تھے اور اپنے پدر بزرگوار کی نص کے مطابق ولیِ امرامت قرار پائے تھے …(روضۃ الاحباب)

کرامات :

شقیق بلخی جو صوفیوں میں ایک خاص اہمیت کے مالک ہیں۔ ان کابیان ہے کہ میں ۱۴۹ھ؁میں حج بیت اللہ کے لیے نکلا تو مقام قادسیہ پر ایک شخص کو ایک مجمع کے درمیان دیکھا اور حلیہ سے اندازہ کیاکہ کوئی صوفی ہے جو قوم کے سرپر باربننا چاہتاہے۔ میں آگے بڑھا کہ اسے تنبیہ کروں ، تو اس نے میرا نام لے کر آواز دی کہ خبردار ! بدگمانی مت کرو تو مجھے یقین ہوگیاکہ یہ کوئی عبدصالح ہے ۔

میں ان کی تلاش میں آگے بڑھا تو دوسرے مقام پر وادیٔ فضہ میں پھر مشغول عبادت دیکھا اور ارادہ کیاکہ معافی طلب کروں کہ میں بند گمانی کیوں کی تھی ۔ قریب پہنچا تو اس شخص نے آواز دی کہ خدا توبہ کرنے والے کے گناہ کو بخش دیتاہے۔ مجھے یقین ہوگیاکہ یہ کوئی ابدال میں سے ہے لیکن وہ پھر آگے بڑھ گیا۔ منزل زبالہ پر میں نے پھر دیکھاکہ کنویں سے پانی بھرنا چاہتاتھا کہ پیالہ کنویں میں گرگیا اور اس نے خدا سے مناجات کی کہ پیالہ کے بغیر میرا کام نہیں چل سکتاہے اور نکالنے کاکوئی وسیلہ بھی نہیں ہے تو پانی کنویں میں بلند ہوا اور اس نے بھرا ہوا پیالہ نکال لیا اور وضو کرکے چار رکعت نماز ادا کی اور ایک مٹھی ریت پیالہ میں ڈال کر کھانا شروع کردیا ۔ میں نے قریب جا کر بھوک کی شکایت کی تو مجھے بھی عنایت فرمادیا اور میں نے دیکھاکہ بہترین ستو ہے جس کو کھانے کے بعد پورے سفر میں مجھے پھر کبھی بھوک نہیں لگی۔ مکہ مکرمہ میں میں نے پھر دیکھاکہ ایک ٹیلہ پر بیٹھے ہوئے محوعبادت ہیں، آنکھوں سے آنسو جاری ہیں اور یہ سلسلہ صبح تک جاری رہا ۔ پھر انہوںنے طواف کیا اور ان کے گرد بے شمار افراد تھے جو ان کا بے حد احترا م کررہے تھے تو میں نے کسی شخص سے پوچھا کہ یہ صاحب کرامات کون ہیں ؟ تو اس نے بتایاکہ یہ فرزند رسول ؐ امام موسیٰ ؑ بن جعفر ؑ ہیں ، تو مجھے خیال آیا کہ اس قسم کے کرامات اس گھرانے کے علاوہ اور کسی مقام پر ممکن نہیں ہیں۔ 	(نورالابصار ،شواہد النبوۃ)

عیسیٰ مدائنی حج بیت اللہ کے لیے گئے اور مکہ میں ایک سال رہنے کے بعد مدینہ چلے گئے ، وہاں بھی ایک سال قیام کاارادہ تھا تو کرایہ پر مکان لیا اور امام موسیٰ کاظم ؑ کے یہاں آنا جانا شروع کر دیاایک رات امام کی خدمت میں حاضر تھے کہ بارش شروع ہوگئی ۔ آپ نے فرمایاکہ جلد جائو تمہارا مکان منہدم ہوگیا ہے۔ وہ دوڑ کر پہنچے تودیکھاکہ لوگ سامان نکال رہے ہیں ۔ دوسرے دن امام ؑ کی خدمت میں پہنچے توآپ نے دریافت کیاکہ کوئی چیزگم تو نہیں ہے ۔ عیسیٰ نے کہا کہ صرف ایک طشت گم ہوگیاہے۔ معلوم ہوتاہے لوگوں نے سامان نکالنے میں گم کردیا ہے۔ فرمایا کہ اسے تم انہدام سے پہلے بیت الخلا میںرکھ کربھول گئے تھے ۔ اب جاکرمالک کی لڑکی سے دریافت کرو، وہ لا کر دے دے گی ۔ عیسیٰ مدائنی نے واپس آکر دریافت کیا تو امامؑ کے ارشاد کے مطابق طشت مل گیا۔ 	(نورالابصار)

ایک شخص نے ایک صحابی کے ہمراہ ۱۰۰سو دینارروانہ کیے۔اس نے مدینہ پہنچ کرسوچاکہ اسے پاک کرلیاجائے۔پاک کرنے کے بعدگناتوایک کم تھا۔اس نے ایک دیناراپنے پاس ملادیا‘ اورحضرت کی خدمت میںتھیلی پیش کردی توآپ نے فرمایاکہ اسے زمین پرانڈیل دو۔اس نے اُنڈیل دیاتوآپ نے اس کادیناریہ کہہ کرواپس کردیاکہ صاحب مال نے وزن کے اعتبارسے بھیجا تھا اورعددمیںاس کی تعداد۹۹ننانوے ہی تھی،لہٰذاتمہیںاپنے پاس سے ملانے کی کوئی ضرورت نہیںہے۔		(شواہدالنبوۃ)

ایک شخص کابیان ہے کہ علی بن یقطین نے میرے ذریعہ سوالات روانہ کیے۔میںنے حضرت کولفافہ دے دیا۔آپ نے اسے کھولے بغیراپنی آستین میںسے ایک خط نکال کردیا اور فرمایا کہ اسے علی بن یقطین کودے دینااورکہناکہ یہ تمہارے سوالات کے جواہات ہیں(شواہدالنبوۃ) 

ابوحمزہ بطائنی کابیان ہے کہ ایک مرتبہ سفرحج میںایک شیرنظرآگیااوراس نے حضرت کے پاس آکرکچھ کہااورآپ نے اسی کی زبان میںجواب دے دیاتوچلاگیا۔میںنے اس کرامت کارازدریافت کیاتوفرمایاکہ اس کی شیرنی کوکوئی تکلیف تھی۔اس نے دعاکی التماس کی تھی تومیںنے دعاکردی اوروہ مطمئن ہوکرچلاگیا۔		(تذکرۃ المعصومینؑ)

اخلاقیات:

یوںتوائمہ معصومینؑ کی ساری زندگی مجسمہ اخلاق وتہذیب ہواکرتی تھی لیکن خصوصیت کے ساتھ اجتماعی زندگی میںاورتبلیغی میدان میںآپ حضرات نے ایسے ایسے اخلاق فاضلہ کااظہار کیا ہے کہ اس سے متاثرنہ ہوناایک سنگ دل اوربدبخت ہی کاکام ہوسکتاہے ۔چنانچہ علامہ حلیؒنے منہاج الکرامہ میںاس واقعہ کونقل کیاہے کہ جب آپ بغدادمیںانتہائی پریشانی کی زندگی گذاررہے تھے توایک دن ایک راستہ سے گذررہے تھے دیکھاکہ گھرکے اندررقص ورنگ کی محفل جمی ہوئی ہے اورباہرگانے کی آوازآرہی ہے۔اسی اثنامیںگھرکی کنیزکوڑاپھینکنے کے لیے باہرآگئی۔آپ نے اس سے پوچھاکہ یہ مکان کسی بندہ کاہے یاآزادکا؟۔اس نے فوراًجواب دیاکہ آزادکا۔آپ نے  فرمایاکہ بے شک اگربندہ ہوتاتواپنے مالک کی اطاعت کرتا،اوریہ کہہ کرآگے بڑھ گئے۔ کنیز گھر کے اندرواپس آئی توصاحب خانہ بشرنے تاخیزکاسبب پوچھا۔اس نے واقعہ بیان کیا۔بشرکے دل پرواقعہ کااس قدراثرہواکہ ننگے پیردوڑپڑے اورحضرت سے ملاقات کرکے بارگاہ احدیت میں استغفارکیااورتمام عمراس واقعہ کی یادمیںننگے پیرچلے۔اورجب بعض افرادنے سوال کیاکہ اس پابرہنگی کارازکیاہے؟توکہاکہ پروردگارنے زمین کوبساط اورفرش سے تعبیرکیاہے اوریہ بندہ کی مجال نہیںہے کہ مالک کے فرش پرجوتاپہن کرچلے۔

ایک مختصرسے جملہ سے انسان کے کردارمیںاتنابڑاانقلاب پیداکردیناکہ شراب وکباب سے تقویٰ اورطہارت کی منزل تک آجائے‘امام موسیٰ کاظم ؑ ہی کی زندگی کاکارنامہ ہوسکتاہے جس کی مثال اولیاء اللہ کی تاریخ میںبھی نہیںملتی ہے۔ادھرقیدخانہ میںہارون کی بھیجی ہوئی عورت سے سجدہ کرالینااوراسے راہ عبادت پرلگادیناامام کی عملی تبلیغ کابہترین نمونہ ہے۔جس کے بعدیہ بات بآسانی کہی جاسکتی ہے کہ بدترین حالات میںاپنے کردارکابچالینامصرکے معصوم جناب یوسف کاکارنامہ تھااورآئی ہوئی عورت کواپنے راستہ پرلگادینابغدادکے قیدی امام موسیٰؑ بن جعفرؑ کاکارنامہ ہے۔

بُشرحافی کے کردارمیںاس قدرانقلاب پیداہوگیاکہ ان کے حالات میںحسب ذیل حکیمانہ کلمات بھی نقل کیے گئے ہیں:

آخرت کواپناراس المال اورسرمایہ قراردوتاکہ دنیامیںجوکچھ مل جائے اسے فائدہ شمارکرو۔

تمہارے موغطہ کے لیے یہی کافی ہے کہ بعض افرادخودمرچکے ہیں۔لیکن ان کے تذکروںسے دلوںکوزندگی مل رہی ہے اوربعض افرادخودزندہ ہیںلیکن ان کے دیکھنے سے قساوت قلب اورسنگ دلی پیداہوتی ہے۔

حدیثوںکی بھی زکوٰۃ اداکیاکروکہ کم ازکم دوسوحدیثوںمیںسے پانچ پرتوعمل کرلیاکرو۔

محمدبن نعیم نے حالت مرض میںموعظہ کی فرمائش کی توفرمایاکہ اس گھرمیںایک چیونٹی تھی جو گرمی میںدانے اکٹھاکرتی تھی تاکہ سردی میںاستعمال کرے کہ اچانک ایک دن دانہ لے کرنکلی تو ایک چڑیانے چھین لیااورنہ جمع کیاہواکام آیااورنہ وہ مقصدحاصل کرنی چاہیے۔(الکنیٰ والالقاب)

نقشِ انگشتر:

آپ کی انگشتری کانقش تھا’’حسبی اللّٰہ‘‘جوآپ کے دورکے حالات کی مکمل ترجمانی اور مظالم کے مقابلہ میںآ کے توکل علی اللہ کاواضح اعلان تھا۔

عبادت:

امام موسیٰ کاظمؑ کااندازعبادت بھی دنیاکے دوسرے افرادسے بالکل مختلف تھا۔آپ قید خانہ کی زندگی میںبھی اس بات پرشکرخداکرتے تھے کہ عبادت کے لیے بہترین ماحول نصیب ہو گیا ہے اوراسی بات پرحکومت وقت کے ہوش وحواس اڑجاتے تھے کہ ان بدترین حالات میںبھی ان کے ذہن میںاضطراب اورپریشانی کی کیفیت نہیںہے جب کہ حکومت ان کے عدم اضطراب سے مضطرب ہے۔

آپ کی عبادت کایہ عالم تھاکہ صبح کی نمازکے بعدسرسجدہ معبودمیںرکھتے تھے توظہرکے ہنگام سراٹھاتے تھے اورعصمت کے باجودیہ مناجات کرتے تھے کہ’’پروردگار!تیرے بندہ کے گناہ بہت عظیم ہیںلہٰذاتیری بخشش بھی اسی اعتبارسے ہونی چاہیے۔‘‘جواس بات کی علامت ہے کہ امامؑ کو اپنی قوم سے کس قدرہمدردی تھی اوران کی شفاعت کے بارے میںکس قدراہتمام فرمایاکرتے تھے کہ آپ کوروایات میں’’حلیف السجدۃ الطویلۃ‘‘کے لقب سے یادکیاگیاہے۔

خودہاررون رشیدنے بھی یہ شان عبادت دیکھ کرداروغۂ زنداںسے کہاتھاکہ یہ بندہ خدااس قیدکاحق دارنہیںہے لیکن کیاکیاجائے کہ اسے قیدی بنائے بغیراپنی حکومت نہیںچل سکتی ہے۔

اسی شانِ عبادت وبندگی کااثرتھاکہ جس قیدخانہ میںرہے داروغۂ زنداںاورملازمین آپ کے ہمدربن گئے اورحکومت کے اصرارکے باوجودزہردینے یاایذاپہنچانے پرآمادہ نہیںہوئے۔ یہاںتک کہ سندی بن شاہک ملعون نے زہربھی دیاتوضمیرکی ملامت اورعوام کی بغاوت کے خوف سے اسی۸۰افرادکوجمع کرکے ان سے شہادت طلب کی کہ امامؑ کوزہرنہیںدیاگیاہے اوریہ بالکل صحیح وسالم حالت میںہیںجس پرآپ نے ان لوگوںکوگواہی دینے سے منع کیااورفرمایاکہ میںتین دن کے بعداس زہرکے اثرسے دنیاسے رخصت ہوجائوںگا۔خبردار!تم لوگ اپنے ہاتھوںکواس خون ناحق سے رنگین نہ کرو۔جس کانتیجہ یہ ہواکہ ان لوگوںکے جانے کے بعدظالم سندی بن شاہک نے چادرکے اندرآپ کواس طرح لپیٹناشروع کیاجس طرح کپڑانچوڑاجاتاہے اوراس کے زیراثرآپ کی شہادت واقع ہوگئی۔جس کے بعدپھرجنازہ کودکھلاکرلوگوںسے گواہی طلب کی گئی کہ کسی زخم وغیرہ کانشان نہیںہے اوریہ اپنی موت سے دنیاسے گئے ہیں۔جوظالم کے احساس ظلم اورامام کی فتح مبین کی بہترین علامت ہے۔ولاتحسبن اللّٰہ غافلاعمایعمل الظالمون۔

حقائق زندگی اورامام موسیٰ بن جعفر ؑ

زندگی اوربندگی کے حقائق کوبے نقاب کرنے میںائمہ معصومینؑ نے جوکرداراداکیاہے اس کی مثال تاریخ عالم میںکہیںنہیںملتی ہے۔امام موسیٰ کاظم علیہ السلام بھی انہیںائمہ اہلبیت ؑ کی ایک فردتھے،لہٰذاآپ کادوراگرچہ شدت مصائب وآلام کادورتھالیکن آپ نے اپنے فرض منصبی کو ادا کرنے میںکسی طرح کی کوتاہی نہیںکی اورمسلسل حقائق مذہب کوبے نقاب کرتے رہے۔

ذیل میںصرف چندموضوعات کے بارے میںآپ کے ارشادات کونقل کیاجارہاہے جنہیں مختلف علماء ومضفین نے اپنی کتابوںمیںدرج کیاہے اورجن سے امامت کے افکارونظریات کامکمل اندازہ ہوسکتاہے۔

ایمان:

ایک شخص نے آپ سے دریافت کیاکہ بہترین عمل کون ساہے؟

آپ نے فرمایاکہ جس کے بغیرکوئی عمل قابل قبول نہ ہوسکے۔

عرض کی وہ کیاہے؟

فرمایاکہ ایمان !جوسب سے بلندترین اورشریف ترین منزل عمل وکردارہے۔

عرض کی ایمان قول وعمل دونوںکانام ہے یاصرف قول بلاعمل کا؟

فرمایاکہ ایمان کل کاکل عمل ہے۔قول تواس کاایک جزء ہے جس کی وضاحت کتاب عزیز نے خودہی کردی ہے۔

عرض کی،ذراکچھ اوروضاحت فرمائیںکہ ہم لوگ سمجھ سکیں۔

فرمایاکہ ایمان کے درجات وحالات وطبقات ومنازل ہیں۔ایمان انتہائی کامل بھی ہوتاہے اورانتہائی ناقص بھی اورنسبتاًکامل بھی۔

عرض کی کیاایمان میںزائدوناقص ہوتاہے۔؟

فرمایا،بے شک!

عرض کی کس طرح؟

فرمایا،اللہ نے ایمان کوانسان کے اعضاء جوارح پرتقسیم کردیاہے اورہرعضوکوایمان کی ایک ذمہ داری سپردکی ہے ۔کچھ ذمہ داریاںدل کی ہیںجن کاخلاصہ سمجھنااورتعقل کرناہے۔وہ جسم کا امیر ورئیس ہے اس کی رائے کے بغیرکوئی عضوحرکت نہیںکرسکتااورکچھ ذمہ داریاںہاتھوں‘ پیروں ‘ آنکھوںکانوںاورشرمگاہوںکی ہیں۔دل کافرض زبان سے مختلف ہوتاہے اورزبان کافرض آنکھوںسے۔آنکھوںکافرض کانوںسے مختلف ہوتاہے اورکانوںکافرض ہاتھوںاورپیروںسے اورہاتھوںپیروںکافرض شرمگاہوںسے مختلف ہوتاہے۔مثال کے طورپردل کافرض یہ ہے کہ اقرار‘ معرفت‘تصدیق‘تسلیم ورضااورعقیدہ سے کام لے اوریہ سمجھے کہ خداوحدہ لاشریک ہے۔اس کاکوئی فرزندوہمسرنہیںہے۔حضرت محمدؐ اس کے بندے اوررسول ہیںوغیرہ…(اصول کافی ج۲ ص ۳۸)

علم:

مورخین نے نقل کیاہے کہ امام موسیٰ کاظمؑ مسجدپیغمبرؐمیںداخل ہوئے توکیادیکھاکہ لوگ ایک شخص کے گردجمع ہیںاوراس کی انتہائی تعظیم وتکریم کررہے ہیں۔آپ نے فرمایایہ کون ہے؟۔ لوگوں نے عرض کی کہ بہت بڑاعالم ہے!

فرمایاکہ یہ بڑاعالم کیاہوتاہے۔عرض کی کہ یہ تمام عرب کے انساب اورواقعات وحادثات کاجاننے والاہے۔

فرمایا۔یہ وہ علم ہے جس کاجاننامفیدہے اورنہ جاننامضرنہیںہے۔اسے علم نہیںکہتے ہیں۔علم کی تین قسمیںہیں:آیت محکمہ ،فریضہ عادلہ اورسنت قائمہ۔اس کے علاوہ سب فضل ہے علم نہیںہے۔

حقیقی علم یہ ہے انسان چارباتوںکی اطلاع پیداکرے۔(۱)خداکوپہچانے۔(۲)یہ پہچانے کہ اس نے انسان کے ساتھ کیابرتائوکیاہے۔(۳)یہ دریافت کرے کہ وہ بندے سے کیاچاہتاہے (۴)یہ معلوم کرے کہ کون سی چیزیںانسان کودین سے خارج کردیتی ہیں۔

علم فقہ:

دینی معلومات کے بارے میںاپنے اصحاب کوتلقین کرتے ہوئے فرمایا:

’’علم دین حاصل کروکہ یہ بصیرت کی کلید‘عبادت کی تکمیل،بلندمنزلوںکاذریعہ اوراعلی مراتب دنیاآخرت کاوسیلہ ہے۔عابدکے مقابلہ میںعالم کاوہی مرتبہ ہے جوستاروںکے مقابلہ میں آفتاب کامرتبہ ہے۔جوعلم دین حاصل نہ کرے اللہ اس کے کسی عمل سے راضی نہ ہوگا۔‘‘

’’عالم سے مزبلہ پربھی گفتگوکرناجاہل سے فرش مخمل پربات کرنے سے بہترہے۔‘‘

’’علماء رسولوںکے امانت دارہیںجب تک کہ دنیاداری میںداخل نہ ہوں۔یہی میرے جدبزرگوارکابھی ارشادہے۔‘‘

ایک شخص نے عرض کی کہ فرزندرسول ؐ!آخردنیاداری میںداخل ہونے کامطلب کیاہے؟

فرمایاکہ’’سلاطین کی پیروی‘‘کہ ایساکرنے والے علماء سے احتیاط کرنابہرحال ضروری ہے۔

عمل:

ائمہ معصومینؑ نے عبادات کی طرح کسب معاش کے لیے بھی زحمتیںبرداشت کی ہیںاوراہل دنیاکویہ درس دیاہے کہ یہ انسان کاایک بہترین فریضہ ہے۔امام جعفر صادقؑ ہاتھ میںکدال لیے پسینہ میںغرق محنت کررہے تھے کہ ایک شخص نے گذارش کی کہ حضوریہ مجھے دے دیجیے،میںیہ کام کردوںگا۔؟

فرمایاکہ’’طلب رزق کے لیے آفتاب کی تمازت میںکام کرنامجھے بے حدپسندہے۔‘‘

امام موسیٰ بن جعفرؑاپنی زمین میںمحنت کررہے تھے کہ حسن بن علی بن ابی حمزہ کی نظرپڑگئی عرض کی کہ آپ کیوںزحمت فرمارہے ہیںباقی لوگ کہاںچلے گئے؟فرمایاکہ یہ کام مجھ سے بہترافرادنے بھی انجام دیاہے۔

عرض کی کہ وہ کون حضرات ہیں؟۔فرمایاکہ مرسل اعظمؐ اورمولائے کائنات۔اوریہ توجملہ انبیاء وصالحین کی سیرت رہی ہے۔(من لایحضرہ الفقیہ ج۳ص۳)۔اسی کے ساتھ ساتھ آپ نے اپنی اولادکوسستی اورکسل مندی سے منع فرمایاکہ اس سے دنیااورآخرت دونوںکانصیب برباد ہو جاتاہے۔سستی کرنے والامردوںکے حکم میںہوتاہے کہ اس کے پاس کوئی فکراورتدبیرنہیں ہوتی ہے۔

خدمت خلق:

اپنے اصحاب کوتعلیم دیتے ہوئے فرمایاکہ:

’’جس کے پاس کوئی برادرمومن مددمانگنے کے لیے آئے اوروہ باوجودقدرت کے اسے ردکردے توگویااس نے ولایت الٰہی کے رشتہ کومنقطع کردیاہے اس لیے کہ پروردگارنے قضاء حوائج مومنین کاحکم دیاہے۔اورمومن کامددمانگنے کے لیے آنادرحقیقت ایک رحمت پروردگارہے۔انسان نے اس کے مدعاکوپوراکیاتوگویاہمارے رشتہ کاخیال رکھااوروہی رشتہ پروردگارکاہے۔اورمومن کو ردکردیاتوپروردگاراس کے اوپرآگ کے سانپ مسلط کردے گاجوقبرمیںبھی اسے اذیت پہنچاتے رہیںگے۔‘‘

’’روئے زمین پرایسے بندگان خداموجودہیںجولوگوںکی حاجت برآری کرتے رہتے ہیں۔ یہی لوگ روزقیامت کے ہول سے محفوظ رہیںگے اورجوبھی کسی مومن کوخوش کرے گا، پرورد گار روز قیامت اس کے دل کوخوش حال بنادے گا۔‘‘	(وسائل الشیعہ باب الامر بالمعروف )

محاسبۂ نفس:

محاسبۂ نفس ایک انتہائی ضروری عمل ہے جس کی طرف ائمہ معصومین ؑنے اپنے چاہنے والوں کو برابرتوجہ دلائی ہے۔چنانچہ امام موسیٰ بن جعفر ؑ نے بھی فرمایا۔

’’جوشخص اپنے نفس کاحساب نہ کرے وہ ہم میںسے نہیںہے۔محاسبۂ نفس کافائدہ یہ ہے کہ نیکی کرنے والانیکی میںاضافہ کرتاہے اوربرائی کرنے والاتوبہ واستغفارکی طرف متوجہ ہوجاتاہے۔

تہذیب اخلاق:

حضرت فرماتے ہیںکہ نیکیاںزیادہ بھی ہوںتوانہیںزیادہ نہ سمجھو‘اوربرائیاںکم بھی ہوںتوانہیںکم نہ سمجھوکہ قلیل گناہ ہی بڑھ کرکثیرہوجاتاہے اورتنہائیوںمیںخداسے ڈرتے رہوتاکہ اپنے نفس کے ساتھ انصاف کرسکو۔‘‘

’’ماںباپ کے ساتھ بہترین برتائوکروتاکہ جنت تک منحصررہواوربرابرتائونہ کروکہ جہنم تک محدودہوکررہ جائو۔‘‘

’’اللہ کی نعمتوںکاتذکرہ کرناشکرہے اوراس کاترک کردیناکفران نعمت ہے۔نعمتوںکاسلسلہ شکرسے ملادواوراپنے اموال کاتحفظ زکوٰۃ کے ذریعہ کرو۔بلائوںکودعائوںکے ذریعہ ردکرو،اوریادرکھوکہ دعاردبلاء کے لیے ایک سپرہے۔‘‘!وماتوقیقی الاباللہ۔

٭…٭…٭

جہاد امام موسیٰ بن جعفرعلیہما السلام 


ائمہ معصومین ؑ کی زندگی کے بارے میں یہ ایک عجیب و غریب تصو رپایا جاتاہے کہ وہ ہمیشہ حکومت اور اقتدار سے بیزار رہے ہیں اور تنہائی کی زندگی پسند فرماتے رہے ہیں۔ ان کے سامنے جب بھی اقتدار کا مسئلہ آیا تو انہوں نے یہ کہہ کر ٹال دیا کہ ہم اہلِ آخرت ہیں ہمیں دنیا کی حکومت سے کوئی واسطہ نہیں ہے۔ ہمارے لیے تسبیح و تہلیل پروردگار ہی بہت کافی ہے اور ہم اسی سے اپنی عاقبت و آخرت کاانتظام کرلیں گے ۔ 

یہ تصو راس قدر عام ہواکہ صاحبانِ علم و فضل نے بھی اس مقولہ کو دلیل شرف بنالیا کہ ہمیں دنیا کے معاملات سے کوئی تعلق نہیں ہے۔ ہم اللہ والے ہیں، ہمارے لیے گوشہ نشینی اور عزلت گزینی ہی بڑی چیز ہے اور ہماری نجات کے لیے یہی زندگی کافی ہے۔

ارباب اقتدار نے اس تصور کو اور بھی ہوادی اور اس قدر عام کیا کہ اگر کسی صاحب علم و کمال نے اصلاح عالم کاارادہ بھی کیا تو مخلص عوام نے یہ کہنا شروع کردیاکہ یہ آپ کی شان کے خلاف ہے۔ آپ کا کام محراب میں بیٹھ کر تسبیح و تہلیل الٰہی کرناہے۔ دنیا کا کام اہل دنیا سنبھال لیں گے آپ کو زحمت کرنے کی ضرورت نہیں ہے۔ نتیجہ یہ ہواکہ اہل دنیا کو کھل کر کھیلنے کاموقع مل گیا اور اسلامی مقدسات ، خدائی احکام ، شعائر اسلام ، شریعت اسلامیہ سب کھیل تماشہ بن گئے اور جس میں جس قدر تحریف و ترمیم کاامکان تھا اس میں اسی قدر دخل اندازی کی گئی اور حقیقت کے چہرہ کو مسخ کردیا گیاکہ آج اسلام کی صحیح تصویر کو دین جدید تصور کیاجارہاہے۔

اس کامطلب یہ نہیں ہے کہ ائمہ معصومین ؑ ہمیشہ حکومت اور اقتدار ہی کی فکر میں رہے اور انہوںنے تسبیح و تہلیل کو معاذ اللہ بیکاری کامشغلہ قرار دے لیا تھا۔ ایسا تصور خود بھی ایک کفر کے مرادف ہے۔ حقیقت امر یہ ہے کہ وہ حکومت واقتدار سے الگ بھی رہے اور اس سے علیحدگی کااعلان بھی کرتے رہے لیکن اس کے ساتھ ساتھ قیام حکومت کی فکر بھی کرتے رہے اور ان دونوں میں کوئی تضاد یا اختلاف بھی نہیں ہے۔

بات صرف یہ ہے کہ حکومت و سیاست میں دخل اندازی کے دو طریقے ہیں :

(۱)سیاست استقلالی (۲) سیاست اتباعی 

سیاست استقلالی کامطلب یہ ہے کہ حکومت کا نظام صاحبانِ ایمان کے ہاتھ میں ہو اور وہ جس طرح چاہیں اسلامی قوانین کی روشنی میں نظام حکومت کو چلائیں اور سارے معاملات و مقدمات کا خود فیصلہ کریں ۔

سیاست اتباعی کے معنی یہ ہیں کہ اقتدار کسی اور کے ہاتھ میں رہے اور صاحبانِ ایمان جہاز حکومت میں شامل ہوجائیں اور حکومت کے اشاروں پر اسلام کو بھی چلاتے رہیں۔

اسلام جس سیاست کاشدید ترین مخالف ہے اور جسے مجبوری کے علاوہ کسی شکل میں بھی جائز قرار نہیں دیتاہے وہ اتباعی سیاست ہے جس کا مطلب ہی درحقیقت اسلامی احکام کی بربادی ہے اور اس طریقۂ کار کو اسلام اس قدر قبیح قرار دیتاہے کہ اس کے نظام میں ایک مستقل باب ہے ’’اعانت ظالم ‘‘ اور ’’ ولایت جار‘‘ …جس کے سلسلہ میں اسلام نے ہر ایسے کام کو حرام قرار دے دیا ہے جس سے ظالمین کی مدد ہوتی ہو اور ان کے نظام حکومت کو تقویت حاصل ہوتی ہو۔ اس نے اس کام کو صرف صاحبانِ ایمان کو مصائب سے بچانے کے لیے جائز قرا را دیا ہے ورنہ اسے بدترین تصور کیا ہے ۔ امام موسیٰ بن جعفر ؑ کا علی بن یقطین کو اجازت دینابھی اسی باب سے تھا کہ آپ صاحبانِ ایمان کے جان ومال کاتحفظ کرنا چاہتے تھے ورنہ علی بن یقطین کو یہ تصور بھی ہوجائے کہ میں امام موسیٰ بن جعفرؑ کے بجائے حاکم وقت کو حاکم تصور کرتاہوں تو عالم ایمان سے خارج ہوجائیں گے اور یہ ان کے حق میں ممکن بھی نہ تھا۔ ابن یقطین ہارون کو کسی قابل بھی سمجھتے ہوتے تو عہدہ پانے کے وقت امام ؑ سے مسئلہ دریافت نہ کرتے اور حکومت کی طرف سے ملنے والے انعامات کو امام کی خدمت میں پیش نہ کرتے۔ یہ بات خود اس بات کی زندہ دلیل ہے کہ سیاست اتباعی کاجواز صرف صاحبانِ ایمان کی جان و مال و آبرو کے تحفظ کے لیے ہے۔ اس کا قوم میں حیثیت پیدا کرنے ، عوام کااستحصال کرنے اور حکومتوں سے سہولتیں حاصل کرنے یا مفت کی گاڑی میں سوار ہونے کے لیے کوئی جواز نہیںہے۔ یہ کام حرام تھا، حرام ہے اور حرام رہے گا۔ ظالمین سے کسی طرح کا تعاون بھی جائز نہیں ہے ۔

امام موسیٰ بن جعفر ؑ نے اس تعاون پر اتنی دور سے پابندی لگائی تھی کہ چاہنے والوں کے ذہن میں تعاون کے جواز کاتصور بھی نہ ہونے پائے …علی بن یقطین نے ابراہیم جمال سے ملاقات نہ کی تو امام ؑ نے ابن یقطین کی ملاقات سے بھی انکا ر کردیا کہ مبادا ابن یقطین کو عہدہ کاغرور پیدا ہوجائے او ر’’سیاست تحفظ ‘‘’’سیاست اتباع ‘‘ میں تبدیل ہوجائے۔

صفوان جمال سے یہ فرماناکہ ظالموں کواونٹ کرایہ پر دینا بھی محل خطر ہے کہ اس طرح ظالم کی حیات کی تمنا پیدا ہوتی ہے کہ وہ سفر سے زندہ واپس آئے اور کرایہ وصول ہوجائے …بھی اس بات کی دلیل ہے کہ امام ؑ اپنے اصحاب کو ہر طرح کے امکانی تعاون سے بھی دور رکھنا چاہتے تھے۔ خود امام علی رضا ؑ کا ولی عہد سے مسلسل انکار کرنا اور پھر مشروط طریقہ سے قبول کرنا ایک دلیل ہے کہ ائمہ معصومین ؑ سیاست اتباع کے شدید ترین مخالف تھے اور اسلام کے دائرہ میں سیاست استقلال کے علاوہ او رکسی سیاست کو داخل ہونے کی اجازت نہیں دینا چاہتے تھے۔

ارباب حکومت کی طرف سے عہدوں کی پیش کش سیاست اتباع تھی اور انقلابی جماعت کی طرف سے قیادت کی پیش کش سیاستِ ناکام ۔ اسی لیے ائمہ معصومین ؑ نے دونوں سےانکار کردیا اور اس کے لیے بہترین عذر خدمت دین اور عبادت الٰہی جیسے مشاغل کو قرار دیا جو صحیح ترین عذر بھی تھا اور اُس میں کسی طرح کے تقیہ اور توریہ کی ضرورت بھی نہیں تھی اس لیے کہ واضح طور سے انکار کردینا مقابلہ کو دعوت دیناتھا اور اس کے لیے حالات سازگار نہ تھے ورنہ قیام ہی کیوں نہ فرماتے اور اس کے بعد بہترین عذر عبادت الٰہی ہی کا مشغلہ تھا جس میں اپنی طرف سے حکومتوںکو مطمئن بھی کردیناتھا کہ ہم سے کسی طرح کے انقلاب کا خطرہ نہیں ہے اور ایک طرح کی ہدایت بھی تھی کہ عبادت الٰہی کو ترک کرکے حکومت کرنا خلافِ اسلام ہے اور یہ حکومت عبادت الٰہی کے یقیناً منافی ہے ورنہ حکومت کا واضح جواب ہوتاکہ آپ اہل آخرت ہیں تو آخرت اور حکومت میں کوئی تضادنہیں ہے یا عبادت اور حکمرانی میں کسی طرح کاکوئی اختلاف نہیں ہے ۔ دونوں کام ایک ساتھ ہوسکتے ہیں۔ لیکن حکومت کو معلوم تھاکہ ہمارے نظام میں اس کا کوئی امکان نہیں ہے ۔ جیساکہ کہ خود ائمہ معصومین ؑ نے بھی مختلف مواقع پر واضح کردیاتھا چنانچہ جب منصور نے امام صادق ؑ سے کہاکہ آپ ہمارے دربار میں کیوں نہیں آتے ہیں تو آپ نے فرمایاکہ نہ میرے پاس دنیا ہے کہ تیرا خوف پیداہو ،اور نہ تیرے پاس آخرت ہے کہ اس کی طمع کی جائے۔ اس نے پھر اصرا ر کیا کہ برائے نصیحت ہی آیا کیجیے تو آپ نے فرمایاکہ ’’جسے دنیا کی طلب ہوگی وہ تجھے نصیحت نہ کرے گا اور جسے آخرت کی طلب ہوگی وہ تیرے ساتھ نہ رہے گا۔ ‘‘

ائمہ معصومین ؑ کی حیات میں حکومت و سیاست سے کنارہ کشی کا ذکر ملتاہے وہ اتباعی سیاست ہے ورنہ استقلالی سیاست اسلام کے امکانی فرائض میں ہے اور ہر مسلمان کا فرض ہے کہ اپنے امکان بھر حکومت اسلامی کے قیام کی کوشش کرے اور کم ازکم سیاست ِ ظلم اور نظام باطل کے خلاف آواز ہی بلند کرے تاکہ حق اور باطل کا امتیاز قائم ہوجائے اور عوام کو دھوکہ نہ ہونے پائے جیساکہ ائمہ معصومین ؑ کی حیات میں مسلسل نظر آتاہے۔

امام موسیٰ بن جعفر ؑ کی زندگی کے ساتھ ایک حادثہ یہ بھی رہاہے کہ آپ کے جہاد پر حکومتوں نے اس شدت سے پردے ڈالے ہیں کہ اب وضاحت بھی مشکل ہوگئی ہے اور عوام الناس کے ذہن میں صرف یہی ایک تصور رہ گیاہے کہ ’’مولا پہ انتہائی اسیری گزر گئی ۔ زندان میں جوانی و پیری گزر گئی ۔ ‘‘ حالانکہ انتہائی مظلومیت کے بعد بھی امام ؑ کی زندگی صرف ایسی نہیں تھی ۔ آپ ۱۲۸ھ؁میں پیدا ہوئے ہیں اور ۱۸۳ھ؁میں شہادت پائی ہے ۔ مجموعی عمر ۵۵ سال ہے اور ۵۵ سال میں ہارون کی قید کا سلسلہ تقریباً ۱۴سال رہاہے تو باقی چالیس سال کی زندگانی تو قید میں نہیں رہی اس کے تو یقیناً کچھ اعمال ،اشغال ،خدمات اور مجاہدات ہوں گے اور ان کاتذکرہ تو تاریخ میں ہوناچاہیے تھا۔ لیکن یہ تذکرہ اس ’’طویل زندگانی ‘‘ کے اعتبار سے انتہائی مختصر ہے۔ زندگانی کو طویل اس اعتبار سے کہاگیاہے کہ امام جواد ؑ تو صرف ۲۵ سال ہی زندہ رہے ہیں اور امام عسکری ؑ صرف ۲۸سال زندہ رہے تو اس اعتبار سے ۵۵ سال کی عمر مظالم کے دور میں کچھ کم نہیں ہے لیکن اس کے باوجود اس مختصر تذکرہ کے درمیان بھی جہاد مسلسل کی جھلکیاں صاف نظر آجاتی ہیں۔

آپ نے زندگی کے بیس سال پدر بزرگوار کے زیر سایہ گزارے ہیں۔ اس کے بعد ۳۵ سال آپ کا اپنا دور امامت رہاہے۔ دور امامت سے مراد منصب امامت نہیں ہے کہ وہ امام اپنے ساتھ لے کر آتاہے۔ دور امامت سے مراد ہدایت امت کی مستقل ذمہ داری کا دور ہے ، اور اس ۳۵ سال میں چار حکام بنی عباس گزر ے ہیں ۔ دس سال منصور دوانیقی کا دوررہاہے ۔ دس سال اس کے فرزند مہدی کا دور رہاہے۔ ایک ڈیڑھ سال مہدی کے فرزند ہادی کا دور رہاہے اور پھر تیرہ چودہ سال ہارون رشید کا دور رہاہے۔ اور یہ چاروں حکام اپنے وقت کے انتہائی ظالم، جابر ، دشمن اہلبیتؑ اور جلاد مشہور تھے اور امام نے ان کے دور حکومت میں بھی بقدر امکان جہاد کیا ہے اور کسی وقت سیاست اتباع کو رائج نہیں ہونے دیا ہے۔

ان حکامِ وقت کامختصر تعارف یہ ہے :

منصور: ایک ایک دانق (پیسہ ) کے بخل کی وجہ سے دو انیقی کہاجاتاتھا …ایسا دشمن اہلبیت ؑ تھا کہ اس کے مرنے کے بعد جب اس کا خزانہ کھولا گیا ہے تو اس میں صرف سادات اور محبانِ اہلبیتؑ کے سروں کاذخیرہ تھا اور سب پر شہیدوںکانام اور ان کا شجرہ لکھاہواتھا ۔ اس ظالم نے حسنی سادات کو دیواروں اور ستونوں میں زندہ چنوا دیاتھا جس کا ایک مشہور واقعہ یہ ہے کہ ایک بچہ کو زندہ دیوار میں چنوایا تو اس نے فریاد کی اور معمار نے ہوا کے لیے ایک سوراخ چھوڑ دیا اور رات کو آکر باہر نکال دیا۔ بچہ نے منت کی کہ میری والدہ کو میرے گھرجا کر میری رہائی کی اطلاع کردینا ورنہ وہ پریشان ہوں گی۔

مہدی: اس سے بھی بدتر حاکم تھا۔ ابتدا میں اس نے نرمی کا برتائو کیا لیکن اس کے بعد امام ؑ کو بار بار مدینہ سے بغداد طلب کیا کہ قتل کردیا جائے۔ لیکن بفضل الٰہی کامیاب نہ ہوسکا ۔ اسی نے امام ؑ حاکم کو فدک واپس کرنے کاارادہ کیاتھا لیکن آپ نے فرمایا کہ اس کے حدود تمام مملکت اسلامیہ کے حدود ہیں، اور فدک خلافت کی ایک تعبیر ہے۔ اسلامی حکومت کے بغیر باغ کی کوئی حیثیت نہیں ہے کہ یہ باغ درحقیقت اسلامی حکومت کے استحکام کا ذریعہ ہے اور اس کے بغیر ہماری نظروں میں اس کی کوئی اہمیت نہیں ہے ۔ فدک صرف ایک باغ ہو یا جاگیر ہو ، ہم سب کو اسلام کی راہ میں صرف کرنا چاہتے ہیں اور یہی ہمارے جد بزرگوار اور جدہ ماجدہ کا مقصد تھا جس کے لیے انھوںنے قیام فرمایا تھا۔

ہادی :یہ باپ سے بھی بدترتھا اور اس نے حکومت پاتے ہی قتل امام ؑ کے منصوبہ کااعلان کردیا لیکن حضرت نے مسکراکرفرمایاکہ خود پہلے اپنی خیر منائے اس کے بعد مجھے قتل کرے گا۔ چنانچہ منصوبہ کی تکمیل سے پہلے واصل جہنم ہوگیا۔

ہارون :علماء اسلام نے اس کے فضائل کے دفتر کھول دیے ہیں حالانکہ یہ ایک انتہائی عیاش شخص تھا اور علماء کو اپنے سے قریب حسب خواہش فتویٰ حاصل کرنے کے لیے رکھے ہوئے تھا۔ 

اس نے امام ؑ کو بغداد لانے سے پہلے حج کا سفر کیاتاکہ مکہ یا مدینہ میں امام کے حالات کاجائزہ لے اور مسجد الحرام میں امام سے بحث بھی کی ۔ جب حضرت نے لا جواب کردیا تو پھر مدینہ جا کر باقاعدہ ملاقات کی اور یہ طے کرلیا کہ ان کو مدینہ سے بغداد طلب کرلیا جائے۔

نقوشِ سیاست :

امام موسیٰ بن جعفر ؑ کی زندگی کے سیاسی نقوش حسب ذیل ہیں :

۱۔ علی بن یقطین کو وزیر مملکت بنوادیا تاکہ مومنین کے جان ومال و آبرو کاتحفظ ہوسکے اور حکومت کے ارادے بھی واضح ہوسکیں کہ حتی الامکان ان کو تکمیل سے روکا جاسکے۔

۲۔ علی بن یقطین کے ذریعہ اتناخراج فراہم ہوتارہے کہ فقراء مومنین کی کفالت ہوسکے اور ایتام آل محمدؐ تباہ وبرباد نہ ہوسکیں 

۳۔ اصحاب کو ہر طرح کے تعاون سے باز رکھاتاکہ حکومت سے بیزاری کی فضا قائم رہے اور عوام میں یہ احساس بیدارہوکہ ایسے افراد ملک خدا میں حکومت کرنے کے اہل نہیں ہیں۔

۴۔ حکومت کے مطالبات پر مدینہ سے بغداد اور بغداد سے مدینہ کا سفر کرتے رہے کہ اس طرح ہر مقام کے لوگوں سے رابطہ قائم ہوگا اور انہیں اسلام کامفہوم سمجھایاجاسکے گا ۔ چنانچہ سندی بن شاہک جیسے ملعون کی قید میں بھی رہ کر اس کے بعض گھر والوں کو اپنا ہم خیال بنالیااور اس کی نسل میں ایک پورا خاندان محبانِ اہلبیت ؑ کا پیدا ہوگیا۔

۵۔ حج کے موقع پر مسجد الحرام میں بیٹھ کر مسائل بیان کرتے رہے اور لوگوں کو اسلام کی عظمت اور اہلبیت ؑ کی جلالت سے باخبر کرتے رہے یہاں تک کہ ہارون نے مسئلہ پوچھنا چاہا تو فرمادیا کہ باادب کھڑے ہو کر سوال کر و تاکہ لوگوں کو معلوم ہوجائے کہ ہارون جاہل ہے ، اور جاہل کو حاکم مسلمین بننے کا حق نہیں ہے۔

ہارون نے مدینہ میں قبر پیغمبر ؐ سے خطاب کرکے سلام کیا اور کہا ’’السلام علیک یا بن العم ‘‘تاکہ اپنی قرابت کا اظہار کرے۔ تو آپ نے فوراً سلام کیا ’’السلام علیک یا أبۃ ‘‘تاکہ قوم کو اندازہ ہوسکے کہ وہ قرابت دار ہے تو ہم فرزندِ رسول ؐ ہیں۔

۷۔ فدک کے حدود بیان کرکے واضح کردیا کہ ہمارا حق ایک علاقہ کانہیں ہے۔ ہمارا حق پورے عالم اسلام پر ہے جس پر ظالموں نے قبضہ کررکھاہے۔

اس کے علاوہ بھی امام ؑ کی زندگی میں تبلیغ دین، خدمت اسلام اور تربیت اصحاب کے بے شمار مواقع پائے جاتے ہیں۔ جن سے اندازہ ہوتاہے کہ امام موسیٰ بن جعفر کا کام گوشہ نشینی اور عزلت گزینی نہیں تھابلکہ وہ حقیقتاً امام وقت تھے اور امام ؑ نظام اسلام کا ذمہ دار ہوتاہے اور وہ اپنے امکان بھر قیام اسلام کے لیے جہاد کرتارہتاہے ۔ اب اس جہاد مسلسل کاآخری نتیجہ کب ظاہر ہوگا اور واقعی نظام عدل و انصاف کب قائم ہوگا اس کا علم پروردگار کو ہے۔ 

خدایا ! ہم ایک ایسی حکومت کے طلب گار ہیں جس سے اسلام کو سرفرازی نصیب ہو اور نفاق کو ذلت۔ ہم تیرے دین کی دعوت دیں اور تیری راہ کی قیادت کریں اور اس طرح دنیا اور آخرت کی کرامت اور عزت حاصل کرسکیں ۔ !

		والسلام علی من اتبع الہدیٰ 


جہادباللسان


ائمہ معصومین ؑ کی زندگی سراپاجہادہے۔انہوںنے ہرمیدان زندگی میںجہادکیاہے اور ہر محاذ پردین اسلام کے تحفظ کے لیے قربانیاںدی ہیں۔راہ خدامیںگلاکٹوانا،جام شہادت نوش کر لینا اور قیدخانوںمیںزندگی بسرکرنایہ سب جہادکی مختلف قسمیںہیں۔لیکن ان سب مجاہدات کے ساتھ جہادباللسان کاسلسلہ بھی جاری رہااورحسب امکان مخالفین حق وحقانیت کوزیرکرکے دین اسلام اورحقائق مذہب کاتحفظ کرتے رہے۔

امام موسیٰ کاظمؑ کی زندگی کاایک بڑا حصہ قید خانوں میں گزرا ہے۔ لیکن اس کے باوجود جب بھی موقع ملا ہے آپ نے اسلامی حقائق کو بے نقاب کرنے اور دشمنان حق و حقیقت کو خاموش کرنے میں کسی طرح کی کوتاہی نہیں کی ہے۔

تاریخ اسلام میں آپ نے مختلف مباحثات و مناظرات کا ذکر موجود ہے جن سے آپ کے علمی جہاد اورتحفظ کااندازہ لگایا جاسکتاہے۔

۱۔ نفیع انصاری نے آپ کو ہارون رشید کے دربار میں داخل ہوتے اور حاجب و دربان کو آپ کی غیر معمولی عزت کرتے دیکھ کر نہایت ہی معاندانہ لہجہ میں سوال کیا کہ یہ کون بزرگ ہیں ؟ اس نے کہاآپ نہیں پہچانتے ہیں۔ آل ابو طالب کے بزرگ اور موسیٰ بن جعفرؑ ہیں۔

نفیع نے اہل دربار کو سرزنش کرنا شروع کردی کہ یہ لوگ ایسے شخص کو اس قدر اہمیت دیتے ہیں جو کسی و قت بھی تخت و تاج پر قبضہ کرسکتاہے۔ یہ باہر نکلے گا تو میں اسے ضرور شرمندہ کروں گا۔ 

عبدالعزیز نے منع کیا کہ آپ ایسا ارادہ نہ کریں یہ اہلبیت رسول ؐ ہیں اور جو ان سے مقابلہ کرتاہے وہ ضرور رسوا ہوتاہے۔ لیکن نفیع نے ایک نہ سنی اور جب آپ باہر تشریف لائے تو راستہ روک کر کہاکہ آپ کون ہیں ؟

آپ نے فرمایا کہ نسب کے بارے میں پوچھتے ہوتو حضرت محمد مصطفیؐ ،حبیب خدا حضرت اسماعیل ذبیح اللہ ، حضرت ابراہیم خلیل اللہ کا فرزند ہوں ، وطن کے بارے میں پوچھتے ہو تو وہاں کا ہوں جس کا حج تمام مسلمانوں پر واجب ہے اور تم بھی مسلمان ہو تو تم پر بھی واجب ہے ۔ مقابلہ کرنا چاہتے ہو تو یا د رکھو کہ میدان جنگ میں ہماری قوم کے مشرکوں نے تمہاری قوم کے مسلمانوں کو اپنے برابر کا نہیں سمجھا تھا اورمیدان میں صاف کہہ دیاتھا کہ ہمارے برابر کے افراد کو ہمارے مقابلہ کے لیے بھیجو…نفیع یہ سن کر بے حد شرمندہ ہوا اور راستہ چھوڑ کر الگ کھڑا ہوگیا…(نزہۃ الناظر ص۴۵)

۲۔ ہارون رشید نے ایو سف کی قابلیت کو دیکھ کر انہیں حکم دیا کہ امام سے سخت ترین سوالات کریں تاکہ آپ جواب نہ دے سکیں تو مجمع عام میں آپ کی سبکی ہوجائے۔ ابو یوسف نے آپ سے دریافت کیاکہ حالت احرام میں سایہ کرنے کے بارے میں آپ کا کیاخیال ہے ؟ فرمایاکہ حرام ہے …سوال کیا کہ اگر کوئی شخص خیمہ کے اندر چلا جائے تو کیا حکم ہے ؟ فرمایا یہ حلال ہے ۔ عرض کی کہ دونوں میں فرق کیاہے؟

فرمایاکہ حالت حیض میں عورت نماز اور روزہ دونوں چھوڑ دیتی ہے اور اس کے بعد روزہ کی قضاءواجب ہوتی ہے اور نماز کی قضا واجب نہیں ہوتی ہے ۔ تو ان دونوں میں کیا فرق ہے ؟ 

ابو یوسف نے کہاکہ یہ حکم خدا ہے …چنانچہ ابو یوسف شرمندہ ہو کر خاموش ہوگیا۔ (مناقب)

۳۔ ابو حنیفہ نے امام صادق ؑ کی خدمت میں شکایت کی کہ آپ کے فرزند ایسی جگہ پر نماز پڑھ رہے تھے جہاں سامنے سے لوگ گزر رہے تھے تو آپ نے سکوت اختیار فرمایا ، اتنے میں امام موسیٰ ؑ بن جعفرؑ آگئے تو فرمایاکہ فرزند ! ابو حنیفہ کو یہ شکایت ہے۔ فرمایاکہ میرا خدا گزرنے والوں سے زیادہ مجھ سے قریب تر ہے ۔ لہٰذا کوئی میرے اور اس کے درمیان حائل نہیں ہوسکتا ہے۔ 

ابوحنیفہ یہ سن کر خاموش ہوگئے اور حضرت نے اپنے فرزندکو گلے سے لگالیا۔ فرزند اے خزینہ اسرار الٰہی ! میں تیرے قربان ! 	(بحار ج۱۲،ص۹۳)

۴۔ علماء یہود کا ایک وفد امام جعفرصادق ؈ کی خدمت میں حاضر ہوا اور سوال کیاکہ نبوت حضرت محمد ؐ کی دلیل کیاہے؟ آپ نے فرمایاکتاب اللہ اور وہ تمام احکامِ حلال و حرام ، جو پروردگار نے آپ کو عطا فرمائے ہیں۔

ان لوگوں نے کہاکہ اس کی دلیل کیا ہے کہ آپ جو فرما رہے ہیں وہ صحیح ہے ؟

اتفاق سے امام موسیٰ بن جعفر ؑ کمسنی کے عالم میں محفل میں موجود تھے آپ نے فوراً فرمایاکہ اس کی دلیل کیاہے کہ تم لوگ جو کچھ حضرت موسیٰ کے بارے میں کہتے ہو وہ سب صحیح ہے ؟ 

ان لوگوں نے کہاکہ ان باتوں کو صادقین نے نقل کیاہے ۔

فرمایاکہ یہی کیفیت پیغمبر اسلام ؐ کے کرامات کی ہے کہ ان کی گواہی بھی ایک ایسے بچہ نے دی ہے جو بغیر تعلیم وتعلم کے تمہارے سامنے اتمام حجت کررہاہے۔ علماء یہود یہ سن کر قانع ہوگئے اور مشرف بہ اسلام ہوگئے۔ امام ؑ نے اپنے فرزند کی پیشانی کا بوسہ دیا اور فرمایاکہ بے شک تم میرے بعد حق کے امین او ردین کے ذمہ دار ہو ۔ (بحار  ج ۴ ،ص ۱۴۸)

۵۔ بریہہ عیسائیوں کا ایک بہت بڑا عالم تھا اور ہمیشہ حق کی جستجو میں رہا کرتاتھا یہاں تک کہ کسی نے ہشام بن الحکم کا ذکر کیا تو وہ ان کے پاس سو علماء نصاریٰ کے ساتھ حاضر ہوا اور مختلف مسائل علم کلام پر گفتگو کی ۔ اس کے بعد امام صادق ؑ کی خدمت میں حاضری دی ۔ وہاں امام موسیٰ کاظمؑ سے ملاقات ہوگئی۔ ہشام نے اپنی گفتگو کی داستان سنائی ۔ آپ نے بریہہ سے خطاب کرکے فرمایاتمہارا اپنی کتاب کے بارے میں کیااندازہ ہے ؟ عرض کی کہ میں اس کا عالم ہوں ۔

فرمایاتمہیں اس کی تاویل پر کتنا اعتبار ہے ؟

عرض کی مکمل اعتبار ہے۔

یہ سن کر آپ نے انجیل کے فقرات کی تلاوت شروع کردی اور بریہہ حیرت سے دیکھتارہا یہاں تک کہ آپ کی عظمت کا اقرار کرتے ہوئے کہنے لگاکہ میں تقریباً ۵۰سال سے ایسے ہی عالم کی تلاش میں تھا اور یہ کہہ کر مشرف بہ اسلام ہوگیا۔

اس کے بعد امام صادق ؑ کی خدمت میں حاضری دی ۔ ہشام نے پورا واقعہ بیان کیا ۔ آپ نے فرمایا کہ یہ کمالات ذریت درذریت چل رہے ہیں۔ بریہہ نے امام صادق ؑ سے پوچھاکہ آپ حضرات کو توریت وانجیل کا علم کہاں سے حاصل ہوگیا؟

فرمایاکہ یہ ہمارے پاس صاحبان کتاب کی وراثت ہے۔ ہم لوگ اسی طرح تلاوت کرتے ہیں جس طرح خود وہ لوگ کیا کرتے تھے ۔ پروردگار ایسے کسی کو حجت نہیں قرار دیتا جو کسی مسئلہ میں ناواقفیت کا اعلان کردے۔

بریہہ حضرت کی گفتگو سن کر بے حد متاثر ہوا اور آپ کے اصحاب میں داخل ہوگیا ۔ آپ کے بعد امام موسیٰ کاظم ؑ کی خدمت میں رہا اور آپ ہی کے دورِ حیات میں انتقال کیا۔ (بحارج۴،ص۱۴۷)

۶۔ راہب نصرانی : شام کا رہنے والا ایک راہب نصرانی تھا جو اپنی قوم میں بے حد احترام کا مالک تھا اور سال میں ایک دفعہ قوم کے سامنے آتاتھا اور لوگ اس کی زیارت کے لیے جمع ہوتے۔ اتفاق سے اسی موقع پر امام کاظم علیہ السلام نے بھی اس سے ملاقات کی اور اس نے امام کو دیکھا تو فی الفور متوجہ ہوگیا ۔

کیا آپ مرد مسافر ہیں ؟

فرمایا بے شک !

ہماری قوم سے ہیں یا ہمارے خلاف ؟

فرمایا تمہاری قوم سے نہیں ہوں ۔

کیا امت مرحومہ سے تعلق رکھتے ہیں؟

فرمایابے شک !

اس کے علماء میں ہیں یا جہلا ءمیں ؟

فرمایا جہلاء میں سے نہیں ہوں ۔

یہ بتائیے کہ درخت طوبیٰ کی اصل آپ کے نزدیک حضرت محمد ؐ کے گھر میں ہے اور ہمارے نزدیک حضرت عیسیٰ کے گھر میں ہے اور اس کی شاخیں ہر گھر میں ہیں۔ ایسا کیونکر ہوسکتاہے ؟ 

فرمایا درخت طوبیٰ کی مثال آفتاب جیسی ہے جو اپنی منزل پر رہتاہے ۔ لیکن اس کی شعاعیں ہر جگہ موجود رہتی ہیں۔

یہ بتائیے کہ جنت کی غذائیں کھانے سے کیوں کر کم نہ ہوں گی ؟

فرمایا،اس کی مثال چرا غ جیسی ہے کہ اس سے بے شمار چراغ جلا لیے جاتے ہیں تو بھی روشنی میں کمی نہیں ہوتی ہے۔

جنت میں ایک طویل سایہ ہے وہ کیاہے؟

فرمایا ،طلوع آفتاب سے پہلے کا وقت ظل ممدود کہا جاتاہے۔

اہل جنت غذائیں استعمال کریں گے تو بول و براز کی احتیاج کیوں کر نہ ہوگی ؟ 

فرمایا ، ان کا حساب شکم مادر میں بچہ جیسا ہے ۔

جنت کے خدام بغیر امروحکم کس طرح خدمت انجام دیں گے ؟

فرمایا ،انسان کسی چیز کا مشتاق ہوگا تو اس کے اثرات ظاہر ہوجائیں گے اور خدام اس کی تعمیل کے لیے تیار رہیں گے۔

جنت کی کنجی سونے کی ہے یا چاندی کی ؟

فرمایا ، جنت کی کنجی لا الہ الااللہ ہے۔ 

آپ نے بالکل صحیح فرمایا …یہ کہہ کر اپنی قوم کے ساتھ مشرف بہ اسلام ہوگیا۔ 

(مناقب …حیاۃ الامام موسیٰ بن جعفرؑ)

یاد رہے کہ ایساہی ایک واقعہ امام محمد باقر علیہ السلام کے حالات کے ذیل میں بھی نقل کیاگیاہے اور یہ کوئی حیرت انگیز بات نہیں ہے ۔ ائمہ معصومین علیہم السلام میں سب کا قول و عمل یکساں اور متحد ہوتاہے ، ان کے اول وآخر کے بیان میں کوئی فرق نہیں ہوتاہے۔

اصحاب و تلامذہ 


۱۔ حماد بن عیسیٰ :

انہوں نے امام سجاد ؑ سے امام جواد ؑ تک کا دور دیکھاہے اور اصحاب اجماع میں شمار ہوتے ہیں۔ نقل روایات میں اس قدر محتاط تھے کہ امام صادق ؑ سے نقل ہونے والے صرف ستر۷۰ روایات کو اخذ کیا اور ان میں سے بھی چھان پھٹک کے بعد صرف بیس ۲۰کو اختیا ر کیا جس میں کسی طرح کے نقص و تغییر کا امکان نہیں تھا۔

امام کاظم ؑ سے دعائے خیر کی التماس کی تو آپ نے مکان ، زوجہ ، فرزند ، خادم اور پچاس سال تک حج کی دعا دے دی اور امام ؑ کی دعا کی برکت سے تمام نعمتیں حاصل ہوگئیں۔ لیکن پچاس حج کے بعد پھر حج کا ارادہ کیا تو غسل احرام کرتے وقت سیلاب کی نذر ہوگئے اور غریق حجفہ کا لقب پا گئے۔

۲۔ ابو عبداللہ بن عبدالرحمن الحجاج البجلی الکوفی :

صفوان بن یحییٰ کے استاد تھے اور امام صادق ؑ و کاظمؑ کے اصحاب میں شمار ہوتے تھے۔ ایک عرصہ کے بعد راہ حق کی طرف آئے او رامام رضا ؑ سے بھی ملاقات کی اور اسی زمانہ میں انتقال بھی فرمایا۔ امام علی رضا ؑ نے نہیں جنت کی بشارت دی ہے اور امام صادق ؑ ان سے فرمایا کرتے تھے کہ اہل مدینہ سے مناظرہ کرو ، مجھے اپنے اصحاب میں تم جیسے افراد کی ضرور ت ہے۔

ابوالحسن کی طرف سے یہ روایت بھی نقل کی گئی ہے کہ آپ نے عبدالرحمن کے بارے میں فرمایاکہ وہ دل پر گراں تھے لیکن اس کا مفہوم علماء نے یہ بیان کیاہے کہ وہ دشمنوں کے دل پر گراں تھے یا میرے دل میں گراں قدر تھے یا اس اعتبار سے گراں تھے کہ ان کا نام عبدالرحمن تھا اور ان کے باپ کا نام حجاج تھا اور صاحبان ایمان کے دلوں پر یہ دونوں نام گراں ہیں ۔ جیساکہ سبط ابن جوزی نے نقل کیاہے کہ عبداللہ بن جعفر نے اپنے ایک فرزند کا نام معاویہ رکھ دیا تھا تو سارے بنی ہاشم نے ان سے ترک تکلم کردیا کہ بنی ہاشم اس نام کو مصلحت کے طور پر بھی برداشت نہیں کرسکتے تھے۔

۳۔ عبداللہ بن جندب بجلی کوفی :

اصحاب امام کاظم ؑ و امام رضا ؑ میں ثقہ جلیل القدر تھے او رحضرت کے وکیل بھی تھے۔ امام رضا ؑ انہیں خدا و رسول ؐ کے راضی ہونے کی ضمانت دی تھی اور انہیں جنت کی بشارت بھی دی تھی ۔

انہیں کے بار ے میں مشہور روایت ہے کہ میدان عرفات میں زار و قطار رورہے تھے تو ابراہیم بن ہاشم نے کہاکہ میں نے اس شان کا وقوف تو کبھی نہیں دیکھا تو فرمایاکہ خدا کی قسم میں نے اپنے حق میں کوئی دعانہیں کی ہے اور ہر دعا برادران ایمانی کے حق میں کی ہے کہ امام موسیٰ کاظمؑ نے فرمایا ہے کہ جوشخص برادرانِ ایمانی کے حق میں دعا کرتاہے رب کریم کی طرف سے عرش اعظم سے آوازآتی ہے کہ تجھے اس کا ایک لاکھ گنا دیا جائے گا …تو میں نے نہیں چاہاکہ قدرت کی طرف سے ایک لاکھ گنا کا انکار کردوں اور اپنی گناہ گار زبان سے اپنے حق میں صرف ایک دعا کروں جس کے قبول ہونے کی بھی کوئی ضمانت نہیں ہے۔

انہیں عبداللہ بن جندب نے ایک مرتبہ امام رضا ؑ کو خط لکھاکہ میں ضعیف العمر ہوگیا ہوں لہٰذا ایسا کوئی وِردتعلیم دیں کہ میرے علم وفہم میںاضافہ ہوجائے اور وہ میرے لیے سبب تقرب الٰہی ہو۔ تو آپ نے فرمایاکہ بکثرت یہ وِرد پڑھا کرو۔ ’’بسم اللہ الرحمن الرحیم ولاحول ولاقوۃ الا باللہ العلی العظیم۔‘‘

۴۔ ابو محمد عبداللہ بن المغیرہ بجلی کوفی :

فقہاء اصحاب میں مردثقہ تھے اور دین و ورع میں بے مثل و بے نظیر تھے۔ اصحاب اجماع میں شمار ہوتے تھے اور تقریباً تیس کتابوں کے مصنف تھے ۔ ان کا اپنا بیان ہے کہ میں واقفیہ فرقہ سے تعلق رکھتاتھا ۔ اتفاق سے حج کے لیے گیا تو دیوار کعبہ سے لپٹ کر گریہ کرکے دعا کی کہ خدایا ! مجھے صحیح دین کی ہدایت فرما تو اچانک یہ خیال پیدا ہواکہ امام رضا ؑ سے ملاقات کروں ۔ چنانچہ حج کے بعد مدینہ گیا اور حضرت کے درِ دولت پر حاضر ہو کر اطلاع بھجوائی کہ ایک شخص عراق سے ملنے کے لیے آیاہے ۔ ایک مرتبہ اندر سے آواز آئی کہ عبداللہ بن مغیرہ آجائو ۔ میں حیرت زدہ رہ گیا اورمیں نے فوراً حضرت کی امامت کا کلمہ پڑھ لیا۔ پھر آپ نے فرمایاکہ جائو تمہاری دعا مستجاب ہوگئی ، تو مجھے حضرت کی امامت کا مزید یقین کامل ہوگیا اور الحمد للہ کہ اسی عقیدہ پر قائم ہوں ۔

۵۔ عبداللہ بن یحییٰ الکاہلی الکوفی :

یہ اور ان کے بھائی اسحاق دونوں امام صادق ؑ اور امام کاظمؑ کے راویوں میں شمار ہوتے ہیں اور امام کاظم ؑ ان پر خصوصی عنایت فرمایا کرتے تھے ۔ یہاں تک کہ علی بن یقطین کو نصیحت فرمائی تھی کہ کاہلی کا خاص خیال رکھنا اور اسی بنا پر وہ ان کے تمام مصارف کی کفالت کیا کرتے تھے اور سارے خاندان کا خرچ چلایا کرتے تھے یہاں تک کہ ایک مرتبہ حج کے بعد امام کاظمؑ کی خدمت میں حاضر ہوئے تو آپ نے فرمایا کہ عبداللہ ! اب خیر زیادہ کرو تمہارا وقت موت قریب آگیاہے۔ عبداللہ نے رونا شروع کردیا۔ فرمایا گریہ مت کر و ،تمہارا شمار میرے شیعوں میں ہے اور تمہاری عاقبت بخیر ہے ۔ یہ سن کر عبداللہ مسرو ر ہوگئے اور چند دنوں کے بعد انتقال کرگئے۔

۶۔ علی بن یقطین:

اصلاً کوفہ کے رہنے والے تھے ۔ لیکن قیام بغداد میں تھا۔ اجلاء اصحابِ امام کاظمؑ میں تھے اور حضرت کی خصوصی عنایات کا مرکز تھے۔ ۱۲۴ھ؁ میں کوفہ میں پیدا ہوئے جس کے بعد ان کے والد مروان الحمار کے خوف سے وطن چھوڑ کر فرار کر گئے اور والدہ نے بھی مدینہ میں قیام کرلیا یہاں تک کہ مروان الحمارقتل ہوگیا اور بنی عباس کی حکومت قائم ہوئی تو دونوں ظاہر ہوئے اور علی بن یقطین کے والد نے ۱۸۵ھ؁میں انتقال کیا اور علی بن یقطین امام کاظمؑ کی خدمت میں حاضرہے یہاں تک کہ حضرت نے جہنم سے نجات کی ضمانت عطا فرمائی اور حضرت کے حکم سے بادشاہ کے وزیر مقرر ہوگئے۔ امام صادق ؑ نے بھی بچپنے ہی میں انہیں دعائے خیر سے نوازاتھا اور علی بن یقطین نہایت درجہ صاحبِ خیرات تھے یہاں تک کہ ایک سال میں ایک سو پچاس افراد کو اپنی طرف سے حج کرنے کے لیے روانہ کیا۔

علی بن یقطین کے واقعات دو رِ وزارت شہرۂ آفاق ہیں۔ امام کاظمؑ ان پر اس قدر مہربان تھے کہ ایک مرتبہ ابراہیم جمال سے ملاقات نہیں کی تو حضرت نے مدینہ میں ان سے ملاقات کرنے سے انکار کردیا اور فرمایاکہ ابراہیم کو راضی کرو اور پھر با عجاز ایک رات میں انہیں مدینہ سے کوفہ پہنچایا اور انہوںنے ابراہیم سے معافی مانگی اور پھر واپس حضرت کی خدمت میں حاضر ہوئے۔

علی بن یقطین نے ۱۸۰ھ؁میں اس وقت انتقال کیا جب امام موسیٰ کاظمؑ قید خانہ میں تھے۔ بعض حضرات نے سنہ وفات ۱۸۲ھ؁قرار دیا ہے۔

۷۔ مفضل بن عمر کوفی جعفی :

شیخ نجاشی اور علامہ نے ان کے بارے میں شکوک و شبہات کااظہار کیاہے لیکن دیگر علماء رجال نے تعریف اور توثیق کی ہے اور نقل کیاہے کہ امام صادق ؑ اور امام کاظمؑ کے وکلاء میں تھے اور امام صادق ؑ نے ان کے پاس ایک رقم رکھوا دی تھی کہ اس کے ذریعہ اصحاب کے درمیان کوئی اختلاف ہو جائے تو صلح کرائیں اور محمد بن سنان کی روایت ہے کہ امام کاظمؑ نے فرمایاکہ جس طرح مفضل میرے لیے باعث انس و راحت ہیں اسی طرح تم حضرت رضا ؑ اور جوادؑ کے لیے باعث انس و راحت ہوگے۔ عبداللہ بن فضل ہاشمی راوی ہیں کہ میں امام صادق ؑ کی خدمت میں تھاکہ مفضل بن عمر وارد ہوگئے ۔ حضرت نے خندہ پیشانی کے ساتھ ان کااستقبال کیا اور فرمایا کہ خدا کی قسم میں تمہیں دوست رکھتاہوں اور اے کاش کہ میرے کل اصحاب اتنے ہی صاحب معرفت ہوتے جتنے تم ہو۔ مفضل نے عرض کی مولا! اتنا بلند نہ کیجیے۔ فرمایاکہ میں نے تمہیں تمہارا مقام دیا ہے۔ عرض کی تو پھر جابر بن یزید کا کیا مقام ہوگا؟ فرمایاکہ جس طرح رسول اکرم ؐ کے لیے سلمان فارسی تھے ۔ عرض کی اور دائود بن کثیررقی ؟ فرمایا کہ جس طرح مقدا د بن الاسود تھے ۔

اس کے بعد عبداللہ سے فرمایاکہ رب العالمین نے ہماری ارواح کو اپنے نور عظمت سے پیدا کیاہے اور تمہاری ارواح کو ہماری ارواح سے۔ میرے پاس میرے تمام شیعوں کی فہرست موجود ہے ۔ مشرق و مغرب مل کر بھی نہ ایک فرد کااضافہ کرسکتے ہیں اور نہ کمی۔ عبداللہ نے فہرست کااشتیاق ظاہر کیا تو آپ نے صحیفہ نکال کر دکھلادیا اور عبداللہ نے آخر میں اپنا نام دیکھ کر سجدہ شکر ادا کیا۔




۸۔ ابو محمد ہاشم بن الحکم :

کوفہ میں پیداہوئے۔ واسطہ میں پلے بڑھے اور آخر میں بغداد میں مقیم ہوگئے۔ وہیں ان کی تجارت کا سلسلہ تھا۔ اصحاب امام صادق ؑ و امام کاظمؑ میں شمار ہوتے ہیں اور نہایت درجہ کے ذکی اور ہوشمند تھے۔ علم کلام اور مناظرہ میں اپنا جواب نہیں رکھتے تھے ۔ ۱۷۹ھ؁میں کوفہ میں انتقال فرمایا تو امام رضا ؑ نے ان کے حق میں دعائے رحمت فرمائی اور امام جواد ؑ کے سامنے ان کا ذکر کیا گیا تو آپ نے فرمایاکہ خدا ان پر رحمت نازل کرےوہ ہم اہلبیت ؑ کے حق سے بہترین دفاع کرنے والے تھے۔

عمیر بن یزید راوی ہیں کہ ہاشم ابتدا میں جہمی مذہب کے قائل تھے ۔ ایک مرتبہ امام صادق ؑ سے مناظرہ کی خواہش کی تو میں نے حضرت سے وقت لیا۔ ہشام حاضر ہوئے تو آپ نے ایک سوال کردیا جس کا جواب نہ دے سکے اور چند روز کے بعد جواب لے کر آئے تو آپ نے دوسرا سوال کردیا ۔ پھر چند روز تک جواب تلاش کرتے رہے اور اب جو تیسری مرتبہ آئے تو حضرت کی ہیبت سے کلام کرنے کی ہمت نہ پڑی اور اسے توفیق پروردگار قرار دے کر ایمان لے آئے اور امام صادق ؑ کی خدمت میں اس قدر ترقی کی کہ آپ نے حمران بن اعین ، قیس ،یونس بن یعقوب اور مومن طاق کی موجودگی میں انہیں صدر مجلس میں جگہ دی اور فرمایا ’’ھذاناصرنابقلبہ ولسانہ ‘‘اور پھر شام کو مناظرہ میں اتنا کامل بنادیا کہ کوئی شخص بھی انہیں شکست نہیں دے سکتاتھا۔ یہ ان کے دفاعِ حق اہلبیتؑ کا اثر تھا کہ ہارون نے ان کی گرفتاری کا حکم دے دیا اور وہ روپوش ہوگئے یہاں تک کہ ان کے گھر والوں کو گرفتار کرلیا گیا۔ اس اثناء میں جب وقتِ وفات قریب آیا تو بشیر سے فرمایاکہ میرے مرنے کے بعد مجھے غسل و کفن دے کر جنازہ کو کناسہ میں رکھ دینا اور ایک پرچہ لکھ دیناکہ یہ ہشام کا جنازہ ہے جس نے حکومت کے خوف سے انتقال کیاہے تاکہ حکومت کو میرے مرنے کا یقین ہوجائے اور میرے گھر والے رہا ہوجائیں ۔ چنانچہ ایسا ہی ہوا اور متعدد لوگوں کی شہادت کے بعد ان کے اہل خانہ کو رہا کردیاگیا کہ اب حکومت کو ہشام کے خطرہ سے نجات مل گئی ہے۔

۹۔ یونس بن عبدالرحمان

ہشام بن عبدالملک کے زمانہ میں پیداہوئے۔ امام باقر ؑ اور امام صادق ؑ کی بھی زیارت کی ہے لیکن روایت کا شرف امام کاظمؑ سے حاصل کیاہے۔ اصحاب اجماع میں بھی شمار ہوتے ہیں اور امام رضا ؑ لوگوں کو مسائل میں ان کی طرف رجوع کرنے کاحکم دیا کرتے تھے ۔ انہوںنے ایک کتاب ’’یوم ولیلہ ‘‘ بھی لکھی ہے جسے امام عسکری ؑ کی خدمت میں پیش کیا گیا تو آپ نے اول سے آخرتک پڑھ کر فرمایاکہ یہی میرا اورمیرے آبائو اجداد کا دین ہے ۔ یونس نے ۲۰۸ھ؁ میں انتقال فرمایا اور امام رضا ؑ نے تین مرتبہ انہیں جنت کی بشارت دی تھی اور انہیں مثل سلمان قرار دیاتھا کہ انہوںنے فرقہ واقفیہ کا شدت سے مقابلہ کیا اور لوگوں کو امام رضا ؑ کی امامت کی دعوت دی ورنہ بہت سے لوگوں نے امام کاظم ؑ کے بعد امامت کے سلسلہ کو روک دیا تھا اور امام رضاؑ کی امامت کا انکار کرکے امام کاظمؑ کے سارے اموال اور حقوق پر قبضہ کرلیاتھا۔

۱۰۔یونس بن یعقوب البجلی الدہنی :

حضرت معاویہ بن عمار کے بھانجے تھے۔ ابتداء میں غالباً عبداللہ افطح کی امامت کے قائل تھے بعد میں امام کاظم ؑ کی طرف رجوع کیا اور معتبر ترین اصحاب امام ؑ میں شامل ہوگئے یہاں تک کہ آپ کے وکیل بھی ہوگئے ۔ امام رضا ؑ کے زمانے میں مدینہ میں انتقال فرمایا تو حضرت نے تجہیز و تکفین کا مکمل انتظام فرمایا او رتمام لوگوں کو جنازہ میں شرکت کا حکم دیا اور بقیع میں قبر کاانتظام فرمایا جس پر بعض لوگوں نے اعتراض کیا کہ یہ عراقی تھے تو آپ نے فرمایاکہ ہمارے چاہنے والے تھے لہٰذا اگر انہیں بقیع میں جگہ نہ دی گئی تو ہم بھی اپنے جنازے وہاں دفن نہ کریں گے۔ جس کے بعد انہیں قبر کی جگہ دی گئی اور حضرت نے متوفی قبرستان کو۴۰دن قبر پر پانی چھڑکنے کا حکم دیا کہ یونس خدا کی نگاہ میں اس قدر عزیز ہیں کہ اس نے انہیں عراق سے جو ارِ پیغمبرؐ تک پہنچادیاہے۔ 

		والسلام علی من تبع الھدیٰ


نقشِ حیات امام علیؑ بن موسیٰ الرضا

ولادت :	۱۱ذی قعدہ ۱۴۸ھ

شہادت :	۲۳ذی قعدہ ۲۰۳

نقشِ زندگانی امام علی رضا 


ماہ ذی قعدہ ۱۴۸ھ؁ کی گیارہویں تاریخ تھی جب مدینہ منورہ میں پیغمبر اسلام ؐ کے آٹھویں وارث اور سلسلہ  امامت کے آٹھویں امام کی ولادت با سعادت ہوئی اگرچہ بعض روایات میں ۱۱ذی الحجہ ۱۵۳ھ؁ہے۔

والد بزرگوار امام موسیٰ کاظم علیہ السلام تھے اور والدہ ماجدہ جناب نجمہ خاتون جن کے بارے میں مرسل اعظمؑ نے خواب میں جناب حمیدہ خاتون کو نصیحت فرمائی تھی کہ نجمہ کا رشتہ میرے فرزند موسیٰ کاظم ؑ سے کرو، اور خود ان کابیان ہے کہ میں خواب میں اپنے شکم میں تسبیح و تہلیل کی آواز سنا کرتی تھی مجھے حمل میں کسی طرح کی گرانی کا احساس نہیں ہوا اور ولادت کے بعد میرے فرزند نے رخ آسمان کی طرف کرکے زیر لب کچھ فقرات کہے جو میں نہ سمجھ سکی اور امام موسیٰ کاظم ؑ سے بیان کیا تو آپ نے فرمایاکہ میرا فرزندحجتِ خدا ہے۔

امام موسیٰ کاظم ؑ نے کان میں اذان و اقامت کہی اور عقیقہ کا اہتمام کیا کہ امام ختنہ شدہ پیدا ہوتاہے۔

جناب نجمہ کے اسماء گرامی مختلف حالات و روایات یا زبانوں کے اعتبار سے مختلف ہیں ۔ تکتم ارویٰ ، سکن ، سمانہ ، ام البنین ، خیزران ، صقر ، شقراء اور امام علی رضا ؑ کی ولادت کے بعد سے انہیں طاہرہ کے لقب سے یاد کیا جاتاتھا۔

امام رضاؑ کا اسم گرامی  علی ؑ ،کنیت ابوالحسن اور القاب صابر ،فاضل رضی ، وفی قرۃ عین المومنین غیظ الملحدین وغیرہ تھے لیکن سب سے زیادہ مشہور لقب رضا ہے جو آپ کو آپ کے جدبزرگوار حضرت محمد مصطفیؐعطا فرما کر گئے تھے ۔ یہ اور بات ہے کہ جب دنیا نے آپ کی حکومت کو پسند کرلیا تو لقب کی شہرت زیادہ ہوگئی اور اس طرح یہ بات واضح ہوگئی کہ خدا کے پسندیدہ بندہ کو ایک نہ ایک دن اہل دنیا کو پسند کرناہی پڑتاہے چاہے وہ علی مرتضیٰ ؑ کی شکل میں ہو یا علی رضا ؑ کی شکل میں۔

آپ کی ولادت سے تقریباً ۱۵ دن قبل آپ کے جدبزرگوار امام جعفر صادق ؑ کا انتقال ہوگیاتھا جن کی آرزو تھی کہ اپنے اس فرزند کو دیکھ لیتے جیساکہ آپ نے اپنے فرزند امام موسیٰ کاظمؑ سے فرمایاتھاکہ عنقریب تمہارے یہاں ایک فرزند پیدا ہونے والا ہے جو عالم آل محمدؐ ہوگا کاش ! میں اس کے زمانے کو درک کر لیتا۔

آپ کے دور کے سلاطین میں وقت ولادت منصور دوانیقی کی حکومت تھی ۔ ۱۵۸ھ؁سے مہدی عباسی کا دور شروع ہوا ۔ ۱۶۹ھ؁میں ہادی تخت نشین ہوا اور ۱۷۰ھ؁سے ہارون کی حکومت کا آغاز ہوا۔ ۱۹۴ھ؁میں امین تخت نشین ہوا اور ۱۹۸ھ؁سے مامون کی سلطنت کاآغاز ہوگیا۔ اسی ظالم نے ۲۰۳ھ؁ میں حضرت کو زہر دے کر شہیدکرادیا۔

منصور‘مہدی،ہادی اورہارون کاتعارف کرایاجاچکاہے۔امین ومامون ہارون رشیدکے دوفرزندتھے۔ایک عرب عورت سے تھاامین۔اورایک عجمی کنیزسے تھامامون۔امین انتہائی عیاش، بدقماش اوراوباش تھااورمامون قدرے ہوشیار،علم دوست اورباہنرتھالیکن عجمی ماںکی وجہ عرب اسے ولی عہدماننے کے لیے تیارنہیںتھے۔ہارون امین کوجانشین بنانانہیںچاہتاتھاکہ اس میںسلطنت کی تباہی اوربربادی کاخطرہ ہے لیکن قبائل کے دبائوسے مجبورہوکرسلطنت کودوحصوںپر تقسیم کر دیا۔ شام، حجازاوریمن کے عربی علاقے امین کودے دیے اورایران،خراسان اورترکستان کاعلاقہ مامون کو دے دیااوراس طرح ایک مصیبت سے تونجات مل گئی لیکن دوسری مصیبت یہ آئی کہ دونوں فرزندوںنے اپنی اپنی حکومت سنبھال لی اورباپ لاوارث ہوکررہ گیا۔خلیفہ المسلمین ہونے کے باوجودبیٹوںکے رحم وکرم پرزندگی گذاررہاتھااوروہ انتہائی معمولی غذا،معمولی لباس اورمعمولی سواری پرزندگی گذارناچاہتے تھے تاکہ دوبارہ اقتدارکاحوصلہ نہ پیداہوجائے اورحکومت واپس نہ ہوجائے اوریہ کوئی حیرت انگیزبات نہیںہے کہ غاصبانہ حکومت اوربے دین طرزاقتدارکاآخری انجام یہی ہوتاہے اوراتنی سزاتو پروردگار ظالم حکمرانوں کودنیا ہی میں دے دیتاہے تاکہ انہیں آخرت کے انجام کابھی اندازہ ہوجائے اورخوداپنے حالات سے بھی عبرت حاصل کرسکیں۔ 

باپ کی زندگی سے شروع ہونے والی رسہ کشی اس کے مرتے ہی منظرعام پرآگئی اور دونوںبھائیوںکوفکرپیداہوگئی کہ پورے عالم اسلام پربلاشرکت غیرے اقتدارقائم کرلیں۔چنانچہ ایک طرف سے عرب کی حمایت اوردوسری طرف سے عجم کی حمایت کازورشروع ہوااورآخرکار فریقین میںجنگ وجدال کاسلسلہ شروع ہوگیااورنتیجہ یہ ہواکہ عجمی فوج غالب آئی اورعرب شہزادے کوتلوارکے گھاٹ اتاردیاگیااورایک مرتبہ پھرواضح ہوگیاکہ غیراسلامی نظام میںنہ اخوت ہوتی ہے نہ ہمدردی،نہ قانون ہوتاہے نہ قاعدہ۔

کسی قدرفرق ہے اس دنیاداری میںاوراس دین داری میںکہ دنیاداروںکے دوبھائی ایک چھوٹے سے ملک میںمتحدہ رہ سکے اورقتل وخون کی نوبت آگئی اوردین کے ذمہ داروںمیںدوبھائی ملک عظیم یعنی جنت کے سرداربنادیے گئے اورکسی طرح کاکوئی اختلاف نہ پیداہوسکا۔اورحقیقت یہ ہے کہ زمام حکومت سنبھالنے والوںکاکرداراورہوتاہے اورزلف رسول ؐ سنبھالنے والوںکاطریقہ کاراور۔

۱۸۳ھ؁ تک اپنی زندگی کے ۳۰یا۳۵سال والدگرامی کے زیرسایہ گزارے اورحالات کابرابر جائزہ لیتے رہے جس میںطویل سلسلہ قیدوبندبھی شامل تھااورشدیدترین سرکاری وبائوبھی تھا یہاں تک کہ طوق وسلاسل میںجکڑے ہوئے زہردے دیاگیااوراسی اندازسے قیدخانہ سے جنازہ نکالا گیا۔بغدادکے پل پرامام الرافضہ کہہ کرجنازہ کورکھ دیاگیااورحمالوںکے ذریعہ جنازہ اٹھواکرتوہین وتحقیرکی آخری حسرت بھی نکال لی گئی۔

ظاہرہے کہ اس دورمیںامام رضاؑنے مصائب کے ساتھ باپ کے طرزعمل کابھی مشاہدہ کیا اوریہ دیکھتے رہے کہ اسلامی نظام کی ترویج میںکیاطریقہ کاراختیارکیاجارہاہے اورکس حکمت الٰہیہ سے کام لیاجارہاہے۔حکومت کے اعمال کی طرف سے غافل ہوجاناشان ہدایت کے خلاف ہے اورحکومت سے سیدھی ٹکرلینابلافائدہ قتل کودعوت دیناہے اوراپنی خاموشی سے حکومت کوتائیدحاصل کرنے کاموقع دینابھی باعث مواخذہ ہے۔امام موسیٰ کاظمؑ نے ایک درمیانی روش اختیارکی اوراپنے اصحاب میںسے بعض کودربارمیںوزیرمقررکرایاتاکہ حکومت کے عزائم کی نگرانی ہوتی رہے اورچاہنے والوںکے جان ومال وآبروکاتحفظ کیاجاسکے اوربعض کواس قدربرأت اوربیزاری کادرس دیاکہ اگربادشاہ وقت کواونٹ کرایہ پردینے کے بعدیہ آرزوبھی پیداہوجائے کہ بادشاہ زندہ رہے اورکرایہ مل جائے تویہ آرزوانسان کوظالموںکے مددگاروںمیںشامل کردیتی ہے جس کا کھلا ہوا مفہوم یہ تھاکہ علی بن یقطین وزیرہونے کے بعدبھی بادشاہ کی حیات کی آرزو نہیں کر سکتے تھے اوران کے ذہن میںاس قدرصلاحیت تھی کہ کرسی کی پرواہ کیے بغیرکام کرسکیںتوانہیںوزارت تک کاکام سپردکردیاگیااوراس قدردرباری تقرب کی اجازت دے دی گئی اورصفوان جمال کے دل ودماغ میںاس قدرصلاحیت نہیںتھی توان کے لیے مصلحت یہی تھی کہ حکومتی نظام سے دوررہیںکہیںایسانہ ہوکہ کرایہ کی خاطر سلاطین جورکی حیات کی آرزوپیداہوجائے اورعاقبت تباہ وبربادہوکررہ جائے۔

اس کے علاوہ خودہارون بھی مختصرخط کے ذریعہ تنبیہ فرمائی کہ ہرگذرنے ولادن تیری راحت کے دن کم کررہاہے اورمیری مصیبت کے دن کم کررہے،اس کے بعددونوںکوعادل حقیقی کی بارگاہ میںحاضرہوناہے اوراپنے اپنے اعمال کاانجام دیکھناہے جس کاکھلاہوامطلب یہ تھاکہ ہم بیزار ہونے کے بعدبھی اپنے فریضۂ ہدایت سے غافل نہیںہے اورآخرسانس تک ظالموںکوان کے انجام سے اسی طرح باخبررکھناچاہتے ہیںجس طرح مولائے کائنات نے ابن ملجم کوبیدارکرکے نماز کی دعوت دی تھی حالانکہ آپ بخوبی جانتے تھے کہ ابن ملجم جیسے افرادکی نمازکی کوئی قیمت نہیںہے۔

انہیںحالات میںآپ نے ۳۰یا ۳۵سال کی عمر میں قیادت اُمت کی ذمہ داری سنبھالی اور یہ چاہاکہ اس کرد ار کو زندہ رکھا جائے جس کی مثال والد بزرگوار نے پیش کی ہے تاکہ کسی شخص کو یہ وہم وگمان نہ پیداہونے پائے کہ مصائب و آلام کو دیکھ کر زندگی کی روش تبدیل کردی ہے اور حکومت سے کسی طرح کی سازش قبول کرلی ہے ۔ چنانچہ ۱۸۳ھ؁سے تقریباً ۱۷سال تک اسی انداز پر گزارے جس طرح کہ امام موسیٰ کاظم ؑ کی زندگی تھی۔ یہ اور بات ہے کہ امام کو قید خانہ میں زہر دے کر شہید کردینے اور آپ کے جنازہ کی بے حرمتی نے ہارون کے خلاف ایسا ماحول پیداکردیاتھا کہ اب اس میں مزید ظلم کرنے کی طاقت نہ رہ گئی تھی …اور ادھر داخلی حالات نے بھی اسے حکومت تقسیم کرکے لاوارث اور بے بس ہوجانے پر مجبور کردیاتھا جس کی بناپر امام رضا ؑ کا یہ دور قدر ےسکون سے گزر گیا اور آپ کو ان مصائب کا سامنا نہیں کرناپڑا جن مصائب سے آپ کے والد بزرگوار کو گزرنا پڑاتھا …اور یہ آل محمد ؐکی تاریخ حیات کا عجیب وغریب سانحہ ہے کہ ہر امام ؑ کو پہلے والے امام ؑ کے مقابلہ میں تقریباً مختلف بلکہ متضاد حالات کا سامنا کرناپڑاہے اور اس کا سب سے بڑا راز یہی تھاکہ حکومت ایک حربہ کوآزمانے کے بعد ناکام ہوجاتی تھی تو وہ حربہ تبدیل کردیتی تھی اور بعد والے امام ؑ کو بالکل نئے قسم کے حالات کا سامنا کرنا پڑتاتھا۔ مثال کے طور پر معاویہ بن ابنی سفیان نے مولائے کائنات سے صفین کے میدان میں انتہائی خوں ریز قسم کی جنگ کی اور آپ کی شہادت کے بعدامام حسن ؑ سے صلح کرنے پر آمادہ ہوگیا ۔ معاویہ نے امام حسن ؑ سے صلح کی ، اور یزید امام حسین ؑ سے جنگ کرنے پر آمادہ ہوگیا۔

یزید نے خو دجوانان بنی ہاشم کے درمیان رہنے والے امام حسین ؑ سے بیعت کا مطالبہ کیا اور کربلا کا عظیم سانحہ پیش آیا اور قیدیوں اور لاوارثوں کے درمیان رہنے والے طوق و سلاسل میں جکڑے ہوئے امام زین العابدین ؑ سے بیعت کامطالبہ نہیں کیا۔

امام زین العابدین ؑ کی زندگی خاموشی ، گوشہ نشینی اور عبادت میں گزر گئی اور امام محمد باقرؑ و امام جعفر صادق ؑ کو میدان میں آکر کھل کر کام کرناپڑا ۔ امام جعفر صادق ؑ نے اتنا کھل کر کام کیاکہ سارا مذہب مذہب جعفری ہوگیا اور امام موسیٰ کاظم کوتقریباً ۱۴سال قید خانہ میں رہناپڑا۔ 

امام موسیٰ کاظم ؑ کی شہادت بھی قید خانہ میں ہوئی جب کہ آپ کا جسم زنجیروں میں جکڑاہواتھا اور امام علی رضاؑ کو ولی عہد مملکت بنادیاگیا ۔ امام علی رضا ؑ ولی عہد مملکت رہے اور امام محمد تقی ؑ کو کوئی عہدہ نہ ملا او رانہیں دارالحکومت سے مدینہ جاناپڑا۔ امام محمد تقیؑ سرکاری داماد قر ار دیے گئے اور امام علی نقیؑ قید خانوں میں رہے ۔ 

غرض تاریخ کا یہ متضاد سلسلہ اس امر کی واضح علامت ہے کہ حکومت وقت کو مسلسل اپنی شکست کا احساس تھا اور اس کے نتیجہ میں خود وہی حاکم وقت یا اُس کا وارث اپنی روش کو فوراً تبدیل کردیتاتھا اور آل محمد ؐ کو ایک نئی سیاسی چال کا مقابلہ کرناپڑتاتھا۔ جس سے یہ بات بھی واضح ہوجاتی ہے کہ آل محمد ؐ کے پاس تقلیدی قسم کیے وسائل یا وراثتی قسم کے اسالیب حیات نہیں تھے اور نہ وہ سابقہ تعلیم وتربیت کی بنا پر کام کیا کرتے تھے بلکہ وہ مرکز الہام و القاء خداوندی تھے اور اسی کے سہارے تمام جدید ترین اسالیب ظلم وستم اور طریقہ ہائے مکروفریب کا بآسانی مقابلہ کرتے رہتے تھے اور انہیں کسی طرح کی کوئی زحمت نہیں ہوتی تھی ۔

امام علی رضا ؑ کو اس سلسلہ کے سب سے پہلے ظلم کا اس انداز سے سامنا کرنا پڑا کہ ہارون نے محمد بن جعفرؑ کے قیام کا بہانہ لے کر تمام سادات کے گھروں کی تباہی کا حکم دے دیا او رعیسیٰ جلودی نے لشکر یزید کی یاد تازہ کرادی۔ مدینہ کی غارت گری کے دوران امام رضاؑ کے گھر کا بھی رخ کیاگیا۔ تو آپ نے فرمایاکہ نا محرم نہ گھر میں داخل ہوسکتے ہیں او رنہ خواتین کے جسم کو ہاتھ لگا سکتے ہیں۔ میں سارا سامان اور زیور خود ہی لاکر دے دیتاہوں ۔ چنانچہ ایسا ہی اور آپ نے جسم پر رہنے والے لباس کے علاوہ گھر کا سارا سامان لا کر دے دیا اور ظالم اس غارت گری پر خوش ہوگئے اور اسے اپنی فتح قرار دینے لگے۔

آپ کے طرزِ حیات کے بارے میں شیخ صدوق ؒ نے ابراہیم بن عیاش سے نقل کیاہے کہ نہ آپ کو کبھی تند کلامی کرتے دیکھا گیا ہے اور نہ کسی کی بات کو کاٹتے دیکھا گیاہے ۔ ہر شخص کی حاجت روائی آپ کا فرض تھا ۔ کسی کی طرف پائوں پھیلا کر نہیں بیٹھتے تھے ۔ کسی کے سامنے ٹیک لگاکر نہیں بیٹھتے تھے ۔ غلاموں کے ساتھ بھی سختی سے گفتگو نہیں فرماتے تھے، بلند آواز سے قہقہہ نہیں لگاتے تھے ، دسترخوان پر اپنے ساتھ تمام نوکروں اور غلاموں کو بھی بٹھلالیا کرتے تھے ۔ راتوں کو کم سوتے تھے اور اکثر راتوں میں شب بیداری فرماتے تھے ۔ ہر مہینہ میں پہلی اور آخری جمعرات اور درمیانی بدھ کو روزہ رکھا کرتے تھے ۔ رات کی تاریکی میں صدقات اور خیرات عطا فرمایا کرتے تھے ۔ اندرمعمولی کپڑا پہنتے تھے اور باہر کبھی کبھی ضرورت کے اعتبار سے اچھا لباس زیب تن فرمالیا کرتے تھے۔

ایک شخص نے حمام میں آپ سے بدن ملنے کا مطالبہ کردیا تو آپ نے فوراً قبول کرلیا اور درمیان میں کسی شخص کی نظر پڑ گئی اور اس نے متوجہ کیا تو وہ شخص قدموں پر گر پڑا اور آپ نے فرمایاکہ کوئی بات نہیں ہے انسان ہی انسان کے کام آتاہے۔ 	(نورالابصار)

کھانے کے وقت اگر کوئی شخص تعظیم کے لیے اٹھنا چاہتاتھا تو منع فرمادیتے تھے کہ رزقِ خداکااحترام ضروری ہے ، کھانے کے وقت قیام نہیں کرنا چاہیے۔

آپ کے خادم یاسرکابیان ہے کہ ہم لوگ میوہ لوگ میوہ کھاتے وقت ایک حصہ کھاتے تھے اورایک حصہ پھینک دیتے تھے توآپ نے تنبیہ کی کہ رزق خداکوضائع مت کرو،جوضرورت سے زیادہ ہواسے فقراء اورمستحقین کے حوالے کردو۔

عطریات اورخوشبوکابڑاشوق رکھتے تھے اورسجدہ پروردگارآپ کاشعارتھاجس کاسلسلہ نماز صبح کے بعدسے ظہرتک بھی قائم رہ جاتاتھا۔

اپنے شیعوںکومتنبہ فرمایاکرتے تھے کہ تمام اعمال ہرروزشام کے وقت تمہارے امام کے سامنے پیش کیے جاتے ہیںاوروہ تمہارے حق میںاستغفارکرتے ہیں۔(لہٰذاتم اپنے گناہوںسے ان کادل مت دکھائواورایسے بن جائوجیسے کہ ان کے شیعوںکوہوناچاہیے)۔

ایک مرتبہ آپ نے روزعرفہ ۹ذی الحجہ کوگھرکاساراسامان راہ خدامیںلٹادیااورفضل بن سہل کویہ دیکھ کرخطرہ ہوپیداہوگیاکہ اس طرح کاکام ہم لوگ انجام نہیںدے سکتے ہیںتو فوراً اعتراض کردیاکہ توایک قسم کاخسارہ ہے۔فرمایاکہ یہ خسارہ نہیںہے بلکہ فائدہ ہے۔رب کریم ایک کے بدلے میںدس عطاکرنے والاہے۔

طب الرّضاؑ:

دیگرعلوم وکمالات کے علاوہ علم الابدان کے بارے میںبھی آپ کے ہدایات ہردور میں صحت وعافیت کے بہترین نسخہ کی حیثیت رکھتے ہیںاوراسی بناپرآپ کے چندطبی ارشادات کی طرف اشارہ کیاجارہاہے۔

ماںکے دودھ سے بہتربچہ کی کوئی غذانہیںہے۔

سرکہ بہترین غذاہے ۔ جس گھر میں سرکہ ہوگااس کے اہل خانہ کبھی محتاج نہ ہوں گے۔

انارمیں ایک دانہ جنت کا ہوتاہے۔

منقیٰ صفر ا کو درست کرتاہے ، بلغم کو دور کرتاہے ، پٹھو ں کو مضبوط کرتاہے اور نفس کو پاکیزہ بناتاہے۔

شہد میں شفا ہے اور شہد کا تحفہ واپس نہیں کرنا چاہیے۔

گلاب جنت کے پھولوںکاسردارہے۔

بنفشہ کا تیل سر میں لگانے سے گرمیوں میں ٹھنڈک اور سردیوں میں گرمی کا فائدہ ہوتا ہے۔ 

زیتون کا تیل استعمال کرنے والا چالیس دن تک شیطان کے شر سے محفوظ رہتا ہے۔ 

قرآن پڑھنے، شہد کھانے اور دودھ پینے سے حافظہ بڑھتا ہے۔ 

گوشت کھانے سے شفا حاصل ہوتی ہے اور مرض دور ہوتا ہے۔ جو شخص چالیس دن گوشت نہ کھائے وہ بداخلاق ہوجائے گا۔ 

کھانے کی ابتدا نمک سے ہونی چاہیے اس سے ستر امراض کا دفعیہ ہوجاتا ہے جن میں جذام بھی شامل ہے۔ 

مسور ستر انبیاء کی غذا ہے۔ اس سے دل نرم ہوتا ہے۔ اور آنسو پیدا ہوتے ہیں۔ 

کھانا ٹھنڈا کرکے اور پیالہ کے کنارے سے کھانا چاہیے۔ 

اچھا کھانا، اچھا جوتہ پہننا، قرض سے بچنا کثرتِ جماع سے پرہیز کرنا مفید ہوتا ہے۔ 

خدا سے روزی صدقہ دے کر طلب کرو۔ 

بالوں کی سفیدی کا اگلے حصہ سے شروع ہونا سعادت مندی اور اقبال مندی کی علامت ہے اور رخساروں سے شروع ہونا سخاوت کی نشانی ہے، اور گیسوئوں سے شروع ہونا شجاعت ہے اور گُدی سے شروع ہونا نحوست ہے۔ 

اعترافات 

آپ تمام لوگوں میں جلیل القدر اور عظیم المرتبت تھے۔ (ابن حجر) 

آپ کی باتیں حکیمانہ، آپ کا عمل درس اور آپ کا کردار محفوظ عن الخطاء تھا۔ علم و حکمت میں کامل اور روئے زمین پر بے نظیر شخصیت کے مالک تھے۔ (عبدالرحمن جامی) 

ابراہیم بن عباس کے بیان کے مطابق ان سے بڑا عالم نہیں دیکھا گیا۔ علامہ عبید اللہ امرتسری) 

آپ اشرف مخلوقاتِ زمانہ تھے۔ (جیب السیر) 

آپ کو وراثت میں علم ماکان و مایکون عطا ہوا تھا۔ (وسیلۃ النجاۃ) 

آپ ہر زبان اور ہر لغت میں دانا ترین مردم تھے اور ہر شخص کو اس کی زبان میں جواب دیا کرتے تھے۔ (روضۃ الاحباب) 

آپ بارہ اماموں میں تیسرے علیؑ تھے۔ کامل الایمان اور عظیم الشان، انتہائی کریم۔ اور صاحب فضائل و مناقب، آپ کے براہینِ شرف و امامت انتہائی روشن تھے۔ (مطالب السئول) 

آپ کے کمالات کے لیے یہی کافی ہے کہ مامون رشید جو ایک علم دوست انسان کہا جاتا ہے اور جس کا دربار اہل علم و فضل کا مرکز تھا۔ اس نے آپ کو صرف ولی عہدی نہیں بلکہ پوری سلطنت کی پیش کش کر دی تھی۔ یہ اور بات ہے کہ آپ نے اسے قبول نہیں فرمایا۔ 

مامون کے دربار میں جس قدر بھی مناظرے ہوئے ہیں سب میں علماء یہود و نصاریٰ اور ملحد، بے دین و دہریہ قسم کے دانشوروں نے آپ کے بے پناہ علم وفضل کا اقرار کیا ہے۔ 

محمد بن عیسیٰ کا بیان ہے کہ میں نے آپ کے تحریری جوابات کو جمع کیا تو ان کی تعداد اٹھارہ ہزار تھی۔ 

جاثلیق نصرانی عالم تھا۔ ہر مسلمان سے یہ کہتا تھا کہ عیسیٰؑ کی شخصیت اتفاقی ہے اور تمھارے رسولؐ کی شخصیت اختلافی ہے۔ لہٰذا اتفاقی کو لے لیا جائے اور اختلافی کو چھوڑ دیا جائے۔ مسلمان عاجز تھے لیکن آپ کے سامنے یہ دلیل آئی تو آپ نے فرمایا کہ ا تفاق اس عیسیٰؑ پر ہے جو ہمارے رسولؐ کی بشارت دینے آئے تھے اور بندگی کیا کرتے تھے۔ اس کے علاوہ کوئی آخری رسول یا خدا قسم کے عیسیٰ ہیں تو ان کی شخصیت ہم مسلمانوں کو تسلیم نہیں ہے۔ 

کرامات 

حج کے موقع پر ہارون حضرت کو دیکھ کر دوسرے دروازہ کی طرف جارہا تھا تو آپ نے فرمایا کہ لاکھ دور بھاگے قبریں ایک ہی جگہ پر ہوں گی جو بالآخر ہو کر رہیں۔ 

ایک شخص خراسان کے ارادہ سے نکلا، اس کی لڑکی نے ایک حلہ دیا کہ اسے فروخت کرکے فیروزہ خرید لینا۔ راستہ میں مقام مرو پر امامؑ کے ایک دوست کا انتقال ہوگیا۔ آپؑ نے کفن کے لیے کپڑا طلب کیا۔ اس نے انکار کردیا کہ میرے پاس کپڑا نہیں ہے۔ آپؑ نے فرمایا کہ تیری لڑکی نے ایک حلہ تجھے دیا ہے۔ اس نے اقرار کرلیا اور حلہ دے دیا اور پھر یہ سوچا کہ یہ صاحبِ کرامات ہیں، ان سے مسائل دریافت کیے جائیں۔ چنانچہ قریب آیا تو مجمع لگا ہوا تھا۔ منتظر کھڑا رہا۔ آپ نے ایک لفافہ عنایت فرما دیا کہ اس میں تیرے سوالات کے جوابات ہیں۔ 

ریان بن صلت آپ کی خدمت میں ایک جامہ اور چند سکے مانگنے آئے جن پر آپ کا اسم گرامی کندہ ہو تو آپ نے سوال سے پہلے دو جامے اور تیس سکے عنایت فرما دیے۔ 

ابو اسماعیل نے شکایت کی کہ مجھے عربی زبان نہیں آتی ہے تو آپ نے لبوں پر دست مبارک پھیر کر اسے عربی میں گویا بنا دیا۔ 

جعفر بن صالح سے فرمایا کہ تیرے یہاں جوڑواں بچے پیدا ہوں گے تو لڑکے کا نام علی اور لڑکی کا نام ام عمر رکھنا۔ اس کے یہاں ولادت ہوگئی تو اپنی ماں سے کہا کہ حضرت نے یہ نام تجویز فرمایا ہے۔ لیکن ام عمر عجیب نام ہے۔ اس نے کہا کہ یہ تمھاری دادی کا نام ہے اور حضرت نے انھیں کے نام پر نام رکھ دیا ہے۔ 

امین اور مامون کو دیکھنے کے بعد فرمایا کہ عنقریب مامون امین کو قتل کر دے گا۔ چنانچہ ایسا ہی ہوا۔ 

ایک شخص نے حج کے بارے میں بہت سے سوالات کیے تو آپ نے سب کے جوابات دینے کے بعد فرمایا کہ تم جس لباس کے بارے میں پوچھنا بھول گئے تھے اس میں احرام درست ہے۔ 

چڑیوں کے ایک جھنڈ نے شور مچانا شروع کیا تو آپ نے ایک صحابی کو حکم دیا کہ ایک سانپ ان کے بچوں کو اذیت دے رہا ہے جائو اسے قتل کردو۔ انھوں نے جا کر سانپ کو دیکھا اور اسے ختم کر دیا۔ (شواہد النبوۃ) 

ایک زمینداری کے علاقہ کی طرف جاتے ہوئے اصحاب کو حکم دیا کہ بارش کا سامان لے لیں۔ لوگوں نے عرض کی کہ آجکل تو گرمی کا زمانہ ہے بارش کہاں ہے؟ فرمایا کہ میری بات پر عمل کرو۔ چنانچہ لوگوں نے عمل کیا اور وہاں پہنچتے ہی بارش شروع ہوگئی۔ (اعلام الوریٰ) 

محمد بن عیسیٰ نے خواب میں دیکھا کہ رسول اکرمؐ میرے شہر کی مسجد تشریف فرما ہیں اور میں نے ان کی خدمت میں حاضری دی تو ان کے سامنے خرمہ کا ایک طشت رکھا تھا۔ میں نے خرمے طلب کیے تو آپ نے ایک مٹھی خرمے دے دیے جن کی تعداد اٹھارہ تھی۔ میں سمجھا کہ اب میری زندگی میں ۱۸ سال باقی رہ گئے ہیں۔ چند روز کے بعد خبر ملی کہ امام رضاؑ تشریف لائے ہیں۔ میں اشتیاق ملاقات میں وارد مسجد ہوا تو بعینہٖ ایسا ہی منظر دیکھا اور حضرت سے خرمہ کا مطالبہ کیا۔ آپ نے ایک مٹھی خرمے دے دیے جن کی تعداد اٹھارہ تھی تو مجھے سخت حیرت ہوئی اور میں نے عرض کی یا بن رسول اللہ! کچھ اور عنایت فرمائیے۔ تو آپ نے فرمایا کہ اگر رسول اللہ نے زیادہ دیے ہوتے تو میں بھی زیادہ عنایت کر دیتا جس کو دیکھ کر ابن عیسی اور حیرت زدہ رہ گئے اور نبوت و امامت کا اتحاد عمل و کردار منظر عام پر آگیا۔ (صواعق محرقہ۔ نور الابصار۔ ارجح المطالب) 

نقش انگشتر

آپ کے پاس دو انگشتریاں تھیں۔ ایک ذاتی تھی جس کا نقش تھا ’’ماشاء اللہ لا قوۃ الا باللہ۔‘‘ اور دوسری وراثت میں ملی تھی جس کا نقش تھا ’’حسبی اللہ‘‘۔ 

عزاداری 

یہ ایک تاریخی بات ہے کہ ائمہ معصومینؑ نے حالات زمانہ کا لحاظ رکھتے ہوئے اپنے طرز تبلیغ کو ہمیشہ زمانے کے تقاضوں سے ہم آہنگ رکھا ہے اور ان کا اصول تبلیغ یہی تھا کہ بات کو حالات کے مطابق ہونا چاہیے ورنہ بے اثر ہوجائے گی بلکہ بسا اوقات مضر اور نقصان دہ بھی ثابت ہوگی جیسا کہ ان حضرات کے ارشادات میں تقیہ پر زور دینے اور اسے اپنا اور اپنے آباء و اجداد کا دین قرار دینے سے ظاہر ہوتا ہے۔ انھیں حالات کا تقاضا تھا کہ کبھی خطبہ کی زبان اختیار کی اور کبھی دعا کی۔ واقعہ کربلا کے بعد تبلیغ کی ایک اور زبان ایجاد ہوگئی جس کا نام تھا عزاداری۔ 

عزاداری درحقیقت ائمہ معصومینؑ کے تبلیغی مشن کے ایک انتہائی محتاط عنصر کا نام تھا جہاں بظاہر اپنے حالات اور اپنے گھر والوں پر گذرنے والے مصائب پر گریہ کیا جاتا تھا، جس سے عام طور پر ہر شخص کو ہمدردی ہوجاتی ہے اور کوئی شخص اس کی مخالفت نہیں کرتا ہے لیکن پھر اس کے زیر اثر دین کے اس عظیم پیغام کو نشر کیا جاتا ہے جس کے نشر کرنے ہی کے نتیجہ میں یہ حالات پیش آئے تھے۔ یعنی شہادت کے قبل اور شہادت کے بعد تبلیغ دین کا سلسلہ ایک ہی رہتا ہے صرف اس کا عنوان اور اس کی زبان بدل جاتی ہے۔ چنانچہ امام سجادؑ سے لے کر آخری امام تک جب کسی قدر حالات نے اجازت دی ائمہ معصومینؑ نے تبلیغ دین کے اس عنصر پر زور دیا اور فرش عزا بچھا کر ایک طرف تو لوگوں کو اس سبب کے تلاش کرنے کا جذبہ دیا جس کے باعث یہ حالات اور مصائب پیش آئے تھے اور اس طرح اس دین تک پہنچنے کا موقع فراہم کیا جس کی تبلیغ کے لیے یہ مصائب برداشت کیے گئے تھے اور دوسری طرف ذکر مصائب کے ذیل میں ان تبلیغات کا بھی انتظام کیا گیا جو ائمہ طاہرینؑ کی زندگی اور ان کے منصب کا لائحہ عمل اور نصب العین تھا جس کا ایک پر تو آج تک مشاہدہ میں آرہا ہے کہ فرش عزا کے طفیل میں تفسیر، حدیث، تاریخ، احکام، عقائد سب کا تذکرہ ہوجاتا ہے اور عنوان عزاداری ہی رہتا ہے۔ حالانکہ عزاداری کا حرفی مفہوم تو صرف غم منانا اور سامان صبر و سکون فراہم کرنا ہے۔ جس سے ان مسائل کا کوئی تعلق نہیں ہے۔ بلکہ عام مصائب کے موقع پر کوئی ان باتوں کو سننے کے لیے بھی تیار نہیں ہوتا ہے جیسا کہ خود عزاداری کے بعض مواقع پر ایسا انداز دیکھنے میں آتا ہے۔ 

امام جعفر صادقؑ اور امام علی رضاؑ کا دور قدرے فرصت اور مہلت کا دور تھا لہٰذا ان حضرات نے اس تبلیغی عنصر کو بھی کافی فروغ دیا، فرش عزا بچھایا، لوگوں کو جمع کیا، شاعر یا خطیب سے ذکر مصائب کا مطالبہ کیا اور سامعین کو بلند آواز سے گریہ کرنے پر زور دیا تاکہ ذکر مصائب عام ہو اور لوگ اس کی بنیادیں تلاش کرنے کی طرف متوجہ ہوں۔ 

امام علی رضاؑ کے دربار میں ابو علی دعبل بن علی بن رزین خزاعی حاضر ہوتے ہیں۔ آپ کی ولی عہدی کا دور ہے۔ مرو میں آپ کا قیام ہے۔ دعبل نے قصیدہ پیش کرنے کی خواہش کی۔ امامؑ نے فرش بچھوا دیا۔ پس پردہ خواتین کو طلب کرلیا اور اس کے بعد دعبل سے قصیدہ سنانے کی فرمائش کی۔ دعبل نے پورا قصیدہ سنا دیا تو آپ نے ایک شعر کے اضافہ کی خواہش فرمائی اور اس میں خود اپنی شہادت کا ذکر فرمایا اور قبر کی طرف اشارہ فرمایا۔ دعبل نے عرض کی کہ مولا! یہ کس کا ذکر ہے؟ فرمایا کہ یہ میری شہادت اور میری قبر کی طرف اشارہ ہے۔ (شواہد النبوۃ) 

اس کے علاوہ آغاز محرم کے ساتھ ہی سوگواری کا سلسلہ شروع ہوجاتا تھا اور اپنے اصحاب سے فرمایا کرتے تھے کہ اگر کسی بات پر بھی رونا آئے تو میرے جد بزرگوار پر آنسو بہائو اس لیے کہ انھیں بھوکا پیاسا شہید کیا گیا ہے۔ ان تمام الفاظ اور کلمات سے امت اسلامیہ کو ان حالات کی طرف متوجہ فرمایا کرتے تھے جن کے پیش نظر یہ عظیم واقعہ پیش آیا تھا اور جس واقعہ نے اسلام کو بقا کی ضمانت فراہم کی تھی۔ 

واضح رہے کہ اس واقعہ کے بعد امامؑ نے دعبل کو ایک سو ا شرفی کا انعام بھی عطا فرمایا۔ جس پر حضرت کا اسم گرامی کندہ تھا ۔ خدمت اہلبیتؑ کا مطلب مفت کام کرنا نہیں ہے۔ خدمت کرنا امت کا کام ہے اور انعام دینا اہلبیتؑ کی اپنی ذمہ داری ہے۔ دعبل نے معذرت کی کہ میں نے یہ قصیدہ دربار داری کے عنوان سے نہیں لکھا ہے بلکہ اخلاصِ محبت کی بنا پر لکھا ہے ۔ فرمایا اس کا اجر الگ ہے۔ دعبل نے ایک جبہ کا مطالبہ کیا جو آپ نے عنایت فرما دیا اور جب راستہ میں ڈاکوئوں نے حملہ کیا تو اسی جبہ کی برکت سے سارے قافلہ کو نجات مل گئی بلکہ ان ڈاکوئوں نے باصرار تمام اس جبہ کو ایک ہزار دینار میں خریدلیا کہ یہ امام رضاؑ کا عطا کیا ہوا ہے۔ 

شہادت 

۲۳؍ ذی قعدہ ۲۰۳ھ کو مامون نے زہر دلوا کر حضرت کو شہید کرا دیا جس کے بارے میں آپ بارہا فرمایا کرتے تھے کہ مجھے یہی شخص قتل کرے گا (دمعہ ساکبہ) اور پھر اس کی تفصیل بھی بیان فرمائی تھی اور اس دن بھی جس دن مامون نے طلب کیا تھا ابوا لصلت سے فرما دیا تھا کہ اگر میرے سر پر چادر ہو تو مجھ سے کوئی سوال نہ کرنا اور سمجھ لینا کہ میری زندگی کا آخری وقت آگیا ہے۔ حضرت دربار میں تشریف لے گئے۔ مامون نے زہر آلود انگور جنھیں سوئی کے ذریعہ زہر میں بجھایا گیا تھا پیش کیے۔ آپ نے انکار فرمایا جو حفاظت خود اختیاری کا بنیادی فریضہ تھا۔ اس نے اصرار کیا کہ اس سے بہتر انگور آپ کو نہیں ملیں گے۔ آپ نے فرمایا کہ جنت میں اس سے اچھے انگور ہیں۔ اس نے اصرار کیا کہ آپ کو میری نیت پر شبہ ہے؟ آپ نے دیکھا کہ اب قتل یقینی ہوگیا ہے اور انکار میں بھی سوء ظن کا مجرم قرار دیا جائوں گا اس لیے چند دانے نوشے فرمالیے اور اٹھ کھڑے ہوگئے۔ مامون نے پھر پوچھا کہ کہاں تشریف لے جارہے ہیں؟ فرمایا جہاں تو نے بھیجا ہے وہاں جارہا ہوں۔ یہ کہہ کر بیت الشرف میں تشریف لے آئے۔ ابو الصلت نے حالات سے اندازہ کرلیا اور دروازہ پر بیٹھ گئے۔ اتنے میں اندر سے آہٹ محسوس ہوئی۔ دیکھا کہ امام کے پہلو میں ایک کمسن فرزند موجود ہے۔ پوچھا آپ کس طرف سے آگئے۔ دروازہ تو بند ہے اور آپ کون ہیں؟ فرمایا کہ میں ان کا فرزند محمد بن علی ہوں۔ مجھے خدا نے مدینہ سے یہاں پہنچایا ہے اسی نے اندر تک پہنچا دیا ہے، ہمارے لیے فاصلے اور درو دیوار حائل نہیں ہوتے، ہم اہلبیتؑ میں جب کوئی دنیا سے رخصت ہوتا ہے تو اس کا وارث اس کے پاس رہتا ہے اور اس سے تمام امانتیں اپنی تحویل میں لے لیتا ہے۔ تھوڑی دیر کے بعد جب حضرت کا انتقال ہوگیا اور اس شہزادے نے غسل و کفن دے کر نماز ادا کرکے جنازہ تیار کر دیا تو کہا کہ اب اعلان کردو۔ چنانچہ اعلان ہوگیا۔ حکومت نے مظالم کی پردہ پوشی کے لیے سرکاری سوگ کا اعلان کر دیا اور دوبارہ غسل و کفن کے بعد نہایت ہی اہتمام کے ساتھ ہارون کے سرھانے دفن کر دیا گیا۔ (شواہد النبوۃ) 

علامہ شبلی نے اس امر میں شبہ ظاہر کیا ہے کہ آپ کو مامون نے زہر دیا ہو کہ یہ مامون کے مزاج اور اس کی علم دوستی کے خلاف ہے۔ حالانکہ جو شخص اپنے بھائی کو معاف نہیں کرسکتا ہے اس سے امامؑ کے بارے میں کیا توقع کی جاسکتی ہے۔ مامون کے زہر دینے کا تذکرہ حسب ذیل کتابوں میں موجود ہے۔ روضۃ الصفا، شواہد النبوۃ، کامل، مروج الذہب، نور الابصار، الفخری، مطالب السئول، جیب السیر، الانساب سمعانی، تذہیب تہذیب الکمال، مختصر اخبار الخلفاء وغیرہ جس کے بعد یہ کہنا انتہائی زیادتی ہے کہ مامون کے زہر دینے کا تذکرہ علماء اہلسنت کی کتابوں میں نہیں ہے اور یہ صرف شیعوں کی طبع زاد روایت ہے جو مامون کی عداوت میں وضع کی گئی ہے۔ 

پھر اگر یہ بات مان بھی لی جائے کہ مامون نے زہر دینے کا انتظام نہیں کیا ہے تو سوال یہ پیدا ہے کہ ایک ولی عہد مملکت اور سرکاری داماد کے زہر دغا سے شہید ہونے کے بعد مامون نے سرکاری طور پر قاتلوں کا پتہ لگانے اور انھیں سزا دینے کا کیا انتظام کیا اور تاریخ میں آج تک ان قاتلوں کا سراغ کیوں نہیں مل سکا؟ بنی امیہ تو ایک عثمانؓ کے قتل پر متعدد بار امیر المومنین علیہ السلام کو مورد الزام قرار دے کر ان سے جنگ کریں اور بنی عباس کا ’’خلیفۂ عادل‘‘ اپنے ولی عہد مملکت اور داماد کے بارے میں کوئی تحقیق نہ کرے اور صرف تجہیز و تکفین کے ظاہری اور رسمی کاروبار پر مسئلہ کو تمام کردے۔ کیا یہ بات مولانا شبلی کے علاوہ بھی کسی انسان کی عقل میں آسکتی ہے اور کیا اس غفلت یا تغافل کے جرم سے مامون رشید کو معاف کیا جاسکتا ہے اور کیا ایسی غیر رشید حرکت کے بعد بھی مامون کو رشید کہا جاسکتا ہے۔ 

واضح رہے کہ بعض روایات میں تاریخ شہادت ۱۷ صفر اور بعض میں آخر صفر بھی ذکر کی گئی ہے لیکن سنِ شہادت سب نے ۲۰۳ھ ہی ذکر کیا ہے۔ 

ازواج و اولاد 

علماء کے نزدیک آپ کی اولاد کے بارے میں قدرے اختلاف ضرور پایا جاتا ہے کہ بعض حضرات نے دو فرزندوں کی نشان دہی کی ہے امام محمد تقیؑ اور موسیٰ اور بعض نے ایک کا اور اضافہ کیا ہے۔ نور الابصار نے پانچ فرزند اور ایک دختر کا ذکر کیا ہے جن کے اسماء یہ ہیں: امام محمد تقی، حسن جعفر، ابراہیم، حسین، عائشہ۔ لیکن اس بات پر تقریباً سب کا اتفاق ہے کہ آپ کی نسل کا سلسلہ امام محمد تقیؑ ہی سے آگے بڑھا ہے جس کی بنا پر شیخ مفید علیہ الرحمۃ نے یہ تصریح کی ہے کہ آپ کے صرف ایک فرزند امام محمد تقیؑ تھے اور بس۔ اور یہی بات شیخ طبرسی نے اعلام الوریٰ میں درج کی ہے اور صاحب عمدۃ الطالب نے بھی نقل کی ہے۔ جس کے بعد یہ کہنا آسان ہے کہ سادات رضوی درحقیقت امام محمد تقیؑ کی اولاد ہیں لیکن چونکہ امام رضاؑ اپنی ولی عہدی کی بنیاد پر ایک عام شہرت کے مالک تھے اور آپ کے خاندان کے تمام افراد جو دو پشت بعد پیدا ہوئے وہ بھی ابن الرضا ہی کے لقب سے یاد کیے جاتے تھے اس لیے سادات تقوی نے بھی اپنے کو رضوی ہی کہنا شروع کردیا اور یہ سلسلہ آج تک جاری ہے ورنہ حقیقت کے اعتبار سے رضوی، تقوی اور جوادی یہ سب ایک نسل کے افراد ہیں جن کا سلسلہ براہ راست امام محمد تقی جوادؑ سے شروع ہوتا ہے اور ان کے ذریعہ امام علی رضاؑ تک پہنچتا ہے اور اس سلسلہ کو امام رضاؑ تک اس لیے بھی پہنچایا جاسکتا ہے کہ جن ائمہ کی دو طرح کی اولاد تھی معصوم اور غیر معصوم، ان کے یہاں غیر معصوم اولاد کی نسل کو اسی امام کی طرف منسوب کیا گیا اور معصوم فرزند کی نسل کو فرزند کی طرف منسوب کیاگیا لیکن امام رضاؑ کی دو طرح کی اولاد نہیں تھی لہٰذا آپ کی تمام نسل کو آپ ہی کی طرف منسوب کیا جاسکتا ہے اور یوں بھی ائمہ طاہرینؑ ایک ہی شجرہ طیبہ کے ثمرات ہیں لہٰذا کسی کی اولاد کو دوسرے بزرگ کی طرف منسوب کیا جاسکتا ہے اس میں کسی طرح کی قباحت نہیں ہے۔ سب اولاد رسولؐ اور اولاد زہراؑ ہیں اور سب کا وجود وعدۂ کوثر کی محسوس اور مشاہدہ میں آنے والی تائید ہے جس کے ذریعے خدا نے اپنے حبیب کو اطمینان دلایا ہے اور جس کا سلسلہ صبح قیامت تک باقی رہنے والا ہے۔ 

آپ کے ازواج میں صرف ایک زوجہ محترمہ کا ذکر ملتا ہے جن کا نام خیزران تھا اور انھیں کو سبیکہ بھی کہا جاتا تھا۔ ان کا تذکرہ سرکار دو عالمؐ نے اپنی حدیث میں بھی فرمایا تھا کہ ان کے فرزند پر میری جان قربان۔ ان خاتون کا سب سے بڑا امتیاز ذاتی کمالات کے علاوہ یہ تھا کہ یہ جناب ماریہ قبطیہ کے خاندان سے تھیں، اور ماریہ قبطیہ سرکار دو عالمؑ کی نگاہ میں ایک محترم زوجہ تھیں، جنھیں جناب ابراہیمؑ کی والدہ بننے کا شرف بھی حاصل ہوا تھا اور جن کا فرزند امام حسینؑ کا فدیہ قرار پاگیا تھا کہ اس طرح اس ہستی کو زندہ رکھا جائے جس کی بقاء سے دین اسلام کی بقا اور جس کی شہادت سے عقیدۂ توحید کی زندگی وابستہ ہے۔ 

ایک خصوصیت

امام رضاؑ کے امتیازات میں ایک یہ بات بھی ہے کہ امام موسیٰ کاظمؑ نے مدینہ چھوڑتے وقت سترہ افراد کو جمع کرکے ایک وصیت نامہ تحریر فرمایا تھا اور اس پر ساٹھ افراد سے گواہی حاصل کی تھی جس کا مضمون یہ تھا کہ میرا وارث میرا فرزند علی رضاؑ ہے۔ اس لیے کہ آپ کو معلوم تھا کہ اب میں مدینہ واپس نہ آئوں گا اور قت آخر بھی بظاہر میرا فرزند میرے پاس نہ ہوگا کہ میں اس کی جانشینی کا اعلان کرسکوں ایسے واقعہ کی مثال دوسرے ائمہ طاہرینؑ کے حالات میں نہیں ملتی ہے۔ 




اصحاب و تلامذہ 

۱۔ دِعبل بن علی الخزای 

اپنے وقت کے عظیم ترین شاعر اور ادیب تھے۔ ان کا قصیدہ تاریخ ادب میں شاہکار کی حیثیت رکھتا ہے۔ امام رضاؑ کی شان میں قصیدہ لکھنے کے بعد خراسان کا رخ کیا کہ سب سے پہلے حضرت کو سنائیں گے۔ حضرت نے سن کر بے حد تعریف کی اور فرمایا کہ اسے ہر ایک کو مت سنانا۔ لیکن جب قصیدہ کی شہرت زیادہ ہوئی تو مامون نےد ربار میں طلب کرکے قصیدہ کی فرمائش کی۔ وعبل نے اسے ٹال دیا تو اس نے امام رضاؑ کو طلب کرکے آپ سے سفارش کرائی اور دعبل نے امامؑ کے حکم پر قصیدہ سنا دیا تو مامون نے ۵۰ ہزار درہم انعام دیے اور امامؑ نے بھی اسی قدر دعبل پر عنایت فرمائی۔ دعبل نے عرض کی کہ مولا! مجھے مال دنیا درکار نہیں ہے مجھے اپنا جبہ عنایت فرما دیجیے جو آخرت میں میرے کام آئے گا۔ آپ نے اسے بھی عنایت فرما دیا اور فرمایا کہ اسے محفوظ رکھنا یہ کبھی کام آئے گا چنانچہ راستہ میں ڈاکوئوں کے حملہ کے وقت وہی جبہ سارے قافلہ کے کام آیا اور اسی کی برکت سے ڈاکوئوں نے سارے قافلہ کا مال واپس کردیا۔ 

بعض روایات میں وارد ہوا ہے کہ دعبل نے اپنے قصیدہ میں بغداد میں ایک قبر کا ذکر کیا تو امامؑ نے فرمایا کہ اس میں دو اشعار کا اور اضافہ کر لوتاکہ قصیدہ مکمل ہوجائے اور یہ کہہ کر آپ نے طوس کی قبر کے بارے میں دو شعر ارشاد فرمائے۔ دعبل نے عرض کی مولا! یہ کس کی قبر ہے؟ فرمایا یہ میری قبر کا ذکر ہے اور جو شخص بھی غربت میں میری زیارت کرے گا وہ روز قیامت میرے ساتھ محشور ہوگا۔ اور یہ کہہ کر سو دینار رضوی بھی عنایت فرمائے جن پر حضرت کا اسم گرامی کندہ تھا اور دعبل نے اسے بطور تبرک محفوظ کرلیا۔ 

۲۔ حسن بن علی بن زیاد الوشاء البجلی الکوفی 

امام رضاؑ کے مخصوص اصحاب میں تھے اور ان کے نانا الیاس صیرفی امام صادقؑ کے نمایاں اصحاب میں شمار ہوتے تھے اور انھوں نے وقت آخر امام صادقؑ کی اس روایت کا ذکر کیا تھا کہ حضرت نے فرمایا تھا کہ جس کے دل میں ہم اہلبیتؑ کی واقعی محبت ہوگی اسے آتشِ جہنم مَس نہیں کرسکتی ہے۔ 

شیخ طوسیؒ نے احمد بن محمد بن عیسیٰ قمی سے نقل کیا ہے کہ میں طلب احادیث میں قُم سے کوفہ گیا تو وہاں حسن بن علی بن الوشاء سے ملاقات ہوئی اور میں نے ان سے مطالبہ کیا کہ علاء بن رزین اور ابان بن عثمان کی کتابوں کو روایت کرنے کا اجازہ مرحمت فرمائیے تو انھوں نے کہا کہ پہلے آپ کتابیں نقل کرلیں پھر میں سن لوں گا تو میں نے کہا کہ آپ ابھی سنا دیںاس لیے کہ زندگی کا کوئی بھروسہ نہیں ہے تو حسن بن علی بن الوشاء نے کہا کہ اگر مجھے معلوم ہوتا کہ لوگوں میں حدیث کا اس قدر شوق ہے تو میں احادیث کا ذخیرہ اکٹھا کرلیتا اس لیے کہ میں نے اسی مسجد کوفہ میں نو سو ایسے شیوخ کو دیکھا ہے جو امام جعفر صادقؑ کی حدیثیں بیان کر رہے تھے۔ 

ابن شہر آشوب کا بیان ہے کہ حسن بن علی بن الوشاء کو امام رضاؑ کی امامت میں قدرے تردد تھا تو ایک مرتبہ مسائل کا ایک ذخیرہ تیار کرکے حضرت کی خدمت میں بغرض امتحان وارد ہوئے یہ ابھی دروازہ ہی پر تھے کہ ایک خادم نے آکر پوچھا کہ تم میں حسن بن علی بن الوشاء کون ہے؟ انھوں نے کہا کہ میں ہوں۔ تو خادم نے ایک لفافہ دیتے ہوئے کہا کہ حضرت نے فرمایا ہے کہ اس میں تمھارے سوالات کے جوابات موجود ہیں۔ یہ سننا تھا کہ ان کی زندگی میں ایک انقلاب پیدا ہوگیا اور انھوں نے حضرت کی امامت کا یقین کامل پیدا کرلیا۔ 

۳۔ حسن بن علی بن فضال یُتُملی کوفی 

امام رضاؑ کے مخصوص اصحاب اور راویان احادیث میں تھے۔ فضل بن شاذان کا بیان ہے کہ میں مسجد میں درس قرأت حاصل کر رہا تھا کہ میں نے دیکھا کہ کچھ لوگ کسی ایسے شخص کا تذکرہ کر رہے ہیں جو دامن کوہ میں رہتا ہے اور مسلسل عبادت کرتا رہتا ہے۔ یہاں تک کہ جانورانِ صحرا بھی اس سے اس قدر مانوس ہوگئے ہیں کہ اس کے پہلو میں چرتے ہیں اور وہ سجدہ کو اس طرح طول دیتا ہے جیسے کوئی انسان دنیا سے گذر چکا ہو۔ میں حیرت میں تھا کہ ایسا انسان کون ہوسکتا ہے کہ اتنے میں ایک شخص مسجد میں داخل ہوا اور میرے والد نے بڑھ کر استقبال کیا اور نہایت درجہ احترام کا برتائو کیا تو اس کے جانے کے بعد میں نے پوچھا کہ یہ کون بزرگ تھے؟ انھوں نے فرمایا کہ حسن بن علی بن فضال تھے۔ میں نے کہا کہ یہ وہی عابد معروف ہیں؟ وہ تو پہاڑ پر رہتے ہیں۔ فرمایا کہ ہاں آج اتر کر آئے ہیں اور میرے پاس اکثر آتے رہتے ہیں۔ میرے دل میں ان کا اتنا احترام پیدا ہوگیا کہ میں اکثر ان کے پاس جا کر ابن بکیر وغیرہ کی کتابیں سنا کرتا تھا اور اکثر میرے پاس خود آکر سنایا کرتے اور یہ صرف ان کا جذبہ دین داری تھا ورنہ ایک سال سپہ سالار مامون طاہر بن الحسین الخزاعی حج کرکے کوفہ واپس آیا تو اس نے بار بار حسن بن علی بن فضال سے ملاقات کرنے کی خواہش ظاہر کی لیکن انھوں نے اس کے پاس جانے سے انکار کر دیا۔ حسن کی وفات ۲۲۴ھ میں واقع ہوئی ہے۔ 




۴۔ حسن بن محبوب السرّاد البجلی الکوفی 

اپنے دور کے ارکان اربعہ اور اصحاب اجماع میں شمار ہوتے تھے۔ عام طور سے لوگ انھیں زرّاد کہتے تھے لیکن امام رضاؑ نے فرمایا کہ سرّاد کہا کرو کہ لفظ سرد زرہ سازی کے بارے میں قرآن میں استعمال ہوا ہے اور امت اسلامیہ کو الفاظ قرآن کو اہمیت دینا چاہیے۔ 

ان کے والد نے ان کی تربیت کا اس قدر اہتمام کیا تھا کہ علی بن رئاب کی ایک ایک حدیث حفظ کرنے پر ایک ایک درہم انعام دیا کرتے تھے۔ حسن بن محبوب کا انتقال ۲۲۴ھ کے اواخر میں تقریباً ۶۵ سال کی عمر میں ہوا ہے۔ 




۵۔ زکریا بن آدم بن عبداللہ بن سعد اشعری قمیؒ

امام رضاؑ کے مخصوص اصحاب اور مقربین بارگاہ میں تھے۔ ایک مرتبہ حضرت سے عرض کی کہ میں اپنے گھر والوں سے الگ ہونا چاہتا ہوں کہ ان میں احمق بہت پیدا ہوگئے ہیں۔ فرمایا ایسا ہر گز مت کرنا کہ رب العالمین تمھارے ان سے اسی طرح بلائوں کو دفع کرتا ہے جس طرح کہ امام موسیٰ کاظمؑ کی قبر کے طفیل میں اہل بغداد کی بلائوں کو دفع کرتا ہے۔ 

علی بن المسیب الہمدانی نے امام رضاؑ سے عرض کی کہ میری منزل بہت دور ہے اور میں ہمیشہ آپ کی خدمت میں حاضر نہیں ہوسکتا ہوں تو احکام دین کس سے حاصل کروں؟ آپ نے فرمایا زکریا بن آدم قمی جو میری نظر میں دین و دنیا دونوں میں مامون و محفوظ ہیں۔ 

بعض مورخین کا بیان ہے کہ انھیں یہ سعادت بھی حاصل تھی کہ ایک سال امام رضاؑ کے ساتھ حج میں گئے تو مدینہ سے مکہ تک حضرت کے ساتھ ایک ہی محمل میں سوار رہے۔ علامہ مجلسیؒ نے تاریخ قم کے حوالہ سے نقل کیا ہے کہ رسول اکرمؐ نے اشعری خاندان کے بارے میں دعا فرمائی تھی کہ خدایا ان کے صغیر و کبیر کی مغفرت فرما۔ 

زکریا بن آدم کی قبر قم کے قبرستان شیخان کبیر میں مشہور ہے اور انھیں کے پہلو میں ان کے چچازاد بھائی زکریا بن ادریس بن عبداللہ بن سعد اشعری کی قبر ہے۔ 

۶۔ صفوان بن یحییٰ ابو محمد بجلی کوفی 

اپنے دور کے معتبر ترین راویوں میں شمار ہوتے تھے۔ امام رضاؑ اور امام جوادؑ کے اصحاب میں تھے بلکہ حضرت کے وکیل بھی تھے۔ 

علامہ کشی نے انھیں بھی اصحابِ اجماع میں شمار کیا ہے اور بعض مورخین نے نقل کیا ہے کہ صفوان عبداللہ بن جندب اور علی بن نعمان کے ساتھ شریک تجارت تھے اور تینوں حضرات پابندی کے ساتھ روزانہ ۵۱ رکعت نماز ادا کیا کرتے تھے اور انھوں نے آپس میں یہ معاہدہ کیا تھا کہ جو بعد میں رہ جائے گا وہ دوسروں کی طرف سے بھی عمل کرے گا۔ چنانچہ صفوان اپنے دونوں ساتھیوں کے انتقال کے بعد روزانہ تین مرتبہ ۵۱ رکعت نماز پڑھتے تھے اور سال میں تین ماہ کے روزے رکھتے تھے اور اپنے مال کی زکوٰۃ تین مرتبہ ادا کرتے تھے اور احتیاط کا یہ عالم تھا کہ کرایہ پر اونٹ لے کر کوفہ جارہے تھے تو کسی شخص نے دو دینار کوفہ پہنچانے کے لیے دے دیے تو اس وقت تک اونٹ پر سوار نہیں ہوئے جب تک مالک سے اس قدر بار کے اضافہ کی اجازت نہیں لے لی۔ اگرچہ مومنین کرام کی حاجت بر آری کا یہ جذبہ تھا کہ صاحبِ دینار سے انکار بھی نہیں کیا کہ میں نہیں لے جاسکتا ہوں۔ 

صفوان نے امام صادقؑ کے اصحاب میں سے چالیس افراد سے روایت بیان کی ہے اور ۲۱۰ھ میں مدینہ منورہ میں انتقال کیا ہے جہاں امام جوادؑ نے کفن اور حنوط وغیرہ کا انتظام کیا اور اسماعیل بن موسیٰ کو حکم دیا کہ ان کی نماز جنازہ ادا کریں۔ 

۷۔ محمد بن اسماعیل بن بزیع

مردثقہ اور اخصِ اصحاب امام رضاؑ میں تھے۔ امام جوادؑ کا زمانہ بھی د رک کیا ہے۔ ان کا شمار وزراء میں بھی ہوتا تھا اور علی بن نعمان نے ان کے بارے میں وصیت کی تھی کہ میری ساری کتابیں محمد بن اسماعیل بن بزیع کو دے دی جائیں۔ انھوں نے امام جوادؑسے کفن کے واسطے پیراہن بھی طلب کیا تھا تو آپ نے اسے ارسال فرما دیا اور فرمایا کہ اس کے تکمہ نکال دیے جائیں۔ راہ مکہ میں مقام فید میں انتقال فرمایا جس کے بارے میں محمد بن احمد بن یحییٰ اشعری کا بیان ہے کہ میں نے علی بن بلال کے ساتھ ان کی قبر کی زیارت کی تو انھوں نے ان کے حوالے سے امام رضاؑ کی یہ حدیث نقل کی ہے کہ اگر کوئی شخص قبر پر ہاتھ رکھ کر سات مرتبہ سورہ انا انزلناہ پڑھ دے گا تو پڑھنے والا اور مردہ دونوں ہول قیامت سے محفوظ ہوجائیں گے۔ 

محمد بن اسماعیل کی جلالت قدر کے بارے میں یہ واقعہ بھی نقل کیا گیا ہے کہ علامہ طباطبائی بحرالعلوم کے والد ماجد جناب سید مرتضیٰؒ نے علامہ کی ولادت کی رات خواب میں دیکھا تھا کہ امام رضاؑ نے محمد بن اسماعیل کو ایک شمع دے کر میرے گھر میں بھیجا ہے اور انھوں نے وہ شمع روشن کر دی تو ساری فضا منور ہوگئی۔ 

یقینا علامہ بحرالعلومؒ کا وجود ایک شمع فروزاں کی حیثیت رکھتا تھا جس نے پورے عالم علم و تقویٰ کو روشن اور منور کر دیا تھا لیکن یہ محمد بن اسماعیل کا مرتبہ تھا کہ اس شمع فروزاں کی بشارت دینے کے لیے امام رضاؑ نے ان کا وسیلہ اختیار فرمایا کہ گویا یہ شمع علم محمد بن اسماعیل کی روایات اور ان کے برکات کے واسطہ سے روشن ہوگی اور یہ بات دونوں حضرات کے شرف و کمال اور فضل و اجلال کے لیے کافی ہے۔ 

۸۔ نصر بن قابوس 

امام صادقؑ، امام کاظمؑ اور امام رضاؑ، تینوں حضرات سے روایت نقل کی ہے اور ۲۰ سال تک امام صادقؑ کے وکیل رہے ہیں۔ امام کاظمؑ کے مخصوص اصحاب میں تھے اور ان سے امام رضاؑ کی امامت کی نص کی روایت کی ہے۔ 

شیخ کشی نے ان کی یہ روایت بھی نقل کی ہے کہ امام موسیٰ کاظمؑ ان کا ہاتھ پکڑ کر ایک حجرہ تک لے گئے جہاں امام رضاؑ مشغول مطالعہ تھے اور فرمایا کہ نصر اس فرزند کو پہچانتے ہو؟ عرض کی کہ یہ علی بن موسیٰ الرضاؑ ہیں۔ فرمایا اور یہ کتاب؟ عرض کی آپ بہتر جانتے ہیں۔ فرمایا یہ کتاب جفر ہے جسے صرف انبیاء اور اوصیاء پڑھ سکتے ہیں۔ جس کے بعد حضرت کی امامت کا یقین اور کامل ہوگیا۔ 

دوسرے موقع پر نصر نے امام موسیٰ کاظمؑ سے عرض کی کہ میں نے آپ کے والد سے ان کے وصی کے بارے میں دریافت کیا تھا تو انھوں نے آپ کا نام بتایا تھا۔ اب آپ کا وصی کون ہوگا؟ تو آپ نے فرمایا کہ میرا فرزند علی بن موسیٰ!




اقوال حکیمانہ 

۱۔ ہر شخص کا واقعی دوست اس کی عقل ہے اور اس کا واقعی دشمن اس کی جہالت ہے۔ 

(یقینا عقل ہی ایک ایسا دوست ہے جسے نادان دوست نہیں کہا جاسکتا ہے اور جہالت ہی ایک ایسا دشمن ہے جسے دانا دشمن نہیں کہا جاسکتا ہے۔)

۲۔ پروردگار تین چیزوں کو سخت ناپسند کرتا ہے: بے جا بحث و مباحثہ، مال کا ضائع کرنا اور زیادہ سوال کرنا۔ 

(رسول اکرمؐ نے بھی فرمایا ہے کہ چار چیزوں سے دل کی موت واقع ہوجاتی ہے: مسلسل گناہ کرنا، عورتوں سے زیادہ گفتگو کرنا، احمق آدمی سے بحث و مباحثہ کرنا اور بدحواس دولت مند کے ساتھ اٹھنا بیٹھنا)۔ 

۳۔ ہم اہلبیتؑ وعدہ کو ایک قرض سمجھتے ہیں اور اس کی ادائیگی کو اپنا فرض سمجھتے ہیں۔ 

(حقیقت امر یہ ہے کہ ہماری دنیا و آخرت کی تمام بھلائی اہلبیت طاہرینؑ کے وعدۂ داد رسی اور وعدۂ شفاعت سے وابستہ ہے اور اس یقین سے متعلق ہے کہ وہ وعدہ کے خلاف نہیں کرتے ہیں)۔ 

۴۔ ایک زمانہ آنے والا ہے جب عافیت کے نو حصے گوشہ نشینی میں ہوں گے اور ایک حصہ سکوت میں ہوگا۔ 

(بے شک ایسا دور ہر انسان کی زندگی میں آسکتا ہے۔ لیکن انسان کا فرض ہے کہ وہ گوشہ نشینی اور سکوت دونوں صورتوں میں اپنے فرائض سے غافل نہ رہے کہ فرائض کی ادائیگی عافیت طلبی سے بہرحال زیادہ ضروری ہے ورنہ جناب آدمؑ جنت ہی میں رہ جاتے اور آل محمدؐ عرش اعظم ہی پر رہ جاتے)۔ 

۵۔ کسی شخص نے دریافت کیا کہ فرزندِ رسولؐ! آپ نے کس عالم میں صبح کی؟ تو آپ نے فرمایا کہ چار مصیبتوں کے درمیان۔ عمر کم ہوتی جارہی ہے، اعمال محفوظ ہوتے جارہے ہیں، موت تعاقب میں لگی ہوئی ہے اور جہنم اپنی تاک میں ہے۔ 

(کاش ہم گناہ گاروں کو ان حقائق کا احساس ہوجاتا جن کی طرف امام معصومؑ نے توجہ دلائی ہے)۔ 

۶۔ بنی اسرائیل میں کوئی شخص اس وقت تک عابد نہیں شمار ہوتا تھا جب تک دس سال تک سکوت نہ اختیار کرے۔ 

(بے شک عابد بننے کے لیے سکوت ضروری ہے۔ لیکن عالم بننے کے لیے تکلم بھی لازم ہے اور عالم کا مرتبہ بقول معصومینؑ عابد سے بہرحال بہتر ہے)۔ 

۷۔ جو انسان خدا کے مختصر رزق پر راضی ہوجاتا ہے خدا اس کے مختصر عمل پر بھی راضی ہوجاتا ہے۔ 

(کاش انسان اس نکۃ کی طرف متوجہ ہوجاتا کہ جس طرح وہ خدا سے رزق کا مطالبہ کرتا ہے اسی طرح خدا نے اس سے عمل کا مطالبہ کیا ہے۔ تو اگر وہ کم رزق پر راضی نہیں ہوتا ہے تو خدا سے کس طرح تقاضا کرتا ہے کہ وہ اس کے کم عمل پر راضی ہوجائے)۔ 

۸۔ دنیا کے تمام مصائب میں سب سے بڑی مصیبت علماء کی موت ہے۔ 

۹۔ روز عرفہ آپ نے سارا مال راہِ خدا میں لٹا دیا تو فضل بن سہل نے اعتراض کیا کہ یہ تو ایک بڑا خسارہ ہے! فرمایا کہ یہ خسارہ نہیں بلکہ فائدہ ہے۔ نقصان اسے نہیں کہتے ہیں جس کے نتیجہ میں اجرو کرامت حاصل ہوجائے۔ 

۱۰۔ انسان خیر کے عالم میں ہو تو اسے مغرور نہیں ہونا چاہیے بلکہ پروردگار سے برابر دعا کرنی چاہیے کہ خدایا! اس خیر کو سلامت رکھنا اور اسے منزل تمام و کمال تک پہنچا دینا۔ 

(درحقیقت ہر کار خیر ہمیشہ انھیں دونوں خطرات سے دوچار رہتا ہے۔ کبھی ریاکاری اور منت گزاری وغیرہ کا جذبہ شامل ہوجاتا ہے تو عمل صحیح و سالم نہیں رہ جاتا ہے اور اجر و ثواب کے بجائے عذاب و عقاب کا استحقاق پیدا کر ا دیتا ہے اور کبھی اس جہت سے صحیح و سالم رہ جاتا ہے لیکن اس کے مکمل ہونے کی نوبت نہیں آتی ہے اور درمیان ہی میں کوئی نہ کوئی رکاوٹ پیدا ہوجاتی ہے۔ امام علی رضاؑ نے اسی نکتہ کی طرف توجہ دلائی ہے کہ انسان اپنے کار خیر پر مغرور ہونے کے بجائے ان دونوں باتوں کی فکر کرے جن پر اجر و ثواب کا دارومدار ہے اورجن کے بغیر کوئی کار خیر، کار خیر کہے جانے کے قابل نہیں ہے۔ رب کریم ہر مرد مومن کو خیر کی توفیق دے اور پھر اس کو ہر عیب و نقص سے محفوظ رکھتے ہوئے درجہ تمام و کمال تک پہنچانے کی سعادت عنایت فرمائے۔!) 

مسئلہ ولی عہدی 

امام علی رضا علیہ السلام کی زندگی کے تمام واقعات میں سب سے زیادہ اہمیت مسئلہ ولی عہدی کو حاصل ہے اسی لیے علماء اعلام نے عام طور سے اس مسئلہ کو قابل بحث قرار دیا ہے اور اس کے اسباب پر اجمالی یا تفصیلی طور پر روشنی ڈالی ہے۔ 

یہاں اس مقام پر بحث کے تفصیلات میں داخل ہونے سے پہلے ایک امر کی طرف توجہ دلانا بے حد ضروری ہے جس کو عام طور سے نظر انداز کر دیا جاتا ہے کہ معصومین علیہم السلام کی زندگیوں میں چند مواقع اور مراحل ہیں جن کے بارے میں دور قدیم سے بحث ہوتی چلی آرہی ہے اور آج تک اس سلسلہ کی بحث جاری ہے جب کہ ٹھیک اسی قسم کے دوسرے مسائل ہیں جن کو زیر بحث نہیں لایا گیا ہے حالانکہ ان کی اہمیت بھی زیر بحث مسائل سے کسی طرح کم نہیں ہے۔ مثال کے طور پر صلح حدیبیہ، صلح امام حسنؑ، جنگ بندی صفین، تعداد ازواج امام حسنؑ، عدم قیام امام صادقؑ، ولی عہدی امام رضاؑ وغیرہ سے برابر بحث کی جاتی ہے اور اس کے متوازی مسائل غزوات پیغمبر اسلامؑ، قیام امام حسینؑ، مجاہدات مولائے کائنات جیسے مسائل کو اس قدر اہمیت نہیں دی جاتی ہے۔ اور شاید اس کا سب سے بڑا راز یہ ہے کہ معصومینؑ کے بارے میں ایک عام عقیدہ تمام عالم اسلام بلکہ عالم انسانیت میں یہ پایاجاتا ہے کہ یہ باطل سے برسر پیکار تو ہوسکتے ہیں لیکن باطل سے اتفاق رائے نہیں کرسکتے ہیں اور یہی وجہ ہے کہ جہاں پیکار اور اختلاف ذکر آتا ہے وہاں بحث رک جاتی ہے کہ یہ کام مطابق اصول انجام پایا ہے اور جہاں اتحاد و اتفاق کی بو آتی ہے وہاں بحث شروع ہوجاتی ہے کہ سرکار دو عالمؐ نے کفار سے کیونکر صلح کرلی اور امام حسنؑ کا حاکم شام سے کس نقطہ پر اتفاق ہوگیا یا مولائے کائنات نے تحکیم کا فیصلہ کس طرح تسلیم کرلیا یا امام حسنؑ جیسے مرد با خدا نے متعدد شادیاں کس طرح کرلیں (یہ فرض صحت روایت) یا امام جعفر صادقؑ نے حالات کے سازگار ہوتے ہوئے بھی اپنے حق کا اعلان کیوں نہیں کیا، یا امام علی رضاؑ نے ایک ظالم اور بے دین حکومت کا عہدہ کس طرح قبول کرلیا… اور یہ بات درحقیقت ائمہ طاہرینؑ کی عظمت کردار کی ایک نشانی ہے کہ ان کے بارے میں یہ عقیدہ عام ہے کہ وہ باطل سے برسر پیکار ہوسکتے ہیں ہم رنگ اور ہم آہنگ نہیں ہوسکتے ہیں اور خود امام رضاؑ نے بھی ولی عہدی کے موقع پر اسی نکتہ کو نگاہ میں رکھا تھا کہ اس سے وہ عام جذبہ یا عقیدہ مجروح ہوگا جو ہم اہلبیتؑ کے بارے میں پایا جاتا ہے اور جو واقعاً ہماری عصمت اور عظمت کا راز ہے۔ لہٰذا آپ نے ولی عہدی پانے کے فوراً بعد اظہار مسرت اور شکر خدا کرنے کے بجائے بارگاہ احدیت میں معذرت کی کہ پروردگار! جس طرح یوسفؑ نے حالات کے پیش نظر عزیز مصر کا عہدہ قبول کرلیا تھا اسی طرح میں نے اس ولی عہدی کو قبول کیا ہے ورنہ میں کسی ظالم کا عہدہ قبول کرنے کے لیے تیار نہیں ہوں اور یہ میرے امکان کی بات نہیں ہے۔ 

واضح رہے کہ ولی عہدی کی بحث میں دو طرح کے رجحانات پائے جاتے ہیں۔ بعض لوگ مامون کے طرفدار ہیں تو انھیں مامون کے کردار کی صفائی دینا ہے اور بعض لوگ امام رضاؑ کے عقیدتمند ہیں تو انھیں امامؑ کے اقدام کی بنیاد تلاش کرنا ہے۔ 

مامون پرست لوگوں میں عصر حاضر کے مشہور مورخ احمد امین وغیرہ نے اس واقعہ کے بعض اسباب کو یوں واضح کیا ہے کہ: 

۱۔ مامون امام رضاؑ کو منظر عام پر لا کر ان کی حقیقت کو بے نقاب کرنا چاہتا تھا کہ ائمہ اہلبیتؑ سماج سے الگ رہتے ہیں تو ان کے چاہنے والوں کو ان کی عظمت و عصمت اور ان کے تقویٰ اور تقدس کے بارے میں پروپیگنڈہ کرنے کا موقع مل جاتا ہے اور وہ ان کی شخصیت کو بے مثل و بے نظیر بنا کر پیش کر دیتے ہیں۔ مامون نے چاہا کہ انھیں منظرِ عام پر لے آیا جائے تاکہ لوگ ان کی حقیقت سے باخبر ہوجائیں اور انھیں بھی اندازہ ہوجائے کہ نظام حکومت سنبھالنے کے بعد انسان اس تقدس کی زندگی نہیں گذار سکتا ہے۔ 

۲۔ فضل بن سہل جیسے ا فراد خراسانی ہونے کی بنا پر امام رضاؑ اور عام اہلبیتؑ سے خاص عقیدت رکھتے تھے اور مامون کو یہ خطرہ تھا کہ یہ افراد کسی وقت بھی بغاوت کرسکتے ہیں۔ لہٰذا انھیں خوش کرنے کے لیے امام رضاؑ کو ولی عہدی کا عہدہ دے دیا گیا۔ 

۳۔ مامون معتزلی عقیدہ کا آدمی تھا اور اعتزال بڑی حد تک تشیع سے قریب تر ہے لہٰذا اس کے افکار میں تشیع سرایت کرگیا اور اس نے امام الشیعہ کو ولی عہد مملکت بنا دیا۔ 

اس کے بعد خود مامون کے تشیع پر حسب ذیل دلائل قائم کیے گئے ہیں: 

ا۔ مامون حضرت علیؑ کی افضلیت کا قائل تھا اور وہ اس سلسلہ سے لوگوں سے بحث بھی کیا کرتا تھا۔ 

ب۔ مامون امام رضاؑ سے لوگوں کے مناظرے کراتا رہتا تھا تاکہ ان کا فضل و شرف ظاہر ہوسکے اور لوگ ائمہ اہلبیتؑ کی افضلیت کے قائل ہوجائیں اور اسی بنیاد پر کمسنی کے باوجود امام محمد تقیؑ کا مناظرہ یحییٰ بن اکثم جیسے شہرۂ آفاق عالم اور قاضی سے کرادیا۔ 

ج۔ مامون قرآن کو مخلوق تسلیم کرتا تھا اور یہی ائمہ اہلبیتؑ کا عقیدہ تھا۔ 

د۔ مامون متعہ کو جائز سمجھتا تھا اور یہ بات مذہب شیعہ کے خصوصیات میں ہے۔ 

ہ۔ مامون نے فدک کی واپسی کا اعلان کر دیا تھا جو فدک کے حق زہراؑ تسلیم کرنے اور خلیفہ اول کے غصب کرنے کے مترادف تھا۔ 

و۔ مامون نے ایک بیٹی کا عقد امام رضاؑ سے کر دیا اور دوسری کا عقد امام جوادؑ سے کر دیا جو اس بات کی علامت ہے کہ اسے ائمہ اہلبیتؑ سے خاص عقیدت حاصل تھی۔ 

ان دلائل کے تفصیلی جائزے کے لیے ایک مکمل کتاب درکار ہے۔ اجمالی طور پر صرف یہ کہا جاسکتا ہے کہ مامون کی طرف سے ولی عہدہ کی پیش کش خود تشیع کی بنیاد کے خلاف ہے کہ تشیع ائمہ طاہرینؑ کی حکومت اور مولائیت کے اعتراف کا نام ہے۔ تشیع میں دوسرے کے حاکم اور ان کے ولی عہد ہونے کی کوئی گنجائش نہیں ہے۔ اور یہی وہ بات ہے جو خود امام رضاؑ نے بھی فرمائی تھی کہ یہ عہدہ تجھے خدا نے دیا ہے تو دوسرے کو دینے کا حق نہیں ہے اور بندوں سے ملا ہے تو میرے لینے کا کوئی جواز نہیں ہے۔ اس لیے کہ میں بندوں کو اس امر کا مجاز نہیں سمجھتا۔ اور اس کے بعد جب تک مامون نے مجبور نہیں کیا اور قتل کا اشارہ نہیں دیا اس وقت تک آپ نے قبول نہیں فرمایا۔ 

مناظروں کا معاملہ یہ ہے کہ اس سے مامون اپنے فضل و شرف کا اظہار کرنا چاہتا تھا کہ میرے دربار میں ایسے ایسے افراد پائے جاتے ہیں اور اس کا امام رضاؑ کے فضل و شرف سے کوئی تعلق نہیں ہے، ورنہ اس فضل و شرف کے اعتراف کا واقعی ماحصل تو یہ تھا کہ خود دستبردار ہو کر حق کو حق دار کے حوالے کر دیتا۔ 

خلق قرآن یا متعہ کا مسئلہ اصل تشیع سے کوئی نہیں رکھتا ہے۔ ایسے جزئی مسائل میں دو مذاہب کے افراد میں اتفاق رائے ہوسکتا ہے جیسا کہ تاریخ کے مطالعہ سے صاف واضح ہوجاتا ہے کہ متعہ کو وہ افراد بھی جائز جانتے تھے جن کا مذہب شیعہ سے کوئی تعلق نہیں تھا اور آج بھی رسل جیسے لوگ اگر اسے زندگی کے مسائل کا لازمی حل قرار دیتے ہیں تو اس کا یہ مطلب ہر گز نہیں ہے کہ انھوں نے مذہب شیعہ قبول کرلیا ہے۔ مذہب شیعہ ایک مکمل مذہب ہے۔ اس کا ایک دو احکام سے کوئی تعلق نہیں ہے اور مامون جیسے افراد نے تو ان مسائل کو بھی صرف عوام کی توجہ کو سیاسی مسائل کی طرف سے ہٹانے کے لیے ایجاد کیا تھا ورنہ عوام کو ان مسائل سے کیا تعلق ہے اور ان میں قرآن کے مخلوق یا قدیم ہونے کے بنیادی فرق کے محسوس کرنے کی کس قدر صلاحیت پائی جاتی ہے اس کا اندازہ ہر صاحب علم و اطلاع کرسکتا ہے۔ 

تزویج کے مسئلہ کا بھی عقیدہ سے کوئی تعلق نہیں ہے۔ اس کی صورت حال تمام تر سیاسی ہے جس کی مثالیں سرکار دو عالمؐ کی زندگی میں بھی مل سکتی ہیں کہ ابو سفیان کی بیٹی کا عقد حضور اکرمؐ سے اس وقت ہوا تھا جب وہ واضح طور پر کفر کی صفوں میں شامل تھا اور کسی نفاق کا بھی سلسلہ نہیں شروع ہوا تھا۔ 

پھر ایک گھر کی دو بیٹیوں کا باپ اور بیٹے سے عقد کرنا اور وہ بھی سن و سال کے بے پناہ تفاوت کے ساتھ یا شادی کی عمر کا لحاظ کیے بغیر خود اس امر کی دلیل ہے کہ یہ اقدام ایک سیاسی حیثیت کا مالک ہے اور اس کا عقیدہ یا عقیدت سے کوئی تعلق نہیں ہے۔ 

مسئلہ فدک کا اٹھانا بھی ایک سیاسی اقدام تھا ورنہ اسے امام کی احقیت کا خیال ہو تا تو امام رضاؑ کے بعد امام جوادؑ کے ولی عہد مملکت ہونے کا اعلان کرتا جب کہ ایسا کچھ نہیں ہوا اور حالات نے ایسا پلٹا کھایا کہ خود امام رضاؑ ہی کا وجود برداشت نہ ہوسکا۔ امام جوادؑ کے بارے میں ایسی فکر کا کیا سوال پیدا ہوتا ہے۔ ہاں زہر دینے کے جرم کی پردہ پوشی کرنے کے لیے فرزند کو داماد ضرور بنالیا گیا ہے۔ جو دور قدیم سے تاریخ میں ہوتا چلا آرہا تھا اور ظالم اپنے ظلم اور اپنی شقاوت کی پردہ پوشی کے لیے بڑی شخصیتوں کو اپنا داماد بنالیا کرتے تھے اور اس طرح عوام کو کھلا ہوا دھوکہ دیا کرتے تھے۔ 

فضل بن سہل کے بارے میں اتنا ہی کہہ دینا کافی ہے کہ اس نے اپنے امکان بھر مامون کو اس اقدام سے روکا تھا اور اس کے محرک ولی عہدہ ہونے کا کوئی سوال ہی نہیں پیدا ہوتا ہے۔ 

حقیقی اسباب ولی عہدی

بات صرف یہ ہے کہ حالات نے مامون کو اس موڑ پر پہنچا دیا تھا جہاں بنی ہاشم کا راضی کرنا ضروری ہوگیا تھا اور امام رضاؑ کی شخصیت کا سہارا لیے بغیر اس کا زندہ رہنا مشکل ہوگیا تھا اس لیے اس نے اس قسم کا سیاسی قدم اٹھایا اور اس کے حسب ذیل اسباب محرک قرار پائے: 

۱۔ امام رضاؑ کو اپنے زیر نظر رکھا جائے تاکہ عوام سے زیادہ قریب نہ ہونے پائیں اور اس طرح ان کی عوامی شخصیت کے خطرہ سے اپنا تحفظ کرلیا جائے ورنہ ان کی شخصیت کسی وقت بھی حکومت کے لیے خطرہ بن سکتی ہے۔ یہ اور بات ہے کہ یہ خواب بھی شرمندۂ تعبیر نہ ہوسکا اور امامؑ نے ولی عہدی سے فائدہ اٹھا کر عوامی رابطہ بڑھایا اور اس سے بہت کچھ فائدہ حاصل کرلیا جس کی تفصیل نتائج ولی عہدی کے ذیل میں بیان کی جائے گی۔ 

۲۔ امامؑ کی ملاقاتوں کو دشوار تر بنا دیا جائے تاکہ ان کے علوم و احکام کی اشاعت نہ ہوسکے جو ہر دور کے حکام جور کا اہل علم کے ساتھ برتائو رہا ہے کہ بظاہر اعزاز و احترام کے نام پر عوام سے رابطہ توڑ دیا جائے اور عوام کو ان کے صحیح نظریات و تعلیمات سے آگاہ نہ ہونے دیا جائے اور اس طرح حکومت کو ان کے تعلیمات کی خود ساختہ ترجمانی کا موقع مل جائے۔ 

۳۔ عوام میں امام موسیٰ کاظمؑ کی شہادت کے زیر اثر پیدا ہونے والے جذبات کا علاج کیا جائے کہ حکومت اہلبیتؑ کی دشمن نہیں ہے اور نہ اس کا کوئی ہاتھ امام موسیٰ کاظم کی شہادت میں ہے۔ 

۴۔ امام رضاؑ کی وزارت سے حکومت کی عظمت میں اضافہ کیا جائے کہ جس دربار کے وزراء میں امام رضاؑ جیسے افراد شامل ہوں اس کے سلطان وقت کی صلاحیتوں کا کیا عالم ہوگا اور اس حکومت کو کس طرح غیر شرعی کہا جاسکتا ہے جس کی وزارت کا کام فرزندِ رسولؐ حضرت علیؑ بن موسیٰؑ انجام دے رہے ہوں۔ 

۵۔ عوام کے خیالات کو ایک نئے موضوع کی طرف موڑ دیا جائے اور ہر گھر میں ایک نئی بحث ایجاد کر دی جائے جس کا تصور بھی قوم کے ذہن میں کبھی نہ رہا ہو اور اس طرح بہت سے بنیادی مسائل کی طرف سے عوام کی توجہ ہٹا دی جائے جن سے حکومت کو سخت قسم کے سیاسی خطرات لاحق ہیں۔ 

۶۔ عوام میں یہ احساس پیدا کرا دیا جائے کہ حکومت مصالح امت کے بارے میں اس قدر مخلص ہے کہ اپنے بھائی کو قتل کراکے باہر کے افراد کو ولی عہد بنانے کے لیے تیار ہے جو اس امر کی واضح دلیل ہے کہ مامون اپنے گھر میں حکومت نہیں رکھنا چاہتا ہے۔ امت اور ملت کو فائدہ پہنچانا چاہتا ہے، چاہے وہ گھر کے افراد سے حاصل ہو یا باہر کے افراد سے۔ 

۷۔ علویین کی طرف سے اٹھنے والی انقلابی آوازوں اور تحریکوں کا دبانا اس امر پر موقوف ہوگیا تھاکہ ان کے سربراہ کو حکومت میں شامل کرلیا جائے اور انھیں یہ باور کرا دیا جائے کہ حکومت نے اپنا طرز عمل تبدیل کر دیا ہے اور اب وہ انھیں ان کا مکمل حق دینے کے لیے تیار ہے لہٰذا انھیں کسی قسم کے اقدام کی ضرورت نہیں ہے اور اس کے بعد ان کا ہر اقدام خود ان کی نفسانیت اور جاہ طلبی پر محمول کر دیا جائے۔ 

۸۔ مامون کے ذہن میں یہ خیال بھی تھا کہ وہ کسی قدر اقتدار کا مالک کیوں نہ ہوجائے اور اس کی حکومت میں کسی قدر وسعت کیوں نہ پیدا ہوجائے۔ حکومت کی شرعی حیثیت بہرحال اس بات پر موقوف ہے کہ رسول اکرمؐ کے خاندان کی عظیم ترین شخصیت اس حکومت کی تائید کرے۔ اور وہ نظامِ حکومت میں شامل ہوجائے ورنہ فرزندِ رسول اکرمؐ کی تائید کے بغیر کوئی اس حکومت کو صحیح معنوں میں اسلامی حکومت کہنے کے لیے تیار نہ ہوگا اور مامون کی دلی خواہش یہی تھی کہ اس کی حکومت کو شرعی حکومت کہا جائے۔ وہ اس قسم کا عیاش اور اوباش بادشاہ نہیں تھا جو بہرحال کرسی پر قابض رہنا چاہتا ہو چاہے اس کی حیثیت کتنی ہی غیر شرعی کیوں نہ ہو کہ اس طرح کی حکومت کسی وقت بھی اسلامی جذبات کا شکار ہوسکتی ہے اور یہ احساس درحقیقت وہی احساس تھا جو ابتداء سے خلفاء اسلام کے ذہن میں رہا ہے اور جس کی بنا پر مولائے کائنات اور امام حسینؑ سے بیعت کا مطالبہ کیا گیا تھا کہ اس کے بغیر حکومت شرعی کہے جانے کے قابل نہیں ہوسکتی ہے۔ یہ اور بات ہے کہ اس سے پہلے والوں نے بیعت کا مطالبہ کیا تھا اور وہ اس کا حشر دیکھ چکے تھے اس لیے مامون نے اس مطالبہ کو ایک حسین شکل دے دی کہ انھیں غلام بنانے کے بجائے حاکم یا شریک حکومت بنا لیا جائے کہ اس طرح مقصد بھی حاصل ہوجائے گا اور آلِ رسولؐ کو غلام بنانے کا الزام بھی عائد نہیں ہوگا۔ 

امام علی رضاؑ نے اسی نکۃ کے پیش نظر ولی عہدی میں یہ شرط رکھ دی تھی کہ میں امورِ مملکت میں کسی طرح کی مداخلت نہیں کروں گا اور کوئی کام میرے نام پر نہیں ہوگا۔ یہ اور بات ہے کہ مجھ سے کوئی مشورہ لیا جائے گا تو میں صحیح مشورہ ضرور دوں گا کہ یہ تاریخ امامت میں ہر علیؑ کا طریقہ کار رہا ہے اور اس اصول حیات سے کوئی بھی متدین انسان انحراف نہیں کرسکتا ہے۔ شخصیت سے اختلاف الگ ایک چیز ہے اور اسلامی مقاصد کا تحفظ ایک الگ چیز ہے۔ پہلے محاذ پر تائید خلاف شروع ہوسکتی ہے لیکن دوسرے محاذ پر تائید عین اسلام اور عین تدین ہے۔ 

۹۔ مامون بنی فاطمہؑ کو حکومت میں شریک کرکے ایک طرف اپنی حکومت کو علویین کے انقلابات اور ان کے احتجاجی اقدامات سے بچانا چاہتا تھا اور دوسری طرف بنی عباس کے خون کا تحفظ کرنا چاہتا تھا کہ ملک میں احتجاجی تحریکات تیزی سے بڑھ رہی ہے اور علویین کے انقلابات روز افزوں ترقی کرتے جارہے ہیں۔ اس طرح اگر اختلاف برقرار رہا تو بنی عباس حکومت کی حمایت کرنے پر مجبور ہوں گے اور اس کے نتیجہ میں علویین کی تلواروں کا نشانہ بن جائیں گے اس لیے کہ ہر شخص سرکاری حفاظتی انتظامات میں نہیں رکھا جاسکتا ہے اور ہر شخص کے لیے حفاظتی دستے نہیں فراہم کیے جاسکتے ہیں اور نہ وہ خود اپنے دفاع کی طاقت رکھتا ہے۔ 

۱۰۔ مامون بنی عباس کو بھی متوجہ کر دینا چاہتا تھا کہ اگر امین کی حمایت کے نام پر کوئی آواز اٹھائی گئی اور آپس میں اختلاف پیدا کیا گیا تو میں علویین کو اپنے ساتھ لے کر ان کا قلع قمع بھی کرسکتا ہوں اور آخر میں حکومت علویین کے حوالے بھی کرسکتا ہوں جس کے بعد بنی عباس قیامت تک اقتدار کے خواب ہی دیکھتے رہیں گے۔ 

ان تمام اسباب کے پیش نظر مامون نے یہ طے کرلیا کہ امام علی رضاؑ کو حکومت میں شامل کرلیا جائے اور بیک وقت ان تمام فوائد کو حاصل کرلیا جائے اور اسی بنیاد پر اس نے امام رضاؑ کو مدینہ سے مرو طلب کیا۔ امام علیہ السلام بھی ان تمام سرکاری مصالح سے بخوبی واقف تھے اور آپ کسی قیمت پر نہیں چاہتے تھے کہ آپ کے کسی عمل سے بھی کسی ظالم کو ادنیٰ فائدہ پہنچ سکے کہ اس طرح اپنا شمار بھی ظالموں کے معاونوں اور مددگاروں میںہوجائے گا جس کی جواب دہی روز قیامت انتہائی شدید ہے۔ چنانچہ آپ نے بھی ’’مکروا ومکر اللہ‘‘کی پالیسی کے پیش نظر اپنا لائحہ عمل طے کرلیا اور یہ چاہا کہ جس راستہ سے ظالم وار کرنا چاہتا ہے اسی راستہ سے اس کے مکر کو اس کی گردن پر ڈال دیا جائے۔ چنانچہ آپ نے سفر تو منظور کرلیا لیکن اس سفر کا پہلا فائدہ یہ قرار دیا کہ تمام راستہ میں اپنے کمالات اور اسلام کے حقیقی تعلیمات کو واضح کرتے رہے تاکہ امت پر اتما م حجت بھی ہوتارہے اور اسلام کی تبلیغ کا کام بھی انجام پاتا رہے۔ ظاہر ہے کہ یہ بات ذاتی اور انفرادی قسم کے سفر میں نہیں ہوسکتی تھی اس لیے کہ عوام الناس کسی دور میں بھی کمال کے پرستار نہیں ہوتے ہیں وہ ہمیشہ اقتدار کے پرستار ہوتے ہیں اور اہل اقتدار ہی کی روش پر نظر رکھتے ہیں۔ نااہل انسان بھی نظامِ حکومت میں شامل ہوجائے تو سڑکوں پر اس کے مشتاقانِ دید کی بھیڑ لگ جاتی ہے، گیٹ بنائے جاتے ہیں، جھنڈیاں لگائی جاتی ہیں، نعرے لکھے جاتے ہیں اور اہل انسان محفل میں بھی داخل ہوجائے تو کوئی مڑ کر دیکھنا گوارا نہیں کرتا ہے۔ امام رضاؑ ان تمام حقائق اور حالات سے خوب واقف تھے اس لیے آپ نے سفر ولی عہدی کو بہترین موقع تصور کیا۔ مذہب کے حقائق کو عام کرنے اور امت کو اپنی صلاحیت اور اپنے کمالات و کرامات سے آگاہ کرنے کا۔ چنانچہ آپ نے سفر کے دوران حسب ذیل کمالات و کرامات کا مظاہرہ فرمایا جن کی مثال شائد انفرادی سفر میں نہ مل سکتی۔ لیکن اس سرکاری سفر میں ان حقائق کا اظہار ضروری تھا لہٰذا آپ نے اپنے فریضۂ شرعی میں کسی طرح کی کوتاہی نہیں کی اور نہ کسی تکلف اور انکسار سے کام لیا۔ انکسار کی جگہ ذاتی اخلاق ہے۔ مذہبی احکام و تبلیغات میں انکسار سے کام نہیں لیا جاسکتا ہے۔ 

ا۔ آپ نیشا پور پہنچے تو بے شمار افراد اشتیاق زیارت میں جمع ہوگئے اور ۲۴ ہزار محدثین، قلم و دوات لے کر آگئے کہ آپ سے حدیث سن کر نقل کریں گے۔ اولاً آپ سے زیارت کا مطالبہ کیا گیا اور آپ نے پردۂ محمل ہٹا دیا تو مجمع نے زیارت کی اور شورگریہ بلند ہوگیا۔ گویا قوم نے سرکار دو عالمؐ کا جمالِ مبارک دیکھ لیا۔ زیارت کے بعد حدیث کا تقاضا کیا گیا تو آپ نے اپنے آبائو اجداد کے حوالے سے رب العالمین کا یہ ارشاد گرامی نقل کیا کہ ’’کلمہ لاالہ الا اللّٰہ میرا ایک قلعہ ہے اور جو اس قلعہ میں داخل ہوگیا وہ میرے عذاب سے محفوظ ہوگیا۔‘‘ 

اس طرح ایک طرف تو اسلام کے بنیادی مسئلہ اور اس کی اہمیت کی طرف اشارہ کیا کہ نجات کا واحد راستہ قلعہ توحید میں داخل ہوجانا ہے۔ شرک میں بہرحال نجات نہیں ہے چاہے اس کا تعلق بتوں سے ہو یا شخصیتوں سے، یا درہم و دینار سے اور اس کے بعد اس حقیقت کا بھی اعلان فرما دیا کہ یہ کلمہ بھی تنہا نجات کا ضامن نہیں ہے اس کے بھی اپنے کچھ شرائط ہیں جن میں سے ایک میں بھی ہوں، اور اس طرح اصول اسلام کا مکمل اعلان فرما دیا کہ اول مرحلہ پر توحید ہے اور اس کے بعد شرطہا میں نبوت ہے اور اس کے بعد ’’شروطہا‘‘ میں امامت ہے۔ جس کی ایک فرد میں بھی ہوں کہ اس سلسلہ پر ایمان اختیار کیے بغیر نجات کا کوئی امکان نہیں ہے اور کلمہ لا الہ الا اللہ کسی اخروی فائدہ کا وسیلہ نہیں ہے۔ ظاہر ہے کہ اس قسم کا اعلان ایک ایسی شخصیت کی طرف سے جسے ولی عہد مملکت بنایا جارہا ہے سرکاری اعتبار سے بھی انتہائی اہمیت کا حامل ہے اور امام علیہ السلام نے راستہ ہی میں واضع کر دیا کہ میری امامت کے اقرار کے بغیر کوئی اسلام مکمل نہیں ہے، چاہے امت اور عوام کے دل میں ہو یا حکام اور خلفاء اسلام کے دل میں۔ 

دوسری طرف امامؑ نے قوم پر یہ بھی واضح کر دیا کہ میرے اسلامی معلومات ان راویوں کے ممنونِ کرم نہیں ہیں جن پر امت نے اعتماد کیا ہے اور جن کے ذریعے قوم نے اسلامی احکام حاصل کیے ہیں، اس لیے کہ یہ تمام راوی غیر معصوم ہیں اور ان میں بہرحال خطا اور غلطی کا امکان پایا جاتا ہے۔ میرا سلسلہ، عصمت کا سلسلہ ہے جو میرے آبائو اجداد کا سلسلہ ہے، اور اس کی انتہا سرکار دو عالمؐ پر اور پھر ان کے ذریعہ جبریل و میکائیل، لوح و قلم سے گذرتا ہوا رب العالمین تک پہنچ جاتا ہے، اور ایسے سلسلہ کے ہوتے ہوئے انتہائی افسوس ناک بات ہے کہ قوم ایک غیر معصوم سلسلہ روایت پر اعتماد کرے اور معصوم سلسلہ کو نظر انداز کردے۔ 

ب۔ خراسان پہنچ کر آپ نے وضو کے لیے پانی طلب فرمایا۔ قوم کے پاس پانی موجود نہیں تھا تو آپ نے ایک چشمہ جاری فرما دیا جس کا سلسلہ مدتوں تک جاری رہا۔ اور یہ بھی قوم کے لیے ایک انتباہ تھا کہ ایسی صاحب کرامت شخصیت کے ہوتے ہوئے کوئی دوسرا شخص اسلامی حکومت و اقتدار کا اہل نہیں ہوسکتا ہے۔ 

ج۔ شہرطوس میں نزول اجلال فرمایا تو دیکھا کہ وہاں کے لوگ سنگ تراشی کا کام کر رہے ہیں اور انھیں پتھر توڑنے میں بے حد زحمتوں کا سامنا کرنا پڑتا ہے تو آپ نے رب العالمین کی بارگاہ میں التماس کی اور پتھر نرم ہوگیا جس کے بعد قوم کے کاروبار میں سہولت ہوگئی اور آپ کی کرامت نقش کالحجر بن گئی۔ 

د۔ قریہ سنا باد میں قبر ہارون کے قریب جا کر ایک خط کھینچ کر فرمایا کہ یہ میری قبر کی جگہ ہے اور وہاں نماز بھی ادا فرمائی اور قوم پر واضح فرما دیا کہ رب العالمین نے مجھے علم غیب سے نوازا ہے اور میں مستقبل کے حالات سے بھی باخبر ہوں۔ میرے لیے کوئی شے پردۂ راز میں نہیں ہے اور میرا قیاس مامون جیسے افراد پر نہیں کیا جاسکتا ہے۔ 

ہ۔ مرو وارد ہونے کے بعد مامون نے حکومت پیش کی، آپ نے انکار فرما دیا کہ کوئی بھی علیؑ حکومت کا خواہش مند نہیں ہوتا ہے اور دنیا کے ہر اقتدار سے بے نیاز ہی رہتا ہے۔ اس کے بعد اس نے ولی عہدہ کی پیش کش کی تو آپ نے فرمایا کہ جسے حکومت پسند نہیں ہے وہ ولی عہدہ کو لے کر کیا کرے گا لیکن اس نے کہا کہ اسے تو قبول کرنا ہی پڑے گا۔ تو آپ نے حالات کے خطرہ کو دیکھ کر رضا مندی کا اظہار فرما دیا اور اس موقع پر دو تین حقائق کا اعلان بھی فرما دیا: 

پہلی بات تو یہ ہے کہ میں امور حکومت میں دخل نہیں دوں گا اور نصب و عزل کی ساری ذمہ داری خود مامون پر ہوگی۔ 

دوسری بات یہ ہے کہ اگر مجھ سے کوئی مشورہ لیا جائے گا تو مشورہ ضرور دوں گا تاکہ حکومت مجھے کنارہ کش قرار دے کر مشوروں سے بے نیاز نہ بن جائے۔ 

تیسری بات یہ ہے کہ ولی عہدی کی ایک تحریر بھی ہونی چاہیے جس کا مضمون یہ ہوگا کہ چوں کہ مامون نے ان حقوق کو تسلیم کرلیا ہے جن کا اقرار اس کے آبائو اجداد نے نہیں کیا تھا لہٰذا میں ولیعہدی کو قبول کیے لیتا ہوں اگرچہ علم جفر و جامعہ کا تقاضا یہ ہے کہ یہ امر منزل اتمام کو نہیں پہنچ سکتا۔ اس دستاویز پر آپ نے فضل بن سہل، یحییٰ بن اکثم، عبد اللہ بن طاہر، ثمامہ، بشر بن معتمر اور حماد بن نعمان جیسے نمایاں افراد سے دستخط بھی کرالیے۔ (نور الابصار) 

و۔ ۶؍ رمضان ۲۰۱ھ کو جلسہ ولی عہدی منعقد ہوا۔ ۳۳ ہزار افراد نے امام کے ہاتھ پر بیعت کی۔ حکومت کا لباس بنی ہاشم کے احترام میں سبز کر دیا گیا، سکہ پر امام علی رضاؑ کا نام کندہ کرا دیا گیا، مامون نے ام حبیب کا عقد امامؑ سے کر دیا اور اس طرح ولی عہدی کو ہربخ سے مستحکم بنا دیا اور کوئی سیاسی حربہ اس کے استحکام کے بارے میں نظر انداز نہیں کیا اور امامؑ بھی اس بات پر مطمئن رہے کہ اس طرح قوم پر میری عظمت کا اظہار ہو رہا ہے اور لوگ حق و باطل کو نہایت واضح طور پر پہچان سکتے ہیں۔ 

ز۔ ولی عہدی کا ایک فائدہ یہ بھی ہوا کہ امامؑ کی آمد ورفت دربار میں شروع ہوگئی اور آپ جب بھی آتے دربار نہایت درجہ احترام سے پیش آتے اور پردہ اٹھا کر امامؑ کو اندر لے آتے۔ لیکن ایک دن بنی عباس نے طے کیا کہ ان کا احترام نہ کیا جائے گا ورنہ لوگ تمام تر علویین کے ساتھ ہوجائیں گے چنانچہ اب جو حضرت تشریف لے آئے تو کسی نے حجاب در اٹھانے کی زحمت نہیں کی۔ ادھر قدرت نے یہ انتظام کیا کہ ایک تیز ہوا چلی اور پردہ خود بخود اٹھ گیا، آپ اندر داخل ہوگئے۔ اور باہر جاتے وقت پھر دوبارہ ایسا ہی واقعہ پیش آیا جس سے قوم پر پھر نئے سرے سے حجت تمام ہوگئی اور سب مثل سابق خدمت پر آمادہ ہوگئے۔ (شواہد النبوۃ) 

ح۔ چند دنوں کے بعد عید کا موقع آگیا۔ مامون نے ولی عہدی کو مزید واضح کرنے کے لیے حضرت سے نماز عید پڑھانے کی خواہش کی۔ آپ تیار ہوگئے اور بیت الشرف سے بالکل اس انداز سے برآمد ہوئے جس طرح سرکار دو عالمؐ برآمد ہوا کرتے تھے۔ نہایت سادگی کا انداز، بندگی پروردگار کا عزم نمایاں، تکبیر کی آواز زبان مبارک پر اور آپ کی آواز پر درودیوار سے تکبیروں کی آواز۔ نتیجہ یہ ہوا کہ ایک شور محشر بپا ہوگیا اور فضل بن سہل نے فوراً مامون کو اطلاع دی کہ اگر آج نماز اور خطبہ مکمل ہوگیا تو حکومت تیرے ہاتھ سے نکل جائے گی اور مامون نے فوراً کہلا بھیجا کہ فرزندِ رسولؐ آپ کو بہت زحمت ہو رہی ہے آپ واپس تشریف لے آئیں، میں نماز پڑھا دوں گا۔ امامؑ واپس چلے آئے لیکن ولی عہدی کا واقعی فائدہ حاصل ہوگیا کہ اس کے طفیل دردولت پر مسلمان جمع ہوگئے اور انھوں نے اپنی آنکھوں سے سرکار دو عالمؐ کا انداز بندگی دیکھ لیا جس کے بعد یہ موازنہ انتہائی آسان ہوگیا کہ اہل سیاست کا طرز بندگی کیا ہوتا ہے اور اہلِ دین و مذہب کا طریقۂ عبادت کیا ہوتا ہے۔ 

ط۔ ولی عہدی کا ایک فائدہ یہ بھی ہوا کہ مامون دربار میں آنے والے مختلف مذاہب کے علماء سے مناظرہ کرنے لگا اور ہر موقع پر حضرت کو طلب کرنے لگا کہ آپ ان لوگوں کے جوابات عنایت فرمائیں۔ چنانچہ آپ نے کبھی جاثلیق عالم نصاریٰ سے مناظرہ فرمایا اور کبھی راس الجالوت عالم یہود سے اور کبھی عالم مجوس سے اور سب کو شکست دے کر اسلامی تعلیمات و عقائد کا تحفظ بھی کیا اور قوم پر یہ بھی واضح کر دیا کہ تخت و تاج پر قبضہ کرلینا آسان ہے لیکن بساط علم و فضل پر قدم رکھنا آسان نہیں ہے۔ یہ صرف علیؑ کا حصہ ہے جو روز اول سے قدرت نے ان کے ساتھ وابستہ کر دیا ہے اور ان کا کام امت کی مشکل کشائی اور اسلام کے وقار کا تحفظ ہے۔ 

ی۔ دربار میں آمدورفت کا ایک فائدہ یہ بھی ہوا کہ ایک مرتبہ ملک میں قحط پڑا تو حاکم نے مجبور ہو کر آپ کو دعا کے لیے طلب کیا۔ آپ نے دعا فرمائی اور بارش ہوگئی تو بنی عباس آگ بگولہ ہوگئے کہ اگر روزانہ اسی طرح ان کے فضل و شرف کا اظہار ہوتا رہا تو بنی عباس کی جگہ کہاں رہ جائے گی۔ چنانچہ حمید بن مہران نامی ایک شخص نے طے کرلیا کہ حضرت کی توہین کرے گا۔ چنانچہ اس مرتبہ آپ دربار میں داخل ہوئے تو اس نے گستاخانہ انداز سے کہا کہ آج کل لوگ آپ کو صاحبِ کرامت کہہ رہے ہیں اور آپ کے بارے میں طرح طرح کے فضائل نشر کیے جارہے ہیں۔ حد یہ ہے کہ بعض افراد تو یہ بھی کہہ رہے ہیں کہ آپ پانی برسا دیتے ہیں، آخر ان کرامات کی انتہا کہاں ہوگی؟ 

آپ نے فرمایا کہ میں نے کسی سے ایسے امور کی نشرواشاعت کے بارے میں نہیں کہا ہے اور نہ میں اس طرح سے شخصیت بنانا چاہتا ہوں اور یہ بارش بھی فضل خداوندی سے ہوئی ہے۔ یہ اور بات ہے کہ دعا میں نے کی تھی جو بندہ کا کام ہے۔ اس کے بعد پروردگار نے اسے قبول کرلیا ہے تو یہ اس کا فضل و کرم ہے۔ میں اس کے فضل و کرم کو تو نہیں روک سکتا ہوں۔ اس نے کہا کہ آپ کو صاحب کرامت ہونے کا خیال ہے تو اس قالین کو شیر کو حکم دیں کہ وہ مجسم ہو کر مجھے کھا جائے۔ آپ نے فرمایا کہ یہ میرا کام نہیں ہے لیکن تیرا یہی حوصلہ ہے تو میں یہ بھی کیے دیتا ہوں۔ چنانچہ یہ کہہ کر شیر کی طرف اشارہ فرمایا۔ قالین کے دونوں شیر مجسم ہوگئے اور اس ظالم کا خاتمہ کر دیا۔ مامون یہ دیکھ کر بیہوش ہوکر گر پڑا۔ جب ہوش آیا تو اس نے عرض کی کہ فرزندِ رسولؐ! اب شیر کو واپس کر دیجیے۔ آپ نے پھر حکم دیا اور شیر تصویر کی صورت میں قالین کی طرف واپس ہوگیا۔ (شرح عیون اخبار الرضا) 

اس واقعہ سے یہ بات بھی واضح ہوجاتی ہے کہ امام علیہ السلام نے ولی عہدی کو اظہار حقائق کا بہترین وسیلہ قرار دے لیا تھا اور اس سلسلہ میں کوئی موقع فروگزاشت نہیں فرماتے تھے۔ شیر قالین کو حکم دے کر اور حمید کا خاتمہ کراکے آپ نے مامون پر واضح کر دیا تو نے ابھی تک مجھے پہچانا نہیں ہے، میں ایک موسیٰ کا فرزند ہوں اور موسیٰ کے سامنے کسی فرعون کا کوئی حربہ چلنے والانہیں ہے۔ کیا تجھے نہیں معلوم ہے کہ جب فرعون نے سارے شہر کے جادوگر اکٹھا کرلیے تھے اور ان کے ذریعہ جناب موسیٰ کا مقابلہ کرنا چاہا تھا، تو موسیؑ نے ایک عصا سے سارے سانپوں کا خاتمہ کر دیا تھا اور فرعون کے اقتدار کی حقیقت کو بے نقاب کر دیا تھا۔ اب میں ایک موسیٰؑ کا وارث ہوں۔ میرا باپ بھی موسیٰ بن جعفرؑ ہے، اور میرے جدبزرگوار رسول اکرمؐ نے بھی اپنے کو ایک موسیٰ قرار دیا ہے، لہٰذا میرے سامنے کسی فرعون کا اقتدار یا کسی سامری کا جادو نہیں چل سکتا ہے۔ 

حقیقت امر یہ ہے کہ امام علیہ السلام نے اس ولی عہدی کو قبول نہ فرمایا ہوتا تو ان فوائد کا حاصل کرنا ناممکن تھا اور اگر ان میں سے کوئی واقعہ پیش آبھی جاتا تو خود حکومت اور اس کے کارندے اس کی پردہ پوشی کرتے اور کسی کو نہ ان کمالات و کرامات کا اندازہ ہوسکتا اور نہ ان بیانات اور تعلیمات کی اطلاع ہوسکتی۔ ولی عہدی کا سب سے بڑا فائدہ یہی ہوا کہ جس سے پردہ پوشی کا خطرہ تھا اسی نے نشرواشاعت کا کام شروع کر دیا کہ اب یہ امام علی رضاؑ کے کرامات کا اعلان نہیں ہے ایک ولی عہد مملکت کے کرامات اور خلیفۃ المسلمین کے حسن انتخاب کا اعلان ہے اور اس کی اشاعت بہرحال حکومت کی ذمہ داری ہے۔ 

دوسرے لفظوں میں یوں کہا جائے کہ جو کام امام حسنؑ نے معاویہ بن ابی سفیان کو حکومت دے کر لیا تھا کہ چور کو پہرہ دار بنا دیا تھا۔ وہی کام امام علی رضاؑ نے ولی عہدی کو لے کر انجام دیا ہے کہ مخالف طاقت ہی کو فضائل و کمالات اور احکام و تعلیمات کے نشرواشاعت کا ذریعہ بنا دیا جائے۔ اور یہ امامت کی مخصوص سیاست الٰہیہ ہے جس کا مطالعہ کرنا، اس پر غوروفکر کرنا اور اس کے اسرار و رموز کا پتہ لگانا ہر صاحب بصیرت کی ذمہ داری ہے تاکہ صحیح اسلامی اقدامات و تحریکات کا اندازہ کیا جاسکے۔ 


نقشِ حیات امام محمد تقی جواد

ولادت: ۱۰ رجب ۱۹۵ھ 

شہادت: ۲۹؍ ذی قعدہ ۲۲۰ھ 

نقشِ زندگانی امام محمد تقی 


ماہ رجب ۱۹۵ھ کی دسویں تاریخ تھی جب امام رضاؑ کو پروردگار نے وہ فرزند عطا فرمایا جسے ان کے جملہ کمالات کا وارث اور ان کے منصب کا جانشین قرار دیا تھا۔ اس وقت آپ کی عمر مبارک کے تقریباً ۴۷ سال گذر چکے تھے اور لوگ کبھی آپ کی امامت میں شک کرتے تھے کہ آپ کا کوئی فرزند نہیں ہے اور کبھی آپ کو طعنے دیتے تھے کہ رب العالمین نے آپ کو لاولد قرار دیا ہے یہاں تک کہ ایک شخص نے آپ کو خط لکھ دیا کہ آپ لاولد ہیں لہٰذا آپ کی امامت مشکوک ہے۔ تو آپ نے فرمایا کہ عنقریب مجھے پروردگار ایسا فرزند عنایت کرے گا جو میرا وارث ہوگا اور حق و باطل کے درمیان امتیاز قائم کرنے والا ہوگا۔ (اصول کافی) 

واضح رہے کہ امام علی رضا علیہ السلام کی دو بیویاں تھیں۔ ایک مامون رشید کی بیٹی تھی جس کا عقد باپ نے سیاسی مصالح کے تحت آپ سے کر دیا تھا اور ایک جناب سبیکہ تھیں جنھیں امام رضاؑ خیزران اور ریحانہ کے نام سے یاد فرمایا کرتے تھے اور جو جناب ماریہ قبطیہ کے خاندان سے تھیں اور ان کی کنیت ام الحسن تھی۔ لیکن یہ قدرت کا انتظام تھا کہ اس نے آپ کے وارث کو ایک عجم خاتون کے بطن سے پیدا کیا اور ’’سرکاری بیٹی‘‘ کو اس شرف سے محروم رکھا کہ اس طرح منصب الٰہی کی غلط تقسیم کا تصور نہ پیدا ہونے پائے اور یہ طریقہ کار قدرت کا اس پہلے بھی رہا ہے کہ اس نے سیاسی اور مصلحتی شادیوں کو روا رکھا ہے لیکن ان رشتوں کو بار آور نہیں ہونے دیا کہ کسی طرح کی غلط فہمی کو رواج نہ دیا جاسکے۔ 

آپ کی عمر مبارک ۳ یا ۴ سال کی تھی کہ امام رضاؑ نے بعض افراد کے جواب میں اس امر کی تصریح فرما دی تھی کہ یہ میرا فرزند میرے منصب کا وارث ہے اور یہی امام وقت ہے اور اس کی امامت پر تعجب کی کوئی گنجائش نہیں ہے کہ خداوند عالم نے بچپنے ہی میں جناب یحییٰ کو نبی قرار دیا ہے، اور یہ اس کی اپنی مصلحت ہے کہ کسی کے منصب کا اعلان گہوارہ میں کرا دیتا ہے اور کسی کا اعلان ۴۰ سال تک روک لیا جاتا ہے۔ (اصول کافی) 

خراسان آنے کے بعد بھی خیرانی کے والد کا بیان ہے کہ میں نے حضرت سے پوچھا کہ آپ کا وارث کون ہے؟ تو آپ نے فرمایا کہ ابو جعفر۔ میں نے عرض کی کہ وہ تو ابھی کمسن ہیں؟ فرمایا کہ مالک کائنات نے اس سے زیادہ کم عمر میں جناب عیسیٰ کو نبی و صاحب کتاب اور صاحبِ شریعت بنا دیا تھا، لہٰذا یہ کوئی حیرت انگیز امر نہیں ہے۔ (اصول کافی) 

آپ کی کنیت ابو جعفر الثانی تھی اس لیے کہ امام محمد باقرؑ کو بھی ابو جعفر کہا جاتا تھا، اور آپ کے مشہور القاب میں قانع، مرتضیٰ، نجیب، تقی اور جواد وغیرہ ہیں جن میں آخر الذکر کی شہرت خود کاظمین وغیرہ کے علاقہ میں زیادہ ہے اگرچہ لفظ تقی سے آپ کو ہمارے علاقوں میں بآسانی پہچان لیا جاتا ہے۔ 

بادشاہانِ وقت میں وقت ولادت ہارون رشید کے فرزند امین کی حکومت چل رہی تھی۔ ۱۹۸ھ میں اسے اس کے بھائی مامون نے قتل کرا دیا تو وہ تخت نشین ہوگیا اور ۲۱۸ھ تک اس کا دور حکومت رہا۔ اس کے انتقال کے بعد معتصم عباسی خلیفہ ہوگیا اور اسی نے ۲۰۲ ھ میں ۲۵ سال کی عمر میں آپ کو زہر دے کر شہید کرادیا۔ 

امام رضاؑ کی شہادت ۲۰۳ھ میں ہوئی ہے لیکن آپ کو مدینہ سے دوسری صدی کے خاتمہ سے پہلے ہی طلب کرلیا گیا تھا، اور اس طرح آپ اپنے والد محترم کے سایہ عاطفت سے نہایت ہی کمسنی میں محروم ہوگئے اور پھر بظاہر دونوں میں ملاقات بھی نہیں ہوسکی یہاں تک کہ آپ خراسان باعجاز تجہیز و تکفین کے لیے تشریف لے آئے اور اس وقت بھی آپ کی عمر ۷۔۸ برس سے زیادہ نہ تھی۔ 

امام جوادؑ کی عمر تمام ائمہ طاہرینؑ میں سب سے کم رہی اور آپ نے دار دنیا میں صرف ۲۵ سال گذارے ہیں لیکن کمالات و فضائل اور نشر علوم و احکام میں کسی طرح کی کمی یا کوتاہی نہیں ہوئی اور ایک ایک جلسہ میں ۳۰ ہزار سوالات کے جوابات عنایت فرما دیے ہیں جس جلسہ کا سلسلہ تین روز تک مسلسل قائم رہا تھا۔ 

امام علی رضاؑ کو زہر دینے کے بعد اور سرِ دربار امامؑ کے اس اعلان کے بعد کہ جہاں تو نے بھیجا ہے وہاں جارہا ہوں۔ مامون کے سارے تانے بانے ایک مرتبہ پھر بکھر گئے تھے کہ اب تک تو صرف عباسیوں کو شکایت تھی کہ ہمارے ہوتے ہوئے علویین میں ولی عہدی کیونکر چلی گئی اور اب علویین کو بھی شکایت پیدا ہوگئی کہ زہر ہی دینا تھا تو ولی عہدی کاڈھونگ رچانے کی کیا ضرورت تھی اور پھر سرکاری داماد بنانے کا کیا کام تھا چنانچہ اس طرح مامون ایک عجیب و غریب کش مکش میں مبتلا ہوگیا اور اسے تمام تر فکر اپنے مظالم کی پردہ پوشی کی ہوگئی۔ چنانچہ پہلا پروگرام یہ بنایا کہ امام محمد تقیؑ کو مدینہ سے دارالخلافہ بغداد طلب کرلیا جائے اور ان کی عظمت اور ان کے تقرب کا اعلان کر دیا جائے تاکہ علویین میں یہ احساس پیدا ہوجائے کہ اگر اس نے باپ کو زہر دیا ہوتا تو بیٹے کے ساتھ اس طرح کا احترام کا برتائو نہ کرتا۔ چنانچہ آپ کو طلب کرلیا گیا اور آپ مدینہ سے بغداد پہنچ گئے۔ خدا بر ا کرے سیاست دنیا کا کہ یہ انسان کو طرح طرح کے حربے سکھاتی رہتی ہے اور عام طور سے ارباب اقتدار اپنے اقتدار کا زور دکھلانے کے لیے بڑی شخصیتوں کو دیر تک دربار میں اذن باریابی نہیں دیتے ہیں کہ اس طرح دربار کی عظمت کا اظہار ہوجائے گا اور ہر شخص کو معلوم ہوجائے گا کہ بادشاہ سلامت کے اذن کے بغیر کوئی دربار میں قدم بھی نہیں رکھ سکتا ہے۔ چنانچہ امام محمد تقیؑ کو بھی کسی مقام پر ٹھہرا دیا گیا۔ 

اتفاق وقت کہ ایک دن بادشاہ کی سواری برآمد ہوئی اور آپ ایک راستہ میں کھڑے ہوئے بچوں کا کھیل دیکھ رہے تھے کہ کس طرح سماج کے بچے بے تربیت ہونے کی بنا پر اپنا وقت کھیل کود میں ضائع کر رہے ہیں اور کس طرح سلاطین زمانہ امت کی تربیت و تعلیم کی طرف سے غافل ہوگئے ہیں … کہ اچانک بادشاہ کی سواری آگئی اور بچے بھاگ گئے کہ حکومت نے انھیں صرف شاہی آداب اور سلطنتی احترام کی تربیت دی تھی، کھیل کود کے بارے میں انھیں کوئی تربیت نہیں دی گئی تھی۔ 

امام جوادؑ کا طرز عمل بچوں سے بالکل مختلف رہا ۔ جب وہ سب کھیل رہے تھے تو آپ دیکھ رہے تھے اور جب وہ سب بھاگ گئے تو آپ اپنی جگہ پر کھڑے رہے یہاں تک کہ سواری قریب آگئی اور بادشاہ نے اس جرأت پر حیرت کا اظہار کرتے ہوئے پوچھا کہ تم نے راستہ کیوں نہیں چھوڑا؟ 

آپ نے فرمایا کہ نہ راستہ تنگ تھا اور نہ میں گنہ گار تھا بھاگنے کی کیا وجہ ہوسکتی تھی۔ صرف ایک ہی امکان تھا کہ تو ایسا ظالم ہو کہ بلا سبب بھی سزا دیتا ہو اور یہ میں نہیں کہہ سکتا ہوں۔ اس نے مزید حیرت کا اظہار کیا اور آگے بڑھ گیا۔ واپسی میں ایک مچھلی شکار کرکے لایا اور اسے مٹھی میں دبا کر آپ کا امتحان لیا کہ یہ کیا ہے؟ آپ نے نہایت تفصیل کے ساتھ مچھلی کی اصل تک بیان فرما دی کہ رب العالمین نے آسمان و زمین کے درمیان دریا پیدا کیے ہیں اور ان دریائوں میں مچھلیاں پیدا کی ہیں اور سلاطین وقت کو شکار کا ذوق دیا ہے اور وہ اپنے بازوں کے ذریعہ ان مچھلیوں کا شکار کرکے خاندان نبوت کا امتحان لیا کرتے ہیں۔ 

مامون یہ سن کر حیرت زدہ رہ گیا اور پوچھا کہ ذرا اپنا تعارف تو کرائیے۔ آپ نے فرمایا کہ محمد بن علی بن موسیٰ الرضاؑ ہوں۔ اس نے فوراً گلے سے لگا لیا اور اس طرح اپنے فضل و کمال کے سہارے دربار تک رسائی ہوگئی۔ 

مامون نے پہلے بھی آپ کے کمالات کے بارے میں بہت کچھ سن رکھا تھا اور اب تو معلومات کی تصدیق ہوگئی تھی۔ چنانچہ اس نے دربار میں آتے ہی یہ اعلان کر دیا کہ میں اپنی بیٹی ام الفضل کا عقد اس فرزند سے کرنے والا ہوں۔ عباسیوں میں غم و غصہ کی ایک لہر دوڑ گئی کہ کل علی رضاؑ کو داماد بنایا تھا اوراس کا کوئی خاطر خواہ نتیجہ برآمد نہیں ہوا اور آج پھر دوبارہ یہ غلطی کی جارہی ہے… لوگوں نے دبے الفاظ میں اعتراض بھی کیا۔ کہ ایسا ہی ارادہ ہے تو پہلے بچہ کی تربیت و تعلیم کا انتظام کیجیے اس کے بعد عقد کریں ورنہ بڑی بدنامی ہوگی کہ خلیفۃ المسلمین نے اپنی اچھی خاصی لڑکی کو ایک کمسن اور ان پڑھ بچہ کے حوالے کر دیا ہے اور یہ بات حکومت کے حق میں انتہائی معیوب اور مضر ثابت ہوگی۔ 

مامون نے کہا کہ میں اپنا ارادہ تبدیل نہیں کرسکتا ہوں اور یہ بچہ ان پڑھ نہیں ہے۔ اس کا نام محمد ہے اور یہ تمھارے علماء سے زیادہ علم رکھتا ہے، تمھیں یقین نہ ہو تو ابھی امتحان کرکے دیکھ لو تمھیں خود ہی اپنے علم و فضل کا اندازہ ہوجائے گا۔ 

لوگوں نے موقع کو غنیمت سمجھ کر یحییٰ بن اکثم کو تلاش کیا جو اس دور کا قاضی القضاۃ اور سب سے بڑا عالم تھا کہ یہ امام محمد تقیؑ سے بحث کرکے ان کی علمی حقیقت کو آشکار کرے۔ یحییٰ نے وارد ہوتے ہی سوال کی اجازت طلب کی اور اسلامی فقہ کا سب سے مشکل مسئلہ کفارات کا چھیڑ دیا کہ اگر کوئی شخص حالت احرام میں شکار کرلے تو اس کا کفارہ کیا ہوگا؟ آپ نے فرمایا کہ آپ کا سوال ناقص ہے، پہلے سوال کو مکمل کریں اس کے بعد جواب دیا جائے گا۔ اس نے کہا کہ سوال میں کیا نقص ہے؟ فرمایا کہ اس مسئلہ کی ۲۲ صورتیں ہیں: 

۱۔ شکار حِل میں تھا یعنی حدود حرم سے باہر یا حرم میں؟ 

۲۔ شکار کرنے والا مسئلے سے باخبر تھا یا جاہل؟ 

۳۔ عمداً شکار کیا ہے یا دھوکہ سے شکار ہوگیا ہے؟ 

۴۔ شکار کرنے والا آزاد تھا یا غلام؟ 

۵۔ بالغ تھا یا نابالغ؟ 

۶۔ پہلی مرتبہ شکار کیا تھا یا بار بار شکار کر چکا تھا؟ 

۷۔ شکار پرندہ تھا یا کوئی اور جانور؟ 

۸۔ چھوٹا یا بڑا؟ 

۹۔ شکاری اپنے عمل پر نادم تھا یا مصر؟ 

۱۰۔ شکار رات کے وقت کیا گیا ہے یا دن میں؟ 

۱۱۔ احرام حج کا تھا یا عمرہ کا؟

آپ نے ان میں سے کس صورت کے بارے میں سوال کیا ہے؟ 

یحییٰ مبہوت ہو کر رہ گیا اور مامون نے حضرت سے خطبۂ عقد پڑھنے کی خواہش کردی۔ آپ نے خطبہ پڑھا اور ام الفضل سے آپ کا عقد ہوگیا۔ حکومت کی طرف سے تمام حاضرین کو انعامات تقسیم کیے گئے اور جلسہ تقریباً بزحاست ہوگیا کہ ایک مرتبہ مامون نے کہا کہ فرزندِ رسولؐ! اب آپ مہربانی کرکے ان سوالات کے جوابات بھی عنایت فرمادیں تاکہ درباری افراد مستفید ہوسکیں۔ آپ نے فرمایا: 

ا۔ اگر حالتِ احرام میں حدود حرم سے باہر شکار کیا ہے اور شکار پرندہ ہے اور بڑا بھی ہے تو کفارہ ایک بکری ہے۔ 

ب۔ اگر یہی شکار حدود حرم کے اندر ہوا ہے تو دو بکریاں۔ 

ج۔ اگر پرندہ چھوٹا تھا تو دنبہ کا بچہ جو ماں کا دودھ چھوڑ چکا ہو۔ 

د۔ اور اگر یہ شکار حرم میں ہوا ہے تو اس پرندہ کی قیمت اور ایک دنبہ۔ 

ہ۔ اگر شکار چوپایہ ہے تو اگر وحشی گدھا ہے تو کفارہ ایک گائے اور شتر مرغ ہے تو کفارہ ایک اونٹ اور ہرن ہے تو ایک بکری۔ 

و۔ اور یہی شکار حدود حرم میں ہوا ہے تو کفارہ دو گنا۔ 

ز۔ احرام عمرہ کا ہے تو کفارات کا خانہ کعبہ تک پہنچانا ہوگا اور قربانی مکہ میں ہوگی، اور اگر احرام حج کا ہے تو قربانی منیٰ میں ہوگی۔ 

ح۔ کفارات کے بارے میں واقف اور ناواقف میں کوئی فرق نہیں ہے۔ سب کو کفارہ ادا کرنا پڑے گا۔ 

ط۔ قصداً شکار کرنے میں کفارہ کے علاوہ گناہ بھی ہوگا، دھوکے کےشکار میں گناہ نہیں ہے۔ 

ی۔ آزاد کا کفارہ خود اس کے ذمہ ہوگا اور غلام کا کفارہ مالک کو ادا کرنا ہوگا کہ غلام خود بھی مالک کی ایک ملکیت ہی شمار ہوتا ہے ، وہ کسی چیز کا مالک نہیں ہوتا ہے۔ 

ک۔ بالغ پر کفارہ واجب ہے نابالغ پر کسی طرح کا کفارہ نہیں ہے۔ 

ل۔ پشیمان انسان آخرت کے عذاب سے بچ جائے گا اور اصرار کرنے والے کو اس عذاب کا بھی سامنا کرنا پڑے گا۔ 

اس کے بعد مامون نے یحییٰ سے کہا کہ آپ کے سوالات کے جوابات تو ہوگئے اب ابوجعفر آپ سے سوال کریں گے اور آپ کو اس کا جواب دینا ہوگا۔ یحییٰ جو اپنے ہی سوال کی تفصیل سے عاجز تھا وہ امام کے سوال کا جواب کیا دے گا لیکن ’’حکم حاکم مرگ مفاجات‘‘ کے طور پر تیار ہوگیا اور حضرت نے یہ سوال کر دیا کہ بتائیے وہ عورت کون سی ہے جو صبح کے وقت ایک مرد پر حرام تھی، دن چڑھے حلال ہوگئی۔ ظہر کے وقت پھر حرام ہوگئی عصر کے وقت پھر حلال ہوگئی۔ مغرب کے وقت پھر حرام ہوگئی عشاء کے وقت پھر حلال ہوگئی۔ آدھی رات کو پھر حرام ہوگئی۔ اور صبح کے وقت پھر حلال ہوگئی۔ 

یحییٰ اس سوال کو سن کر بدحواس ہوگیا اور اپنی عاجزی کے اقرار پر مجبور ہوگیا اور آخرکار حضرت ہی سے جواب کا مطالبہ کر دیا۔ 

آپ نے فرمایا کہ یہ کسی شخص کی کنیز تھی جو غیر مالک کے لیے حرام تھی۔ پھر اس نے خرید لیا تو حلال ہوگئی۔ پھر آزاد کر دیا تو دوبارہ حرام ہوگئی، پھر عقد کرلیا تو دوبارہ حلال ہوگئی ، پھر صیغہ ظہار پڑھ کر اسے اپنی جیسا کہہ دیا تو پھر حرام ہوگئی۔ پھر کفارہ دے دیا تو پھر حلال ہوگئی۔ اس کے بعد طلاق دے دی تو پھر حرام ہوگئی اور پھر رجوع کرلیا تو پھر حلال ہوگئی۔ اس طرح ایک ہی عورت ایک ہی مرد کے لیے چار مرتبہ حلال ہوئی اور چار مرتبہ حرام۔ اور یہ کوئی معمہ نہیں ہے یہ شریعتِ اسلام کا کھلا ہوا مسئلہ ہے جس کے ادراک کے لیے شریعت پر مکمل عبور درکار ہے جو شرف رب العالمین نے صرف خانوادۂ رسالت کو عنایت فرمایا ہے۔ (صواعق محرقہ، نور الابصار، شرح ارشاد وغیرہ)

عقد کے بعد حکومت کی طرف سے حاضرین کی حلوہ اور عطیات سے تواضع کی گئی اور محفل عقد برخاست ہوگئی۔ مامون کا دعویٰ صحیح ثابت ہوا اور عباسیوں کو ذلت آمیز شکست نصیب ہوئی کہ آل محمدؐ کسی تعلیم اور تربیت کے محتاج نہیں ہیں، یہ اپنے علوم و کمالات اپنے ساتھ لے کر آتے ہیں اور کسی استاد کے سامنے زانوئے ادب تہہ نہیں کرتے ہیں۔ 

یہ ایک واضح حقیقت ہے کہ ام الفضل کو امام محمد تقیؑ کے گھر میں وہ سکون و آرام اور وہ سامان عیش و نشاط نہیں فراہم ہوسکتا تھا جس کی مامون کے گھر میں فراوانی تھی اور جس ماحول میں اس کی پرورش ہوئی تھی۔ یہ بات ام الفضل پر بھی واضح تھی اور مامون کو بھی یہ معلوم تھا کہ جس بچہ کے باپ کو زہر دے کر شہید کراچکا ہے اور جو کمسنی کی بنیاد پر کچھ کاروبار کرنے کے قابل بھی نہیں ہے، وہ مادی نقطۂ نظر سے یقینا اپنی زوجہ کو وہ آرام نہیں پہنچا سکتا ہے جس کا ماحول اس کو اپنے والدین کے گھر میں حاصل تھا اور اس بنیاد پر مامون کو ایسا اقدام نہیں کرنا چاہیے تھا اور ام الفضل کو بھی بروقت انکار کر دینا چاہیے تھا۔ لیکن سوال یہ پیدا ہوتا ہے کہ جب عقد برائے عقد ہو تو ان امور کا لحاظ کیا جاتا ہے اورجب عقد برائے سیاست ہو تو اس میں سن و سال یا مال و منال کی رعایت نہیں کی جاتی ہے۔ ایسے عقد میں تو صرف یہ دیکھا جاتا ہے کہ جس مصلحت کے تحت رشتہ کیا جارہا ہے اس مصلحت کا حصول ممکن ہے یا نہیں۔ باقی معاملات پر نظر کرنے کی کوئی ضرورت نہیں ہوتی ہے۔ مامون کی نظر میں سیاسی فائدہ یقینی الحصول تھا اور اسی بنیاد پر اس نے ام الفضل کو بھی راضی کرلیا تھا اور شاید یہ بھی سمجھا یا ہو کہ تمھیں شوہر کے گھر نہیں رہنا ہے لہٰذا اس کے حالات سے کیا تعلق ہے۔ تمھارا باپ خلیفۃ المسلمین ہے اور تمھارے راحت و آرام کے لیے یہ خلافت ہی کافی ہے شوہر کے وسائل آمدنی پر نظر کرنے کی کوئی ضرورت نہیں ہے۔ لیکن حالات بالکل برعکس ثابت ہوئے کہ چند روز کے بعد امام محمد تقیؑ مدینہ جانے اور ام الفضل کو ساتھ لے جانے کے لیے تیار ہوگئے۔ اس مقام پر یہ کہنا مشکل ہے کہ مامون نے کن حالات کی بنا پر آپ کو جانے کی رضامندی دے دی اور اس نے اپنی بیٹی کی دل جوئی کے لیے جبراً آپ کو کیوں نہیں روکاجب کہ یہ بات اس کے اختیار میں تھی۔ شاید اس کی ایک مصلحت یہ بھی رہی کہ چند دنوں کے اندر امام محمد تقیؑ کے جس قدر کمالات سامنے آچکے تھے وہ کسی وقت بھی مامون کے لیے خطرہ بن سکتے تھے اور لوگوںکی توجہ اس کی طرف سے ہٹ کر امام محمد تقی کی طرف ہوسکتی تھی لہٰذا اس نے عافیت اسی میں سمجھی کہ ان کو مدینہ کے لیے رخصت کر دیا جائے لیکن یہ بات ام الفضل کے مصالح اور اس کے مزاج کے بالکل برخلاف تھی لیکن ’’مرتا کیا نہ کرتا‘‘ بالآخر شوہر کی اطاعت ضروری تھی اور ابھی بغاوت کے اعلان کا مناسب وقت نہیں آیا تھا۔ چنانچہ وہ بھی امام علیہ السلام کے ساتھ مدینہ جانے پر رضامند ہوگئی اور حضرت ام الفضل کو لے کر مدینہ روانہ ہوگئے۔ مدینہ پہنچ کر غربت، پریشانی، سادگی اور تقدس کا ماحول اور پھر عیش و عشرت کے ماحول سے دوری جیسے سب مصائب توام الفضل کی جان کے لیے تھے ہی کہ ادھر امام محمد تقیؑ نے نسل امامت کے قیام کی خاطر جناب سمانہ خاتون سے عقد کرلیا جو جناب عمار یاسر کے خاندان سے تھیں اور اس رشتہ سے ان کا سماجی احترام بھی مامون کی بیٹی سے کم نہ تھا۔ عقد ثانی کی خبر ام الفضل کے دل پر بجلی بن کر گری جو عام طور سے تمام عورتوں کا حال ہوتا ہے کہ چہ جائیکہ خلیفۃ المسلمین کی بیٹی۔ اس کی موجودگی میں دوسری عورت کا آنا اس بات کی علامت ہے کہ اس کا وجود شوہر کے لیے اطمینان بخش یا وجہ سکونِ حیات نہیں ہے اور یہ اس کی نظر میں اس کی کھلی ہوئی توہین ہے۔ چنانچہ اس نے فی الفور اپنے باپ کو اس حادثہ کی اطلاع دی، اور اس کا مقصد یہ تھا کہ دو میں سے ایک رشتہ کو فی الفور ختم ہوجانا چاہیے۔ لیکن مامون ایسی کش مکش میں گرفتار تھا کہ اس کے امکان میں فی الفور کچھ نہ تھا، اس نے صاف لفظوں میں کہہ دیا کہ جس چیز کو خدا نے حلال کیا ہے میں اسے کس طرح حرام کرسکتا ہوں۔ اور شائد مامون کو ایک پریشانی یہ بھی تھی کہ اگر اس مسئلہ میں امام محمد تقیؑ سے باز پرس کی گئی تو ہوسکتا ہے کہ ان کی طرف سے خود میرے حرم کے بارے میں آواز اٹھ جائے اور میں اس بھیڑ بھاڑ کی کوئی صفائی نہ دے سکوںجو ہر وقت میرے حرم میں لگی رہتی ہے۔ لہٰذا اس نے مسئلہ سے اعراض اور کنارہ کشی ہی کو مسئلہ کا بہترین حل قرار دیا۔ لیکن ظاہر ہے کہ مامون کی سیاست زوجیت کے مزاج سے بالکل مختلف شے تھی اور دنیا کا ہر مسئلہ سیاسی مصالح سے طے نہیں ہوسکتا ہے اس لیے ام الفضل اپنے مقام پر پریشان رہی اور وہ کسی طرح گلو خلاصی کے بارے میں سوچتی رہی۔ 

۲۰۳ھ سے ۲۱۸ ھ تک یہی صورت حال برقرار رہی اور ام الفضل باپ کو شکایت نامے لکھتی رہی لیکن مامون اس کا کوئی نوٹس نہ لے سکا۔ البتہ اس کے گھر والے دل ہی دل میں مچلتے رہے اور ان کی خواہش تھی کہ مامون کوئی ایکشن لے اور اپنی بیٹی کے مسئلہ کو بہانہ بنا کر امام محمد تقیؑ سے گلوخلاصی حاصل کرلے۔ لیکن مامون کے حالات کسی طرح قابو میں نہ آسکے اور وہ کوئی نیا سیاسی قدم نہ اٹھا سکا۔ یہاں تک کہ ۲۱۸ھ میں اس کا انتقام ہوگیا اور خلافت اس کے بھائی معتصم کے ہاتھ میں آگئی۔ ام الفضل کو اپنے چچا کا مزاج معلوم تھا اور اسے یہ توقع تھی کہ وہ اس سلسلہ میں کوئی قدم ضرور اٹھائے گا۔ چنانچہ اس نے فوراً شکایت نامہ روانہ کردیا۔ اور پھر شکایتوں کا ایک سلسلہ شروع ہوگیا یہاں تک کہ ایک سال کے بعد ہی معتصم نے آپ کو مدینہ سے بغداد طلب کرلیا اور آپ اس عالم میں اپنے وطن سے جدا کیے گئے کہ نہ اپنی زوجہ محترمہ کو ساتھ لاسکے اور نہ اپنے فرزند امام علی تقیؑ کو…!

بغداد آنے کے بعد آپ کو قید کر دیا گیا اور یہ سلسلہ تقریباً ایک سال تک قائم رہا یہاں تک کہ ۲۹ ذی قعدہ ۲۲۰ھ کو آپ کو زہر دے کر شہید کر دیا گیا جس کا اقرار اکثر مورخین و محدثین اسلام نے کیا ہے۔ ملاحظہ ہو ابن حجر مکی درصواعق، ملاحسین واعظ کاشفی (روضۃ الشہداء) … ملا جامی (شواہد النبوۃ)، شبلنجی (نور الابصار)۔ 

امام محمد تقیؑ کی نظر میں ام الفضل کی یہ خیانت اس قدر شدید جرم کی حیثیت رکھتی تھی کہ آپ نے اس کے حق میں بددعا فرمائی اور وہ ایک ایسے ناسور میں مبتلا ہوگئی کہ زندگی بھر لذتِ حیات سے محروم رہی اور دنیا و آخرت دونوں میں خسارہ کی حقدار ہوگئی۔ 

آپ نے اپنی زندگی کے تقریباً ۷۔۸ سال امام رضاؑ کی زندگی میں گذارے اگرچہ باپ سے ان کی شہادت کے تین سال قبل ہی جدا ہوچکے تھے۔ اس کے بعد سے آپ کے اپنے دور قیادت کا آغاز ہوا تو آپ نے مامون ہی کو برسر اقتدار دیکھا۔ا گرچہ اس سے پہلے باپ کے زیر سایہ رہ کر ان تمام حالات کو دیکھ چکے تھے جو عالم اسلام میں پیش آرہے تھے اور جہاں ۱۹۷ھ میں مامون نے امین کی حکومت کا تختہ الٹنے کا پروگرام بنا لیا تھا اور سارے بغداد کا محاصرہ کرلیا تھا اور ایسی خوں ریز جنگ ہوئی تھی کہ بالآخر امین مارا گیا اور ۱۹۸ھ میں مامون باقاعدہ طور پر پورے عالم اسلام کا خلیفہ ہوگیا۔ اس وقت آپ کی عمر شریف صرف تین سال کی تھی لیکن اپنی خداداد صلاحیت کی بنا پر آپ نے باقاعدہ طور پر مامون کی ذہنیت اور اس کے مزاج کا جائزہ لے لیا کہ وہ اقتدار کی خاطر اپنے حقیقی بھائی کا خون بھی بہا سکتا ہے اور اس کی حکومت پر قبضہ کرسکتا ہے جو اس کے باپ نے خود اسے عنایت کی تھی۔ ظاہر ہے کہ ایسے سفاک انسان سے بنی ہاشم اور علویین کے بارے میں کس نیک برتائو کی توقع کی جاسکتی ہے اور اس کے بارے میں کس شرافت کا تصور کیا جاسکتا ہے۔ اور اسی بنا پر امام محمد تقیؑ کو نہ اس دامادی سے کوئی مسرت ہوئی اور نہ اس درباری تقرب سے۔ خصوصیت کے ساتھ جب آپ نے یہ دیکھ لیا کہ دامادی کے ساتھ ولی عہدی کا مرتبہ دینے کے بعد بھی مامون نے پدر بزرگوار کو زہر دے کر شہید کرا دیا ہے۔ اس کے باوجود آپ اپنے فرائض منصبی کی طرف باقاعدہ طور پر متوجہ رہے اور مصائب کے خوف سے ترویجِ شریعت کا کام نظر انداز نہیں کیا۔ چنانچہ امام رضاؑ کی شہادت کی خبر پانے کے بعد ہی آپ مسجد پیغمبرؐ میں منبر پر تشریف لے گئے اور یہ خطبہ ارشاد فرمایا: 

’’ایہا الناس! میں محمدؑ بن علیؑ رضا ہوں، میں جواد ہوں، اور صلب پدر میں لوگوں کے نسب کا جاننے والا ہوں اور تمھارے ظاہر و باطن سے آگاہ ہوں، میں تمام مخلوقات کے حالات کو خلقت کے قبل سے آسمان و زمین کے فنا ہونے کے بعد تک بخوبی جانتا ہوں۔ لیکن افسوس کہ اپنے بزرگوں کی طرح ان حالات کا اظہار نہیں کرسکتا۔ ‘‘ (بحار الانوار) 

امام علیہ السلام نے اس خطبہ میں جن نکات کی طرف توجہ دلائی ہے، ان پر انتہائی دقتِ نظر کے ساتھ غور کرنے کی ضرورت ہے۔ آپ نے اپنے کمالات میں اپنے جودو کرم کا حوالہ دیا ہے اور پھر لوگوں کے نسب سے واقفیت کا ذکر کیا ہے۔ خدا جانے کہ اس علم الانساب سے کس نکۃ کی طرف توجہ دلانا چاہتے تھے اور اپنے جودو کرم کا تذکرہ کیوں ضروری خیال فرمایا تھا۔ کاش خطبہ کا پورا پس منظر نگاہوں کے سامنے ہوتا تو ان فقرات کی بلاغت کا صحیح اندازہ کیا جاسکتا تھا اور ان کی روشنی میں ظالموں کے قدیم و جدید حالات کا پتہ لگایا جاسکتا تھا۔ 

امام محمد تقیؑ کو بغداد طلب کیا گیا تو آپ نے اپنی روانگی سے پہلے امام علی نقیؑ کی جانشینی کا اعلان کر دیا جیسا کہ اسماعیل بن مہران کی روایت میں ہے کہ جب حضرت پہلی مرتبہ بغداد جارہے تھے تو میں نے پوچھا کہ خدانخواستہ اگر کوئی حادثہ پیش آگیا تو امت کا وارث کون ہوگا؟ تو آپ نے مسکرا کر فرمایا کہ مطمئن رہو میں واپس آئوں گا۔ لیکن جب دوسری مرتبہ معتصم کے بلانے پر تشریف لے گئے تو فرمایا کہ اب اس خطرہ کا وقت آگیا ہے اور یہ کہہ کر گریہ فرمایا، اور فرمایا کہ میرا وارث میرے بعد میرا فرزند علیؑ ہوگا۔ (اصول کافی) 

واضح رہے کہ اسماعیل بن مہران ایک مرد معتبر ہیں جو ابان بن جناح، ابو جمیلہ، مفضل بن صالح، احمد بن محمد، علی بن ابی حمزہ، محمد بن سلیمان اور محمد بن منصور الخزاعی وغیرہ سے روایت کرتے ہیں اور ان سے روایت کرنے والے افراد ہیں ابوزکریا، ابو الحسین الرازی ، الحسن بن خزداد اور الحسن بن موسیٰ وغیرہ جیسے افرادہیں۔ 

شہادت

یہ ایک طے شدہ حقیقت ہے کہ امام کی شہادت زہر دغا سے ہوئی ہے اور یہ بات بھی مسلمات میں ہے کہ آپ کو زہر معتصم نے دلوایا ہے۔ اب اس امر میں بعض حضرات نے تشکیک کر دی ہے کہ ذریعہ خود ام الفضل کو قرار دیا گیا تھا یا کسی دوسرے وزیر کو جیسا کہ بعض روایات میں وارد ہوا ہے کہ اس نے دعوت میں بلا کر زہر دے دیا تھا۔ بہرحال امام مظلومیت کی زندگی گذار کر اپنے مالک حقیقی کی بارگاہ میں پہنچ گئے لیکن زہر دینے کا فوری محرک یہ واقعہ ہوا کہ ایک چور کی سزا کے بارے میں قاضی شہر نے کلائی سے ہاتھ کاٹنے کا حکم دے دیا کہ یہی حصہ وضو میں دھویا جاتا ہے لیکن جب آپ سے پوچھا گیا تو آپ نے فرما دیا کہ یہ فیصلہ غلط ہے۔ ہتھیلی اعضاء سجدہ میں ہے اور اعضائے سجدہ اللہ کے لیے ہیں انھیں قطع نہیں کیا جاسکتا ہے، لہٰذا صرف انگلیاں کاٹ دی جائیں۔ جس فیصلہ کو بروقت تو معتصم نے پسند کرلیا لیکن بعد میں گھر جا کر قاضی نے فریاد کی کہ اس طرح سرکاری ملّا کا وقار ختم ہوجائے گا اور ان کی امامت کا عقیدہ مضبوط ہوجائے گا جو حضور کی حکومت کے لیے ایک سنگین خطرہ ہے جس شکایت کو سن کر معتصم کو غصہ آگیا اور تین روز کے بعد ہی آپ کو زہر سے شہید کرا دیا۔ 

(جلاء العیون)

آپ کی تاریخ شہادت آخر ذی قعدہ ۲۲۰ھ ہے اور مقام دفن وہ جگہ ہے جسے کاظمین کہا جاتا ہے اور جہاں آپ کے جدبزرگوار امام موسیٰ کاظمؑ کی بھی قبر ہے۔ تجہیز و تکفین کے امور امام علی نقیؑ نے باعجاز آکر انجام دیے جو ہر امام کے غسل و کفن کا طریقہ رہا ہے اگرچہ ظاہری طور پر نماز جنازہ واثق بن معتصم نے بھی ادا کی تھی۔ 




ازواج و اولاد

گذشتہ بیانات سے یہ بات واضح ہوچکی ہے کہ امامؑ کی ازواج دو تھیں۔ جناب سمانہ مغربیہ جو امام علی نقیؑ کی والدہ گرامی تھیں اور ام الفضل جو مامون رشید کی بیٹی تھی اور اس کے کوئی اولاد نہیں ہوئی ہے۔ 

اولاد کی تعداد چار بتائی جاتی ہے دو پسراوردو دختر۔ فرزندوں میں امام علی نقیؑ اور جناب موسیٰ مبرقع، اور دختران میں جناب فاطمہ اور امامہ۔ 

موسیٰ مبرقع ہی وہ بزرگ ہیں جن سے رضوی سادات کا سلسلۂ نسب ملتا ہے۔ اگرچہ یہ تمام حضرات قانونی اعتبار سے تقوی یا جوادی ہیں اس لیے کہ قانون نسب یہ قرار دیا گیا ہے کہ جہاں سے امام کی نسل غیر امام کی طرف منتقل ہوتی ہے وہیں سے نسبت طے کر دی جاتی ہے اور امام رضاؑ کی اولاد کا تعلق غیر امام سے نہیں ہے بلکہ آپ کے تنہا فرزند امام محمد تقیؑ ہیں اور سلسلۂ نسب ان کے بعد غیر امام یعنی موسیٰ مبرقع کی طرف منتقل ہوتا ہے، لہٰذا ان سادات کرام کو اصطلاحی طور پر تقوی سادات ہونا چاہیے لیکن امام رضاؑ کی دنیاوی وجاہت یا ان کے الگ سلسلۂ نسب کے نہ ہونے کی بنا پر یہ سلسلہ انھیں کی طرف منسوب کر دیا گیا اور سب رضوی سادات کہے جانے لگے جن کی تعداد غالباً ان تمام سادات سے زیادہ ہے جن کا سلسلہ کسی بھی دوسرے امام سے مختلف اولاد کے ذریعہ ملتا ہے۔ 

جناب موسیٰ مبرقع کے بارے میں بیان کیا جاتا ہے کہ آپ اس قدر حسین یا مقدس تھے کہ چہرہ پر نقاب ڈال کر گھر سے نکلا کرتے تھے اور اسی بنیاد پر آپ کو مبرقع کہا جاتا تھا۔ آپ کا سلسلہ آپ کے فرزند جناب سید احمد سے بڑھا ہے اور سید احمد کی نسل محمد اعرج سے آگے بڑھی ہے جیسا کہ اکثر علماء انساب نے تحریر کیا ہے۔ 

جناب موسیٰ مبرقع ہی نے اپنے والد بزرگوار کے حوالے سے پیغمبرؐ اسلام کی یہ حدیث نقل کی ہے کہ ڈاڑھی کا مونڈنا مُثلہ کرنا ہے اورمُثلہ کرنے والے پر خدا کی لعنت ہوتی ہے۔ (مستدرک الوسائل) لہٰذا کم از کم رضوی اور تقوی سادات کے لیے تو ڈاڑھی کا منڈانا قطعاً مناسب نہیں ہے کہ یہ شرعی جرم ہونے کے علاوہ ناخلف اولاد ہونے کی بھی علامت ہے۔ خدا جملہ اولاد معصومینؑ کو ان کے نقشِ قدم پر چلنے کی توفیق کرامت فرمائے۔ 

واضح رہے کہ امام محمد تقیؑ کی ایک صاحبزادی حکیمہ نام کی بھی تھیں جن کی قبرسامرہ میں ائمہ طاہرینؑ کی قبر کے ساتھ ہے اور انھوں نے چار اماموں کی زیارت کا شرف حاصل کیا ہے بلکہ امام زمانہؑ کی ولادت کے امور بھی انجام دیے ہیں۔ 

حیرت کی بات ہے کہ علماء نے امام جوادؑ کی اولاد میں ان کا ذکر نہیں کیا ہے اور سامرہ میں بھی ان کی مستقل زیارت کا کوئی تذکرہ نہیں کیا گیا ہے جس پر علامہ مجلسی اور بحرالعلومؒ نے بھی اظہار تعجب فرمایا ہے۔ 

کرامات 

محمد بن علی الہاشمی کا بیان ہے کہ میں ام الفضل سے عقد کے دوسرے دن حضرت کی خدمت میں حاضر ہوا تو مجھے بعض دوائوں کے استعمال کی بنا پر شدید پیاس لگی ہوئی تھی لیکن میں ان کے یہاں کا پانی نہیں پینا چاہتا تھا کہ آپ نے میرے مطالبہ کے بغیر پانی طلب کیا اور تھوڑا سا خود نوش فرما کر باقی مجھے عنایت فرما دیا جس کے بعد مجھے اندازہ ہوا کہ شیعوں کے امام واقعاً لوگوں کے اسرار و رموز سے باخبر ہوتے ہیں۔ 		(اصول کافی) 

اس واقعہ سے صاف اندازہ ہوتا ہے کہ محبان آل محمدؐ کے گھر پانی نہ پینے کا سلسلہ نیا نہیں ہے بلکہ اس کا پروپیگنڈہ مامون رشید کے دور سے چلا آرہا ہے اور جب اس سے خود آل محمدؐ محفوظ نہیں رہ سکے تو چاہنے والے کس طرح محفوظ رہ سکتے ہیں۔ 

محمد بن ریان کہتے ہیں کہ مامون نے امام جوادؑ کو آزمانے کے لیے دو سو حسین و جمیل لونڈیاں آپ کے پاس بھیج دیں اور انھیں حضرت کو لبھانے پر مامور کر دیا لیکن کردار امامت کی بلندی تھی کہ آپ نے کوئی توجہ نہیں فرمائی تو دربار میں بلا کر رقص ورنگ شروع کرادیا جس پر آپ نے گویے سے کہا کہ اے شیخ! خدا سے ڈر۔ اتنی لمبی ڈاڑھی اور یہ کاروبار۔ جس کا نتیجہ یہ ہوا کہ ساز اس کے ہاتھ سے گر گیا اور ہاتھ ہمیشہ ہمیشہ کے لیے شل ہوگیا۔ (اصول کافی) 

ایک شخص نے آپ سے آکر بیان کیا کہ ام الحسن نے آپ کا پرانا لباس طلب کیا ہے تاکہ کفن میں بطور تبرک رکھے تو آپ نے فرمایا کہ اب اس کی ضرورت نہیں ہے۔وطن واپس آیا تو معلوم ہوا کہ اس خاتون کا پندرہ دن پہلے انتقال ہوچکا ہے۔ 

ایک شخص نے حضرت سے سفر کے بارے میں مشورہ کیا تو آپ نے منع فرمادیا۔ وہ رک گیا لیکن اس کے ساتھی حماد بن عیسیٰ نے کہا کہ میں مکمل تیاری کر چکا ہوں۔ میں سفر ملتوی نہیں کرسکتا۔ چنانچہ وہ سفر پر روانہ ہوگیا اور راستہ میں ایک وادی میں قیام کیا جہاں ایسا سیلاب آیا کہ اس میں مع سامان کے بہہ گیا۔ (شواہد النبوۃ) 

معمر بن خلاد کا بیان ہے کہ مجھے ساتھ لے کر ایک وادی تک تشریف لے گئے اور وہاں مجھے روک کر چلے گئے۔ تھوڑی دیر کے بعد واپس آئے تو چہرہ اداس تھا۔ میں نے سبب پوچھا تو فرمایا کہ میں طوس سے آرہا ہوں۔ میرے والد بزرگوار کا انتقال ہوگیا ہے اور میں ان کی نماز جنازہ کے لیے گیا تھا۔ 

قاسم بن عبدالرحمان کا بیان ہے کہ میں زیدی المذہب تھا اور حضرت کی تعریف سن کر حیران تھا اور ملاقات کا مشتاق تھا کہ ایک مرتبہ آپ کا اس طرف سے گذر ہوگیا۔ میں نے دیکھ کر کہا کہ کس قدر احمق ہیں وہ لوگ جو اس بچہ کو اپنا امام مانتے ہیں۔ یہ سوچ ہی رہا تھا کہ آواز آئی قاسم بن عبدالرحمن! جو ہماری اطاعت سے انحراف کرے گا وہ جہنم کا حقدار ہوگا۔ میں حیرت میں پڑگیا اور سوچا کہ شاید انھیں جادو وغیرہ میں کوئی دخل ہے کہ دوبارہ آواز آئی۔ تمھارا خیال غلط ہے۔ اپنے عقیدہ کی اصلاح کرو۔ یہ سننا تھا کہ قاسم بے چین ہوگیا اور فوراً خدمت اقدس میں حاضر ہو کر آپ کی امامت کا اقرار کرلیا۔ 

اعترافات

آپ صغیر السن تھے لیکن قدرومنزلت کے اعتبار سے کبیر اور ذکر خیر کے اعتبار سے بلند ترین درجہ پر فائز تھے … محمد بن طلحہ شافعی (مطالب السئول) 

آپ کی منزلت نہایت درجہ بلند تھی … ملاحسین واعظ کاشفی (روضۃ الشہداء) 

کمال علم و فضل میں امام جوادؑ تک بڑے بڑے صاحبان علم و کمال بھی نہیں پہنچ سکتے تھے۔ 

	…… علامہ خاوند شاہ (روضۃ الصفاء) 

آپ کے فضائل و مناقب بے شمار تھے اگرچہ آپ خود کمسن تھے۔ شبلنجی (نور الابصار) 

آپ نے ایک نشست میں تیس ہزار سوالات کے جوابات عنایت فرمائے ہیں، اور اکثر سوالات کے وارد ہونے سے پہلے ہی جواب دے دیے ہیں … علی بن ابراہیم (کافی) 

اقوال حکیمانہ 

’’خدائے متعال پر اعتماد رکھنا ہی ہر قیمتی شے کی قیمت اور ہر بلندی کا ذریعہ ہے۔‘‘

(حقیقت امر یہ ہے کہ خدائے کریم پر اعتماد سے بڑی کوئی دولت اور انسانی نفس کے اطمینان کا کوئی ذریعہ نہیں ہے۔ ہر دولت فنا ہونے والی ہے لیکن یہ دولت فنا ہونے والی نہیں ہے۔ اور دور حاضر میں اعتماد علی اللہ نہ ہونے ہی کا نتیجہ ہے کہ عوام اور حکام سب حیران و سرگرداں نظر آرہے ہیں)۔ 

’’مومن کی عزت لوگوں سے بے نیازی میں ہے۔‘‘

(انسان فاقوں میں گذار دے تو لوگوں کی نظر میں احترام رہ جاتا ہے لیکن ہاتھ پھیلا دے تو وہ احترام بہرحال ختم ہوجاتا ہے چاہے مرغ مسلم ہی کیوں نہ نصیب ہوجائے)۔ 

’’ظاہر میں خدا کے دوست اور باطن میں اس کے دشمن نہ بنو‘‘۔ 

دور حاضر میں عالم اسلام کی اکثریت اسی عالم میں ہے کہ کلمہ پڑھ کر سب اللہ کے دوست بن گئے ہیں۔ لیکن اپنے اعمال اور کردار کے اعتبار سے بالکل دشمن خدا ہیں، اور وہی سب منکرات انجام دے رہے ہیں جو دشمنانِ اسلام انجام دے رہے ہیں جو دشمنانِ خدا انجام دے رہے ہیں، ایسی صورت میں دعوائے محبت کا کیا فائدہ ہے؟)۔ 

’’جس نے خدا کی راہ میں ایک دوست حاصل کرلیا گویا جنت میں ایک گھر حاصل کرلیا۔‘‘

(دنیا داری اور لہو و لعب کے لیے دوستوں کا پیدا کرلینا کوئی مشکل کام نہیں ہے لیکن راہِ خدا پر چلنے کے لیے اور دین خدا کی خدمت کے لیے ساتھی پیدا کرلینا بہت مشکل ہے… انسان کے لیے جنت کے حصول کا سب سے اہم ترین ذریعہ یہی ہے کہ برادران دینی میں اضافہ کرے اور لوگوں کو اس برادری میں داخل کرے)۔ 

’’بھلا وہ کس طرح ضائع ہوسکتا ہے جس کا ذمہ دار خدا ہو، اور وہ کس طرح بچ کر جاسکتا ہے جس کا طلب گار خدا ہو۔ جو غیر خدا کا ہوجائے گا خدا اسے اسی کے حوالے کر دے گا اور جو بغیر علم کے عمل کرے گا اس کا فساد اصلاح سے کہیں زیادہ ہوگا۔‘‘ 

(اس کلام کے چاروں جملے قابلِ توجہ ہیں۔ انسان خدا پر اعتماد کرلے تو اس کے ضائع ہونے کا کوئی سوال ہی نہیں ہے کہ خدا جس کی ذمہ داری لے لے گا وہ کس طرح تباہ و برباد ہوسکتا ہے… اور انسان یہ یقین کرلے کہ خدا سے بچ کر نہیں جاسکتا ہے تو اس کا کردار خود بخود سنور جائے گا۔ خدا کو چھوڑ کر غیر کی طرف جانے میں سب سے بڑا خطرہ یہی ہے کہ خدا اس کے حوالے کر دے گا تو پھر کوئی کام آنے والا نہ ہوگا اور بلا علم کے عمل کرنے میں فساد کا خطرہ زیادہ رہتا ہے۔ کہ انسان واقعی مسائل سے باخبر نہیں ہے تو لوگوں کو حلال کے بجائے حرام کی تعلیم دے سکتا ہے اور انھیں محرمات کے بجائے واجبات سے بھی روک سکتا ہے)۔ 

’’غلط آدمی کی صحبت سے پرہیز کرو کہ اس کی مثال شمشیر برہنہ کی ہے کہ دیکھنے میں بہت چمک دار معلوم ہوتی ہے لیکن انجام بہت برا ہوتا ہے۔‘‘

(ساتھی اور رفیق بنانے سے پہلے کردار کا جائزہ لے لینا انتہائی ضروری ہے ورنہ انسان فاسق و فاجر کی رفاقت اختیار کرلے گا تو وہ ظاہری اعتبار سے تو انتہائی مخلص یا گرمی محفل کا سبب بن جائے گا لیکن اس کا شر و فساد کسی وقت بھی نقصان پہنچا سکتا ہے)۔ 

’’خائن افراد کا امین ہونا خود بھی خیانت کار ہونے کے لیے کافی ہے۔‘‘ 

(نیک صفت اختیار کرنے کے لیے اس کے محل اور موقع کا پہچاننا انتہائی ضروری ہوتا ہے ورنہ خیانت کار کی امانت داری میں خیانت کے علاوہ اور کیا ہاتھ آئے گا)۔ 

’’ہر مومن کو تین چیزوں کی ضرورت ہے: (۱) خدا کی توفیق (۲) اپنے نفس کی طرف سے موعظت (۳) دوسرے کی نصیحت کی قبولیت۔‘‘ 

(جس انسان کو خدا کی توفیق حاصل نہ ہو اور اس کا ضمیر خود اسے نصیحت نہ کرسکتا ہو اور دوسروں کی نصیحت قبول کرنے کو بھی عار تصور کرتا ہو، وہ کسی اعتبارسے صاحبِ ایمان نہیں کہا جاسکتا ہے۔)

’’دل سے خدا کا قصد کرنا اعمال میں بدن کو تکلیف دینے سے زیادہ بہتر ہے۔‘‘

(اس کا یہ مطلب ہر گز نہیں ہے کہ انسان سارے اعمال کو ترک کرکے خالی ذکر و فکر میں لگ جائے کہ یہ درحقیقت خدا کا تصور نہیں ہے بلکہ شیطان رجیم کا قصد اور اسی کا راستہ ہے۔ روایت کا صحیح ترین مفہوم یہی ہے کہ انسان صرف ظاہری اعمال پر بھروسہ نہ کرے اور توجہ قلب کی کوشش کرے کہ سارے اعمال کی روح اور جان یہی توجہ قلب ہے اور اس کے بغیر صرف بدن کے تھکانے اور اعضاء و جوارح کو حرکت دینے کا کوئی فائدہ نہیں ہے)۔ 

’’جس نے خواہشات کا اتباع کیا اس نے دشمن کی تمنا پوری کردی۔‘‘

(انسان کا بدترین دشمن شیطان رجیم ہے اور اس کا بہترین پیغام خواہشات کا اتباع ہے کہ اس کے پاس گمراہ کرنے کا اس سے بہتر کوئی ذریعہ نہیں ہے۔ لہٰذا جس شخص نے شریعت کے بجائے خواہشات اور جذبات کا راستہ اختیار کرلیا اس نے گویا شیطان کی آرزو پوری کر دی اور اس کے راستہ پر چلا گیا)۔ 

’’ظلم بادشاہوں کے دور اقتدار کی آخری میعاد ہے‘‘۔ 

(حقیقت امر یہ ہے کہ کوئی بھی حکومت کفر و الحاد کے ساتھ تو چل سکتی ہے لیکن ظلم و ستم کے ساتھ نہیں چل سکتی ہے۔ اور جب کسی حکومت میں ظلم داخل ہوتا ہے اور حکام رعایا پر ظلم کرنا شروع کردیتے ہیں تو رعایا میں بغاوت کا جذبہ شروع ہوجاتا ہے اور یہیں سے حکومت کی جڑیں کھوکھلی ہونے لگتی ہیں اور ایک دن اسے عوامی انتقام کا سامنا کرنا پڑتا ہے جس کے بعد خاتمۂ اقتدار کے علاوہ کوئی راستہ نہیں رہ جاتا ہے)۔ 

’’صبر پر تکیہ کرو، فقر کو گلے لگائو، خواہشات کو چھوڑ دو، ہوا و ہوس کی مخالفت کرو اور یہ خیال رکھو کہ تم خدا کی نگاہوں سے غائب نہیں ہوسکتے ہو، تو اب فیصلہ کرو کہ اس کے سامنے کیسا رہنا چاہتے ہو۔؟‘‘

(امام علیہ السلام کے پورے ارشاد کا آخری فقرہ ہی انسان کی زندگی میں انقلاب پیدا کر دینے کے لیے کافی ہے اگر انسان کو واقعاً یہ احساس پیدا ہوجائے کہ وہ ہر وقت رب العالمین کی نگاہوں کے سامنے ہے اور صرف خدا کو حاضر و ناظر کہتا ہی نہیں ہے بلکہ اسے حاضر و ناظر سمجھتا بھی ہے تو اس کے سارے اعمال اور کردار کی اصلاح ہوسکتی ہے)۔ 

’’اگر کوئی شخص کسی معاملہ میں حاضر رہا اور اسے ناپسند کیا تو گویا حاضر نہیں تھا اور اگر کسی کام سے غائب رہا اور اسے پسند کیا تو گویا اس میں حاضر رہا۔‘‘

(اس ارشاد کے دونوں حصے قابلِ توجہ ہیں کہ جو لوگ برائیوں کے مراکز یا اجتماعات میں مجبوراً موجود رہتے ہیں اور اپنی ناگواری کا اظہار کرتے رہتے ہیں وہ موجودگی کے مجرم نہیں ہیں۔ لیکن جو لوگ غائب رہ کر بھی حسرتِ گناہ رکھتے ہیں وہ گویا اس گناہ میں شریک اور اس عملِ بد کے مجرم ہیں چاہے واقعاً عمل میں شریک نہ ہوں)۔ 

’’تحفظ بقدرِ خوف ہوا کرتا ہے۔‘‘

(اگر کوئی انسان گناہوں سے پرہیز نہیں کرتا ہے تو اس کا مطلب ہی یہ ہے کہ اس کے دل میں خوفِ خدا نہیں ہے ورنہ انسان کو جس قدر خوف ہوتا ہے اسی اعتبار سے اپنے بچائو کا انتظام کرتا ہے۔ گناہوں سے بچائو کا انتظام نہ کرنا اور خوفِ خدا کا دعویٰ کرنا ایک دوسرا جرم ہے کہ انسان غلط بیانی سے بھی کام لے رہا ہے)۔ 

’’خواہشات کا ارتکاب کرنے والا لغزشوں سے محفوظ نہیں رہ سکتا ہے۔‘‘

(انسان کے لیے لغزشوں سے بچنے کا ایک ہی راستہ ہے کہ خواہشات کو کنٹرول میں رکھے، اور اس سے اپنے نفس کو محفوظ رکھے ورنہ اپنے کو خواہشات کے حوالے کر دینے میں لغزش کے علاوہ کچھ ہاتھ آنے والا نہیں ہے)۔ 

’’جب قضا آجاتی ہے تو فضا تنگ ہوجاتی ہے۔‘‘

(انسان کو یہ احساس بہرحال ہونا چاہیے کہ وہ کسی بھی قیمت پر دست قضا سے بچ کر نہیں جاسکتا ہے۔ وسیع ترین آفاق میں سیر کرنے والا بھی ایک دن دست اجل کا شکار ہو جاتا ہے لہٰذا انسان کو ہر وقت موت کا خیال رکھنا چاہیے اور موت کے بعد کی منزلوں کے لیے تیار رہنا چاہیے)۔ 

’’جو ظلم پر راضی ہوجائے اس کی ناراضگی میں کوئی نقصان نہیں ہے۔‘‘

(انسان مخلوقات کی مرضی کا خیال کرنے سے پہلے یہ دیکھ لے کہ یہ شخص کس بات پر راضی ہوتا ہے اور کس بات سے ناراض ہوتا ہے اور اگر کوئی شخص ظلم و ستم ہی سے راضی ہوتا ہے تو اس کی ناراضگی کی ہر گز پرواہ نہ کرے بلکہ اس بات پر خوش ہو کر میرا جادہ عدل و انصاف کا ہے اور اسی لیے ظلم پر ور مجھ سے ناراض ہیں اور ناخوش ہیں۔ کاش! بڑی طاقتوں کے مقابلہ میں اسلامی حکام کے دلوں میں یہ احساس پیدا ہوجاتا اور وہ انھیں راضی کرنے کے بجائے رب العالمین کو راضی کرنے کی فکر کرتے کہ حکام جو روستم صرف جو روستم ہی سے راضی ہوتے ہیں، ان کی نگاہ میں عدل و انصاف کی کوئی قیمت نہیں ہوتی ہے۔ 

نقش انگشتر

’’نعم القادر اللہ‘‘

اصحاب اور تلامذہ 


۱۔ ابو جعفر احمد بن محمد بن ابی نصر بزنطی، کوفی 

امام رضا علیہ السلام کے اصحاب میں تھے اور امام محمد تقیؑ کے مخصوص شاگردوں میں شمار ہوتے تھے۔ ان کی وثاقت کا یہ عالم تھا کہ جو روایت ان سے نقل کر دی جاتی تھی اس کا سلسلۂ سند نہیں دیکھا جاتا تھا بلکہ اسے صحیح تسلیم کرلیا جاتا تھا کہ انھوں نے کسی غیر معتبر راوی سے کوئی روایت نقل ہی نہیں کی ہے، انھوں نے ۲۲۱ھ میں وفات پائی ہے۔ 

۲۔ ابو محمد فضل بن شاذان بن خلیل ازدی نیشاپوری 

۱۸۰ کتابوں کے مصنف اور انتہائی معتبر انسان تھے۔ امام عسکریؑ نے ان کے حق میں دو یا تین مرتبہ دعائے رحمت فرمائی ہے۔ محمد بن ابی عمیر اور صفوان بن یحییٰ وغیرہ جیسے جلیل القدر حضرات کے ساتھ برسوں زندگی گذاری ہے اور ان کے بعد قوم میں ایک مرجع روایات کی حیثیت رکھتے تھے۔ 

۳۔ ابو تمام حبیب بن اوس الطائی 

اپنے دور کے بہترین شاعر تھے۔ ایک قصیدہ میں امام جوادؑ تک تمام ائمہ کا ذکر کیا ہے کہ ان کا انتقال امام جوادؑ ہی کے دور میں ہوگیا تھا اور جاحظ نے ان کا شمار روساء رافضہ میں کیا ہے جو ان کے شیعہ ہونے کی بہترین دلیل ہے۔ 

ان کے حافظہ کا یہ عالم تھا کہ انھیں قصائد وغیرہ کے علاوہ چودہر ہزار نظمیں زبانی یاد تھیں۔ حماسہ ان کی بہترین کتاب ہے جس کی ادبی دنیا میں ایک خاص حیثیت ہے، اگرچہ بعض متعصب دشمنانِ اہلبیتؑ ان کے اشعار کے پڑھنے اور لکھنے سے بھی پرہیز کرتے تھے۔ ابو تمام کی وفات ۲۳۱ھ میں موصل میں ہوئی ہے اور وہیں ان کا مزار بنا ہوا ہے۔ 

۴۔ ابو الحسن علی بن مہزیار اہوازی

امام جوادؑ نے انھیں ایک خط میں تحریر فرمایا تھا کہ میں نے نصیحت قبول کرنے، اطاعت کرنے، خدمت و احترام کرنے کے اعتبار سے تمھارا مکمل امتحان لے لیا ہے اور تمھیں فرائض کا مکمل طور پر ادا کرنے والا پایا ہے کہ اگر میں یہ کہہ دوں کہ تم جیسا انسان نہیں دیکھا ہے تو شائد صداقت کے حدود کے اندر ہی رہوں گا۔ 

ان کے والد اگرچہ عیسائی تھے لیکن انھوں نے اس قدر کمال فقہ و فقاہت میں پیدا کرلیا کہ حضرت جوادؑ کے مخصوص اصحاب میں شامل ہوگئے اور بعض علاقوں میں حضرت کے وکیل بھی رہے، بلکہ آپ کے بعد امام علی نقیؑ کے بھی وکیل رہے۔ 

ان کے بھائی ابراہیم اور فرزند محمد بن علی کا شمار بھی معتبر اصحاب امام علی نقیؑ میں ہوتا ہے۔ 

۵۔ ثقۃ الاسلام محمد بن ابی عمیر بغدادی 

ان کی وثاقت اور جلالت قدر کو دوست اور دشمن دونوں نے تسلیم کیا ہے اور بعض حضرات نے تو انھیں یونس بن عبدالرحمن سے بھی زیادہ افضل اقرار دیا ہے جب کہ ان کے بارے میں یہ فقرہ مشہور ہے کہ ملتِ اسلام میں سلمان فارسی اور ان کے بعد یونس بن عبدالرحمن سے بڑا فقیہ کوئی نہیں پیدا ہوا ہے۔ 

مامون رشید کے حکم سے سندی بن شاہک نے انھیں تشیع کے جرم میں ۱۲۰ تازیانے لگائے اور قید خانہ میں ڈال دیا جس سے ایک لاکھ ۲۱ ہزار درہم دے کر رہائی حاصل کی کہ ابن ابی عمیر صاحب ثروت انسان تھے ورنہ شاید ساری زندگی قید خانہ ہی میں رہ جاتے۔ حکومت وقت کو اس قدر ٹیکس دینے کے بعد بالکل محتاج ہوگئے اور حکومت نے ان کی ساری املاک کو ضبط کرلیا، اتفاق سے ایک شخص نے ان سے دس ہزار درہم قرض لیے تھے، اسے حالات کا علم ہوا تو اپنا مکان فروخت کرکے دس ہزار لے کر آیا۔ ابن ابی عمیر نے پوچھا کہ یہ مال کہاں سے فراہم کیا ہے؟ اس نے کہا کہ اپنا مکان فروخت کر دیا ہے۔ فرمایا کہ اسے واپس لے جائو، میرے مولا امام جعفر صادقؑ نے فرمایا ہے کہ قرض کی خاطر انسان کو اس کے گھر سے نہیں نکالا جاسکتا ہے… اگرچہ اس وقت مجھے ایک ایک درہم کی ضرورت ہے لیکن میں قانون شریعت سے انحراف نہیں کرسکتا ہوں۔ 

۶۔ محمد بن سنان ابو جعفر الزاہری 

امام محمد تقیؑ نے ان کا ذکر خیر فرمایا ہے، اور فرمایا ہے کہ خدا ان سے راضی ہے اس لیے کہ میں ان سے راضی ہوں … انھوں نے نہ میری مخالفت کی ہے … اور نہ میرے پدر بزرگوار کی مخالفت کی ہے۔ 

اس آخری جملہ سے اندازہ ہوتا ہے کہ ان کے بارے میں کچھ مخالفت کی خبریں مشہور ہوگئی تھیں جن کی صفائی دینا امام علیہ السلام کی نظر میں ضروری تھا۔ 

ان کے حالات میں یہ بات بھی نقل کی گئی ہے کہ نابینا ہوگئے تھے تو امام تقی علیہ السلام نے ان کی آنکھوں پر ہاتھ پھیر کر انھیں بینا بنا دیا، لہٰذا یہ مرکز اعتماد امام ہونے کے علاوہ مصدر معجزۂ امامؑ بھی تھے، اور اتنی سی بات بھی ان کی عظمت و ثاقت کے لیے کافی ہے۔ 

۷۔ ایوب بن نوح بن دراج الکوفی 

مروثقہ اور صاحب کتب تھے۔ امام رضاؑ اور امام جوادؑ کے وکیل بھی تھے۔ انتہائی محتاط اور متقی انسان تھے۔ 

۸۔ جعفر بن محمد بن یونس الاحول 

امام رضاؑ اور امام جوادؑ دونوں کے اصحاب میں تھے اور مروثقہ تھے۔ 

۹۔ حسین بن سعید الاہوازی 

امام رضاؑ، امام جوادؑ اور امام ہادیؑ کے اصحاب میں تھے اور تقریباً تیس کتابوں کے مصنف بھی تھے۔ 

۱۰۔ علی بن اسباط بن سالم 

امام رضاؑ اور امام جوادؑ کے اصحاب میں مروثقہ اور صاحب کتابِ تفسیر تھے۔ آپ کی صداقت بیان شہرۂ آفاق تھی اور اپنے ساتھیوں کے لیے معلم کی حیثیت رکھتے تھے۔ 


نقشِ حیات امام علی نقی ہادی

ولادیت: ۵؍ رجب ۲۱۴ھ 


شہادت: ۳؍ رجب ۲۵۴ھ 

نقش زندگانی امام علی نقی 


ماہ رجب ۲۱۴ھ کی پانچویں تاریخ تھی جب امام محمد تقی علیہ السلام کے بیت الشرف میں ایک اور نور الٰہی جلوہ گر ہوا اور قدرت نے سلسلۂ امامت کے دسویں وارث پیغمبرؐ کو اس دار دنیا میں بھیج دیا۔ 

امام محمد تقیؑ کی زندگی اس دور میں نہایت درجہ کشمکش میں گذر رہی تھی۔ امام علی رضاؑ کی شہادت کے بعد مامون نے آپ کو مدینہ سے بغداد طلب کرکے مصالح حکومت کے تحفظ کے لیے اپنا داماد بنا لیا تھا اور اس طرح آپ کی گھریلو زندگی بھی پریشانیوں کا شکار ہوگئی تھی۔ باہر کے مصائب اپنے مقام پر تھے گھر کے اندر بھی سکون نہ مل سکا۔ کہاں امامت کی سادہ اور پاکیزہ زندگی جہاں دل پر خوفِ خدا کی حکومت اور گھر میں تقوی اور تقدس کا ماحول ہو اور کہاں نعمتوں اورعشرتوں کی پروردہ خاتون جس نے آنکھ کھولنے کے بعد سے ایک دن بھی صحیح اسلامی ماحول نہ دیکھا ہو۔ قدم قدم پر زحمتیں، رکاوٹیں اور مصیبتیں 

امام علیہ السلام نے ایک سال کے اندر مسئلہ کا یہ حل نکالا کہ مامون کے عشرت کدہ کو چھوڑ کر مدینہ کا شریعت کدہ آباد کیا جائے اور اس طرح آپ بغداد سے مدینہ چلے آئے لیکن یہاں بھی وہ مصیبت بہرحال ساتھ رہی اور ام الفضل حضرت کو پریشان کرنے کے علاوہ باپ کو برابر شکایتی خطوط لکھتی رہی اور حکومت میں حضرت کے خلاف زمین ہموار کرتی رہی یہاں تک کہ قدرت نے تسلسل امامت کو برقرار رکھنے کے لیے آپ کو عقد ثانی پر آمادہ کیا اور آپ نے جناب سمانہ مغربیہ سے عقد فرمالیا۔ عقد کرنا تھا کہ گھر میں قیامت آگئی اور ام الفضل نے سر پر آسمان اٹھا لیا۔ باپ سے فریاد، اعزا سے شکایت، حکومت کے اندر سازش اور نہ جانے کتنے فتنے۔ امام محمد تقیؑ ان تمام فتنوں اور سازشوں کی پرواہ کیے بغیر اپنے کارِ ہدایت میں مصروف رہے اور گھریلو زندگی میں ایک دن بھی یہ گوارا نہ کیا کہ شہزادی کو عام گھرانے کی خاتون پر مقدم کر دیا جائے جس کے سخت ترین نتائج کا اندازہ ہر وہ انسان لگا سکتا ہے جس نے ایسے حالات کا مشاہدہ کیا ہو۔ پھر قیامت بالائے قیامت یہ ہوئی کہ تھوڑے عرصہ کے بعد رب العالمین نے جناب سمانہ مغربیہ کو صاحب اولاد بنا دیا۔ ام الفضل کے لیے اولاد سے محرومی، زندگی کی سادگی، گھر میں دوسری بیوی کی موجودگی ہی کیا کم مصیبت تھی کہ اب ایک اور افتاد سامنے آگئی کہ میں صاحب اولاد نہ ہوسکی اور یہ خاتون صاحب اولاد ہوگئی۔ 

اسلام کی تاریخ میں لاولد خاتون کا صاحب اولاد خاتون سے حسد ایک قدیم ترین روایت ہے جس سے بڑی بڑی خواتین بھی محفوط نہیں رہ سکیں تو ام الفضل تو کسی خاص اسلامی شخصیت کی مالک بھی نہیں تھی اور نہ عالم اسلام نے اس سے آدھا تہائی دین حاصل کیا ہے۔ نتیجہ جو ہونا چاہیے تھا وہی ہوا مگر قدرت جب کید کائدین اور مکر ماکرین  کا جواب دینا چاہتی ہے تو فرعون کی لاکھوں کوششوں کے باوجود موسیٰ کو عالم وجود میں لے آتی ہے۔ چنانچہ امام علی نقیؑ اس دنیا میں آگئے اور عالم اسلام و ایمان میں بہار آنے کے ساتھ ساتھ ام الفضل کے گلشن تمنا میں خزا ں کا دور دورہ ہوگیا اور امام علی نقیؑ کی زندگی کا آغاز ایک عجیب و غریب حاسدانہ ماحول میں ہوا۔ 

آپ کی والد ماجدہ جناب سمانہ مغربیہ تھیں جن کا نسبی رشتہ تو بہرحال غیر عرب ماحول سے تھا اور اس بنیاد پر عرب کسی انسان کو وہ مرتبہ دینے کے لیے تیار نہیں تھے جو ان کی نگاہ میں خود عربوں کا ہوتا ہے اور اپنے علاوہ ہر ایک کے ساتھ غلام اور کنیز جیسا ہی برتائو کرتے تھے لیکن کردار کے اعتبار سے آپ کا مرتبہ تمام عرب خواتین سے بلند تھا اور اسی لیے ائمہ طاہرینؑ نے عرب کے شریف ترین قبیلہ سے تعلق رکھنے کے باوجود عجمی خواتین سے عقد کیا ہے کہ اسلام سے عرب و عجم کا تفرقہ اور عربوں کے نسبی غرور کا خاتمہ ہوجائے اور اسلام میں ایمان و کردار کی اہمیت کا بھی مظاہرہ ہوجائے۔ جناب سمانہ کی کم سے کم یہ تعریف کی گئی ہے کہ آپ تمام سال کے روزے کی پابندی کیا کرتی تھیں جسے صوم دہر کہا جاتا ہے اور روایات میں اس کی بے پناہ فضیلت وارد ہوئی ہے۔ بعض روایات میں صوم دہر نہ رکھ سکنے والے افراد کو اس کے ثواب کے حاصل کرنے کا ذریعہ یہ بھی بتایا گیا ہے کہ ہر ماہ میں تین روزے رکھ لے تو وہ ثواب کے اعتبار سے کم سے کم ۳۰ کے برابر ہوجائیں گے اور پورے مہینہ کے روزہ اجر مل جائے گا۔ لیکن کھلی ہوئی بات ہے کہ یہ مجبوری کا علاج ہے، کاہلی اور چالاکی کا نسخہ نہیں ہے لہٰذا صاحبان استطاعت کو ثواب حاصل کرنے کے لیے ترکیبوں کے بجائے اعمال کا سہارا لینا چاہیے اور پھر اعمال کی قبولیت کے لیے اخلاص کا سہارا لینا چاہیے تاکہ عمل  بارگاہِ الٰہی میں قابلِ قبول قرار دیا جاسکے۔ 

صوم دہر کے سلسلہ میں یہ وضاحت بھی ضروری ہے کہ اس میں وہ دن بہرحال معاف کر دیے جاتے ہیں جن میں شریعت کی طرف سے روزہ رکھنے پر پابندی ہے اور جن کے روزوں سے شریعت نے خود روک دیا ہے اس لیے کہ اسلام میں عمل کی بنیاد عبادت ہے عادت نہیں ہے۔ حکم الٰہی عمل سے متعلق ہوجائے تو عمل کرنا عبادت ہے اور حکم الٰہی ترک عمل سے متعلق ہوجائے تو عمل کا ترک کر دینا ہی عبادت خالق اور بندگی پروردگار ہے۔ اس میں کسی رسم و رواج اور جذبات و احساسات کی دخل اندازی کی گنجائش نہیں ہے اور نہ عبادت کا تعلق بندگانِ خدا کی تعریف یا تنقیص سے ہوتا ہے۔ عبادت نگاہ ربوبیت میں قابلِ تعریف ہوتی ہے اس میں نگاہ عبودیت کا کوئی اعتبار نہیں ہے۔ 

آپ کا اسم گرامی علیؑ تھا اور القاب میں نجیب، مرتضیٰ، عالم، فقیہ، ناصح، امین، موتمن، طیب، نقی اور ہادی وغیرہ کا تذکرہ کیا جاتا ہے بلکہ بعض روایات میں آپ کا ایک لقب متوکل بھی ہے لیکن آپ نے اپنے اصحاب کو اس لقب سے یاد کرنے سے منع فرما دیا تھا کہ اس طرح ظالم بادشاہ کو انتقام لینے کا ایک اور بہانہ مل جائے گا یا عوام امت پر کردار مشتبہ ہوجائے گا اور وہ ہر متوکل کو ایک ہی طرح کے کردار کاحامل تصور کرنے لگیں گے۔ 

سامرہ کے محلہ عسکری میں قیام کی بناپر آپ کو عسکری بھی کہا جاتا ہے اور آپ کے فرزند ارجمند کو بھی اسی لقب سے یاد کیا جاتا ہے بلکہ ان کا مشہور ترین لقب عسکری ہی ہے اس لیے کہ ان کا رابطہ اس محلہ سے زیادہ رہا ہے اور اس طرح دونوں اماموں کو ملا کر عسکریین کہا جاتا ہے جس طرح کہ امام موسیٰ کاظمؑ اور امام جوادؑ کو کاظمین اورجوادین کہا جاتا ہے۔ 

ولادت کی جگہ مدینہ سے کچھ دور صریا کے مقام پر ہے جہاں امام محمد تقیؑ اکثر قیام فرمایا کرتے تھے اور شاید آپ نے گھریلو اختلافات سے دور ہرنے کے لیے جناب سمانہ کو اس مقام پر رکھ دیا ہو، اور قدرت نے وہیں انھیں نعمت اولاد سے سرفراز فرما دیا ہو۔ 

کنیت ابو الحسن الثالث تھی، اس لیے کہ اس سے پہلے امام موسیٰ کاظم اور امام علی رضاؑ کو بھی اسی کنیت سے یاد کیا جاتا تھا اور بعض روایات میں آپ کو ابوالحسن الماضی بھی کہا گیا ہے۔ 

شاہان وقت میں سب سے پہلا نام مامون رشید کا آتا ہے جس کے دور حکومت میں ۲۱۴ھ میں آپ کی ولادت باسعادت ہوئی ہے۔ اس کے بعد ۲۱۸ھ میں معتصم باللہ خلیفہ ہوا۔ معتصم کے بعد ۲۲۷ھ میں واثق ابن معتصم نے حکومت سنبھالی، ۲۳۲ھ میں واثق کا خاتمہ ہوگیا تو متوکل کے ہاتھ میں زمام خلافت آگئی اور وہ ۲۴۷ھ تک تخت حکومت پر قابض رہا۔ اس کے بعد اس کی تین اولاد پے درپے حاکم بنتی رہی، ۲۴۷ھ میں منتصر بن متوکل، ۲۴۸ھ میں مستعین بن متوکل اور ۲۵۲ھ میں معتزبن متوکل، اور اسی معتز ظالم نے ۲۵۴ھ میں امام علی نقیؑ کو زہر دے کر شہید کرا دیا۔ 

ان تمام بادشاہوں میں سب سے بدتر کردار کا مالک متوکل تھا جسے بنی عباس کا یزید کہا جاتا ہے اور جس کی بے ایمانی اور بدکرداری کا یہ عالم تھا کہ اس کے محل میں چار ہزار کنیزیں تھیں اور سب اس کے تصرف میں رہا کرتی تھیں، شراب بے تحاشہ پیا کرتا تھا۔ ظلم کا یہ عالم تھا کہ سیکڑوں اور ہزاروں نہیں بلکہ لاکھوں صاحبان ایمان اور سادات کا خون کیا ہے اور ابن السکیت جیسے صاحب کمال ادیب سے دریافت کیا کہ میرے دونوں فرزند بہتر ہیں یا حسنؑ و حسینؑ؟ اور ابن السکیت نے صاف صاف کہہ دیا کہ تیرے بیٹوں کا مقابلہ ان کے غلام قنبر سے نہیں ہوسکتا ہے ان کا کیا ذکر ہے تو اس کے نتیجہ میں ان کی زبان گُدی سے کھینچوالی جب کہ وہ دربار کے مقرب ترین افراد میں شمار ہوتے تھے۔ قبر امام حسینؑ کے نشان کے مٹانے کا کام بھی متوکل ہی نے شروع کیا تھا جس میں بہ فضل خداوندی وہ کامیاب نہیں ہوسکا اور مزار مقدس سے آج تک آواز آرہی ہے: 

بیا بیا متوکل ببیں مزارِ حسینؑ 

زمین بلند شد و آب نہر شد حائر 

آپ کے انتہائی بچپنے کا زمانہ تھا جب ۲۱۹ھ میں معتصم باللہ نے آپ کے پدر بزرگوار کو مدینہ سے بغداد طلب کرلیا اور آپ اپنے پدر بزرگوار سے جدا ہوگئے جس کے بعد پھر دوبارہ ملاقات کی نوبت نہ آئی کہ امام محمد تقیؑ ۹ محرم ۲۲۰ھ کو بغداد پہنچے اور ظالم نے ۲۹ ذی قعدہ ۲۲۰ھ کو آپ کو زہر دغا سے شہید کرادیا۔ 

باپ کے زیر سایہ تعلیم و تربیت نہ پانے کی بنا پر بعض افراد کو ہمدردی کا خیال پیدا ہوا۔ اور عمر بن فرح نے عبید اللہ جنیدی کو آ پ کا معلم قرار دے دیا لیکن چند دنوں کے بعد جب جنیدی سے بچہ کی رفتارِ تعلیم کے بارے میں سوال کیا تو اس نے کہا کہ لوگوں کا خیال ہے کہ میں اسے تعلیم دیتا ہوں۔ خدا کی قسم میں اس سے علم حاصل کرتا ہوں اور اس کا علم و فضل مجھ سے کہیں زیادہ ہے۔ واللہ ھذا خیراھل الارض۔ (اثبات الوصیۃ، ومعہ ساکبہ) 

علم و کمالات 

ثقۃ الاسلام کلینیؒ ناقل ہیں کہ امام علی نقی علیہ السلام نے نوفلی سے فرمایا کہ پروردگار عالم کے تہتر اسم اعظم ہیں جن میں سے ایک آصف بن برخیا کو عنایت ہوا تھا جس کے طفیل میں چشم زون میں تخت بلقیس کو ملک سبا سے حضرت سلیمان کی خدمت میں پہنچا دیا اور ہمیں ان میں سے بہتر اسماء عطا کیے گئے ہیں۔ لہٰذا ہمارے عجائب و غرائب کا کوئی اندازہ نہیں کرسکتا ہے۔ رب العالمین نے ایک اسم اعظم ہم سے بھی مخفی رکھا ہے کہ یہ اس کی ربوبیت کا خاصہ ہے۔ 

واضح رہے کہ علم کا کام انکشاف ہے۔ علم کا اقتدار سے کوئی تعلق نہیں ہے لیکن امام نقیؑ نے تخت بلقیس کا حوالہ دے کر اس حقیقت کا انکشاف کر دیا ہے کہ اسم اعظم کا علم صرف انکشاف حقائق تک محدود نہیں ہے بلکہ اس میں ایک طرح کا اقتدار و اختیار بھی پایا جاتا ہے جس سے طی الارض کا کام بھی لیا جاسکتا ہے۔ تو اگر ایک اسم اعظم میں اتنا بڑا اقتدار مخفی ہوسکتا ہے تو بہتر اسم اعظم کا کیا عالم ہوگا، اور آصف بن برخیا سے بہتر گنا اقتدار کتنے عظیم اقتدار کا اشاریہ ہوگا۔ 

۲۲۷ھ میں جب آپ کی عمر مبارک ۱۲۔ ۱۳ سال کی تھی تو آپ ابو ہاشم کے ساتھ سر راہ کھڑے تھے اور ادھرسے ترکوں کی فوج کا گذر ہوگیا تو آپ نے ایک سپاہی سے اس کی زبان میں گفتگو شروع کر دی۔ وہ حیران ہو کر قدموں پر گر پڑا اور بتایا کہ آپ نے جس نام سے پکارا ہے اس کا علم میرے باپ کے علاوہ کسی کو نہیں ہے۔ اس کا مطلب یہ ہے کہ آپ کوئی ولی خدا ہیں۔ 

ابو ہاشم ہی کی روایت ہے کہ آپ نے ایک دن ہندی زبان میں گفتگو شروع کی تو میں نے عرض کیا کہ مولا! میں اس زبان سے بالکل واقف نہیں ہوں۔ آپ نے ایک کنکری اٹھا کر اس میں لعابِ دہن لگا کر میرے حوالہ کر دیا اور میں نے اسے زبان پر رکھا تو ستر زبانوں کا ماہر ہوگیا۔ 

ظاہر ہے کہ جب امامت کے لعاب دہن کا یہ اثر ہے تو نبوت کے لعابِ دہن کا کیا اثر ہوگا، اور جب لعاب دہن میں اس قدر تاثیر پائی جاتی ہے جو جسم کے فاضل رطوبات میں شمار ہوتا ہے تو خون میں کس قدر تاثیر ہوگی جو جسم کا اصلی جزء اور حیات کا اصلی رکن ہوتا ہے۔ اس امر کا اندازہ کرنے کے بعد ہی رسول اکرمؐ کے اس ارشاد گرامی کی توضیح کی جاسکتی ہے کہ اہلبیتؑ کا خون میرا خون ہے اور ان کا گوشت و پوست میرا گوشت و پوست ہے۔ 

شیخ طوسیؒ مصباح میں ناقل ہیں کہ اسحاق بن عبداللہ حضرت کی خدمت میں ایک بحث کا فیصلہ کرانے کے لیے آئے تو آپ نے دیکھتے ہی فرمایا کہ چچا سے بحث کا فیصلہ چاہتے ہو تو سنو، سال کے اہم روزے چار ہیں: (۱) ۱۷ ربیع الاول روزولادت پیغمبر اکرمؐ (۲) ۲۷ رجب روز بعثت پیغمبر اسلامؐ (۳) ۲۵ ذی قعدہ یوم دحو الارض، جس دن فرش زمین تیار کیا گیا اور (۴) ۱۸ ذی الحجہ جب اسلام کامل اورنعمتیں تمام ہوگئیں۔ 

علامہ جامی ناقل ہیں کہ ایک چاہنے والے نے قاضی بغداد کی شکایت کی تو آپ نے فرمایا کہ اس شکایت کی کوئی ضرورت نہیں ہے دوماہ کے بعد وہ خود ہی معزول ہوجائے گا اور ایسا ہی ہولہ (اس لیے کہ حکومت کفر کے ساتھ چل سکتی ہے ظلم کے ساتھ نہیں چل سکتی ہے)۔ (شواہد النبوۃ) 

متوکل کو زہر دیا گیا تو اس نے نذر کرلی کہ اگر شفایاب ہوگیا تو مال کثیر غرباء میں تقسیم کروں گا۔ شفا کے بعد فقہاء اسلام سے مسئلہ دریافت کیا تو ہر شخص نے الگ الگ مقدار بتائی اور کسی کے پاس کوئی دلیل نہیں تھی۔ آخر کار ایک شخص نے اجازت طلب کرکے امام علی نقیؑ سے مسئلہ دریافت کیا۔ آپ نے فرمایا کہ ۸۰ درہم صدقہ دے دے۔ متوکل نے دلیل کا سوال کیا تو فرمایا کہ خدا نے اپنے رسولؐ کی کثیر مواقع پر مدد کی ہے اور یہ مواقع تاریخ میں ۸۰ ہیں جہاں رسول اکرمؐ نے کفار سے مقابلہ کیا ہے اور پروردگار نے ان کی مدد کی ہے۔ (مناقب) 

بادشاہِ روم نے خلیفۂ وقت کو خط لکھا کہ انجیل میں یہ عبارت درج ہے کہ ث، ج، خ، ز، ش، ظ ، ف ان سات حروف سے خالی سورہ کی تلاوت کرنے والا جنت کا حق دار ہوگا تو آپ فرمائیں کہ وہ سورت کون سی ہے؟ خلیفہ نے علماء اسلام سے دریافت کیا سب عاجز رہ گئے تو امامؑ کو طلب کیا گیا۔ آپؐ نے فرمایا کہ یہ بات بالکل سامنے کی ہے اور وہ سورہ، سورۂ حمد ہے جس میں یہ حروف نہیں ہیں اور اس کا راز یہ ہے کہ ث سے ثبور (ہلاکت) ، ج سے جحیم (جہنم)، خ سے خیب و خسران، ز سے زقوم، ش سے شقاوت، ظ سے ظلمت، اور ف سے فرقت وغیرہ کی طرف اشارہ ملتا ہے، لہٰذا رب العالمین نے اس سورۂ رحمت و برکت کو ان حروف سے خالی کر دیا ہے۔ 

واضح رہے کہ اس کا یہ مطلب ہر گز نہیں ہے کہ جس سورہ میں یہ حروف آجائیں وہ سورۂ رحمت و برکت نہیں اس لیے کہ یہ حروف خود سورۂ رحمن اور سورۂ دہر میں بھی موجود ہیں جن کی بنیاد ہی بیانِ رحمت پر ہے، بلکہ ایک خاص راز ہے جس کی طرف امامؑ نے اشارہ فرما دیا ہے، اور وہ راز بادشاہِ روم ہی کو معلوم تھا اور اسی لیے وہ مطمئن ہوگیا اور اس نے قبول کرلیا اور تاحیات مسلمان رہا۔ (معہ ساکبہ) 

ایسے ہی واقعات کو دیکھ کر علماء اعلام نے اس علمی قانون کی طرف اشارہ کیا ہے کہ واقعات کلی قوانین کی نشان دہی نہیں کرسکتے ہیں۔ ان کے ساتھ ان کے خصوصیات وابستہ ہوتے ہیں اور خصوصیات کے ہوتے ہوئے قوانین عامہ کا استنباط نہیں کیا جاسکتا ہے۔ 

جبر و تفویض کے بارے میں عالم اسلام میں ہمیشہ دو طرح کے نظریات رہے ہیں۔ بعض افراد نے اپنے ظلم و ستم کی پردہ پوشی کے لیے عقیدۂ جبر کی ترویج کی ہے تاکہ ان پر کوئی الزام نہ آنے پائے اور ہر عمل کا ذمہ دار خدا کو بنا دیا جائے۔ چنانچہ یہ محاورہ مشہور کر دیا گیا کہ حکم خدا کے بغیر پتہ بھی نہیں ہلتا ہے تو بندہ کیا ہلے گا حالانکہ اس محاورہ میں دو کمزوریاں پائی جاتی ہیں۔ پہلی بات یہ ہے کہ قرآن مجید نے علم خدا کا ذکر کیا ہے حکم خدا کی بات نہیں کی ہے۔ اور دوسری بات یہ ہے کہ پتہ کا شمار نباتات میں ہوتا ہے جس کے پاس شعور اور ارادہ کی دولت نہیں ہے۔ لہٰذا پتہ کا قیاس اس انسان پر نہیں کیا جاسکتا ہے جسے رب العالمین نے دولتِ ارادہ و شعور و اختیار سے نوازا ہے۔ 

دوسری طرف بڑی شخصیتوں کے مریدوں نے عقیدۂ تفویض کی اشاعت کی کہ بندہ مکمل طور پر صاحب اختیار ہے اور اس کے معاملات میں خدا کا بھی کوئی دخل نہیں ہے اور گویا اس نے سارے اختیارات ان افراد کو تفویض کر دیے ہیں۔ امام علی نقیؑ کے دور میں بھی اس مسئلہ کا شور اٹھا تو آپ نے وہی تاریخی فیصلہ کر دیا جو آپ کے بزرگ کرتے چلے آئے تھے، کہ اسلام میں نہ جبر ہے اور نہ تفویض، بلکہ ’’امر بین الامرین‘‘ یعنی معاملہ دونوں کے درمیان میں ہے کہ اختیارات رب العالمین کے دیے ہوئے ہیں اور عمل کی ذمہ داری یا بالفاظ دیگر اختیارات کے استعمال کی ذمہ داری انسانوں پر ہے۔ نہ انسان خدائی اختیار سے بے نیاز ہوسکتا ہے اور نہ خدا انسان کے استعمال کا ذمہ دار قرار پاسکتا ہے۔ 

۲۳۲ھ میں جب کہ آپ کی عمر مبارک تقریباً بیس سال کی تھی ایک مرد اسباطی عراق سے مدینہ پہنچا اور حضرت سے ملاقات کی۔ آپ نے اس کے حاکم واثق کے بارے میں دریافت کیا۔ اس نے خیریت بتائی۔ پھر ابن الزیات کے بارے میں دریافت کیا۔ اس نے کہا کہ آج کل سارا نظام حکومت اس کے ہاتھوں میں آگیا ہے اور عیش کر رہا ہے۔ آپ نے فرمایا کہ تمھارے معلومات ناقص ہیں۔ واثق مرچکا ہے۔ متوکل حاکم ہوگیا ہے اور ابن الزیات کا خاتمہ کر دیا ہے۔ اسباطی نے گھبرا کر پوچھا کہ یہ واقعہ کب رونما ہوا ہے؟ فرمایا تمھارے عراق سے نکلنے کے چھ دن بعد یہ واقعہ پیش آیا ہے۔ چند دنوں کے بعد ان تمام واقعات کی تصدیق ہوگئی اور امام علی نقیؑ کا کمال علم منظر عام پر آگیا۔ (نور الابصار) 

کرامات 

محمد بن فرج کا بیان ہے کہ امام علی نقیؑ نے مجھے خط لکھا کہ اپنا سارا سامان درست کرلو اور اسلحوں کو سنبھال لو۔ میں نے حضرت کے حکم کی تعمیل تو کرلی لیکن حیرت میں رہ گیا کہ اس حکم کا راز کیا ہے؟ چند روز کے بعد مصر کی پولیس نے میرے اوپر حملہ کرکے مجھے گرفتار کرلیا اور میرا سارا سامان ضبط کرلیا۔ میں آٹھ سال قید خانہ میں رہا۔ ایک دن حضرت کا خط آیا کہ خبردار! مغرب کے علاقہ میں مت جانا۔ میں حیران رہ گیا کہ میں تو جیل میں ہوں مشرق و مغرب سے میرا کیا تعلق ہے۔ چند روز کے بعد میری رہائی کا پروانہ آگیا اور میں نے حضرت کو خط لکھا کہ اب میرے سامان کی واپسی کی دعا کر دیجیے۔ آپ نے فرمایا کہ عنقریب واپس مل جائے گا پریشان ہونے کی ضرورت نہیں ہے۔ چنانچہ ایسا ہی ہوا ، اور جیسا امامؑ نے فرمایا تھا حرف بحرف ثابت ہوا۔ 

علی بن الحصیب کا بیان ہے کہ میں حضرت کے ساتھ چل رہا تھا، اتفاقاً میں آگے نکل گیا اور میں نے آپ کو بھی تیز رفتاری کی دعوت دی تو آپ نے فرمایا کہ تمھیں آگے ہی جانا ہے۔ چنانچہ ایسا ہی ہوا کہ چند دنوں کے بعد ان کا انتقال ہوگیا۔ 

ابو ایوب نے حضرت کو خط لکھا کہ میری زوجہ حاملہ ہے، دعا فرمائیں کہ مولود فرزند ہو۔ آپ نے فرمایا کہ انشاء اللہ ایسا ہی ہوگا لیکن اس کا نام محمد رکھنا۔ چنانچہ ایسا ہی ہوا، اور اس نے بچہ کا نام محمد رکھ دیا۔ اس طرح آل محمدؐ کے مقصد حیات کی بھی وضاحت ہوگئی کہ وہ ہر قدم پر نام پیغمبر اسلامؐ کو زندہ رکھنا چاہتے ہیں اور کسی طرح بھی اس نام کی فنا کو برداشت نہیں کرسکتے ہیں۔ 

یحییٰ بن زکریا نے لکھا کہ میری زوجہ بھی حاملہ ہے اس کے حق میں بھی یہی دعا فرمادیں۔ فرمایا کہ بہت سی لڑکیاں لڑکوں سے بہتر ہوتی ہیں۔ اس طرح امامؑ نے صورتِ مولود کی اطلاع بھی دے دی اور اس غیر اسلامی تصور کی تردید بھی کردی کہ لڑکے کا مرتبہ بہرحال بہتر ہوتا ہے۔ ایسا ہوتا تو پروردگار عالم اپنے پیغمبرؐ کو فرزند ہی کی نعمت سے نوازتا اور ان کی نسل کو بھی فرزند ہی کے ذریعہ آگے بڑھاتا۔ امامؑ کا جواب بعینہٖ وہی جواب تھا جو پروردگار نے مادر جناب مریمؑ کو دیا تھا اور یہ واضح کر دیا تھا کہ بسااوقات لڑکا لڑکی جیسا نہیں ہوتا ہے اور لڑکی کا مرتبہ تمام لڑکوں سے بہتر ہوتا ہے۔ 

ابو ہاشم کا بیان ہے کہ میں نے حضرت سے اپنی غربت کا تذکرہ کرکے امداد کا مطالبہ کیا تو آپ نے ایک مٹھی ریت میرے دامن میں ڈال دی اور فرمایا کہ اسے فروخت کرکے اپنا کام چلائو، ابو ہاشم نے بغور دیکھا تو ریت سونے کی شکل اختیار کر چکی تھی اور چوتھے علیؑ کے ذریعہ پہلے علیؑ کے کمال کا اظہار ہوچکا تھا۔ (مناقب) 

ابو ہاشم ہی کا بیان ہے کہ حضرت سامرہ تشریف لائے تو میں نے خدمت اقدس میں حاضر ہو کر عرض کی کہ میرا قیام بغداد میں ہے اور اس طرح میں روزانہ آپ کی زیارت نہیں کرسکتا ہوں، میرا جانور بھی ضعیف و ناتواں ہے تو آپ نے فرمایا کہ پروردگار تمھارے جانور کو طاقتور بنا دے گا۔ چنانچہ حضرت کے اس ارشاد کا یہ اثر ہوا کہ میں روزانہ نماز صبح بغداد میں، نماز ظہرین سامرہ میں، اور نماز مغربین پھر پلٹ کر بغداد میںادا کیا کرتا تھا… جب کہ بغداد اور سامرہ میں سو میل سے زیادہ کا فاصلہ تھا۔ 

علامہ شیخ عباس قمیؒ تحریر فرماتے ہیں کہ بادشاہِ وقت کو امام علیہ السلام کے سامنے اپنے اقتدار کی نمائش کا شوق پیدا ہو ا تو اس نے میدان میں ایک ٹیلہ تیار کراکے پوری فوج کو صحرا میں جمع ہونے کا حکم دے دیا اور جب نوے ہزار مسلح سپاہی اکٹھا ہوگئے تو حضرت کو اس بلندی پر لے جاکر اپنی طاقت کا زور دکھلانا چاہا۔ آپ نے فرمایا کہ اب میرا بھی اقتدار دیکھ لے۔ یہ کہہ کر اس کی آنکھوں پر ہاتھ پھیر دیا تو صحرا میں تا حدِ نظر زمین سے آسمان تک فوجیں ہی فوجیں نظر آرہی تھیں۔ بادشاہ یہ دیکھ کر بیہوش ہو کر گر پڑا۔ حضرت اسے ہوش میں لے آئے اور فرمایا کہ گھبرائو نہیں ہم اہلبیتؑ اس خداداد طاقت کو اپنی ذات کے لیے استعمال نہیں کرتے ہیں اور نہ کبھی اپنے ظالموں سے کسی طرح کا انتقام لیتے ہیں۔ 

علامہ عبدالرحمن جامی رقم طراز ہیں کہ متوکل ایک انتہائی سخت پھوڑے ہیں مبتلا ہوگیا اور کوئی علاج کارگر نہ ہوا تو اس کی ماں نے نذر کرلی کہ اگر اس مرض سے جات مل گئی تو دس ہزار دینار ابن الرضاؑ کی خدمت میں نذر کرے گی۔ ادھر فتح بن خاقان نے کہا کہ حضور اجازت دیں تو میں حضرت علی نقیؑ سے دریافت کروں۔ متوکل نے ’’مرتا کیا نہ کرتا‘‘ کے عنوان سے اجازت دے دی۔ آپ نے نسخہ تجویز کر دیا اور اہل دربار سن کر ہنس پڑے۔ وزیر نے تجربہ کی دعوت دی اور چند دنوں میں پھوڑا بالکل ٹھیک ہوگیا۔ اہلِ دربار رسوا ہوئے اور متوکل کی ماں نے دس ہزار دینار کی تھیلی حضرت کے پاس بھیج دی۔ (شواہد النبوۃ) 

عبدالرحمن مصری محبانِ اہلبیتؑ میں نہ تھا۔ ایک مرتبہ اس نے شہر میں اپنی محبت اہلبیتؑ کا اعلان کر دیا تو لوگوں کو حیرت ہوئی اور اس اعلان کا سبب دریافت کیا تو اس نے کہا کہ میں سامرہ گیا ہوا تھا وہاں یہ خبر سنی کہ متوکل نے کسی سید علوی کے قتل کا حکم دے دیا ہے اور وہ عنقریب آنے والا ہے۔ میں اشتیاقِ دید میں سرِ راہ کھڑا ہوگیا۔ اتنے میں دیکھا کہ ایک شخص لایا جارہا ہے۔ مجھے اس کی شرافت و وجاہت کو دیکھ کر بڑا صدمہ ہوا کہ یہ شخص بلا گناہ قتل کیا جارہا ہے کہ ایک مرتبہ قریب آکر اس شخص نے کہا کہ عبدالرحمن گھبرائو نہیں میںقتل نہیں ہوسکتا۔ مجھے سخت حیرت ہوئی کہ اس شخص کو میرا نام کہاں سے معلوم ہوگیا۔ چنانچہ میں ان کی امامت کا قائل ہوگیا اور انھوں نے میرے حق میں مال اور اولاد کی دعا کی اور بحمد اللہ آج میں دونوں سے مالا مال ہوں۔ (کشف الغمہ) 

متوکل کے دربار میں ایک ہندی جادوگر آیا اور اس نے اپنے جادو سے تمام دربار کو حیرت زدہ کردیا۔ تو متوکل نے اس کے فن کا بہترین مصرف یہ قرار دیا کہ امام علی نقیؑ کو ذلیل کیا جائے۔ چنانچہ اس نے امام کو طلب کرلیا اور جادوگر کو اس کی خواہش کے مطابق امام کے پہلو میں بٹھا دیا۔ تھوڑی دیر میں دسترخوان لگ گیا اور کھانا شروع ہوگیا۔ جیسے ہی امامؑ نے روٹی کو ہاتھ لگانا چاہا اس نے جادو سے روٹی کو اڑا دیا۔ آپ نے صبر و تحمل کا مظاہرہ فرمایا اور اہلِ دربار میںقہقہ لگ گیا۔ دوبارہ پھر ایسا ہی واقعہ ہوا ۔ یہاں تک کہ تین مرتبہ موقع دینے کے بعد آپ نے شیرِ قالین کو اشارہ کیا اور اس نے مجسم ہو کر جادوگر کو ہڑپ لیا۔ دربار میںہلچل مچ گئی۔ متوکل بدحواس ہوگیا اور حضرت سے مطالبہ کیا کہ شیرِ قالین سے جادوگر کو واپس کرادیں۔ آپ نے فرمایا کہ کیا موسیٰؑ کے عصا نے جادوگروں کو واپس کیا تھا اور یہ کہہ کر دربار سے باہر تشریف لے گئے۔ (شواہد النبوۃ) 

متوکل کے دور حکومت میں ایک عورت نے یہ دعویٰ کیا کہ میں زینب بنت علیؑ و فاطمہؑ ہوں اور دعائے رسولؐ کی بنا پر ہر ۴۰۔ ۵۰ سال کے بعد جوان ہوجاتی ہوں۔ متوکل نے علماء سے اس دعویٰ کی تردید طلب کی لیکن کوئی جواب نہ دے سکا تو فتح بن خاقان نے ابن الرضاؑ کو طلب کیا۔ امام علی نقیؑ نے فرمایا کہ اللہ نے اولاد رسولؐ کے گوشت کو درندوں پر حرام کر دیا ہے۔ تو اسے اپنے شیر خانہ میں بھیج دے ابھی حال معلوم ہوجائے گا۔ اہلِ دربار نے موقع غنیمت دیکھا اور کہا کہ امیر پہلے اس معیار کا تجربہ ہوجائے تاکہ استدلال مکمل رہے۔ متوکل نے پسندیدگی کا اظہار کیا اور حضرت سے شیرخانہ میں جانے کا تقاضا کر دیا۔ آپ فوراً تیار ہوگئے اور بہ اطمینان تمام تشریف لے گئے۔ متوکل بلندی سے یہ منظر دیکھتا رہا۔ درندوں نے قوموں پر سر رکھ دیا اور آپ تادیران کے سر پردست شفقت پھیرتے رہے۔ اس کے بعد باہر تشریف لے آئے تو ہر طرف آپ کے کمال کا چرچا ہوگیا اور متوکل نے قیمتی انعامات پیش کیے، زینب کذابہ کی حقیقت واضح ہوگئی اور بروایتے اسے درندے میں ڈال کر اس کی زندگی کا خاتمہ کرا دیا گیا۔ جس سے یہ بات بھی واضح ہوگئی کہ بے بنیاد دعواے سیادت کامیاب نہیں ہوسکتا، اور یہ بھی معلوم ہوگیا کہ جس کے کردار میںآثار سیادت و نسب شریف نہ پائے جاتے ہوں اس کی سیادت زینب کذابہ سے زیادہ کوئی حیثیت نہیں رکھتی ہے۔ 

واضح رہے کہ امام علیہ السلام کا بیان کردہ قانون صرف براہ راست اولاد رسولؐ کے لیے ہے جن کا مصداق حقیقی اولاد زہراؑ کے علاوہ کوئی نہیں ہے۔ اس کے بعد سب انھیں کے طفیل اور صدقہ میں اولاد رسولؐ کہے جاتے ہیں کہ واقعی اولاد رسولؐ کی اولاد ہیں اور ان میں اسی نسب شریف کے اثرات پائے جاتے ہیں۔ 

یونس نقاش جو امام علیہ السلام کے ہمسایہ میں رہا کرتا تھا اور رنگینوں پر نقاشی کا کام کی کرتا تھا۔ ایک مرتبہ رئیس وقت نے اسے ایک نگینہ نقش کرنے کے لیے دیا جو انتہائی قیمتی تھا۔ اتفاقِ وقت کہ عبارت کندہ کرتے وقت وہ نگینہ ٹوٹ گیا اور یونس امامؑ کی خدمت میں فریاد لے کر آگیا کہ اب میری خیر نہیں ہے۔ آپ نے فرمایا کہ گھبرائو نہیں خدا بہتری کرے گا۔ یونس کو کسی حال قرار نہیں مل رہا تھا کہ اچانک سرکاری نمائندہ آیا اور اس نے یونس کو دربار میں طلبی کا پیغام سنایا، یونس نے پھر آکر فریاد کی۔ آپ نے فرمایا کہ چلے جائو اللہ کریم ہے۔ یونس دربار میں حاضر ہوئے تو حاکم نے کہا کہ نقش تیار ہوگیا؟ یونس نے معذر کی کہ ابھی کام مکمل نہیں ہوسکا ہے۔ حاکم نے کہا کہ بڑا اچھا ہوا۔ میرے دونوں بیٹوں میں اختلاف ہوگیا ہے لہٰذا اب نگینہ کو توڑ کر دونوں کے نام الگ الگ کندہ کردو۔ یونس نے تعمیل حکم کا وعدہ کرلیا اور اس کی خوشی کی کوئی انتہا نہ رہ گئی کہ امام علیہ السلام نے جس اطمینان کی دعوت دی تھی اس کا راز بھی یہی تھا جو بالآخر سامنے آگیا۔ 

۲۳۴ ھ میں خلافت پانے کے بعد ہی متوکل نے قوم میں ایک نیا فتنہ شروع کر دیا اور یہ چاہا کہ امت کو ایسے مسائل میں الجھا دیا جائے کہ وہ آپس میں دست و گریباں رہیں اور حکومت کے مظالم کی طرف متوجہ نہ ہونے پائیں جو ہر ماہر سیاست کا طریقہ کار ہوا کرتا ہے۔ چنانچہ اس نے مسجد رصافہ میں ابوبکر بن شیبہ کو اور مسجد منصور میں اس کے بھائی عثمان کو امام جماعت مقرر کرکے انھیں اس بات پر مامور کر دیا کہ لوگوں کے درمیان صفات الٰہیہ، رویت خدا وندی اور خلق قرآن کے عقائد کی ترویج کریں اور امت کو اس اختلاف میں الجھا دیں۔ ادھر مذہب معتزلہ کو ترک کرکے مذہب شافعی کے اختیار کرنے کا اعلان کر دیا اور دونوں فرقوں کے درمیان بحث و مباحثہ کا بازار گرم ہوگیا۔ 

قوم کو اس فتنہ میں الجھانے کے بعد آثارِ اہلبیتؑ کے مٹانے کا کام شروع ہوگیا اور پہلے لوگو کو زیارتِ قبرِ امام حسینؑ سے روکا گیا، اس کے بعد آثارِ قبر کو مٹا دینے کا کام ایک نو مسلم یہودی کے سپرد کیا گیا۔ اس نے لاکھ کوشش کی کہ قبر مظلوم پر زراعت کی جائے لیکن کامیاب نہ ہوسکا کہ بہت سے جانوروں کو امام مظلوم کی معرفت نام نہاد انسانوں اور مسلمانوں سے کہیں زیادہ حاصل تھی۔ متوکل کے اس قسم کے مظالم کا یہ اثر ہوا کہ بہت سے طبیعی حادثات بھی رونما ہوئے اور بعض تاریخوں کی بنا پر آسمان سے دس دس رطل کے پتھر تک برسے۔ یہ واقعہ ۲۳۷ھ کا ہے۔ 

اُدھر متوکل سامرہ شہر کی آبادی میں میں بھی مصروف تھا جسے اس دور کا عروس البلاد کہا جاتا تھا اور جس کی آبادی بعض روایات کی بنا پر اکیس میل تک پھیلی ہوئی تھی جہاں ایک ایک میدان میں ۹۰ ہزار سپاہی جمع کر دیے جاتے تھے۔ تقریباً دس سال تک یہ کام جاری رہا اور اس میں آلِ محمدؐ کی نمایاں شخصیتوں پر مظالم کا سلسلہ رکا اور مظالم حدود عراق تک محدود رہے۔ اس کے بعد جب اس کام سے فرصت مل گئی تو مدینہ کی طرف متوجہ ہوا اور وہاں پر ظلم ڈھانے کا منصوبہ بنایا گیا۔ عبداللہ بن محمد کو حاکم بنایا اور اسے سادات پر ظلم ڈھانے کا حکم دے دیا۔ امام علی نقیؑ نے متوکل کو حالات سے باخبر رکھنے کے لیے حاکمِ مدینہ کی شکایت لکھی اور اس نے موقع کو غنیمت دیکھ کر حاکم کو معزول کرنے کے بجائے حضرتؑ کو مدینہ سے سامرہ طلب کرلیا کہ مدینہ میں آپ کو زحمت ہو رہی ہے اور حکومت کا نمائندہ آپ پر ظلم کر رہا ہے۔ اس طرح متوکل کو براہ راست ظلم کرنے کا موقع بھی ہاتھ آگیا اور حضرت کو نگاہِ عوام سے الگ رکھنے کا بھی بہانہ مل گیا۔ 

متوکل نے حضرت کو طلب کرنے کے لیے خط بھیجنے کے بجائے تین سو افراد پر مشتمل ایک لشکر روانہ کیا جس کا انداز بظاہر یہ قرار دیا گیا کہ فرزند رسولؐ کو اعزاز و احترام کے ساتھ بلایا جارہا ہے لیکن واقعاً مقصد یہ تھا کہ حضرت کو گرفتار کرکے مدینہ سے باہر نکالا جائے۔ چنانچہ ایسا ہی ہوا اور حضرت کو سارے گھرانے کو چھوڑ کر روضۂ رسولؐ سے جدا ہونا پڑا۔ لیکن قدرت کا یہ انتظام کو متوکل کو اس راہ میں بھی خاطر خواہ کامیابی نہ ہوسکی اور یحییٰ بن ہرثمہ کے بیان کے مطابق اس لشکر میں ایک محب اہلبیتؑ بھی تھا جسے تمام راستہ ستایا گیا اور ایک وادی میں پہنچنے کے بعد لوگوں نے کہا کہ تمھارے مولا نے فرمایا ہے کہ ایک ایک زمین سے ستر ستر مردے نکالے جائیں گے یہاں تو کوئی آبادی نہیں ہے یہاں سے کون سا مردہ اٹھایا جائے گا؟ اس نے کہا کہ میں ثابت تو نہیں کرسکتا ہوں لیکن جب میرے مولا نے فرمایا ہے تو غلط بھی نہیں ہوسکتا۔ اس کے بعد جب مدینہ میںحضرت کو متوکل کا خط پیش کیا گیا تو آپ نے دو ایک دن کی مہلت طلب کی اور سردی اور برسات کا سامان تیار کرنے لگے جس پر لشکر والوں میں ایک کھلبلی مچ گئی کہ گرمی میں اس طرح کی تیاری کا کیا مقصد ہے۔ اور لوگوں نے پھر اس محب اہلبیتؑ کا مذاق اڑانا شروع کر دیا۔ یہاں تک کہ تین دن کے بعد قافلہ روانہ ہوا اورجب اسی لق و دق صحرا میں پہنچا تو رات کے وقت اچانک تیز آندھی آئی اور موسلادھار بارش شروع ہوگئی۔ لوگ سردی سے اکڑنے لگے۔ حضرتؑ نے ساتھیوں کو برسات اور سردی کے کپڑے پہننے کا حکم دے دیا اور بقدر امکان یحییٰ کے لشکر کی بھی امداد کی لیکن صبح ہوتے ہوتے اسی (۸۰)افراد لقمۂ اجل بن چکے تھے۔ پھر انھیں حضرت کے حکم سے اسی صحر ا میں سپرد خاک کر دیا گیا اور مولائے کائنات کے اس ارشاد کی تصدیق ہوگئی جس پر دشمنانِ اہلبیتؑ ذلیل ہوگئے اور محبِ اہلبیتؑ سرخرو ہوگیا اور خود (بقولے) مسلک اہلبیتؑ کی طرف آگیا۔ 

سامرہ پہنچنے کے بعد آپ کو فقراء کے مرکز خان الصعالیک میں ٹھہرا دیا گیا تاکہ لوگ آپ کی شخصیت سے باخبر نہ ہونے پائیں۔ صالح بن سعید نامی ایک شخص نے آپ سے ملاقات کرکے افسوس کا اظہار کیا کہ یہ جگہ آپ کے شایان شان نہیں ہے اور یہاں قیام آپ کے اوپر ایک صریحی ظلم ہے۔ آپ نے ایک اشارہ فرمایا اور صالح نے دیکھا کہ دنیا میں بہار باغ جنت نظر آرہی ہے۔ فرمایا کہ صالح! ہم اسی آخرت کے لیے اس دنیا کی مصیبتیں برداشت کرتے ہیں۔ یہ دیکھ کر صالح کو قدرے اطمینان حاصل ہوگیا۔ (شواہد النبوۃ) 

کچھ دنوں کے بعد خان الصعالیک سے نکال کر ایک مکان میں نظر بند کر دیا گیا جہاں بظاہر نرمی کا برتائو ہوتا تھا لیکن واقعاً آپ کو ایک مستقل روحانی اور ذہنی اذہت میں رکھا جاتا تھا۔ 

حکومت کی اسی ظاہر داری سے فائدہ اٹھا کر اہل ایمان امامؑ کی خدمت میں حاضری دینے لگے اور آپ سے تمام مشکلات کا حل دریافت کرنے لگے۔ یہاں تک کہ ایک دن ایک سائل دروازہ پر آیا اور آپ موجود نہیں تھے تو تلاش کرتا ہوا قریہ تک گیا۔ آپ نے دس ہزار قرضہ کی ادائیگی کے مطالبہ پر تیس ہزار کا ایک پرچہ لکھ دیا اور فرمایا کہ مجھ سے مجمع عام میں تقاضا کرنا۔ اس نے امام علیہ السلام کے حسب ہدایت عمل کیا اور قرض کے ادا کرنے کا بہ شدت تقاضا کیا۔ آپ نے تین دن کی مہلت طلب کی۔ بادشاہِ وقت کو اطلاع ملی تو اس نے ظاہر داری کو برقرار رکھنے کے لیے تیس ہزار بھجوا دیے، اور آپ نے سائل کے حوالے کر دیے۔ اس نے غرض کی کہ میرے ذمہ قرض صرف دس ہزار درہم کا ہے؟ آپ نے فرمایا کہ باقی بھی تیرے کام آجائے گا۔ چنانچہ وہ پوری رقم لے کر خوش خوش چلا گیا اور یہ اعلان کیا کہ اللہ بہتر جانتا ہے کہ اپنا منصب کس کے حوالے کر ے گا۔ (نور الابصار، صواعق محرقہ، شواہد النبوۃ، ارجح المطالب) 

واضح رہے کہ حضرت کے رقعہ کا مقصد یہ التزام تھا کہ میں فلاں شخص کو اس قدر رقم ادا کرنے کا وعدہ کرتا ہوں اگرچہ میرے ذمہ اس کا کوئی قرض نہیں ہے اور اس طرح سے ادائیگی ایک قانونی ذمہ داری بن جاتی ہے جس طرح کہ خود مالک کائنات نے تمام صاحبان ایمان و کردار سے جزاء کا وعدہ کرلیا ہے کہ اب اس جزا کا عطا کرنا اس کی حکمتی اور عدالتی ذمہ داری ہے، حالانکہ کسی بندہ کا اس کے ذمہ کوئی حق نہیں ہے اور نہ مخلوق کا خالق کے ذمہ کوئی حق ہوسکتا ہے۔ 

نظر بندی کے دوران ملاقات کی چھوٹ کی بنیاد پر لوگوں نے متوکل سے شکایت کی کہ چاہنے والے ان کے گھر میں اسلحے جمع کر رہے ہیں اور وہ عنقریب تیرے خلاف قیام کرنے والے ہیں، متوکل نے راتوں رات تلاشی کا حکم دے دیا۔ سپاہی گھر کے اندر داخل ہوئے تو کیا دیکھا کہ آپ مصلیٰ پر بیٹھے ہوئے تلاوتِ قرآن کر رہے ہیں۔ مصلیٰ سے اٹھا کر دربار میں لے آئے اور متوکل کو خبر کی کہ ان کے گھر میں کوئی اسلحہ نہیں ہے۔ اس نے حسب عادت امامؑ کی ضیافت بھی جامِ شراب سے کرنا چاہی تو آپ نے فرمایا کہ تجھے معلوم ہے کہ شراب آل محمدؐ کے گوشت و پوست میں جذب نہیں ہوئی ہے۔ اس نے شعر سنانے کا تقاضا کیا تو آپ نے فرمایا کہ میں شعر بہت کم پڑھتا ہوں۔ لیکن اس نے اصرار کیا تو آپ نے بے ثباتی دنیا پر یہ اشعار پڑھ دیے: 

	(ترجمہ): زمانے کے رؤساء و سلاطین جنھوں نے پہاڑوں کی بلندیوں پر مہروں کے اندر زندگی گذاری تھی۔ ایک دن وہ آگیا جب اپنے بلند ترین مراکز سے نکال کر قبر کے گڑھے میں گرا دیے گئے جو ان کی بدترین منزل ہے، ان کے دفن کے بعد منادی غیب کی آواز آئی کہ وہ تخت و تاج و خلعت کہاں ہے اور وہ نرم و نازک چہرے کہاں ہیں جن کے سامنے بیش قیمت پردے ڈالے جاتے تھے؟ تو جواب میں قبر نے زبانِ حال سے پکار کر کہا کہ آج ان چہروں پر کیڑے رینگ رہے ہیں۔ ایک مدت تک مال دنیا کھاتے رہے اور اب کیڑے انھیں کھا رہے ہیں۔‘‘ 

نتیجہ یہ ہوا کہ متوکل بیہوش ہو کر گر پڑا، اور ہوش آیا تو محفل شراب کو برخاست کر دیا اور امامؑ کو باعزت طریقہ پر رخصت کر دیا۔ (وفیات الاعیان، نور الابصار) 

اس کے بعد بھی مظالم کا سلسلہ جاری رہا یہاں تک کہ دوبارہ پھر تلاشی کا حکم دیا گیا اور سعید صاحب کا بیان ہے کہ میں پشت بام کی طرف سے گھر میں وارد ہوا۔ گھر میں تاریکی کا ماحول تھا اور امام علی نقیؑ تلاوت قرآن میں مصروف تھے۔ ایک مرتبہ آپ کو سیڑھی سے اترنے کی آہٹ محسوس ہوئی تو فرمایا کہ ٹھہرو، میں روشنی لے کر آرہا ہوں، میں بے حد شرمندہ ہوا۔ لیکن جب حسب الحکم گھر میں تلاشی لی تو وہاں ایک تلوار اور متوکل کی ماں کی بھیجی ہوئی ایک تھیلی کے علاوہ کچھ نہ ملا۔ میں نے یہ سامان متوکل کے سامنے پیش کر دیا۔ اس نے سامان واپس کر دیا اور اپنی جگہ بے حد شرمندا ہوا۔ لیکن اس کے بعدبھی اذیت سے باز نہ آیا اور خانہ قید کرنے کے بجائے زندان کے حولہ کر دیا۔ پہلے زرافہ کی قید میں رکھا، اس کے بعد رزاقی کے حوالے کر دیا اور اس طرح ملاقاتوں کا سلسلہ یکسر موقوف ہوگیا۔ 

متوکل ظلم و ستم کے شوق یا اس کی عادت کی بنا پر مسلسل مسائل اذیت و آزار رہا اور امام علیہ السلام پر عرصۂ حیات تنگ کرتارہا، حالانکہ اس کے سیاسی حالات بھی قابلِ اطمینان نہیںتھے اور پورے ملک میں ظلم کے خلاف احتجاج کی لہر دوڑ رہی تھی، گھر میں بیٹا اور غلام دونوں مخالف ہوگئے تھے اور باہر بھی ایک ہنگامہ کی صورت تھی لیکن امام علی نقیؑ نے کبھی موقع سے فائدہ اٹھانے کی کوشش نہیں کی اور حد یہ ہے کہ متوکل کے بعد حالات اس قدر خراب ہوگئے کہ اس کے بیٹے تقریباً خلافت سے محروم کر دیے گئے کہ مستعین کے دور میں یحییٰ بن عمر بن حسین بن زید علوی نے کوفہ میں خروج کیا، حسن داعی الحق نے طبرستان پر قبضہ کرلیا۔ دارالسلطنت میں ترکی غلاموں نے بغاوت کردی۔ مستعین کو سامرہ چھوڑ کر بغداد بھاگنا پڑا، اور وہاں قلعہ بند ہونا پڑا اور آخر میں معتز باللہ کے ہاتھوں قتل ہونا پڑا اور پھر معتز کو خود اپنے بھائیوں کی طرف سے بغاوت کا خطرہ محسوس کرکے موید کو قتل کرانا پڑا اور موفق کو بصرہ میں قید کرنا پڑا، اور حکومت میں ایک عجیب و غریب صورت حال پیدا ہوگئی کہ کوئی بھی ہوس اقتدار رکھنے والا بآانی اس موقع سے فائدہ اٹھا کر چند روز کے لیے تخت حکومت پر قبضہ کرسکتا تھا لیکن امام علی نقیؑ کی دوراندیشی اور ان کی روش کی اسلامیت نے انھیں مجبور کر دیا کہ وہ کسی موقع پر ستی سے کام نہ لیں اور بہتی گنگا میں ہاتھ دھونے کا ارادہ نہ کریں۔ حد یہ ہے کہ آپ نے کسی بغاوت میں بھی حصہ نہیں لیا اور اپنے کو ہر ہنگامی حالت سے الگ رکھ کر حالات کا جائزہ لیتے رہے تاکہ حفاظت اسلام اور نشر احکام کا کوئی موقع فروگذاشت نہ ہونے پائے اور اس طرح اپنے حد بزرگوار کے دین کی خدمت کرتے رہے اور حکومت کی ظالمانہ روش پر مسلسل نگاہ رکھے رہے۔ 

متوکل اپنی فطری شرارت کی بنا پر روزانہ نئے مظالم کے بارے میں سوچتا رہتا تھا۔ چنانچہ جب کوئی تدبیر سمجھ میں نہ آئی تو ۲۴۷ھ میں دوبارہ قبر امام حسینؑ کے انہدام کا ارادہ کرلیا اور پہلے زیارت پر پابندی عائد کی، پھر زائرین کے ہاتھ کاٹنے اور آخر میں قتل کردینے کا حکم دے دیا۔ یہاں تک کہ یہ خبر عام ہوگئی تو عشق حسینؑ کے دو دیوانے دو علاقوں سے قربانی دینے کے لیے نکل پڑے۔ مصر سے زید مجنوں چلے اور کوفہ سے بہلول دانا۔ پہلے دونوں نے مشترکہ پروگرام بنایا اور اس کے بعد روانہ ہوگئے۔ کربلا کے قریب پہنچے تو یہ منظر دیکھا کہ نہر علقمہ کا رخ قبر امام حسینؑ کی طرف موڑ دیا گیا ہے اور قبر اطہر کو بے نشان بنایا جارہا ہے۔ لیکن منصوبہ کامیاب نہیں ہورہا ہے اور پانی قریب جا کر رک جاتا ہے۔ دونوں حضرات تیزی سے آگے بڑھے۔ سرکاری نمائندہ نے سوال کیا کہ تم لوگ کون ہو، اور کیوں آئے ہو؟ انھوں نے اپنا تعارف کراتے ہوئے بتایا کہ ہم فرزند رسولؐ کی قبر کی زیارت کے لیے آئے ہیں۔ اس نے کہا کیا تمھیں اس کی سزا نہیں معلوم ہے؟ فرمایا کہ معلوم ہے اور اس کا عزم لے کر آئے ہیں۔ وہ حیران ہو کر قدموں پر گر پڑا اور اپنے ارادہ سے باز آکر متوکل کے پاس گیا۔ متوکل نے سبب آمد دریافت کیا تو اسے صورت حال سے آگاہ کیا۔ اس نے اس شخص کو قتل کرکے لاش کو سولی پر لٹکا دیا اور پھر بازاروں میں رسی باندھ کر کھنچوایا تاکہ قوم میں عبرت حاصل کرنے کا جذبہ پیدا ہو … جناب زید کو اس واقعہ کی اطلاع ملی تو فوراً سامرہ پہنچے اور اس نگراں کی لاش کو دفن کرکے اس کے سرھانے قرآن مجید کی تلاوت کی کہ اس نے زائرین قبرحسینؑ کا احترام کیا تھا اور اس راہ میں اپنی جان دے دی تھی۔ 

چند دن گذرے تھے کہ زید نے ایک جنازہ کی خبر سنی اور باہر نکل کر دیکھا تو قیامت کا مجمع تھا۔ زید کا خیال ہوا کہ شاید متوکل دنیا سے رخصت ہوگیا ہے۔ لیکن دریافت حال پر معلوم ہوا کہ اس کی کنیز کا انتقال ہوگیا ہے اور یہ اس کی کنیز کا احترام ہے۔ زید نے اک آہِ سرد کھینچی اور فرمایا کہ اللہ! متوکل کی کنیز کے جنازہ کا یہ احترام ہے اور فرزندِ رسولؐ کاجنازہ تین دن تک بے گوروکفن پڑا رہا اور اب اس کی قبر تک بے نشان بنائی جارہی ہے۔ انا للہ وانا الیہ راجعون۔ 

اس کے بعد چند اشعار لکھ کر متوکل کے پاس بھیجے۔ اس نے انھیں قید کرلیا لیکن رات کو خواب میں دیکھا کہ کوئی مرد مومن اسے قتل کی دھمکی دے رہا ہے۔ تو گھبرا کر زید کو آزا د کردیا اور وہ اپنی خدمتِ دین کی مہم میں مصروف ہوگئے۔ 

متوکل اپنے مظالم کی بنا پر اس قدر جری ہوگیا تھا کہ نہ زبان پر قابو رہا گیا تھا اور نہ اعضاء و جوارح پر۔ چنانچہ ایک دن اپنے بیٹے مستنصر کے سامنے صدیقہ طاہرہ جناب فاطمہ زہراؑ کی شان میں نازیبا الفاظ استعمال کر دیے تو اس نے فقہاء سے ایسے شخص کے بارے میں فتوی دریافت کیا۔ ان لوگوں نے واجب القتل ہونے کا فتویٰ دے دیا تو اس نے رات کو موقع پا کر خلوت میں اس کا خاتمہ کر دیا۔ اور وہ اپنے گناہوں کا بوجھ لیے منتقم حقیقی کی بارگاہ میں حاضر ہوگیا۔ یہ واقعہ ۴؍ شوال ۲۴۷ھ کا ہے۔ 

شہادت 

وطن چھوڑنے کے بعد امام علی نقیؑ کا قیام تقریباً ۱۱ سال تک سامرہ میں رہا اور اس درمیان مختلف قسم کی اذیتیں برداشت کرتے رہے۔ یہاں تک کہ ۲۵۲ھ میں متوکل کا بیٹا معتز باللہ خلیفہ ہوا اور اپنے باپ کے مظالم کی کسر کو پورا کرنے کے لیے ۳؍ رجب ۲۵۴ھ میں حضرت کو زہر دغا سے شہید کرا دیا۔ 

آپ کے زہر دغا سے شہید ہونے کا تذکرہ، تذکرہ خواص الامہ، نور الابصار، صواعق محرقہ وغیرہ میں صراحت کے ساتھ موجو د ہے۔ 

انتقال سے قبل تمام انبیاء کی میراث آپ نے اپنے فرزند امام حسن عسکریؑ کے حوالے کر دی، اور پھر انھیں حضرت نے تجہیز و تکفین کا انتظام کیا بلکہ باپ کے غم میں گریبان بھی چاک کیا جس پر کسی نے اعتراض کیا تو فرمایا یہ سنت انبیاء ہے۔ جناب موسیٰ نے جناب ہارون کے غم میں گریبان چاک کیا تھا۔ 

غالباً اس طریقہ کار کا مقصد یہ تھا کہ لوگ حکومت کے مظالم کی طرف متوجہ ہوجائیں اور نئی صورت حال دیکھ کر اس طرح کے اقدام کا سبب دریافت کریں اور امامؑ کو اس سبب کے بیان کرنے کاموقع مل جائے جو ہر دور میں صاحبان ایمان اور محبانِ اہلبیتؑ کے درمیان مراسم عزاداری کا فلسفہ رہا ہے اور اس کے ذریعہ مظالم بنی امیہ کی تشہیر ہوتی رہی ہے۔ 

واضح رہے کہ امام حسن عسکریؑ نے یہ تمام امور غائبانہ طور پر انجام دیے تھے ورنہ بظاہر وقت آخر آپ کے پاس کوئی نہ تھا اور آپ نے نہایت ہی غربت اور کسمپرسی کے عالم میں جان جہان آفریں کے حوالہ کی ہے۔ 

ازواج و اولاد 


آپ کی مختلف ازواج سے پانچ اولاد کی نشان دہی کی گئی ہے: 

۱۔ امام حسن عسکریؑ… جو آپ کے بعد دین حق کے ذمہ دار اور رسول اکرمؐ کے گیارہویں وارث تھے۔ 

۲۔سید محمد … جن کا روضہ عراق میں بغداد اورسامرہ کے درمیان بلد میں واقع ہے اورمرجع خلائق بنا ہوا ہے۔ ان کے بارے میں بعض لوگوں کو امامت کا بھی خیال تھا 

۳۔ جعفر … جنھوں نے امام عسکریؑ کے بعد امامت کا دعویٰ کیا اور ان کی نماز جنازہ پڑھانا چاہی جس پر امام زمانہؑ نے ان کا دامن کھینچ کرپیچھے ہٹا دیا اور عام طور سے انھیں جعفر کذاب کے نام سے یاد کیا جاتاہے، اگرچہ بعض علمی حلقوں میں جعفر تو اب کہا جاتا ہے۔ ان کی ایک دختر بریہہ کی شادی موسیٰ مبرقع کے فرزند محمد سے ہوئی تھی۔ 

۴۔ حسین … نہایت ہی عابد و زاہد قسم کے انسان تھے اور امام حسن عسکریؑ کی امامت کے معترف تھے۔ ان کی قبر ان کے والد گرامی کے پہلو میں ہے۔ 

۵۔ علیہ… جو آپ کی اکلوتی بیٹی تھیں۔ 

نقشِ انگشتر 

آپ کی ایک انگشتری کا نقش تھا، ’’اللہ ربی وھو عصمتی من خلقہ‘‘ اور دوسری انگشتری کا نقش تھا، ’’حفظ العھود من اخلاق المعبود۔‘‘

اصحاب


۱۔ حسین بن سعید حماد بن سعید بن مہران الاہوازی 

ان کی اصل کوفہ سے ہے لیکن بعد میں اہواز منتقل ہوگئے تھے۔ امام رضاؑ، امام جوادؑ اور امام ہادیؑ کے اصحاب میں شمار ہوتے ہیں۔ قم میں انتقال کیا۔ تیس کتابوں کے مصنف تھے اور ان کے بھائی حسن پچاس کتابوں کے مصنف تھے اور ان تیس کی تصنیف میں بھی ان کا ہاتھ تھا۔ حسین بن سعید کی کتابوں کا امتیاز یہ ہے کہ انھیں دیگر افراد کی کتابوں کے لیے بطور نمونہ پیش کیا جاتا ہے کہ فلاں شخص کی کتابیں مثل کتب حسین بن سعید ہیں۔ انھوں نے علی بن مہزیار، اسحاق بن ابراہیم حضینی اور علی بن ریان کو امام رضاؑ کی خدمت میںپیش کیا تھا اور ان تینوں کی ہدایت کا سبب بنے تھے۔ 

۲۔ خیران خادم امام رضاؑ 

انھیں بھی تین اماموں کی خدمت کا شرف حاصل تھا اور اصحاب اسرار میں سے تھے۔ انھیں امام ہادیؑ نے اپنا وکیل بھی قرار دیا تھا اور فرمایا تھ کہ معاملات میں اپنی فکر سے کام لیا کرو، تمھاری رائے میری رائے ہے اور تمھاری اطاعت میری اطاعت ہے۔ 

۳۔ ابو ہاشم جعفری دائود بن القاسم بن اسحاق بن عبداللہ بن جعفر بن ابی طالبؑ

امام رضاؑ سے امام زمانہؑ تک سب کی خدمت میں حاضر رہے اور امام زمانہ کے وکیل بھی رہے۔ انتہائی صاحب ورع و زہد و تقویٰ بزرگ تھے۔ ۲۶۱ھ میں انتقال فرمایا اور بغداد میں دفن ہوئے۔ 

۴۔ عبدالعظیم بن عبداللہ بن علی بن الحسن بن زید بن الحسن بن علی بن ابی طالبؑ

اکابر محدثین، اعاظم علماء و عباد و زہاد میں شمار ہوتے ہیں۔ امام جوادؑ اور امام ہادیؑ کے اصحاب میں تھے۔ متعدد روایات کے راوی ہیں۔ ان کے امتیازات میں یہ ہے کہ انھوں نے امام علی نقیؑ کی خدمت میں حاضر ہو کر اپنے مکمل عقائد پیش کیے تھے۔ توحید خدا، عدمِ تجسیم، خالقیت و مالکیت کل کائنات۔ ختم نبوت پیغمبر اسلامؑ۔ شریعت دائمی حضرت خاتم المرسلینؐ۔ امامت ائمہ طاہرین حضرت علیؑ و حسنؑ و حسینؑ و علیؑ بن الحسین و محمد بن علیؑ و جعفر بن محمدؐ و موسی بن جعفرؑ و علی بن موسیٰ و محمد بن علیؑ و علی بن محمدؑ۔ یہاں تک آنے کے بعد عبدالعظیمؒ خاموش ہوئے تو آپ نے فرمایا کہ میرے بعد میرا فرزند حسن عسکریؑ اور ان کے بعد ان کا فرزند حجت آخر، جس کا نام قبل ظہور نہیں لیا جاسکتا۔ وہ صاحب غیبت ہوگا اور آخر میں ظہور کرکے دنیا کو عدل و انصاف سے بھرد ے گا۔ 

اس کے بعد حضرت عبدالعظیمؒ نے معراج، سوال قبر، جنت، جہنم، صراط، میزان، قیامت کے برحق ہونے کا ذکر کیا، اور پھر عقائد کے بعد اعمال میں نماز، زکوٰۃ، روزہ، حج، جہاد، امر بالمعروف اور نہی عن المنکر کے فرض ہونے کا ذکر کیا۔ تو امام علیہ السلام نے فرمایا کہ بے شک یہ وہ دین ہے جسے خدا نے اپنے بندوں کے لیے پسند فرمایا ہے۔ 

۵۔ علی بن جعفر ہمیناوی 

بغداد کے اطراف کے رہنے والے تھے اور امام ہادیؑ کے وکیل تھے۔ متوکل کو معلوم ہوا تو قید خانہ میں ڈال دیا اور قتل کا حکم دے دیا۔ انھوں نے امامؑ سے دعا کی درخواست کی اور حضرت نے دعا کی تو متوکل اچانک بیمار ہوگیا اور بطور کفارہ سارے قیدیوں کو رہا کر دیا۔ یہ بحکم امام مکہ چلے گئے اور وہیں ساکن ہوگئے۔ 

۶۔ ابن السکیت بن یعقوب بن اسحاق اہوازی 

امام جوادؑ اور امام ہادیؑ کے مخصوص اصحاب میں تھے اور علوم ادبیہ میں بے پناہ مہارت کے مالک تھے۔ یہاں تک کہ متوکل نے اپنے فرزندوں کا معلم بنادیا تھا۔ ایک دن ظالم نے سوال کرلیا کہ میرے فرزند افضل ہیں یا حسنؑ و حسینؑ؟ … تو ابو السکیت نے جواب میں پہلے حسنینؑ کے فضائل بیان کیے اس کے بعد فرمایا کہ ان کا غلام قنبر بھی تجھ سے اور تیرے فرزندوں سے بہتر ہے۔ جس پر اس نے گدی سے زبان کھنچوالی اور اتنا مارا کہ شہید ہوگئے۔ عام طور سے خاموش رہنے کی بنا پر انھیں ابن السکیت کہا جاتا تھا۔ 

کلمات حکمت 

’’جو شخص خود اپنی ذات سے خوش رہے گا اس سے ناراض ہونے والے زیادہ رہیں گے۔‘‘

(انسان کو ہمیشہ اپنے اعمال کا محاسبہ کرتے رہنا چاہیے اور کسی وقت اپنے اعمال کا غرور نہیں پیدا ہونا چاہیے کہ خود پسندی کسی وقت بھی انسان کو تباہ وبرباد کرسکتی ہے۔) 

’’صبر کرنے والے کی مصیبت اکہری ہوتی ہے اور فریاد کرنے والے کی دُوہری۔‘‘

(صبر کرنے والا صبر کرتاہے تو مصیبت کے بعد اجر پاجاتا ہے اور صرف مصیبت ہی کا اثر رہ جاتا ہے اور فریاد کرنے والا اجر سے بھی محروم ہوجاتا ہے اور دنیا و آخرت دونوں جگہ کی مصیبت سے دوچار ہوتا ہے)۔ 

’’بیہودہ مذاق احمقوں کی تفریح ہے اور جاہلوں کا ہنر۔‘‘

(صاحبانِ علم و عقل اس قسم کی باتوں سے ہمیشہ پرہیز کرتے ہیں جن سے وقار و احترام نفس میں فرق آجاتا ہے۔ 

’’بیداری نیند کو لذیذ تر بنا دیتی ہے اور بھوک سے کھانے کا مزہ بڑھ جاتا ہے۔‘‘ 

(یعنی انسان اچھی نیند اور خوش ذائقہ طعام پسند کرتا ہے تو پہلے بیدار رہے اس کے بعد سوئے اور جب بھوک لگ جائے تب کھانا کھائے)۔ 

اس وقت آخر کو یاد کرو جب گھر والوں کے درمیان رہو گے لیکن نہ کوئی طبیب کام آئے گا نہ حبیب۔‘‘ 

(کاش انسان زندگانی دنیا کے اس انجام کی طرف متوجہ ہوجائے تو اس کے کردار میں عظیم انقلاب پیدا ہوسکتا ہے۔ اہلِ دنیا جیتے جی کام نہیں آتے ہیں تو مرنے کے بعد کیا کام آئیں گے)۔ 


نقشِ حیات مام حسن عسکری

ولادت: ۱۰؍ ربیع الثانی ۲۳۲ھ 


شہادت: ۸؍ ربیع الاول ۲۶۰ھ 

نقشِ زندگانی امام حسن عسکری 


ماہ ربیع الثانی ۲۳۲ھ کی دسویں تاریخ تھی جب سلسلۂ امامت کا گیارہواں وارثِ پیغمبرؐ اس دار دنیا میں تشریف فرما ہوا اور مدینہ کی سرزمین نور جمال امامت سے منور ہوگئی۔ 

اسم گرامی حسن قرار پایا اور القاب زکی، عسکی اور ابن الرضا قرار پائے۔ کنیت ابو محمد تھی، اور مادر گرامی کا نام حدیثہ یا سلیل تھا جن کے بارے میں امام علی نقیؑ نے فرمایا کہ وہ جملہ عیوب و نقائص سے مبرا اور پاک و پاکیزہ خاتون ہیں۔ آپ کے وقت ولادت امام علی نقیؑ کی عمر شریف تقریباً سولہ سال چند ماہ کی تھی۔ 

لقب عسکری کی وجہ یہ بیان کی گئی ہے کہ آپ کے محلہ کا نام عسکر تھا جہاں سامرہ میں آپ کا قیام تھا۔ اور شاید اسے عسکراس بنا پر کہا جاتا تھا کہ وہاں بادشاہِ وقت نے فوجی چھائونی بنا رکھی تھی، یا اس مقام پر متوکل نے اپنی فوجوں کی نمائش کی تھی جس کے ذریعہ امام علی نقیؑ کو مرعوب کرنا چاہا تھا لیکن جب آپ نے آسمانی فوجوں کا مشاہدہ کرا دیا تو وہ بیہوش ہو کر گر پڑا۔ 

انگشتر مبارک کا نقش ’’سبحان من لہ مقالید السموات والارض‘‘۔ یا بقولے ’’انا للہ شہید‘‘ تھا۔ 

بادشاہِ وقت واثق باللہ تھا۔ اس کے بعد ۲۴۷ھ تک متوکل کی حکومت رہی۔ ۲۴۷ھ میں مستنصر بن متوکل حاکم ہوا، ۲۴۸ھ میں مستعین کی حکومت قائم ہوئی، ۲۵۲ھ میں معتز باللہ تخت نشین ہوا اور اسی نے امام علی نقیؑ کو زہر دغا سے شہید کرادیا۔ پھر ۲۵۵ھ میں مہتدی اور ۲۵۶ھ معتمد علی اللہ کی خلافت قائم ہوئی اور اسی ظالم نے امام حسن عسکریؑ کو شہید کرایا۔ 

عمر مبارک چار سال کی تھی جب ۲۳۶ ھ میں امام علی نقیؑ کو مدینہ سے سامرہ طلب کیا گیا اور پدربزرگوار کے ہمراہ سامرہ آگئے۔ مدینہ سے رخصت ہونے سے پہلے امام علی نقیؑ نے بزرگانِ مدینہ کو جمع کیا اور اس بات کا اعلان کیا کہ میرا وارث میرا یہ فرزند حسنؑ ہے اور اس پر متعدد افراد کو گواہ بھی قرار دے دیا۔ 

سامرہ آنے کے بعد ایک روز آپ سر راہ کھڑے تھے اور بچے کھیل رہے تھے کہ ادھر سے بہلول دانا کا گذر ہوگیا۔ بہلول نے آپ کی تنہائی اور اداسی کو دیکھ کر عرض کی فرزند اگر آپ کے پاس کھیل کا سامان نہیں ہے تو میں ابھی لائے دیتا ہوں، آپ مایوس نہ ہوں۔ آپ نے فوراً آیت قرآنی کی تلاوت کی کہ ہم کھیل کود کے لیے نہیں پیدا ہوئے ہیں۔ رب العالمین نے ہمیں ایک عظیم مقصد عبادت کے لیے پیدا کیا ہے اور ہمیں پلٹ کر اسی کی بارگاہ میں جانا ہے اور اپنی زندگی کا حساب دینا ہے۔ 

حکام وقت کا برتائو آپ کے ساتھ اسی طرح رہا جس طرح آپ کے بزرگوں کے ساتھ رہا تھا۔ متوکل تو عداوت آل محمدؐ میں خاص شہرت رکھتا تھا اور اس کے مظالم یزید بن معاویہ سے کسی طرح کم نہ تھے، مستنصر بھی اسی کے نقشِ قدم پر چلتا رہا۔ مستعین نے متوکل ہی کو قید کرا دیا تو امام علیہ السلام کے بارے میں کس شریفانہ برتائو کی توقع کی جاسکتی تھی۔ مہتدی نے صالح بن وصیف کی جیل میں رکھا اور اسے ہدایت کر دی کہ سخت ترین سلوک کیا جائے چنانچہ اس نے علی بن یارمش اور ایک اور شخص کو اس بات پر مامور کر دیا کہ آپ کو انتہائی تکلیف دی جائے لیکن بعد میں معلوم ہوا کہ وہ دونوں شخص اعلیٰ درجہ کے مومن اور متقی ہوگئے ہیں لہٰذا انھیں طلب کرکے سب دریافت کیا تو انھوں نے کہا کہ ہمارا قیدی دن کو روزہ رکھتا ہے اور رات بھر نمازیں پڑھتا رہتا ہے ایسی حالت میں ہمارے پاس اس کو تکلیف دینے کاکوئی جواز نہیں ہے اور یہ بہترین موقع ہے کہ اس سے درسِ بندگی حاصل کیا جائے۔ بنی عباس نے صالح کا یہ بیان سنا تو مایوس ہوکر چلے گئے۔ 

مستعین کے بارے میں مشہور ہے کہ اس نے ایک انتہائی سرکش گھوڑا خریدا جو کسی طرح سواری قبول نہ کرتا تھا۔ لوگوں نے مشورہ دیا کہ اس پر حسن عسکریؑ کو سوار کردو ان کا بھی کام تمام ہوجائے گا۔ مستعین نے اس رائے کو پسند کیا اور حضرت کو طلب کرلیا۔ آپ گھوڑے کے قریب گئے تو اس نے سرجھکا لیا اور آپ سوار ہوگئے۔ تھوڑی دیر تک دوڑاتے رہے اور پھر اتر آئے، اور فرمایا کہ اب مزید کوئی کام تو نہیں ہے۔ مستعین نے شرمندہ ہو کر وہ گھوڑا آپ کے حوالے کر دیا اس لیے کہ کوئی دوسرا اس پر سوار نہ ہوسکتا تھا اور اقتدارِ امامت کا اظہار حکومت کے لیے ایک مستقل خطرہ بنا ہوا تھا۔ 

آپ کے ایک صحابی احمد بن محمد نے مہدی کے مظالم کی فریاد کی تو فرمایا کہ صبر کرو، پانچ دن کا معاملہ اور ہے چنانچہ پانچ دن کے بعد مہدی واصل جہنم ہوگیا۔ 

آپ کا عقد جناب نرجس سے ہوا جو قیصر روم کی پوتی اور جناب شمعون وصی حضرت عیسیٰ کی نواسی ہوتی تھیں اور انتہائی پاکباز اور مقدس خاتون تھیں، جنھیں رب العالمین نے آخری حجت پروردگار کی مادر گرامی بننے کا شرف عنایت فرمایا تھا۔ 

علوم و کمالات

ملا جامی رقم طراز ہیں کہ ایک شخص نے اپنے والد کے ساتھ امام حسن عسکریؑ سے ملاقات کا قصد کیا اور ارادہ یہ تھا کہ حضرت سے ۸۰۰ درہم قرض کامطالبہ کریں گے۔ اتفاق سے حضرت کا اس طرف سے گذر ہوگیا لیکن یہ دونوں آپ سے باخبر نہیں تھے۔ آپ خود ان کے قریب گئے اور انھیں ۸۰۰ درہم دے دیے جس پر ان دونوں کو سخت حیرت ہوئی کہ یہ دلوں کے حالات سے کس طرح باخبر ہوگئے۔ 

قید خانہ میں رہنے والے ایک قیدی نے آپ سے رہائی کی دعا کی درخواست کی اور غربت کا تذکرہ کرنے میں شرم محسوس کی تو آپ نے رہائی کے حق میں دعا فرمائی اور فرمایا کہ جس بات کا تم نے ذکر نہیں کیا ہے، اس سلسلہ میں عنقریب سو دینار بھیج دوں گا۔ 

ایک شخص نے آپ کو خط لکھا اور اس میں مشکوٰۃ کے معنی دریافت کیے اور اپنی حاملہ عورت کے سلسلہ میں فرزند نرینہ کی ولادت کی درخواست کی تو آپ نے جواب میں فرمایا کہ مشکوٰۃ سے مراد قلب مرسل اعظمؐ ہے اور خدا تجھے اولاد کے بارے میں صبر دے اور نعم البدل عطا کرے۔ چنانچہ ایسا ہی ہوا کہ وہ لڑکا مردہ پیدا ہوا اور خدا نے اس کے بعد دوسرا فرزند عطا فرمایا۔ 

حسن بن ظریف نامی شخص نے ظہور امام عصرؑ کا وقت دریافت کیا تو فرمایا اس کا تعلق مصلحتِ الٰہی سے ہے اور تم نے بخار کے بارے میں سوال نہیں کیا تو اس کا علاج یہ ہے کہ یا نار کونی برداً و سلاما لکھ کر گلے میں لٹکا دو بخار زائل ہوجائے گا۔ 

واضح رہے کہ تفسیر عسکریؑ براہ راست امام حسن عسکریؑ سے متعلق نہ بھی ہو تو بھی اس کتاب سے اس امر کا ثبوت بہرحال مل جاتا ہے کہ امام علیہ السلام نے تفسیر کے بارے میں اس قدر تشریحات بیان فرمائی ہیں کہ ان کے مجموعہ سے ایک کتاب تفسیر تیار ہوسکتی ہے اور یہ کوئی حیرت انگگیز بات نہیں ہے۔ سرکار دو عالمؐ نے قرآن کے ساتھ اہلبیت طاہرینؑ کو اسی لیے چھوڑا تھا کہ وہ قرآن کے معانی و مطالب اور حقائق و معارف کی تشریح و تفسیر کریں گے ورنہ اصل قرآن کے الفاظ تو امت اسلامیہ کے پاس کل بھی محفوظ تھے اور آج بھی محفوظ ہیں لیکن اس کے باوجود اسی قرآن سے ۷۳ فرقے پیدا کرلیے گئے ہیں اور آج تک تفرقہ پردازی کا سلسلہ جاری ہے اور ہر ایک کا دعویٰ یہی ہے کہ اس کا مسلک و مذہب اسی قرآن مجید سے ہم آہنگ ہے اور باقی سارے مذاہ قرآن حکیم سے انحراف کے نتیجہ میں پیدا ہوئے ہیں۔ 

امام حسن عسکریؑ کو دیگر ائمہ طاہرین کی طرح یہ تائید الٰہی بھی حاصل تھی کہ آپ لکھتے لکھتے قلم کو رکھ دیتے تھے تو بحکم الٰہی قلم خود بخود حرکت کرتا تھا اور عبارت مکمل ہوجاتی تھی اور یہ بھی کوئی حیرت انگیز بات نہیں ہے، اس  لیے کہ ائمہ طاہرینؑ سوائے مشیت الٰہی کے اور کوئی قصد و ارادہ نہیں رکھتے تھے تو پروردگار نے بھی انھیں محل مشیتِ الٰہی قرار دے دیا تھا۔ ایسی صورت میں وہ وہی لکھتے تھے جو خدا چاہتا تھا اور جب کام خدا کی مشیت کے مطابق ہی ہونا تھا تو قدرت کے لیے دونوں امکانات تھے۔ یہ بھی ممکن تھا کہ امامؑ ہی کے دست مبارک کو ذریعہ قرار دے اور یہ بھی ممکن تھا کہ امامؑ کی نیتِ خالص پر اعتماد کرکے دیگر وسائل غیبی سے اس کے مقصد کی تکمیل کردے کہ بالآخر ان کا مقصد بھی وہی ہے جو مقصد پروردگار ہے۔ 

امام حسن عسکریؑ کے علم بالقرآن کے بارے میں یہی ایک واقعہ کافی ہے کہ جب اس دور کے سر پر پھرے فلسفی اسحاق کندی نے تناقضات القرآن لکھنا شروع کی اور آیات کو یکجا کرکے یہ ثابت کرنا شروع کیا کہ قرآن مجید کے بیانات میں تضاد پایا جاتا ہے اور وہ ایک مقام پر ایک بیان دیتا ہے اور دوسرے مقام پر اس کے بالکل برعکس بولتا ہے جب کہ یہ بات شان تنزیل کے بالکل خلاف ہے تو امام حسن عسکریؑ نے اسحاق کے ایک شاگرد سے فرمایا کہ تم اپنے استاد کو ایسی حرکت سے منع کیوں نہیں کرتے ہو۔ اس نے معذرت ظاہر کی تو آپ نے فرمایا کہ اچھا اس سے کم سے کم اتنا سوال تو کرو کہ یہ تضاد اور تناقض تمھارے سمجھے ہوئے معانی میں ہے یا مراد الٰہی میں ہے۔ اگر مراد الٰہی میں ہے تو مراد الٰہی کے سمجھنے کا ذریعہ کیا تھا اور اگر تمھاری سمجھ میں ہے تو صاحب کلام کسی کی سمجھ کا ذمہ دار نہیں ہوتا ہے۔ 

شاگرد نے ایک دن موقع پا کر اسحاق سے یہ سوال کر دیا اور وہ مبہوت ہو کر رہ گیا۔ اس نے صرف یہ سوال کیا کہ یہ بات تمھیں کس نے بتائی ہے؟ اس نے کہا کہ یہ میرے ذہن کی پیداوار ہے۔ اسحاق نے کہا کہ جو بات تمھارے استاد کے ذہن میں نہیں آئی ہے وہ تمھارے ذہن میں کہاں سے آگئی ہے؟ صحیح صحیح مدرک کا پتہ بتائو۔ اس نے کہا کہ مجھے یہ بات حضرت حسن عسکریؑ نے بتائی ہے۔ اسحاق نے کہا کہ ’’الان جئت بہ‘‘ اب تم نے صحیح بات بیان کی ہے۔ اس قسم کی گفتگو اس گھرانے کے علاوہ کوئی نہیں کرسکتا ہے اور یہ کہہ کر اپنے سارے نوشتہ کو نذر آتش کردیا۔ (مناقب ابن شہر آشوب، بحار الانوار) 

اس واقعہ سے اس حقیقت کا بھی اندازہ ہوجاتا ہے کہ قرآن مجید کے بیانات کے واقعی اتحاد و اتفاق کا سمجھنا اس امر پر موقوف ہے کہ انسان واقعی مراد الٰہی سے باخبر ہو ورنہ اس کے بغیر تضاد و تناقض کا احساس بھی کوئی عجیب و غریب بات نہیں ہے اور اکثر مفسرین اسی مشکل میں گرفتار رہتے ہیں اور قرآن مجید کی آیتوں میں اتحاد و اتفاق ثابت کرنے کی کوشش کرتے رہتے ہیں کہ ان کا ادراک ظاہری معانی سے آگے نہیں ہوتا ہے اور ظاہری معانی کے اعتبار سے بعض اوقات تناقض اور تضاد کا احساس بہرحال ہونے لگتا ہے۔ 

رسول اکرمؐ نے اتنی بڑی امت اسلامیہ اور اتنی کثیر صحابہ کرام کی جماعت کے باوجود عترت و اہلبیتؑ سے تمسک کا حکم اسی لیے دیا تھا کہ امت کے پاس تعلیم و تعلم کا علم ہے اور اس کا علم استاد اور مدرسہ کا مرہون منت ہے اور استاد و مدرسہ کا علم بہرحال ظاہری معانی تک ہی محدود رہتا ہے۔ اہلبیت طاہرینؑ وہ افراد ہیں جنھیں پروردگار عالم نے الہام و القاء کے ذریعہ حقائق و معارف سے آگاہ کیا ہے اور وہ مراد الٰہی سے باخبر ہیں لہٰذا ان کے بیان کردہ معانی میں تضاد اور اختلاف کا کوئی امکان نہیں ہے۔ اسحاق کندی مر گیا لیکن اس کے بعد بھی ہر دور میں کندی پیدا ہوتے رہے ہیں اور پیدا ہوتے رہیں گے اور جب تک دنیا میں کندیوں کی پیداوار کا سلسلہ جاری رہے گا امت اسلامیہ اہلبیت طاہرینؑ کی تفسیر و تشریح سے بے نیاز نہیںہو سکتی ہے اور اہلبیت طاہرینؑ کی ضرورت کا احساس بہرحال باقی رہے گا۔ 

کرامات

جعفر بن شریف جرجانی کا بیان ہے کہ میں حج بیت اللہ کے بعد حضرت کی خدمت میں سامرہ میں حاضر ہوا اور میں نے عرض کی کہ اہل جرجان آپ کی زیارت کے مشتاق ہیں کبھی ان چاہنے والوں کو بھی اپنی زیارت سے مشرف فرمائیے۔ آپ نے فرمایا کہ تم ۱۷۰ دن کے بعد بروز جمعہ ۳؍ ربیع الثانی کو وطن پہنچو گے اور اسی دن میں بھی پہنچوں گا۔ چنانچہ ایسا ہی ہوا اور جعفر کے اعلان کے تھوڑی دیر بعد بلاوہم و گمان حضرت کا نزول اجلال ہوگیا اور امامت کی معرفت اور کرامت دونوں کا بیک وقت اظہار ہوگیا۔ بلکہ ایک شخص نضر بن جابر نے اپنے نابینا فرزند کی بینائی کے بارے میں دعا کی درخواست کی تو آپ نے آنکھوں پر ہاتھ پھیر کر اسے بینا بنا دیا اور پھر اسی روز واپس بھی تشریف لے گئے۔ 	(کشف الغمہ) 

ایک شخص نے آپ کو بغیر روشنائی کے خط لکھا تو آپ نے بھی اسی انداز سے خط کا جواب لکھ دیا اور لکھنے والے کا نام اور ولدیت کا بھی تذکرہ فرما دیا جس کے بعد وہ ایمان لائے بغیر نہ رہ سکا۔	 (دمعہ ساکبہ) 

ابو ہاشم کا بیان ہے کہ حضرت صحرا کی طرف تشریف لے جارہے تھے تو میں بھی ساتھ چل دیا۔ راستہ میں خیال پیدا ہوا کہ میرے ذمہ جو قرض ہے اس کا وقت پورا ہوچکا ہے۔ اب میں کس طرح ادا کروں گا تو اچانک حضرتؑ نے جھک کر زمین پر ایک نشان لگا دیا اور فرمایا کہ ابو ہاشم اسے اٹھا لو اور قرض ادا کردو۔ ابوہاشم نے دیکھا کہ سونا ہے اور اسے حسب الحکم محفوظ کرلیا۔ تھوڑی دور چلنے کے بعد پھر خیال پیدا ہوا کہ سردی قریب آگئی ہے، سردی کے کپڑے وغیرہ کا کیا ہوگا۔ تو آپ نے دوبارہ زمین پر تازیانہ مارا اور فرمایا کہ اسے بھی اٹھالو۔ ابوہاشم نے وہ سونا بھی لے لیا اور گھر آکر حساب کیا تو پہلے کی مقدار بالکل قرض کے برابر تھی اور دوسرے کی مقدار بالکل ضروریات کے برابر تھی۔ 

ایک مرتبہ ابو ہاشم سے واضح طور پر فرمایا کہ اپنی ضروریات بیان کرنے میں تکلف سے کام نہ لیا کرو۔ ہم بحکم پروردگار انھیں پورا کرنے کی طاقت رکھتے ہیں اور ہمارا فرض ہے کہ چاہنے والوں کے ضروریات کا خیال رکھیں۔ 

اسماعیل بن محمد بن علی بن اسماعیل بن علی بن عبداللہ بن عباس بن عبدالمطلب کہتے ہیں کہ میں سرِ راہ بیٹھا تھا کہ امام حسن عسکریؑ کا گذر ہوگیا اور میں نے اپنی غربت کی شکایت کی، تو آپ نے فرمایا کہ دو سو اشرفی دفینہ کرکے بھی غربت کا نام لیتے ہو۔ میں نے انکار کیا کہ میرے پاس کچھ نہیں ہے۔ تو فرمایا جھوٹ مت بولو۔ میں تمھیں سو دینار دیے دیتا ہوں لیکن وہ دو سو تمھارے کام نہ آئیں گے۔ چنانچہ آپ نے سو دینار دے دیے اور انھوں نے لے لیے۔ اس کے بعد ایک عرصہ کے بعد جب پیسہ کی ضرورت ہوئی اور دفینہ نکالنے گئے تو اس میں کچھ بھی نہیں تھا۔ اور میں انکشاف ہوا کہ ان کے لڑکے کو اس دفینہ کا علم ہوگیا تھا اور اس نے نکال لیا تھا۔ اور اس طرح امام علیہ السلام کی کرامت کا بھی اظہار ہوگیا۔ 

تاریخ اسلام میں ایک نمایاں شخصیت ام خانم کی ہے جسے صاحبۃ الحصاۃ کہاجاتا ہے۔ ان خاتون کا طریقہ تھا کہ ائمہ معصومینؑ کی خدمت میں حاضر ہو کر ان سے امامت کا ثبوت طلب کیا کرتی تھیں اور سنگ ریزوں پر مہر لگوا لیا کرتی تھیں اور یہی اس امام کی امامت کا ثبوت ہوا کرتا تھا۔ امام حسن عسکریؑ کے دور میں ان کا انتقال ہوچکا تھا تو ان کے ایک فرزند مجمع بن الصلت بن عقبہ بن سمعان بن خانم بن ام خانم نے امام عسکریؑ کو تلاش کرنا شروع کیا کہ ان سے ثبوت امامت حاصل کریں۔ اتفاق سے امامؑ کی نظر اس شخص پر پڑ گئی تو آپ نے فرمایا کہ لائو سنگ ریزے لائو تاکہ میں امامت کی مہر لگادوں۔ مجمع بن الصلت حیران رہ گئے کہ انھیں دل کے حالات کا کس طرح علم ہوگیا اور پھر مہر لگوا کر اپنے دل کو مطمئن کرلیا۔ (اصول کافی۔ شواہد النبوۃ) 

ایک مرتبہ آپ کے دور میں قحط پڑا اور مسلمان بے حد پریشان ہوئے اور سب نے نماز استسقاء پڑھی اور دعائیں بھی کیں لیکن کوئی فائدہ نہ ہوا۔ یہاں تک کہ ایک عیسائی راہب میدان میں آیا اور اس نے دعا شروع کی۔ دعا کے لیے ہاتھوں کا اٹھانا تھا کہ بارش شروع ہوگئی اور سارے مسلمان حیرت میں پڑ گئے اور بہت سے افراد کا ایمان متزلزل ہوگیا کہ حق اس راہب کے ساتھ ہے۔ دوسرے روز پھر ایسا ہی ہوا تو لوگوں کا اعتماد راہب پر مزید بڑھ گیا۔ یہاں تک کہ اس گمراہی کی خبر امام حسن عسکریؑ کو دی گئی، تو آپ نے فرمایا کہ جب سب میدان میں ہوجائیں تو مجھے طلب کرلینا۔ چنانچہ ایسا ہی ہوا اور جیسے ہی راہب نے دعا کے لیے ہاتھ اٹھائے۔ آپ نے اس کی انگلیوں کے درمیان دبی ہوئی استخوان کو نکال لیا اور آئے ہوئے بادل واپس ہوگئے۔ مجمع حیرت زدہ رہ گیا کہ یہ کیا ہوا اور راہب بھی شرمندہ ہوگیا۔ آپ نے فرمایا کہ یہ بارانِ رحمت راہب کی دعا کا اثر نہیں ہے۔ اس کے پاس ایک نبی خدا کی ہڈی ہے جس کی کرامت یہ ہے کہ جب زیر آسمان کھل جاتی ہے تو رحمت الٰہی کو جوش آجاتا ہے۔ اس کے بعد راہب زندگی بھر دعا کرے تو اس کی دعا سے بارش نہیں ہوسکتی ہے۔ چنانچہ اس کے بعد حضرت نے دعا کی اور باقاعدہ بارش ہوگئی جس کے ذریعہ امت اسلامیہ کو حضرت کے کمال علم کا بھی اندازہ ہوگیا اور کمال کرامت کا بھی۔ (صواعق محرقہ) 

یہ واقعہ امام علیہ السلام کے لیے نہایت سنگین نتائج کا حامل ہوگیا کہ حکومت وقت نے محسوس کرلیا کہ دنیا کو ان کی کرامت کا علم ہوگیا ہے اور اب ان کے ہوتے ہوئے اپنی حکومت کامیاب نہیں ہوسکتی ہے۔ چنانچہ اس کا پہلا رد عمل یہ ہوا کہ آپ کو قید خانہ کے حوالے کر دیا گیا اور داروغۂ زنداں کو یہ ہدایت کر دی گئی کہ جس قدر ممکن ہو آپ کو اذیت دی جائے اوراسی اذیت کا اثر تھا کہ آپ ۲۸ سال سے زیاد اس دار دنیا میں نہ رہ سکے اور ۲۶۰ھ میں زہر دغا کے زیر اثر دار فانی سے عالم جاودانی کی طرف رخصت ہوگئے۔ 

اقوال حکیمانہ 

’’لوگوں سے بے جا بحث مت کرو کہ تمھاری آبرو ختم ہوجائے گی۔ اور زیادہ مذاق نہ کرو کہ لوگوں کو تم سے بات کرنے کی جرأت پیدا ہوجائے گی۔‘‘ 

(یہ ایک عجیب و غریب نفسیاتی نکۃ ہے جس کا صبح و شام مشاہدہ ہوتا رہتا ہے کہ زیادہ مزاح کرنے والے انسان کی کوئی ہیبت نہیں رہ جاتی ہے اور ہر شخص اس کا جواب دینے کی جرأت پیدا کر لیتا ہے اور یہی حال جھگڑا کرنے والے کا ہوتا ہے کہ پھر اس کا حسن و جمال ختم ہوجاتا ہے اور وہ لوگوں کی نگاہ میں بے قیمت ہوجاتا ہے۔ ) 

’’تواضع کی ایک قسم یہ بھی ہے کہ جس شخص کے پاس سے گذرو اسے سلام کرو اور کسی مجلس میں جائو تو بلند ترین جگہ تلاش کرنے کے بجائے اس سے کمتر جگہ پر بیٹھنے کے لیے تیار ہوجائو۔‘‘

(یہ انتہائی عظیم نکتہ ہے جس سے بڑے سے بڑے غرور اور تکبر کا علاج کیا جاسکتا ہے اور اگر انسان اپنے نفس کی اصلاح کی طرف مائل ہو اور اپنے نفسانی حالات کو درست کرنا چاہتا ہو تو اس سے بہتر طریقۂ کار نہیں ہوسکتا ہے۔) 

’’محتاط ترین انسان وہ ہے جو مشتبہ مقامات پر رک جائے، اور عابد ترین انسان وہ ہے جو فرائض کی پابندی کرے، اور زاہد ترین انسان وہ ہے جو حرام کو ترک کردے، اور سخت ترین جہاد کرنے والا وہ ہے جو تمام گناہوں کو ترک کردے۔ ‘‘

’’احمق کا دل اس کی زبان میں ہوتا ہے اور حکیم کی زبان اس کے دل میں ہوتی ہے۔‘‘ 

(یعنی احمق انسان سوچنے سے پہلے ہی بولنا شروع کر دیتا ہے اور اس طرح زبان آگے آجاتی ہے اور دل پیچھے رہ جاتا ہے۔ اور صاحب حکمت پہلے فکر کرتا ہے اس کے بعد زبان کھولتا ہے تو گویا اس کی زبان بھی دل کے اندر رہتی ہے اور دل کا دریچہ کھولے بغیر کلام کرنے کی طاقت نہیں ہوپاتی ہے۔) 

’’جس رزق کی ضمانت دے دی گئی ہے وہ تمھیں اس عمل سے نہ روک دے جو تم پر فرض کر دیا گیا ہے۔‘‘ 

(انسان کی سب سے بڑی کمزوری یہی ہے کہ اپنے فرائض سے غافل ہوجاتا ہے جن کا ادا کرنا اس کی اپنی ذمہ داری ہے اور سارا وقت رزق کی جستجو میں صرف کر دیتا ہے جس کی ضمانت پروردگار عالم نے لے لی ہے اور وہ بہرحال عطا کرنے والا ہے۔) 

’’کسی غم رسیدہ کے سامنے خوشی کا اظہار کرنا ادب و تہذیب کے خلاف ہے۔‘‘

(یہ بھی ایک اخلاقی نکۃ ہونے کے علاوہ ایک درد دل کا اظہار بھی ہے جس کا احساس اسی انسان کو ہوسکتا ہے جو ایسے حالات سے گذر رہا ہو جہاں اس پر مصائب کا ہجوم ہو اور دنیا اس کے غم میں ہمدردی کرنے کے بجائے تفریحات میں مشغول ہو۔) 

’’جاہل انسان کی تربیت کرنا اور کسی صاحب عادت کو اس کی عادت سے باز رکھنا کسی معجزہ سے کم نہیں ہے۔‘‘ 

(اس حقیقت کا اندازہ بھی اسی انسان کو ہوسکتا ہے جس کے فرائض میں جاہل قوم کی تربیت اور بدترین عادات میں مبتلا انسانیت کو ان عادات سے الگ کرنے کی ذمہ داری شامل ہو۔ وہی یہ جانتا ہے کہ معجزہ میں کس قدر زحمت ہوتی ہے اور اس اخلاقی تربیت میں کن زحمتوں کا سامنا کرنا پڑتا ہے۔ ) 

’’کسی شخص کا احترام اس بات کے ذریعہ نہ کرو جو اس کے لیے باعث زحمت ہو۔‘‘ 

(اس نکتہ کا اندازہ بھی اس وقت ہوتا ہے جب مومنین کرام کسی بڑی شخصیت کا جلوس نکالنا چاہتے ہیں یا اس کی محفل میں مستقل طور پر قیام پذیر ہوجاتے ہیں اور اسے سانس لینے کا موقع نہیں دیتے ہیں اور اسے انتہائے احترام کا درجہ دیتے ہیں بلکہ بعض مقامات پر تو یہ بھی دیکھا گیا ہے کہ عالم دین کے احترام میں اسے بہ شکل جلوس میلوں پیدل چلا دیتے ہیں اور اسے بھی انتہائی احترام ہی سمجھتے ہیں۔ امام حسن عسکریؑ نے ایسے ہی احترامات سے منع فرمایا ہے کہ احترام وہ ہے جو باعثِ آرام ہو نہ کہ باعثِ اذیت و آزار ہو۔) 

’’جس شخص نے اپنے برادر مومن کو تنہائی میں نصیحت کی اس نے اسے آراستہ بنانے کی کوشش کی اور جس نے مجمع عام میں نصیحت کی اس نے اسے عیب دار بنا دیا۔‘‘ 

(نصیحت ایک بہترین عمل ہے لیکن اس کے اسالیب و انداز اور نتائج پر نگاہ رکھنا بھی ضروری ہے۔ ایسا نہ ہو کہ مجمع عام میں نصیحت لوگوں کو اس کے عیب سے باخبر کردے اور اس طرح اصلاح کے بجائے اس کی توہین و تذلیل کا سامان فراہم ہوجائے۔) 

’’جو اللہ سے مانوس ہوجاتا ہے وہ لوگوں سے وحشت محسوس کرتا ہے۔‘‘

(انسان کی سب سے بڑی کمزوری یہ ہے کہ وہ انسانوں سے اس قدر مانوس ہوجاتا ہے  مصلیٰ پر خدا کی بارگاہ میں کھڑے ہونے سے وحشت محسوس کرتا ہے اور لوگوں کی گفتگو کے مقابلہ میں کلامِ خدا کی تلاوت سے وحشت محسوس کرتا ہے۔امام عسکریؑ نے اسی نکتہ کی طرف توجہ دلائی ہے کہ لوگوں سے مانوس ہو کر خدا سے وحشت کرنے کے بجائے خدا سے انس پیدا کرو تاکہ اس کے مقابلہ میں ان انسانوں سے وحشت پیدا ہو جن کا خدا سے کوئی رابطہ نہیں ہے اور جن کی یاد، یادِ خدا سے غافل بنا دیتی ہے۔ انس ہو تو ایسے انسانوں سے ہو جو خود بھی خدا کو یاد کر لیتے ہوں اور ان سے انس یادِ خدا کا بہترین ذریعہ ہو۔) 

’’ہر شے کی ایک مقدار اور حد معین ہے جس سے زیادتی نقصان دہ ہوجاتی ہے۔ مثال کے طور پر جودو کرم کی ایک حد ہے جس سے بڑھ جانے کے بعد انسان اسراف کی حدوں میں داخل ہوجاتا ہے۔ اور احتیاط کی بھی ایک حد معین ہے جس سے تجاوز کرجانے کے بعد بزدلی شروع ہوجاتی ہے۔ اور اقتصاد و اعتدال کی بھی ایک حد ہے جس کی زیادتی بخیل بنا دیتی ہے اور شجاعت کی بھی ایک مقدار ہے جس کی زیادتی تہور اور بے باکی پیدا کردیتی ہے اور تہذیب نفس کا سب سے بہترین ذریعہ یہ ہے کہ جس چیز کو دوسرے کے لیے ناپسند کرے اسے اپنے لیے بھی ناپسندیدہ ہی قرار دے۔‘‘ 

’’مومن کے کمال ایمان کی پانچ علامتیں ہیں: (۱) بلند آواز سے بسم اللہ کہے (۲) خاک پر سجدہ کرے (۳) داہنے ہاتھ میں انگوٹھی پہنے (۴) دن رات میں ۵۱ رکعت نماز ادا کرے (۵) روز اربعین امام حسینؑ کی زیارت پڑھے۔‘‘ 

اس روایت میں ان امور کا ذکر کیا گیا ہے جنھیں عام طور سے امت اسلامیہ نے نظر انداز کر دیا ہے اور ان میں کوئی نہ کوئی تحریف ضرور کر دی ہے ورنہ ایمان کی علامتیں اس کے علاوہ بھی ہیں اور بہت سی ہیں جیسا کہ خود امام حسن عسکریؑ کی دوسری روایت میں پانچ مزید چیزوں کا ذکر کیا گیا ہے۔ 

ان علامات کے بارے میں مختصر گذارش یہ ہے کہ عالم اسلام نے بسم اللہ کے بارے میں طرح طرح کے اختلافات پیدا کر دیے ہیں۔ ایک اختلاف یہ ہے کہ بسم اللہ کوئی آیت ہے یا نہیں۔ 

دوسرا اختلاف یہ ہے کہ اگر آیت ہے تو صرف سورۂ حمد کا جزء ہے یا باقی سوروں کے جزء کی بھی حیثیت رکھتی ہے۔ 

تیسرا اختلاف یہ ہے کہ سورہ کا جزء ہے تو سورہ ہی کی طرح بلند آواز سے پڑھی جائے یا اسے خاص طریقہ سے آہستہ پڑھا جائے۔ 

ائمہ طاہرینؑ کا مسلک یہ ہے کہ بسم اللہ قرآن مجید کی ایک آیت ہے اور یہ ہر سورہ کا ایک جزء ہے (سورۂ توبہ کے علاوہ) اور اس کا بلند آواز سے پڑھنا بھی مستحب ہے چاہے نماز اخفاتی ہی کیوں نہ ہو اور اصل سورہ کو آہستہ ہی پڑھا جارہا ہو اور یہ طریقہ دور پیغمبر اسلامؐ سے رائج تھا اور یہی وجہ ہے کہ جب معاویہ نے بسم اللہ کی تلاوت نہیں کی تو مجمع میں ایک شور برپا ہوگیا کہ اس نے ایک آیت کی چوری کی ہے اور اسے غائب کر دیا ہے۔ 

خاک پر سجدہ کرنے کا مسئلہ بھی ایسا ہی ہے کہ اگرچہ سجدہ خاک اور خاک سے اگنے والی چیزوں پر ہوسکتا ہے اگر اسے کھانے اور پہننے میں استعمال نہ کیا جاتا ہو لیکن خاک کی فضیلت بہرحال اپنے مقام پر مسلم ہے اور اس میں خاک کربلا کی افضیلت سے انکار نہیںکیا جاسکتا ہے۔ خاک پر سجدہ کرنا خاکساری کی علامت ہے اور خاک کر بلا پر سجدہ کرنا بندگی کے استحکام کا ذریعہ ہے کہ یہ راہ عبودیت میں قربانی کی سب سے بڑی قربان گاہ ہے اور اس خاک میں وہ تمام یادیں جذب ہیں جو یاد ِ خدا کا بہترین ذریعہ ہیں۔ 

انگوٹھی کے بارے میں عالم اسلام میں اس کے پہننے کا استحباب تو موجود ہے لیکن بعض علماء اسلام نے اسے بائیں ہاتھ میں پہننے پر زور دیا ہے کہ داہنے ہاتھ میں پہننا شیعوں نے اپنا شعار اور طریقہ بنا لیا ہے تو اس کی مخالفت ضروری ہے، اگرچہ یہی طریقہ سنت پیغمبرؐ کے مطابق بھی ہے لیکن اس سنت کا ترک کر دینا بھی ضروری ہے کہ اس طرح دیگر اقوام اور مذاہب سے مشابہت نہ ہونے پائے۔ 

امام حسن عسکریؑ نے صاحبانِ ایمان کو اسی نکتہ کی طرف متوجہ کیا کہ اگر دوسرے مذاہب کے لوگ صرف تمھاری ضد میں سیرتِ پیغمبرؐ کو ترک کرسکتے ہیں تو تمھارا بھی فرض ہے کہ تم سیرت پیغمبرؐ کا مکمل اتباع کرنے رہواوراسی کواپنا شعاربنائے رہوتاکہ سیرت پیغمبرؐ پر عمل کرنے والے اورسیرت سےاجتناب کرنے والے افراد کا فرق واضح ہوجائے اور حقیقی ایمان اور دعوائے ایمان و اسلام الگ الگ ہوجائے۔ 

انگوٹھی کے بارے میں یہ نکتہ بھی قابلِ توجہ ہے کہ ائمہ طاہرینؑ نے انگشتری کے ساتھ اس کے نگینہ کے نقش کو بھی خاصی اہمیت دی ہے اور روایات میں ہر امام کی انگشتری کے نقش کا تذکرہ بھی موجود ہے جس سے یہ اندازہ ہوتا ہے کہ امام نے اسے بھی تبلیغ مذہب کا ایک ذریعہ بنالیا تھا اور ہر امامؑ نے وہی نقش اختیار کیا تھا جو اس دور کے لیے مناسب اور اس کے مقصد کی تکمیل کے لیے ضروری تھا جس کے تفصیلات کا اندازہ ہر امامؑ کے نقش انگشتری پر تحقیقی نظر ڈالنے ہی سے کیا جاسکتا ہے۔ 

۵۱ رکعت نماز سے مراد ۱۷ رکعت فرض اور ۳۴ رکعت نوافل ہیں جنھیں فرائض کی تکمیل اور بندگی کی معراج کے لیے مستحب قرار دیا گیا ہے۔ 

روز اربعین زیارت امام حسینؑ میں سیرت امام سجادؑ کا اتباع بھی ہے اور بنی امیہ کے خلاف ایک احتجاج بھی ہے کہ بنی امیہ کے مظالم نے اہلِ حرم حسینی کو امام حسینؑ کا چہلم بھی نہیں کرنے دیا اور سال تمام ہونے کے بعد جب انھیں قید شام سے رہا کیا گیا تو روز اربعین کربلا آکر امام حسینؑ کی زیارت سے مشرف ہوئے اور گویا کہ پہلی مرتبہ وارثوں نے اپنے شہید وں کی قبروں کا مشاہدہ کیا جب کہ ان کی شہادت کو ایک سال سے زیادہ کا عرصہ گذر چکا تھا۔ 

مذکورہ بالا تمام باتوں کو دیکھنے کے بعد اس حقیقت کا اندازہ لگایا جاسکتا ہے کہ امام حسن عسکریؑ نے ایمان کامل کی علامتوں میں واجبات کا شمار نہیں کیا ہے بلکہ صرف مستحبات کا تذکرہ کیا ہے جو اس بات کی کھلی علامت ہے کہ واجبات کا تعلق کمال اسلام سے ہے اور مستحبات کا تعلق کمالِ ایمان سے ہے۔ مومن کامل وہ نہیں ہے جو فرائض اور واجبات سے غافل ہوجائے، بلکہ مومن کامل وہ ہے جو واجبات کے ساتھ مستحبات کا بھی خیال رکھے اور ان مستحبات کو بھی اپنے روزانہ اور سالانہ پروگرام میں شامل رکھے۔ زبان کے اعتبار سے بلند آواز سے بسم اللہ کہے، پیشانی کے اعتبار سے خاک پر سجدہ کرے، ہاتھ کے اعتبار سے داہنے ہاتھ میں انگوٹھی پہنے، یومیہ عمل کے اعتبار سے ۵۱ رکعت نماز ادا کرے اور سالانہ عمل کے اعتبار سے زیارت اربعین کی پابندی کرے۔ 

شہادت 

یوں تو ائمہ معصومینؑ کی زندگیاں ہمیشہ حکام وقت کی طرف سے مصائب و مظالم کا نشانہ رہی ہیں اور شائد ہی کوئی ایسا حاکم رہا ہو جس نے اپنی حکومت کا ایک اہم مقصد آل محمدؐ پر ظلم و ستم کو نہ قرار دیا ہو لیکن امام حسن عسکریؑ کی زندگی ایک عجیب و غریب مصیبت کا نشانہ رہی ہے جس کی مثال دیگر معصومینؑ کی زندگیوں میں بھی نہیں ملتی ہے اور اس کا اہم ترین راز یہ ہے کہ عالم اسلام دور پیغمبر اسلامؐ سے یہ بات سن رکھی تھی کہ میرا بار ہواں وارث وہ حجت پروردگار ہوگا جو ظلم و جور سے بھری ہوئی دنیا کو عدل و انصاف سے معمور کر دے گا اور دنیا کے ہر نظام ظلم کا تختہ الٹ دے گا۔ اس بنا پر حکام وقت ہر دور میں اس نکتہ کی طرف متوجہ رہے کہ وہ مہدی دوراں منظر عام پر نہ آنے پائے… امام حسن عسکریؑ کے دور تک یہ اطمینان تھا کہ مہدی اولاد حسینؑ کا نواں ہوگا … اور ابھی اولاد حسینؑ کے آٹھ افراد پورے نہیں ہوئے ہیں لیکن امام عسکریؑ کا دور آنے تک ہر صاحب علم و خبر کو یہ اندازہ ہوگیا کہ اب وجود مہدی کا دور قریب آگیا ہے اور وہ انھیں کی اولاد میں ہوگا۔ چنانچہ امام عسکریؑ کی خصوصی نگرانی شروع ہوگئی اور آپ کے گھر کے ساتھ وہی سلوک طے کرلیا گیا جو فرعون نے بنی اسرائیل کے ساتھ روا رکھا تھا۔ صرف اس خوف سے کہ وہ فرزند دنیا میں نہ آنے پائے جو فرعون کے تخت و تاج کو تباہ و برباد کر دے گا۔ 

حکام زمانہ کا اب تک یہ طریقہ کار تھا کہ ائمہ طاہرینؑ کو قید خانوں میں رکھتے تھے اور اگر قوم میں بغاوت کا خطرہ پیدا ہوگیا یا نگران قید خانہ حکومت کے خیال میں کردار معصومینؑ سے متاثر ہو کر منحرف ہو نے لگا تو امامؑ کو گھر میں نظر بند کر دیا لیکن امام عسکریؑ کے ساتھ برتائو میں حکام کی پریشانی یہ بھی تھی کہ قید خانہ میں رکھیں تو وہی حشر ہوگا کہ تمام نگرانِ زنداں امامؑ کے کردار سے متاثر ہو جائیں گے اور تقریباً سب ہی نے ظلم و ستم سے انکار بھی کر دیا۔ اس کے بعد گھر میں نظر بند کرنا چاہیں تو یہ خوف پیدا ہوتا ہے کہ اس طرح وہ آخری حجت پروردگار منظر عام پر آجائے گا جس سے اپنے تخت و تاج کو خطرہ ہے۔ چنانچہ ابتدا میں آپ کو قید خانہ میں رکھا گیا اور داروغہ زنداں کو خصوصی ہدایت دی گئی کہ امام علیہ السلام کو زیادہ سے زیادہ اذیت دے لیکن جب دیکھ لیا کہ اس تاکید کا کوئی اثر نہیں ہو رہا ہے تو اپنے قصر کے ایک گوشہ میں نظر بند کر دیا تاکہ اپنی نگرانی میں رہیں اور لوگوں میں کوئی حیثیت نہ پیدا کرنے پائیں لیکن جب یہ احساس پیدا ہوا کہ اس طرح قصر کے نگراں سپاہیوں کے بھی گرویدہ ہوجانے کا خطرہ ہے تو مجبور ہو کر حضرت کو ان کے گھر میں نظر بند کر دیا گیا، اور اس طرح خدائے موسیٰ نے ایک اور موسیٰ کی ولادت کا انتظام کر دیا اور ماہ شعبان کی پندرہویں تاریخ ۲۵۵ھ کو وہ حجت پروردگار اس دنیا میں آگیا جس کی خبر دورِ پیغمبر اسلامؐ سے برابر دی جارہی تھی اور جس کا انتظا ہر دور کے مظلومین اور مستضعفین کر رہے تھے اور اس طرح ظالم حکومتوں کے لیے وہ خطرہ منظر عام پر آگیا جس کے تصور سے راتوں کی نیندیں حرام ہوجاتی تھیں۔ 

امام حسن عسکریؑ کے کردار کے بارے میں علامہ مجلسیؒ نے نہایت تفصیل کے ساتھ احمد بن عبید اللہ بن خاقان کا بیان نقل کیا ہے جو قم میں خلفاء اسلام کی طرف سے والیٔ اوقاف و صدقات تھا اور انتہائی درجہ کا دشمن اہلبیتؑ تھا۔ اس کا اپنا بیان ہے کہ میں نے سامرہ میں حسن عسکریؑ سے زیادہ مومن، متقی، صالح، پاکباز اور مقدس انسان نہیں دیکھا۔ میرے والد کا طریقہ تھا کہ جب وہ دربار میں آجاتے تھے تو نہایت احترام سے انھیں صدر مجلس میں جگہ دیتے تھے اور یابن الرضا کہہ کر خطاب کرتے تھے۔ ان کی نگاہ میں حسن عسکریؑ کا مرتبہ خلفاء اسلام سے بھی زیادہ بلند تھا۔ چنانچہ ایک دن میں نے تنہائی میں اعتراض کیا تو فرمایا کہ فرزند اس سے بہتر کوئی انسان دنیا میں نہیں ہے اور خلافت بنی عباس سے نکل سکتی تو اس کے علاوہ کوئی اس کا حق دار نہ ہوتا۔ یہاں تک کہ ایک دن ان کی موجودگی میں خلیفہ وقت آگیا تو جب تک انھیں دوسرے دروازہ سے رخصت نہیں کر دیا خلیفہ کی طرف توجہ بھی نہیں کی اور اس کا استقبال بھی نہیں کیا۔ 

میں نے ایک دن اتنا کہہ دیا کہ اگر یہ اولاد رسولؐ میں ہیں تو ان کے بھائی جعفر بھی تو ایسے ہی ہیں، ان کا اس قدر احترام کیوں نہیں کیا جاتا؟ تو میرے والد نے بگڑ کر کہا کہ خبردار! ان کے ساتھ جعفر کا نام بھی نہ لینا وہ وہ ایک انتہائی بدکردار شخص ہے اور یہ ایک انتہائی مقدس اور پاکیزہ کردار شخصیت کے مالک ہیں۔ ان کا جعفر سے کیا مقابلہ ہوسکتا ہے۔ 

خلفاء اسلام کو انھیں حالات سے پریشانی تھی یہاں تک کہ معتمد نے آپ کو زہر دلوا دیا اور جب یہ خبر عام ہوئی کہ امام علیہ السلام کی حالت غیر ہورہی ہے تو فوراً اطباء کو علاج کے لیے طلب کرلیا اور زعماء مملکت کے ساتھ دس عدد علماء بھی جمع کرلیے جو اس بات کی شہادت دیں گے کہ یہ طبیعی بیماری کے اعتبار سے مریض ہیں اور انھیں زہر نہیں دیا گیاہے۔ چنانچہ ان لوگوں نے گواہی دے دی اور اس وقت تک وہاں حاضر رہے جب تک امامؑ کی شہادت نہیں واقع ہوگئی، اور چونکہ آ پ کے گھر میں صرف آپ کا غلام عقید اور آپ کی زوجہ جناب صیقل تھیں لہٰذا ان کا بھی شدت سے محاسبہ ہونے لگا کہ کہیں وہ فرزند پیدا ہوجائے جو تخت و تاج کو منقلب کرنے والا ہو۔ اور اس بات کی کسی کو اطلاع بھی نہ تھی کہ وہ حجت پروردگار چار برس پہلے ہی اس دنیا میں آچکا ہے۔ 

امامؑ کے انتقال کے بعد جنازہ تیار ہوا اور بظارہ نماز جنازہ بھی ادا کردی گئی لیکن وارث کی تلاش برابر جاری رہی، یہاں تک کہ جعفر نے وراثت کا دعویٰ کیا اور میرے باپ کو دو لاکھ دینار رشوت دینے کا بھی وعدہ کیا۔ لیکن انھوں نے یہ کہہ کر انکار کر دیا کہ امامت دولت سے نہیں ملا کرتی ہے اس کے لیے کردار ضروری ہوا کرتا ہے۔ 

ابوالادیان کا بیان ہے کہ میں امام حسن عسکریؑ کی خدمت میں حاضر رہا کرتا تھا اور آپ کے خطوط لوگوں تک پہنچایا کرتا تھا۔ جب آپ نے آخری مرتبہ خطوط دیے تو فرمایا کہ پندرہ دن کے بعد تم مدائن سے واپس آئو گے تو اس گھر سے نالہ و شیون کی آوازیں بلندہوں گی۔ میں نے عرض کی کہ آپ کا وارث کون ہوگا۔ فرمایا کہ جو خطوط کے جوابات طلب کرلے اور میری نماز جنازہ ادا کرے اور تم سے تھیلی کا مطالبہ کرے۔ 

میں خطوط لے کر رخصت ہوگیا اور پندرہ دن کے بعد واپس آیا تو معلوم ہوا کہ امام عسکریؑ کا انتقال ہوگیا ہے۔ درِ دولت کے قریب پہنچا تو دیکھا کہ جعفر وارث بنے بیٹھے ہیں اور لوگوں سے پرسہ قبول کر رہے ہیں۔ میں ان کے کردار سے بخوبی واقف تھا لہٰذا مجھے ان کی امامت کا خیال بھی نہیں پیدا ہوا۔ یہاں تک کہ جب جنازہ تیار ہوگیا اور وہ نماز کے لیے کھڑے ہوئے تو ایک کمسن فرزند نے ان کا دامن کھینچ کر پیچھے ہٹا دیا اور نماز جنازہ خود ادا کی اور پھر مجھ سے خطوط کے جوابات کا تقاضا کیا تو مجھے معلوم ہوگیا کہ اب زمانہ کے امام یہی ہیں۔ لیکن ابھی ایک علامت باقی رہ گئی تھی۔ تھوڑی دیر کے بعد خادم نے آکر کہا کہ حضرت فرما رہے ہیں کہ تمھارے پاس ایک تھیلی بھی ہے جس میں ہزار اشرفیاں ہیں اور ان میں سے دس پر صرف سونے کا ملمع ہے۔ میں نے فوراً طے کرلیا کہ امام حسن عسکریؑ کے وارث یہی ہیں اور ساری امانتیں ان کے حوالے کر دیں لیکن جعفر نے یہ صورت حال دیکھ کر معتمد کو خبر کر دی اور اس نے آپ کی اہلیہ محترمہ کو سخت نگرانی میں رکھا کہ اس فرزند کا پتہ بتائیں جو امام عسکریؑ کا وارث ہے اور چند سال قبل دنیا میں آچکا ہے۔ 

آپ کے انتقال کے بارے میں آپ کے غلام عقید کا بیان ہے کہ جب حضرت پر زہر کا اثر غالب آنے لگا تو مجھ سے آبِ مصطگی کا مطالبہ کیا۔ میں نے پانی حاضر کیا اور آپ نے پینا چاہا لیکن ہاتھ میں رعشہ پیدا ہوگیا اور نہ پی سکے اور فرمایا کہ اس حجرہ میں ایک کمسن بچہ ہے اسے بلا کر لے آئو۔ عقیدہ نے حجرہ میں داخل ہو کر دیکھا کہ ایک بچہ سربسجدہ ہے اور مصروف دعا ہے۔ عقید نے سلام کیا اور عرض کی کہ آپ کو امام عسکریؑ طلب فرما رہے ہیں۔ آپ نے جوابِ سلام دیا اور امام کی خدمت میں حاضر ہوگئے۔ امامؑ نے فرمایا کہ فرزند مجھے پانی پلائو کہ اب میں اپنے رب کی بارگاہ میں جارہا ہوں۔ انھوں نے آبِ مصطگی پلایا اور آپ نے یہ خوش خبری سنائی کہ میرے بعد تم حجتِ خدا ہو، اور تمھارے بارے رسول اکرمؐ نے یہ خبر دی ہے کہ میرے اس فرزند کا نام میرا نام ہوگا اور اس کی کنیت میری کنیت ہوگی۔ یہ کہہ کر آپ نے دار دنیا سے انتقال فرمایا۔ 

حکومتِ وقت اس امر کی طرف سے تشویش میں مبتلا تھی کہ کسی شخص کو زہر دینے کا اندازہ نہ ہوسکے۔ چنانچہ فوراً سرکاری طور پر سوگ کا اعلان کر دیا گیا، اُدھر باطنی طور پر امام عصر نے جملہ امور تجہیز و تکفین انجام دیے اور ظاہری طور پر حکومت نے اس کا اہتمام کیا اور سامرہ میں ایک قیامت برپا ہوگئی۔ جنازہ بیت الشرف سے برآمد ہوا تو ہر طرف ایک کہرام برپا تھا اور زن و مرد زاروقطار رو رہے تھے، یہاں تک کہ آپ کو پدر بزرگوار کے پہلو میں دفن کر دیا گیا۔ 

صاحب کشف الغمہ علی بن عیسیٰ اربلی نے اس واقعہ کو نقل کیا ہے کہ ایک مرتبہ مستنصر باللہ سامرہ کی زیارت کے لیے گیا اور اس نے امام علی نقیؑ اور امام حسن عسکریؑ کے روضوں کو دیکھا اور وہاں زائرین کا ہجوم اور عقیدت مندوں کا مجمع دیکھا اور اس کے بعد اپنے بزرگان خاندان کی قبروں کی طرف گیا جہاں نہ کوئی مجمع تھا نہ ہجوم۔ قبروں پر خاک اڑ رہی تھی اور بعض قبروں پر جانوروں کی غلاظت پڑی ہوئی تھی تو یہ منظر دیکھ کر بعض مخلصین حکومت نے عرض کی کہ حضور یہ انتہائی حیرت کی بات ہے کہ اہلبیتؑ کے مزارات پر اس قدر رونق ہے اور آپ کے بزرگ جن کے ہاتھ میں ساری دنیا کا اقتدار تھا اور آج بھی ان کے خاندان میں حکومت ہے، ان کی قبریں اس طرح ویران پڑی ہوئی ہیں اور کسی طرح کی کوئی رونق نہیں ہے۔ کیا حکومتِ وقت اتنا بھی نہیں کرسکتی ہے کہ ان قبروں کی آبادی اور رونق کا انتظام کردے؟ تو مستنصر نے بے ساختہ جواب دیا کہ اس مسئلہ کا کوئی تعلق حکومت اور اقتدار سے نہیں ہے یہ ایک خدائی مسئلہ ہے، مرنے کے بعد کسی کا اقتدار نہیں رہ جاتا ہے، مرنے کے بعد معاملہ رب العالمین کے ہاتھوں میں ہوتا ہے۔ وہ اپنے مخلص اور مقرب بارگاہ بندوں کی قبروں کو آباد بنا دیتا ہے اور جو اس کی راہ سے منحرف ہوتے ہیں ان کی قبروں کو خرابہ میں تبدیل کر دیتا ہے، اس میںمیرا یا تمھارا کوئی دخل نہیں ہے۔ 

حقیقت امر یہ ہے کہ مستنصر نے اس بیان میں ’’حق برزبان آید‘‘ کے بموجب ایک بڑی عجیب و غریب حقیقت کا اعلان کر دیا ہے اور دنیا کو اس امر کی طرف متوجہ کر دیا ہے کہ اگر مرنے کے بعد اپنی کوئی حیثیت، شخصیت اور عظمت چاہتے ہو تو اس کا راستہ حکومت اور اقتدار نہیں ہے اس کا واحد راستہ تقرب الٰہی اور اخلاص عمل ہے جس کے بغیر دنیا کا کوئی کام نہیں بن سکتا ہے اور یہی وجہ ہے کہ دورِ حاضر میں بھی جب کہ سعودی حکمرانوں نے جنت البقیع کے روضے منہدم کرا دئے ہیں اور اپنی دانست میں قبروں کو بے نشان بنا دیا ہے۔ عقیدت مند اور صحیح العقیدہ مسلمان ان کی قبروں کی زیارت کے لیے حاضر ہوتے رہتے ہیں اور ایک اچھی خاصی رونق رہتی ہے جب کہ حکومت کے پیش رو افراد اور مزارات بقیع کو منہدم کرنے والے حکمرانوں کی قبروں کا کوئی پرسان حال نہیں ہے اور ایک نفر بھی عقیدت کے ساتھ سورۂ فاتحہ پڑھنے والا نہیں ہے۔ 

سرکاری انتظامات کسی قدر بھی بلند کیوں نہ کر دیے جائیں ان انتظامات سے شخصیت اور عظمت کا پیدا ہونا ناممکن ہے۔ ذلک فضل اللہ یؤتیہ من یشاء 

ازواج و اولاد 

علماء فریقین کے درمیان اس امر پر اتفاق ہے کہ آپ کی زوجہ محترمہ کا نام صیقل یا نرجس تھا اور آپ کے صرف ایک فرزند تھے جن کا نام محمد اور کنتی ابو القاسم تھی، اور وہی آخری حجت پروردگار ہیں جن کے حوالے آپنے جملہ تبرکاتِ امامت اپنے انتقال سے پہلے ہی کر دیے تھے اور انھوں نے ہی آپ کو وقت آخر پانی پلایا تھا اور پھر انتقال کے بعد تجہیز و تکفین کے امور انجام دے کر جعفر کو ہٹا کر باپ کی نماز جنازہ ادا کی تھی اور اس کے بعد غائب ہوگئے اور حکومت لاکھ تلاش کرنے کے بعد بھی سراغ نہ لگا سکی اور پروردگار نے اس طرح اپنے وعدہ کو پورا کردیا کہ وہ اپنے نور کو بہرحال منزلِ اتمام تک پہنچانے والا ہے چاہے مشرکین کو کسی قدر ناگوار کیوں نہ ہو۔ 

آپ کی سیرت کے ذیل میں اولاد رسولؐ کے احترام کے سلسلہ میں تاریخ قم میں یہ واقعہ نقل کیا گیا ہے کہ ابو الحسن حسین بن حسن بن جعفر بن محمد بن اسماعیل بن جعفر الصادقؑ جو قم میں شراب خوری اور بداعمالیوں میں خاصی شہرت رکھتے تھے ایک مرتبہ کسی ضرورت سے احمد بن اسحاق اشعری کے پاس آئے جو قم میں وکیل اوقاف تھے اور ان سے کمک کا مطالبہ کرنا چاہا تو احمد بن اسحاق نے ان کے کردار کے پیش نظر ملاقات سے انکار کر دیا۔ اتفاق سے اسی سال احمد بن اسحاق نے حج کا ارادہ کیا اور ان کا گذر سامرہ سے ہوا۔ امام حسن عسکریؑ کی زیارت کے اشتیاق میں بیت الشرف کے دروازہ پر حاضر ہوئے، اذن باریابی طلب کیا تو حضرت نے انکار فرما دیا۔ انھوں نے بے حد گریہ کیا اور بہ مشکل تمام اجازت حاصل ہوئی اور عرض کی کہ سرکار آپ کی ناراضگی کا سبب کیا ہے؟ فرمایا کہ تم نے ایک سید کو اپنے یہاں داخلہ کی اجازت نہیں دی ہے۔ احمد بن اسحاق نے عرض کی کہ سرکار وہ شرابی آدمی ہے، میں نے اس کے کردار کی بنا پر انکار کر دیا تھا۔ فرمایا کچھ بھی ہو تمھیں نسب سیادت کا احترام کرنا چاہیے تھا۔ احمد بن اسحاق نے معذرت کی اور اب جو وطن واپس آئے اور تمام لوگوں کے ساتھ حسین بن حسن بھی ملاقات کے لیے آئے تو سروقد کھڑے ہو کر تعظیم کی۔ حسین نے حیرت زدہ ہوکر اس تعظیم کا سبب دریافت کیا۔ احمد نے کہا کہ یہ امام حسن عسکریؑ کا حکم ہے کہ اولاد رسولؐ کا اس رشتہ کی بنا پر احترام کیا جائے چاہے ان کا کردار کیسا ہی کیوں نہ ہو۔ وہ بہرحال رسول اکرمؐ کی طرف نسبت رکھتے ہیں۔ یہ سننا تھا کہ حسین نے سر پیٹ لیا اور توبہ و استغفار کرکے تمام جام شراب توڑ کر پھینک دیے اور مسجد میں مستقل طور پر معتکف ہوگئے اور اسی عبادت الٰہی کے عالم میں انتقال کر گئے۔ 

ایسے واقعات سے اکثر افراد کو یہ غلط فہمی ہوتی ہے کہ شاید نسب سیادت قانون شریعت سے بالاتر کوئی چیز ہے اور سادات کی خاطر ان کے جد کی شریعت کو بھی پامال کیا جاسکتا ہے حالانکہ ایسا ہر گز نہیں ہے ۔ واقعہ کی نوعیت خودہی بتا رہی ہے کہ یہ ایک خصوصی واقعہ ہے جس میں امام حسن عسکریؑ کو یہ معلوم تھا کہ اس احترام کے بعد حسین بن حسن راہ راست پر آجائیں گے اور شراب خوری کو ترک کردیں گے، اسی لیے آپ نے نسبت رسول اکرمؐ پر زیادہ زور دیا اور اسی نسبت کے احساس نے حسین بن حسن میں انقلاب پیدا کر دیا۔ 

تو اس کا مطلب یہ تھا کہ عام افراد کا فرض ہے کہ وہ نسبتِ رسول اکرمؐ کی بنا پر سادات کا احترام کریں۔ اور خود سادات کا فرض ہے کہ اپنی مقدس نسبت کا لحاظ کرکے کوئی ایسا کام نہ کریں جو اس نسبت کے شایانِ شان نہ ہو اور رسول اکرمؐ کے لیے باعثِ توہین یا سبب بدنامی ہو۔ 




اصحاب امام حسن عسکریؑ 

ابو علی احمد بن اسحاق بن عبد اللہ بن سعدبن مالک الاحوص الاشعری

انتہائی موثق اور معتبر انسان تھے۔ امام جوادؑ، امام ہادیؑ اور امام عسکریؑ کے اصحاب میں تھے۔ ان کے خاندان میں نہایت اعلیٰ درجہ کے محدث اور علماء پیدا ہوئے ہیں ، خود ان کے بارے میں بھی امام نے کافی تعریف فرمائی ہے۔ یہ امامؑ کے سفیر اور وکیل بھی تھے اور انھیں امام زمانہؑ کی زیارت کا شرف بھی حاصل ہوا ہے۔ 

انھوں نے امام حسن عسکریؑ سے پارچہ کفن کا مطالبہ کیا تھا تو آپ نے فرمایا تھا کہ گھبرائو نہیں تمھیں مل جائے گا۔ چنانچہ کرمانشاہ کے راستہ میں جب انتقال کیا تو امامؑ نے اپنے خادم کا فور کو کفن دے کر بھیجا اور اسے طحی الارض کے ذریعہ وہاں پہنچا دیا جہاں اس نے عالم مسافرت میں کفن دیا اور اس کے بعد ساتھیوں نے نماز جنازہ ادا کرکے دفن کر دیا۔ 

۲۔ احمد بن محمد بن مطہر 

انھیں امام عسکریؑ کا صاحب کہا جاتا ہے جو عام اصحاب اور تلامذہ سے بلند تر مرتبہ ہے اور ایک طرح کے مدار المہام کا مرتبہ ہے۔ چنانچہ امام عسکریؑ نے اپنی زندگی کے آخری ایام میں اپنی والدہ گرامی کو حج کے لیے روانہ کیا تو احمد بن محمد کو سفر کا نگراں قرار دیا۔ اور فرمایا کہ اگر پیاس کے خوف سے لوگ واپس بھی ہوجائیں تو تم اپنے سفر کو جاری رکھنا ان شاء اللہ کوئی خوف کی بات نہیں ہے۔ 

۳۔ ابو سہل اسماعیل بن علی بن اسحاق بن ابی سہل بن نوبخت

بغداد کے بزرگ ترین علماء علم کلام میں تھے اور ایک طرح کی وزارت کے منصب کے مالک تھے، مختلف کتابوں کے مولف بھی ہیں جن میں کتاب ’’الانوار فی تاریخ الائمہ الاطہار‘‘ خاصی شہرت رکھتی ہے۔ انھیں امام زمانہؑ کی زیارت کا شرف بھی حاصل ہوا ہے اور جب منصور حلاج نے انھیں اپنی طرف دعوت دی کہ میں صاحب الامر کا وکیل خاص ہوں تو انھوں نے جواب میں لکھا کہ اگر تمھیں یہ منصب حاصل ہے تو اس کا ایک ثبوت یہ دو کہ میری ڈاڑھی کے بال سیاہ ہوجائیں اور مجھے خضاب کی ضرورت نہ پڑے۔ منصور نے اس مسئلہ پر اپنی عاجزی کا احساس کرکے جواب سے گریز کیا لیکن ابو سہل نے اس واقعہ کو مسلسل محافل و مجالس میں نقل کرکے منصور کو ہمیشہ ہمیشہ کے لیے رسوا کر دیا اور اس کا دعویٰ بے بنیاد ثابت ہوگیا ورنہ بہت سے افراد کے گمراہ ہوجانے کے امکانات پیدا ہوگئے تھے۔ 

بنی عباس

تاریخ اسلام بنی امیہ کے مظالم سے بھری ہوئی ہے۔ مولائے کائنات کی شہادت سے کربلا کے سانحہ تک آل محمدؐ پر نازل ہونے والی کون سی مصیبت ہے جس میں بنی امیہ کا ہاتھ نہ رہا ہو، اور جس خون سے کسی نہ کسی اموی حاکم کے ہاتھ رنگین نہ ہوں… لیکن ان تمام مظالم کے ہوتے ہوئے بھی شاعر نے بنی عباس کے مظالم کا نقشہ ان الفاظ میں کھینچا ہے: 

’’خدا کی قسم بنی امیہ کے مظالم بنی عباس کے مظالم کے مقابلہ میں عشر عشیر بھی نہیں ہیں۔‘‘

بنی امیہ نے زندہ افراد پر ظلم کیا ہے، مرنے کے بعد لاشوں کو پامال کیا ہے لیکن اس کے بعد مظالم کا سلسلہ روک دیا ہے اور بنی عباس نے تو قبروں کے نشان تک مٹا دینے کی مہم چلائی ہے اور ہر بعد کے آنے والے نے اپنے پہلے والے کے مظالم کو بھلا دیا ہے اور اپنا ظلم اس سے کوسوں آگے بڑحا دیا ہے۔ 

ابو العباس سفاح سے اس خوں ریزی کا سلسلہ شروع ہوا اور منصور کے دور میں منزل کمال کو پہنچ گیا۔ جس عباسی حاکم نے تخت حکومت پر قدم رکھا اس کا پہلا کام یہ تھا کہ اولاد رسولؐ کو ستایا جائے اور ان کا نام و نشان تک مٹا دیا جائے۔ 

نتیجہ یہ ہوا کہ اولاد رسولؐ نے مجبور ہو کر صدائے احتجاج بلند کی تو مزید ستم کا نشانہ بنے، انقلابات آئے لیکن کوئی انقلاب کامیاب نہ ہوسکا، اس لیے کہ قوم میں ان مظالم کے مقابلہ میں قیام کی طاقت نہ تھی اور یہ صرف اولاد علیؑ کا کلیجہ تھا کہ نشانہ ستم بنتے رہے اور ظلم کے خلاف آواز بلند کرتے رہے۔ 

ائمہ معصومینؑ نے ان سخت ترین مواقف میں اپنی خداداد صلاحیت کو بروئے کار لاتے ہوئے نہایت درجہ حکمت آمیز راستہ اختیار کیا۔ انھیں علم لدنی کے نتیجہ میں مستقبل کی ناکامیابی کا علم تھا لہٰذا وہ ان انقلابات کی ظاہری قیادت نہیں کرنا چاہتے تھے، لیکن دوسری طرف مظلومین کی حمایت کا فرض بھی پیشِ نظر تھا، اس لیے انھیں ظلم کے خلاف آواز بلند کرنے سے روک بھی نہیں سکتے تھے، اس لیے کہ ظلم کے مقابلہ میں بالکل خاموش رہ جانا بھی خلاف اسلام ہے۔ چنانچہ آپ حضرات انقلابی جماعتوں کو ان کے انجام سے باخبر کرتے رہے لیکن انھیں ان کے اقدامات سے مکمل طور سے منع نہیں کیا۔ بلکہ جب بھی ان کے اوپر کوئی نیا ستم ہوا تو اس کے خلاف خود بھی احتجاج کی آواز بلند کی، اور انقلابی افراد کو تسکین قلب کا سامان فراہم کرتے رہے۔ چنانچہ عبداللہ بن الحسن پر منصور کے بے پناہ مظالم کے پیش نظر آپ نے انھیں ایک تاریخی تعزیتی خط لکھا ہے جو ہر دور کے مظلوم کے لیے بہترین سامان تسکین و تسلیت ہے۔ تحریر فرماتے ہیں: 

’’بسم اللہ الرحمن الرحیم۔ فرزند صالح اور ذریت طیبہ کے نام! 

	اما بعد! اگر انقلابیوں کے درمیان آپ اور آپ کے گھر والوں نے اس قدر مصائب برداشت کیے ہیں تو اس رنج و غم اور درد و مصیبت میں آپ تنہا نہیں ہیں۔ مجھے بھی ایسے تمام مصائب و شدائد کا سامنا کرنا پڑ رہا ہے لیکن میں نے ہمیشہ حکم خدا کے مطابق صبر و ضبط سے کام لیا ہے۔ پروردگار نے قرآن مجید میں متعدد مقامات پر صبر و تحمل کا حکم دیا ہے۔ اپنے رسولؐ سے فرمایا کہ: 

	’’اپنے رب کے حکم کے لیے صبر کرو، تم ہماری نگاہوں کے سامنے ہو۔‘‘ (طور ۴۸) 

	’’حکم رب پر صبر کرو اور یونس جیسے نہ ہوجائو۔‘‘ (قلم ۴۸) 

	’’اگر ظالموں سے بدلہ لینا چاہو تو جس طرح انھوں نے ظلم کیا ہے اسی طرح انھیں سزا دو، اور اگر صبر کرلو تو صبر زیادہ بہتر ہے۔‘‘ (نحل ۱۲۶) 

	’’اپنے اہل کو نماز کا حکم دو اور اس پر صبر کرو، ہم رزق کے طلب گار نہیں ہیں، رزق دینے والے ہیں اور عاقبت صاحبانِ تقویٰ کے لیے ہے۔ ‘‘ (طہ ۱۳۲)

	’’صابرین پر مصیبت پڑتی ہے تو انا للہ کہتے ہیں اور انھیں کے لیے صلوات و رحمت ہے اور وہی ہدایت یافتہ ہیں۔‘‘ (بقرہ ۱۵۶) 

	’’صابرین کو ان کے صبر پر بے حساب اجر ملے گا۔‘‘ (زمر ۱۰) 

	لقمان نے اپنے فرزند کو وصیت کی، ’’مصائب پر صبر کرو کہ یہ مستحکم امور میں سے ہے۔‘‘ (لقمان ۱۷) 

	جناب موسیٰ نے اپنی قوم سے کہا، ’’اللہ سے مدد مانگو اور صبر کرو، زمین اللہ کی ہے وہ جسے چاہتا ہے اس کا وارث بنا دیتا ہے اور عاقبت بہرحال صاحبان تقویٰ کے لیے ہے۔‘‘ (اعراف ۸) 

	’’فائدہ صاحبان ایمان کے لیے ہے جو عمل صالح کرتے ہیں اور حق و صبر کی وصیت و نصیحت کرتے ہیں۔‘‘ (عصر ۳) 

	’’پھر ان صاحبان ایمان میں سے ہوتا جن کا کام صبر اور مرحمت کی وصیت کرنا ہے۔‘‘ (بلد ۱۷) 

	’’ہم تمھارا امتحان بھوک، خوف، نقص اموال و نفوس و ثمرات سے کریں گے، اور صابرین کو بشارت دے دو۔‘‘ (بقرہ ۱۵۵) 

	’’نبی کے ساتھ اللہ والوں نے جہاد کیا تو نہ راہِ خدا میں آنے والی مصیبتوں کے مقابلہ میں کمزور ہوئے اور نہ سستی کا مظاہرہ کیا اور اللہ صابرین کو دوست رکھتا ہے۔‘‘ (آل عمران ۴۶) 

	’’صبر کرنے والے مرد اور صبر کرنے والی عورتیں مغفرت اور اجر عظیم کی حق دار ہیں۔‘‘ (احزاب ۳۵) 

	’’جب تک حکم خدا نہ آجائے صبر کرتے رہو کہ اللہ بہترین فیصلہ کرنے والا ہے۔‘‘ (یونس ۱۰۹) 

	میرے عم اور ابن عم! یاد رکھیے کہ پروردگار کو اس کی کوئی پرواہ نہیں ہے کہ اس کے ماننے والوں کو دنیا نے ستایا ہے کہ اس کی نگاہ میں اس کے مصائب و آلام سے زیادہ محبوب ترین کوئی شے نہیں ہے۔ اسے اس کی بھی فکر نہیں ہے کہ دنیا اس کے دشمنوں کو ناز ونعم میں رکھتی ہے کہ وہ اگر اپنے اولیاء کے ساتھ مصائب اور صبر کو پسند نہ کرتا تو دشمنانِ خدا کی ہمت نہ ہوتی کہ وہ اولیاء خدا کو قتل کرسکیں اور خود عیش و آرام سے حکومت کریں۔ وہ اولیاء کے لیے مصائب برداشت نہ کرتا تو زکریا اور یحییٰ کا قتل واقع نہ ہوسکتا، آپ کے جد علی بن ابی طالبؑ شہید نہ ہوتے، کربلا کا عظیم سانحہ اور آپ کے چچا کی شہادت نہ ہوتی، اس نے ظالموں کو ڈھیل دی ہے، انھیں ظلم کا موقع دیا ہے کہ اپنا حوصلہ نکال لیں۔ سورۂ زخرف ۳۳ اور سورۂ مومنون ۵۵ میں اس حقیقت کا اعلان بھی فرما دیا ہے۔ صبر کے جوہر مصائب کی شدت ہی میں کھلتے ہیں اور صبر اللہ کی محبوب ترین صفت ہے۔ 

	احادیث میں بھی اس حقیقت کا اعلان ہوا ہے کہ: 

	’’مومن کی اذیت کا خیال نہ ہوتا تو کافر کو کبھی درد سر بھی نہ ہوتا۔‘‘ 

	’’یہ دنیا اللہ کی نظر میں مچھر کے پر کے برابر بھی حیثیت نہیں رکھتی ہے۔‘‘ 

	’’اگر مومن پہاڑ کی چوٹی پر بھی پناہ لے گا تو اللہ کافروں اور منافقوں کو اسے اذیت دینے کا موقع دے گا تاکہ اس کے صبر کے جوہل کھل سکیں۔‘‘ 

	’’اللہ جب کسی بندہ کو دوست رکھتا ہے تو اس پر بلائوں کا مسلسل نزول ہوتا ہے کہ ایک غم سے نکلتا ہے اور دوسرے میں داخل ہوجاتا ہے۔‘‘ 

	’’بندۂ مومن کے لیے اس دنیا میں دو ہی گھونٹ محبوب ہیں۔ ایک غصہ کا پی جانا اور دوسرے مصیبت کو برداشت کر لینا صبر و تحمل کے ساتھ۔ اصحابِ رسولؐ اپنے ظالمین کے لیے طول عمر اور صحت بدن اور کثرتِ مال واولاد کی تمنا کرتے تھے تاکہ اپنے امکان بھر ظلم ڈھاسکیں اور وہ اپنے صبر کا مظاہرہ کرسکیں۔‘‘ 

	لہٰذا عم محترم، ابن العم اور برادران! آپ سب صبر و رضا، تسلیم و تفویض کو اختیار کریں، قضائے الٰہی پر صابر رہیں، اطاعتِ خدا کرتے رہیں، احکام کی تعمیل کریں۔ اللہ ہم کو اور آپ کو صبر بے حساب عطا کرے اور انجام بخیر کرے اور اپنی قوت و قدرت سے ہر ہلاکت سے نجات دے۔ وہی سننے والا ہے اور وہی بندہ سے قریب تر ہے۔ اللہ اپنے مصطفی بندے حضرت محمدؐ اور ان کے اہلبیتؑ پر رحمت نازل فرمائے۔‘‘ 	(بحار الانوار ۴۷) 

اس خط سے اس صورت حال کا مکمل اندازہ کیا جاسکتا ہے جس سے اولادِ علیؑ گذر رہی تھی اور یہ بھی معلوم کیا جاسکتا ہے کہ ائمہ معصومینؑ، مظلومین اور مستضعفین کے حالات سے بے تعلق یا انقلابیوں سے بیزار نہیں تھے۔ حالات نے انھیں قیام کی اجازت نہیں دی تھی ورنہ وہ ہر ظالم سے بیزار اور ہر ظلم کے خلاف تحریک سے ہم آواز تھے بشرطیکہ اس کی بنیادیں دین و ایمان اور دیانت و اخلاص پر استوار ہوں۔ 

سوچیے بنی عباس کے آغاز اقتدار میں مصائب کا یہ عالم تھا تو استحکام سلطنت کے بعد مصائب کی کیا کیفیت ہوگی؟ اس کا اندازہ بھی انھیں حالات سے لگایا جاسکتا ہے ۔ ہارونؑ کا امام موسیٰ کاظمؑ کو مسلسل قید خانہ میں رکھنا اور قید و بند کے عالم میں شہید کرا دینا، مامون کا امام رضاؑ کو ولی عہد بنانا اور پھر شہید کر ادینا، امام محمد تقی علیہ السلام کو داماد بنانا اور پھر نشانۂ ستم بنا کر معتصم کا آپ کو زہر دلا دینا، متوکل کا قبر امام حسینؑ کی بربادی کا سامان کرنا اور اس طرح کے بے شمار مظالم ہیں جو ائمہ معصومینؑ کے سامنے آتے رہے ہیں اور بنی عباس کے نمک حرام حکام جس کے نام پر برسر اقتدار آئے تھے اسی کے گھرانے کو بے نام و نشان بنانے پر تلے رہے ہیں۔ 

امام حسن عسکریؑ کو ان مصائب میں سے ایک نیا حصہ ملا تھا کہ ظالمین کو معلوم تھا کہ پیغمبرِ ؐاسلام کا بارہواں وارث ظلم کی بساط کو الٹ دے گا اور اس کے آنے کے بعد ظلم و جور کا خاتمہ ہوجائے گا اور یہ بھی معلوم تھا کہ یہ ان کی نسل کے گیارہویں وارث ہیں لہٰذا مظالم کا تمام تر رخ آپ کی ذات مبارک کی طرف تھا اور ہر شخص کو فکر تھی کہ آپ کی زندگی کا خاتمہ کر دیا جائے اور ایسا طریقہ اختیار کیا جائے کہ اپنی بدنامی بھی نہ ہونے پائے اور زندگی کا خاتمہ بھی ہوجائے۔ حکومت کے لیے یہ کام بہت آسان تھا۔ لیکن جسے پروردگار بچانا چاہے اسے کوئی نہیں مٹا سکتا ہے، چنانچہ ظالموں نے قتل کرنے کے بجائے اذیتوں کا راستہ اختیار کیا کہ نگاہِ قدرت میں اولیاء خدا کے صبر کے جوہر کھلنے کا یہ بہترین راستہ ہے۔ مظالم اپنی حد سے گزر گئے۔ قید و بند، خانہ نشینی، نظر بندی اور اس طرح کے شدید ترین حالات کا سامنا کرنا پڑا۔ جس قصر میں ظالم آرام کرے اس کے گوشے میں امام کو قیدی بنا کر رکھا گیا کہ یہ آل رسولؐ کے ساتھ امت کی نگاہ میں بہترین برتائو تھا اور اس طرح ظالموں کی دنیا میں اجر رسالت ادا کیا جارہا تھا۔ لیکن ان تمام باتوں کے باوجود وہ حجت آخر اس دنیا میں آگیا اور اعلانِ پروردگار ’’جاء الحق وزھق الباطل‘‘ کا مصداق پیدا ہوگیا۔ مظالم کی رات آخر منزل پر آگئی اور عدل وانصاف کا سورج طلوع ہوگیا۔ 


نقشِ حیات حضرت ولیِ عصر

ولادت: ۱۵؍ شعبان ۲۵۵ھ

عجل اللہ فرجہ الشریف

نقشِ زندگانی حضرت صاحب الامر عجل اللہ فرجہ الشریف


ماہ شعبان ۲۵۵ھ کی پندرہویں تاریخ صبح جمعہ کی مسعود ترین ساعت تھی جب پیغمبر اسلامؑ کے آخری وارث اور سلسلۂ امامت کے بارہویں اور آخری امامؑ کی ولادت باسعادت ہوئی۔ بعض علماء نے سال ولادت ۲۵۶ھ سنہ نور لکھا ہے لیکن معروف ترین روایت ۲۵۵ھ ہی کی ہے۔

والد ماجد امام حسن عسکریؑ تھے جن کی عمر مبارک آپ کی ولادت کے وقت تقریباً ۲۳ سال تھی اور والدہ گرامی جناب نرجس خاتون تھیں جنھیں ملیکہ بھی کہا جاتا ہے۔

جناب نرجس خاتون دادھیال کے اعتبار سے قیصر روم کی پوتی تھیں اور نانیہال کے اعتبار سے جناب شمعون وصی حضرت عیسیٰ کی نواسی ہوتی تھیں۔ اس اعتبار سے امام زمانہ نانیہال اور دادھیال دونوں اعتبار سے بلند ترین عظمت کے مالک ہیں اور آپ کا خاندان ہر اعتبار سے عظیم ترین بلندیوں کا مالک ہے۔

جناب نرجس کے روم سے سامرہ پہنچنے کی تاریخ دو حصوں میں بیان کی جاتی ہے۔ ایک حصہ سامرہ سے متعلق ہے اور ایک حصہ روم سے متعلق ہے۔ پہلے حصہ کی راوی جناب بشر بن سلیمان انصاری ہیں جو جناب ابو ایوب انصاری کے خاندان سے تعلق رکھتے تھے، اور دوسرے حصہ کی راوی خود جناب نرجس ہیں جنھوں نے اپنی داستانِ زندگی خود بیان فرمائی ہے۔

پہلے حصہ کا خلاصہ یہ ہے کہ امام علی نقیؑ کے خادم کافور نے بشر بن سلیمان تک یہ پیغام پہنچایا کہ تمھیں امام علی نقیؑ نے یاد فرمایا ہے۔ بشر خدمت اقدس میں حاضر ہوئے تو آپ نے فرمایا کہ تم بردہ فروشی کا کام جانتے ہو۔ یہ ایک تھیلی ہے جس میں دو سو بیس اشرفی ہیں اسے لے کر میرے خط کے ساتھ جسر بغداد تک چلے جائو وہاں ایک قافلہ بردہ فروشوں کا نظر آئے گا۔ اس قافلہ میں ایک خاتون بہ شکل کنیز ہوگی جس کی خریداری کی تمام لوگ کوششیں کر رہے ہوں گے لیکن وہ کسی کی خریداری سے راضی نہ ہوگی اور نہ اپنے چہرہ سے نقاب اٹھائے گی۔ تم یہ منظر دیکھتے رہنا جناب تمام لوگ قیمت بڑھا کر عاجز ہوجائیں اور مالک پریشان ہو اور کنیز یہ کہے کہ میرا خریدار عنقریب آنے والا ہے تو تم مالک کو یہ تھیلی دے دینا اور کنیز کو یہ خط دے دینا جو اسی کی زبان میں لکھا گیا ہے۔ معاملہ خود بخود طے ہوجائے گا۔ جناب بشر بن سلیمان نے ایسا ہی کیا اور حرف بحرف امامؑ کی نصیحت پر عمل کیا یہاں تک کہ معاملہ طے ہوگیا اور دو سو بیس اشرفی میں اس خاتون کو حاصل کرلیا اور امام کی خدمت میں لاکر پیش کر دیا۔

اس کے بعد جناب نرجس نے اپنی تاریخ زندگی یوں بیان کی ہے کہ میں ملیکہ قیصر روم کی پوتی ہوں۔ میری شادی میرے ایک رشتہ کے بھائی سے طے ہوئی تھی اور پورے اعزاز و احترام کے ساتھ محفل عقد منعقد ہوئی تھی۔ ہزاروں اعیانِ مملکت شریک بزم تھے۔ لیکن جب پادریوں نے عقد پڑھنے کا ارادہ کیا تو تخت کا پایہ ٹوٹ گیا اور تخت الٹ گیا، بہت سے لوگ زخمی ہوگئے اور اسے رشتہ کی نحوست پر محمول کیا گیا۔ تھوڑے عرصہ کے بعد اس کے دوسرے بھائی سے رشتہ طے ہوا اور بعینہٖ یہی واقعہ پیش آیا جس کے بعد لوگ سخت حیران تھے کہ اس کے پس منظر میں کوئی بات ضرور ہے جو ہم لوگوں کی عقل میں نہیں آرہی ہے کہ رات کے وقت میں نے خواب میں دیکھا کہ ایک مقام پر حضرت رسول خداؐ اور حضرت مسیحؑ جمع ہیں اور ایسا ہی دربار آراستہ ہے جیسا کہ میرے عقد کے موقع پر اس سے پہلے ہوا تھا۔ حضرت مسیحؑ نے حضرت محمد مصطفیٰؐ اور حضرت علی مرتضیٰؑ کا بے حد احترام کیا اور ان دونوں بزرگوں نے فرمایا کہ ہم آپ سے آپ کے وصی کی صاحبزادی ملیکہ کا رشتہ اپنے فرزند حسن عسکریؑ کے لیے طلب کر رہے ہیں۔ حضرت مسیحؑ نے بصد مسرت رشتہ کو منظور کرلیا اور میرا عقد ہوگیا۔ اس کے بعد میں نے اکثر خواب میں حضرت حسن عسکریؑ کو دیکھا اور ان سے مطالبہ کیا کہ آپ کی خدمت میں حاضری کا راستہ کیا ہوگا تو ایک دن انھوں نے فرمایا کہ تمھارے یہاں سے ایک فوج جنگ پر جارہی ہے، تم اس میں شامل ہوجائو۔ عنقریب اس فوج کو شکست ہوگی اور اس کی عورتوں کو قیدی بنا لیا جائے گا۔ تم ان قیدیوں میں شامل ہوجانا اور ان کے ساتھ بغداد تک آجانا اس کے بعد میں تمھاری خریداری کا انتظام کرلوں گا۔ چنانچہ واقعہ ایسا ہی ہوا اور امام علی نقیؑ نے خریداری کا انتظام کردیا اور جناب نرجس اس گھر تک پہنچ گئیں۔ جس کے بعد انھوں نے اس واقعہ کی ایک کڑی کا اور ذکر کیا کہ میں اپنے عالم انوار کے عقد کے بعد مسلسل اس خواب کی تعبیر کے لیے پریشان تھی اور نوبت شدید بیماری تک پہنچ گئی تھی تو ایک دن خواب میں جناب مریم اور جناب فاطمہ زہراؑ کو دیکھا اور ان سے فریاد کی کہ آخر آپ کے فرزند تک پہنچنے کا راستہ کیا ہوگا جن کی خدمت کا شرف آپ کے پدر بزرگوار نے عنایت فرمایا ہے تو آپ نے فرمایا کہ پہلے کلمہ اسلام زبان پر جاری کرو اس کے بعد اس کا انتظام ہوجائے گا (اس لیے کہ مسیحی مذہب خاتون سے عقد تو ہوسکتا ہے لیکن رب العالمین نے جس مقصد کے لیے اس رشتہ کا انتخاب فرمایا ہے اس کی تکمیل دین اسلام کے بغیر ممکن نہیں ہے اس لیے کہ نور الٰہی کسی غیر موحد رحم میں نہیں رہ سکتا ہے) چنانچہ میں نے ان کی ہدایت کے مطابق کلمۂ شہادتین زبان پر جاری کیا اور آج آپ کی خدمت میں حاضر ہوں۔ امام علی نقیؑ نے فرمایا کہ جس نوجوان نے تم سے سامرہ پہنچنے کا وعدہ کیا تھا اسے پہچان سکتی ہو؟ عرض کی بے شک! آپ نے امام حسن عسکریؑ کو پیش کیا۔ جناب نرجس خاتون نے فوراً پہچان لیا اور آپ نے ان کو عقد کرکے اپنے فرزند کے حوالے کر دیا۔

(اس واقعہ میں عقد کی لفظ دلیل ہے کہ جناب نرجس کنیز نہیں تھیں، ورنہ اسلام میں کنیز کی حلیت کے لیے عقد کی ضرورت نہیں ہوتی ہے تنہا کنیزی ہی اس کے حلال ہونے کے لیے کافی ہوتی ہے جیسا کہ ان متعدد آیاتِ قرآنی سے بھی ظاہر ہوتا ہے جن میں کنیزی کا تذکرہ ازواج کے مقابلہ میں کیاگیا ہے اور یہ اس بات کی علامت ہے کہ کنیزی الگ ایک شے ہے اور زوجیت الگ ایک شے ہے، اور ایک مورد پر دونوں کا اجتماع ممکن نہیں ہے علاوہ اس کے کہ کنیز ایک شخص کی کنیز ہو اور دوسرے کی زوجہ ہو ورنہ ایک ہی جہت سے دونوں کا اجتماع ناممکن ہے)۔

اس کے بعد جناب حکیمہ بنت امام محمد تقی علیہ السلام بیان کرتی ہیں کہ ایک دن امام حسن عسکریؑ نے فرمایا کہ آج شب کو آپ میرے یہاں قیام کریں کہ پروردگار مجھے ایک فرزند عطا کرنے والا ہے۔ میں نے عرض کی کہ نرجس خاتون کے یہاں تو حمل کی کوئی علامت نہیں ہے … فرمایا کہ پروردگار اپنی حجت کو اسی طرح دنیا میں بھیجتا ہے، جناب مادرِ حضرت موسیٰ کے یہاں بھی آثارِ حمل نہیں تھے اور بالآخر جناب موسیٰ دنیا میں آگئے اور فرعونیوں کو خبر بھی نہ ہوسکی۔ چنانچہ میں نے امامؑ کی خواہش کے مطابق گھر میں قیام کیا اور تمام رات حالات کی نگرانی کرتی رہی یہاں تک کہ میری نماز شب بھی تمام ہوگئی اور آثار حمل نمودار نہیں ہوئے۔ تھوڑی دیر کے بعد میں نے دیکھا کہ نرجس نے خواب سے بیدار ہو کر وضو کیا اور نماز شب ادا کی اور اس کے بعد دردِ زہ کا احساس کیا، میں نے دعائیں پڑھنا شروع کیں۔ امام عسکریؑ نے آواز دی کہ سورۂ انا انزلنا پڑھئے۔ میں نے سورۂ قدر کی تلاوت کی اور یہ محسوس کیا کہ جیسے رحم مادر میں فرزند بھی میرے ساتھ تلاوت کر رہا ہے۔ تھوڑی دیر کے بعد میں نے محسوس کیا کہ میرے اور نرجس کے درمیان ایک پردہ حائل ہوگیا اور میں سخت پریشان ہوگئی کہ اچانک امام عسکریؑ نے آواز دی کہ آپ بالکل پریشان نہ ہوں۔ اب جو پردہ اٹھا تو میں نے دیکھا کہ ایک چاند سا بچہ روبقبلہ سجدہ ریز ہے اور پھر آسمان کی طرف اشارہ کرکے کلمۂ شہادت زبان پر جاری کر رہا ہے۔ یہاں تک کہ تمام ائمہ کی امامت کی شہادت دینے کے بعد یہ فقرات زبان پر جاری کیے: ’’خدایا! میرے وعدہ کو پورا فرما، میرے امر کی تکمیل فرما، میرے انتقام کو ثابت فرما اور زمین کو میرے ذریعہ عدل و انصاف سے معمور کردے۔

دوسری روایت کی بنا پر ولادت کے موقع پر بہت سے پرندے بھی جمع ہوگئے اور سب آپ کے گرد پرواز کرنے لگے کہ گویا آپ پر قربان ہو رہے تھے۔ آپ کے داہنے شانہ پر ’’جاء الحق وزھق الباطل ان الباطل کان زھوقا‘‘ کا نقش تھا اور زبانِ مبارک پر یہ آیتِ کریمہ تھی: ’’ویزید ان نمن علی الذین استضعفوا فی الارض ونجعلھم ائمۃ ونجعلھم الوارثین۔‘‘

اس کے بعد امام عسکریؑ کی ہدایت کے مطابق ایک پرندہ فرزند کو اٹھا کر جانب آسمان لے گیا اور روزانہ ایک مرتبہ باپ کی خدمت میں پیش کرتا تھا اور عالم قدس میں آپ کی تربیت کا مکمل انتظام تھا۔ یہاں تک کہ چند روز کے بعد جناب حکیمہ نے دیکھا تو پہچان نہ سکیں۔ آپ نے فرمایا کہ پھوپھی جان! ہم اہلبیتؑ کی نشوونما عام انسانوں سے مختلف ہوتی ہے۔ صاحبانِ منصب الٰہی کی نشوونما ایک ماہ میں ایک سال کے برابر ہوتی ہے۔ چنانچہ جناب حکیمہ نے اس فرزندِ حسن عسکریؑ سے تمام صحف سماویہ اور قرآن مجید کی تلاوت بھی سنی ہے۔

(واضح رہے کہ وقت ولادت سورہ انا انزلناہ کی تلاوت کا شاید ایک راز یہ بھی تھا کہ اس سورہ میں ہر شب قدر میں ملائکہ آسمان کے امر الٰہی کے ساتھ نازل ہونے کا ذکر ہے اور یہ علامت ہے کہ ہر دور میں ایک صاحب الامر کا رہنا ضروری ہے اور آج دنیا میں آنے والا اپنے دور کا صاحب الامر ہے۔)

محمد بن عثمان عمر وی راوی ہیں کہ صاحب الامر کی ولادت کے بعد امام عسکریؑ نے بطور عقیقہ متعدد جانور ذبح کرنے کا حکم دیا اور دس ہزار رطل روٹی اور اسی مقدار میں گوشت تقسیم کرنے کا حکم دیا اور میں نے اسی کے مطابق عمل کیا۔

(واضح رہے کہ عقیقہ میں ایک جانور کی قربانی بھی کافی ہوتی ہے اور صرف عقیقہ کے گوشت کی تقسیم بھی کافی ہوتی ہے لیکن امام عسکریؑ نے متعدد جانور ذبح کرنے کا حکم دیا اور کافی مقدار میں گوشت اور روٹی کی تقسیم کا بھی حکم دیا، جس سے حضرت صاحب الامر کی خصوصیت اور ان کے امتیاز کے علاوہ اس نکتہ کی بھی وضاحت ہوتی ہے کہ اس طرح آبادی کے ایک بڑے حصہ کو حضرت صاحب العصرؑ کی ولادت کی خبر ہوجائے گی اور اس کے بعد اگر لوگ ان کی زیارت نہ بھی کرسکیں تو ان کے وجود کا انکار نہ کرسکیں گے اور چند سال کے بعد جب میرا انتقال ہوجائے گا تو کوئی یہ نہ کہنے پائے گا کہ حسن عسکری لا ولد دنیا سے رخصت ہوئے ہیں۔ صاحب الامر کی ولادت کی خبر کا عام ہونا ضروری تھا کہ اس سے پوری کائنات کا مستقبل وابستہ تھا اور اسی کے سہارے سارے صاحبان ایمان کو زندہ و سلامت رہنا تھا۔ ایسا نہ ہو کہ کل حکام جو راس کے وجود کا انکار کرکے مطمئن ہوجائیں اور صاحبانِ ایمان شک اور شبہ میں مبتلا ہوجائیں۔

یہ کام اگرچہ امام حسن عسکریؑ کے لیے انتہائی مشکل تھا کہ حکومت وقت کی طرف سے آپ کے گھر کی سخت ترین نگرانی کی جارہی تھی اور تمام تر کوشش یہی تھی کہ آخری حجت پروردگار دنیا میں نہ آنے پائے اور قدرت نے اس کے مقابلہ میں غیبت کا مکمل اہتمام بھی کردیاتھا اور آپ نے بھی ولادت سے پہلے انتہائی رازداری سے کام لیا تھا لیکن اس کے باوجود جب صاحب الامر کو پرندہ (روح القدس) نے اپنی تحویل میں لے لیا اور ظالموں کے شر سے محفوظ ہوگئے تو آپ نے دوسرے فریضہ کو انتہائی اہم قرار دیا کہ قوم میں ان کی ولادت کا اعلان ہوجائے اور دنیا کو آخری وارث پیغمبر ؐ کے نزولِ اجلال کا علم ہوجائے چاہے اس کے نتیجہ میں حکومتِ وقت کی طرف سے کسی قدر بھی مشکلات اور مصائب کا سامنا کیوں نہ کرنا پڑے اور اس راہ میں کسی قدر آفات و شدائد کیوں نہ برداشت کرنا پڑیں۔

آپ کا اسم گرامی محمد اور کنیت ابو القاسم ہے اور یہ آپ کے امتیازات میں سے ہے کہ رسول اکرمؐ نے آپ کو اپنے نام اور کنیت دونوں کا وارث قرار دیا ہے ورنہ دونوں کا اجتماع عام طور سے ممنوع ہے جس طرح کہ اکثر علماء نے دور غیبت کبریٰ کو آپ کو اس نام گرامی ’’محمد‘‘ کے ساتھ یاد کرنے سخت ممانعت کی ہے اور بعض روایات میں اس نام سے یاد کرنے کو حرام تک قرار دیا گیا ہے۔

آپ کے معروف القاب و خطابات یہ ہیں جن کے ذریعہ یاد کرنے کی تاکید کی گئی ہے:

۱۔ بقیۃ اللہ۔ روایات میں وارد ہوا ہے کہ جب وقتِ ظہور آپ دیوارِ کعبہ سے ٹیک لگا کر کھڑے ہو ں گے تو آپ کے گرد ۳۱۳ اصحاب کا مجمع ہوگا، تو سب سے پہلے اس آیت کی تلاوت کریں گے ’’بقیۃ اللہ خیر لکم ان کنتم مومنین‘‘ اگر تم لوگ صاحب ایمان ہو تو تمھارے لیے خیر اور بھلائی بقیۃ اللہ میں ہے جسے پروردگار نے اس دن کے لیے بچا کر رکھا ہے۔

۲۔ حجت… یہ لقب اگرچہ دیگر ائمہ معصومینؑ کے ساتھ بھی استعمال ہوتا ہے اور انھیں بھی حجۃ اللہ کہا جاتا ہے لیکن عام طور سے حضرت حجت سے آپ ہی کی ذات گرامی مقصود ہوتی ہے اور شاید اس کا ایک راز یہ بھی ہو کہ آپ کے ذریعہ پروردگار مادی اور معنوی دونوں اعتبار سے اپنی حجت تمام کر دے گا اور شاید اسی لیے آپ کی انگشتریٔ مبارک کا نقش بھی ’’انا حجۃ اللہ‘‘ ہے۔

۳۔ خلف یا خلف صالح… یہ لقب بھی آپ کے بارے میں اکثر ائمہ طاہرینؑ کی حدیثوں میں وارد ہوا ہے اور حقیقت امر یہ ہے کہ آپ تمام انبیاء و مرسلین کے جانشین اور ان کے کمالات کے وارث ہیں جیسا کہ حدیث مفضل میں وارد ہوا ہے کہ وقت ظہور دیوار کعبہ سے ٹیک لگا کر کھڑے ہوں گے اور فرمائیں گے کہ جو شخص بھی آدم، شیث، نوح، سام، ابراہیم، اسماعیل، موسیٰ یوشع، شمعون، رسول اکرمؐ اور ائمہ طاہرینؑ کی زیارت کرنا چاہے وہ مجھے دیکھ لے کہ میں سب کے کمالات کا وارث اور سارے انبیاء و اولیاء کا خلف صالح ہوں۔

۴۔ شرید (دور افتادہ) اس لقب کا راز غالباً یہ ہے کہ زمانہ نے بے معرفتی کی بنیاد پر آپ کو سماج سے دور کر دیا ہے اور آپ نے مصلحت الٰہی کی بنا پر اپنے کو معاشرہ سے دور رکھا ہے جیسا کہ خود آپ نے فرمایا تھا کہ میرے والد بزرگوار نے وصیت فرمائی ہے کہ اپنے کو سماج سے دور رکھنا کہ ہر ولیِ خدا کے دشمن ہوتے ہیں اور رب العالمین تمھیں باقی رکھنا چاہتا ہے۔

۵۔ غریم (قرض دار یا قرض خواہ)… اس لقب کا راز یہ بتایا جاتا ہے کہ آپ کا امت اسلامیہ کے ذمہ قرض ہے اور آپ پر احکام اسلامیہ کا قرض ہے جسے ادا کرنے کے لیے آپ کو باقی رکھا گیا ہے اور جس کے لیے آپ اسی طرح بے چین رہتے ہیں جس طرح ایک قرض دار اپنے قرض کی ادائیگی کے لیے بے چین رہا کرتا ہے۔

روایات میں اس لقب کی ایک مصلحت یہ بھی بیان کی گئی ہے کہ اس طرح مومنین اپنے حقوق کو مختلف افراد کے ذریعہ امامؑ تک پہنچا دیا کرتے تھے اور کسی بھی شخص کو مال دیتے ہوئے اس لقب کا استعمال کیا کرتے تھے اور کہتے تھے ہمارے قرض خواہ تک پہنچا دینا اور یہ بات سو فیصد صحیح بھی تھی کہ امت کے ذمہ امامت کے بے شمار حقوق ہیں جن کی ادائیگی کی ذمہ داری امت کے لیے ضروری ہے۔

۶۔ قائم… اس لقب کا راز یہ ہے کہ اصلاح عالم کی خاطر آخری قیام اور انقلاب آپ ہی کے ذمہ رکھا گیا ہے جیسا کہ ابو حمزہ نے امام باقرؑ کی روایت میں نقل کیا ہے کہ میں نے حضرت سے دریافت کیا کہ جب آپ سب ہی حق کے ساتھ قیام کرنے والے ہیں تو صرف آخری حجت کو قائم کیوں کہا جاتا ہے تو آپ نے فرمایا کہ شہادت امام حسینؑ کے بعد ملائکہ نے بارگاہ احدیت میں عرض کی کہ تیرے پیارے نبیؐ کا پیارا فرزند شہید ہوگیا اور ہم اس کی کمک بھی نہ کرسکے تو ارشاد احدیت ہوا کہ تمھیں آخری وارث حسینؑ کی کمک کے لیے باقی رکھا گیا ہے اور اس کے بعد جملہ انوار ائمہؑ کو ظاہر کیا گیا تو آخری نور مشغول نماز تھا۔ ارشاد قدرت ہوا کہ یہی قائم ایک دن قیام کرنے والا ہے اور اس کے ذریعہ دنیا کو عدل و انصاف سے معمور کیا جائے گا۔

واضح رہے کہ امامؑ کے القاب میں اس لقب کے بارے میں خصوصیت کے ساتھ ذکر کیا گیا ہے کہ جب آپ کے اس لقب کا تذکرہ کیا جائے تو انسان کو کھڑا ہوجانا چاہیے جیسا کہ علامہ عبدالرضا بن محمد نے اپنی کتاب ’’تاجیج نیران الاخران فی وفاۃ سلطان خراسان‘‘ میں نقل کیا ہے کہ جب دعبل خزاعی نے اپنے قصیدہ میں امام کا ذکر کیا تو امام رضاؑ سروپا کھڑے ہوگئے اور آپ نے اپنا ہاتھ اپنے سرمبارک پر رکھ لیا اور ظہورِ امام ؑ میں عجلت کی دعا فرمائی۔ اور اس کے بعد یہ طریقہ شیعوں میں رائج ہوگیا۔

ظاہر ہے کہ اس کا مقصد صرف عظمتِ امام کا اظہار نہیں ہے ورنہ یہ طریقہ کار ہر امامؑ کے ذکر کے ساتھ ہونا چاہیے تھا بلکہ بزرگوں کے ذکر کے ساتھ بطریق اولیٰ ہونا چاہیے تھا لیکن صرف امام عصرؑ کے ذکر کے ساتھ یہ طریقۂ کار علامت ہے کہ اس طرح امت اسلامیہ کو تربیت دی جارہی تھی کہ جب امامؑ کے قیام کا ذکر آئے تو فوراً کھڑے ہوجائیں تاکہ اس بعد جب واقعاً قیام کی منزل سامنے آجائے اور یہ خبر نشر ہو کہ انھوں نے مکہ سے قیام فرمالیا ہے تو فوراً نصرت کے لیے کھڑے ہوجائیں اور سر پر ہاتھ رکھ کر سر تسلیم خم کردیں کہ اب اس سر کو بھی آپ کی راہ میں قربان کرنے کے لیے حاضر ہیں۔ (منتہی الآمال)

۷۔ مہدی… اس لقب کا ذکر روایاتِ مرسل اعظمؐ میں بھی بکثرت پایا جاتا ہے اور اسی لیے تمام عالم اسلام میں آپ کو عام طور سے اسی لقب کے ذریعہ پہچانا جاتا ہے اور اس کے بارے میں روایت میں وارد ہوا ہے کہ جو مہدی کے قیام اور خروج کا انکار کردے اس نے پیغمبرِ اسلامؐ پر نازل ہونے والے تمام احکام کا انکار کر دیا ہے۔ پیغمبرؐ کے تمام احکام اور تعلیمات کا دارومدار قیام مہدی پر ہے اور اس سے انحراف کے معنی سارے احکام و تعلیمات سے انحراف کے ہیں۔

۸۔ منتظر… یہ آپ کی واضح ترین صفت ہے کہ تمام صاحبانِ ایمان کو مسلسل آپ کا انتظار ہے اور روایات معصومینؑ میں برابر اس انتظار کی تاکید کی گئی ہے اور اسے افضل اعمال قرار دیا گیا ہے۔

واضح رہے کہ انتظار کے افضل اعمال ہونے کے معنی ہی یہ ہیں کہ انتظار ایک عمل ہے، بے عملی اور کاہلی نہیں ہے اور زمانہ کو اس کے حالات پر چھوڑ کر بغیر کسی اصلاحی عمل اور حرکت کے صرف ظہور امام کی آس لگا کر بیٹھنا ایک طرح کی کاہلی اور سستی ہے انتظار نہیں ہے۔ انتظار کے لیے مقدمات کا فراہم کرنا اور حالات کا سازگار بنانا ایک بنیادی شرط ہے۔ کسی مجلس میں ذاکر کا انتظار کرنے والا فرش عزا بچھا دیتا ہے۔ اور کسی مسجد میں امام جماعت کا انتظار کرنے والا صفیں درست کرلیتا ہے، تو یہ کیسے ممکن ہے کہ انسان امام حقیقی کے قیام کا انتظار کرے اور نہ صفیں منظم کرے نہ دیدہ و دل فرش راہ کرے۔ دنیا میں ہر اصلاحی عمل اور تحریک انتظار امامؑ کی اعلیٰ ترین فرد ہے جس سے بہتر انتظار کا کوئی طریقہ نہیں ہوسکتا ہے۔

یہ بھی واضح رہے کہ انتظار میں دو خوبیاں پائی جاتی ہیں… ایک یہ ہے کہ انتظار اعتبار کی دلیل ہے کہ انسان کو جس کا اعتبار ہوتا ہے اسی کا انتظار بھی کرتا ہے اور جب اعتبار ختم ہوجاتا ہے تو انتظار بھی ختم کر دیتا ہے۔ انتظار امامؑ کی تاکید بقائے اعتبار ظہور امام کا بہترین ذریعہ ہے۔ اور دوسری بات یہ بھی ہے کہ انتظار کا ایک رخ یہ بھی ہے کہ انسان موجودہ حالات سے راضی نہیں ہے اور ایک بہترین مستقبل کا انتظار کر رہا ہے گویا اس تعلیم کے ذریعہ اس نکتہ کی طرف اشارہ کیا گیا ہے کہ انسان کو مال، دولت، خزانہ اور اقتدار کچھ بھی کیوں نہ حاصل ہوجائے اسے اپنے دور کے نظام کو آخری سمجھ کر مطمئن نہ ہوجانا چاہیے بلکہ دین و مذہب کی ابتر حالت کا لحاظ رکھ کر اس عظیم مستقبل کا انتظا ر کرنا چاہیے اور اس کے لیے زمین ہموار کرنا چاہیے جو دین و مذہب، اور احکام و تعلیمات الٰہیہ کے لیے سکون و اطمینان کا دور ہوگا۔ انسان کا اپنا سکون و اطمینان کوئی قیمت نہیں رکھتا ہے اگر دین الٰہی کو سکون و اطمینان حاصل نہ ہوسکے۔

۹۔ ماء معین (چشمہ جاری)… اس لقب میں قرآن مجید کی اس آیت کریمہ کی طرف اشارہ کیا گیا ہے کہ ’’اگر پروردگار پانی کو زمین میں جذب کردے توچشمۂ جاری کو کون منظر عام پر لاسکتا ہے؟‘‘… یعنی دنیا میں جس قدر آب جاری نظر آرہا ہے سب رحمتِ الٰہی کا کرشمہ ہے۔ اسی طرح جب رحمتِ الٰہی کا تقاضا ہوگا تو چشمۂ جاریِ علوم و کمالاتِ آل محمدؐ بھی منظر عام پر آجائے گا اور تمام دنیا اس کے فیوج و برکات سے استفادہ کرے گی اور یہ زمینِ دل کو اسی طرح زندہ کردے گا جس طرح آب رحمت عام مردہ زمینوں کو زندہ بنا دیا کرتا ہے۔

۱۰۔ غائب… یہ امام کی واضح ترین صفت ہے اور اس کی طرف ائمہ طاہرینؑ نے لفظی اشارات کے علاوہ عملی اشارات بھی فرمائے ہیں۔ مثال کے طور پر آخری دور کے ائمہ معصومینؑ اکثر حالات میں قوم سے ملاقات نہیں فرمایا کرتے تھے تاکہ لوگ غیبت کے عادی ہوجائیں اور غیبت کی بنیاد پر وجود امامؑ کا انکار نہ کرنے پائیں۔ خود امام عصرؑ کی زندگی کا ابتدائی دور بھی اسی عالم میں گزرا ہے کہ جناب حکیمہ جنھوں نے ولادت کے موقع پر سارے فرائض انجام دیے ہیں انھیں بھی ہفتہ عشرہ یا بعض اوقات چالیس دن کے بعد ہی زیارت نصیب ہوتی تھی اور یہی حال دیگر اصحاب اور اہل خاندان کا تھا کہ اکثر افراد نے ولادت کے بعد صرف اس وقت دیکھا جب آپ پدر بزرگوار کی نماز جنازہ کے لیے تشریف لائے اور جعفر کو ہٹا کر نماز جنازہ ادا فرمائی۔ اس کے بعد پھر آپ نے اپنی غیبت کے دو حصے رکھے:

غیبت صغریٰ جس کا سلسلہ تقریباً ۷۰ سال تک جاری رہا اور اس میں مختلف سفراء کے ذریعہ خط و کتابت اور سوال و جواب کا سلسلہ جاری رہا تاکہ لوگ غیبت پر ایمان کے عادی ہوجائیں اور یہ اعتقاد راسخ ہوجائے کہ غیبت کے ذریعہ فیوض و برکات کا سلسلہ موقوف نہیں ہوتا بلکہ ہدایت و ارشاد کا سلسلہ جاری رہتا ہے۔

۷۰ سال کی اس تربیت کے بعد غیبت کبریٰ کا سلسلہ شروع ہوگیا اور ایک اعلان عام ہوگیا کہ اس کے بعد سوالات کے جوابات براہ راست نہیں ملیں گے بلکہ ہمارے محفوظ تعلیمات کے ذریعہ حاصل کرنا ہوں گے اور ان تعلیمات سے استنباط و استخراج کا کام وہ علماء اعلام انجام دیں گے جو اپنے نفس کو ہوا وہوس سے بچانے والے، اپنے دین کو خطرات سے محفوظ رکھنے والے، اپنے مولا کے احکام کی اطاعت کرنے والے اور اپنے خواہشات کی مخالفت کرنے والے ہوں گے۔ یہی حجتِ امام ہوں گے اور انھیں کے ذریعہ امت کی ہدایت کا کام انجام دیا جائے گا۔ یہ احکام کو کتاب و سنت سے بھی حاصل کریں گے اور ملاقات امامؑ کے ذریعہ بھی حاصل کرسکتے ہیں۔ لیکن چونکہ وقت ظہور تک ملاقات کرنے والوں کی فہرست نہیں بتائی جاسکتی ہے اور فہرست میں بھی ہر شخص کے اپنے ہی اوپر منطبق کر لینے کا خطرہ ہے لہٰذا یہ اعلان عام کر دیا گیا کہ اگر کوئی شخص غیبت کبریٰ میں مشاہدہ اور ملاقات کا دعویٰ کرے اور امامؑ کی طرف سے کوئی ایسی خبر لے کر آئے جو عام تعلیمات کتاب و سنت سے ہم آہنگ نہ ہو تو خبردار اس کی تصدیق نہ کرنا اور اسے افترا پرداز سمجھ کر اس کی بات رد کر دینا ورنہ نئی شریعت سازی کا سلسلہ شروع ہوجائے گا اور اصلی دین تباہ وبرباد ہو کر رہ جائے گا۔

یہ روک تھام اور پابندی بھی دورغیبت میں فرض ہدایت کے انجام دینے کا ایک راستہ ہے کہ اس طرح گمراہی کو اس کے پیدا ہونے سے پہلے ختم کر دیا جائے اور مذہب میں کوئی نیا کاروبار نہ قائم ہوسکے۔

واضح رہے کہ غیبت امامؑ کے بارے میں دو طرح کے تصورات پائے جاتے ہیں:

(۱) غیبت شخص اور (۲) غیبت شخصیت

غیبت شخص کے معنی یہ ہوتے ہیں کہ خود انسان نگاہوں سے غائب رہے اور ایسے مقام پر محفوظ اور مستور ہوجائے کہ کوئی نگاہ اسے دیکھ نہ سکے جو عام طور سے غیبت کا مفہوم سمجھا جاتا ہے اور اسی اعتبار سے کسی انسان کو غائب کہا جاتا ہے۔

اور غیبت شخصیت کے معنی یہ ہیں کہ انسان نگاہوں کے سامنے موجود رہے لیکن اس کی شخصیت نگاہوں سے غائب رہے جس طرح کہ جناب موسیٰ اور فرعون کے قصہ میں واضح طور پر یہ بات نظر آتی ہے کہ جناب موسیٰ فرعون کے قصر میں اور اس کی آغوش میں رہے لیکن وہ آخر دم تک ان کی شخصیت کا اندازہ نہ کرسکا اور برابر یہی کہتا رہا کہ کہیں یہ وہی بچہ تو نہیں ہے جس کے بارے میں منجمین نے خبر دی ہے کہ وہ میری سلطنت کے لیے ایک عظیم خطرہ بن کر ابھرنے والا ہے۔

روایات اور واقعات پر دقت نظر سے کام لیا جائے تو امامِ زمانہؑ کی غیبت کا یہی مفہوم منظر عام پر آتا ہے اور اسی غیبت کی بنیاد پر ان سارے واقعات کی توجیہ کی جاسکتی ہے جن میں ملاقات امامؑ کا ذکر پایا جاتا ہے لیکن آپ کی شخصیت کا اندازہ نگاہوں سے غائب ہوجانے کے بعد ہوا اور بروقت یہ احساس بھی نہ پیدا ہوسکا اور اسی مفہوم کی بنیاد پر ان روایات کی توجیہ بھی کی جاسکتی ہے جن میں یہ مضمون پایا جاتا ہے کہ آپ کے ظہور کے وقت بہت سے افرا اس بات کے دعویدار ہوں گے کہ ہم نے آپ کو مختلف مقامات پر دیکھا ہے اور مناسک حج کے موقع پر آپ کی زیارت کا باقاعدہ شرف حاصل کیا ہے۔ یہ اور بات ہے کہ اس وقت اس امر کا اندازہ نہیں تھا کہ آپ امام زمانہؑ ہیں اور آج باقاعدہ ظہور کے بعد اس حقیقت کا بھی اعلان ہوگیا ہے۔

غیبت کا پہلا مفہوم بھی بعض اعتبارات سے صحیح ہے اور عام طور سے لوگ آپ کے جمال مبارک کی زیارت سے محروم ہیں لیکن مکمل طور پر غیبت کے باوجود ملاقاتوں کا سلسلہ دوسرے ہی مفہوم کی تائید کرتا ہے۔ بہرحال غیبت، امام عصرؑ کے ان خصوصیات میں ہے جن کے اعتبار سے آپ کو مظہر اوصاف الٰہیہ کہا جاسکتا ہے کہ گویا آپ کو پروردگار نے دیگر صفات جمال و کمال کی طرح اپنی غیبت کا مظہر بھی قرار دیا ہے یہ اور بات ہے کہ غیبت الٰہیہ میں کسی طرح کے مشاہدہ کا امکان نہیں ہے اور غیبت امامؑ میں بہرحال مشاہدہ کا امکان بلکہ یقین پایا جاتا ہے اور اس اعتبار سے غیبت امامؑ کے بارے میں یہ کہاجاسکتا ہے کہ یہ غیبت اسلام کے تمام غیب کے درمیان سب سے آسان ترین غیبت ہے جس پر انسان بآسانی ایمان پیدا کرسکتا ہے۔

جب مرد مسلمان اس غیبت الٰہیہ پر ایمان لا چکا ہے جس میں نہ ماضی میں مشاہدہ تھا اور نہ مستقبل میں مشاہدہ کا امکان ہے اور اس غیبت رسول پر ایمان لا چکا ہے جس میں ماضی میں مشاہدہ تھا لیکن مستقبل میں اس دنیا میں عام اسلامی عقائد کی بنیاد پر مشاہدہ کا امکان نہیں ہے اور اس آخرت پر ایمان رکھتا ہے جس کا ماضی میں کوئی مشاہدہ نہیں تھا اور صرف مستقبل میں مشاہدہ کا یقین ہے اور وہی اس دنیا کی آخری انتہا ہے، تو اس غیبت امامؑ پر ایمان لانے میں کیا تکلف ہے جس میں ماضی اور مستقبل دونوں طرف مشاہدہ پایا جاتا ہے اور صرف دور حاضر غیبت کا دور کہا جاتا ہے اور اس کے علاوہ مستقل غیب کا کوئی سوال نہیں ہے۔

امامؑ کی غیبت ہی سے ظہور کا اندازہ بھی کیا جاسکتا ہے کہ آپ کے ظہور کا مفہوم بھی کسی گمنام مقام یا جزیرہ سے منتقل ہو کر کسی خاص مقام پر نمایاں ہوجانا نہیں ہے بلکہ نگاہوں سے اس پردہ کا اٹھ جانا ہے جو آج امت اور امامؑ کے درمیان حائل ہے، یا شخصیت کے اس ابہام کا ختم ہوجانا ہے جو مصلحت الٰہی کی بنیاد پر قائم ہے اور جس کی بنا پر شخصیت کا باقاعدہ تعارف نہیں ہو رہا ہے اگرچہ امکان ہے کہ وہ ہمارے مشاہدہ میں برابر یا کبھی کبھی آرہا ہو اور شاید اسی نکتہ کی طرف اشارہ کرتے ہوئے مالک کائنات نے حدیث قدسی میں ارشاد فرمایا ہے کہ: ’’ہمارے کسی بندہ کو حقیر نہ سمجھ لینا کہیں وہ ہمارا کوئی ولی نہ ہو۔‘‘ ہم اپنے ماحول کی کمزوریوں کی بنا پر شخصیت کو لباس اور ظاہری آرائش و زیبائش سے پہچانتے ہیں اور اولیاء خدا کا انداز اس سے بالکل مختلف ہوا کرتا ہے لہٰذا اس کا امکان بہرحال رہتا ہے کہ ہم کسی انسان کو معمولی سمجھ کر اسے حقارت کی نگاہ سے دیکھیں اور بعد میں وہ ولی خدا ثابت ہو، اور ہم کو ولی خدا کی توہین کا جواب دہ ہونا پڑے جس کے بارے میں روایت میں وارد ہوا ہے کہ جس نے میرے ولی کی توہین کی اس نے مجھے دعوت جنگ دے دی اور میرے مقابلہ پر کھڑا ہوگیا۔ میں اپنے ولی کی عزت کو اپنی عزت اور اس کی توہین کو اپنی توہین تصور کرتا ہوں، صاحبانِ ایمان کی عزت، عزت الٰہیہ سے وابستہ ہے اور ان کی توہین بھی توہینِ پروردگار کے مرادف ہے۔

واضح رہے کہ امام عصرؑ کے بارے میں تین طرح کے موضوعات زیر بحث آتے ہیں:

(۱) غیبت (۲) ظہور (۳) انتظار

دو کا تعلق ان کی ذات مبارک سے ہے اور ایک کا تعلق ہمارے فرائض سے ہے۔ غیبت، ظہور اور انتظار کے مفاہیم کا تذکرہ کرنے کے بعد اب ان سے متعلق تین موضوعات باقی رہ جاتے ہیں جن کی وضاحت بہرحال ضروری ہے۔ غیبت کے سلسلہ میں فرائض دور غیبت، انتظار کے سلسلہ میں علامات ظہور، اور ظہور کے بارے میں خصوصیات طرز حکومت اور اس امر کی وضاحت کہ امام زمانہؑ ظہور کے بعد کیا امور انجام دیں گے اور کس طرح ظلم و جور سے بھری ہوئی دنیا کو عدل و انصاف سے بھر دیں گے۔

فرائض دور غیبت

علامہ شیخ عباس قمی علیہ الرحمہ نے دور غیبت امامؑ میں آٹھ طرح کے فرائض کا تذکرہ کیا ہے جو احساس غیبت امامؑ اور انتظار امامؑ کی حقیقت کے واضح کرنے کے بہترین وسائل ہیں اور جن کے بغیر نہ ایمان بالغیب مکمل ہوسکتا ہے اور نہ انسان کو منتظرین امام زمانہؑ میں شمار کیا جاسکتا ہے۔ ان آٹھ فرائض کی مختصر تفصیل یہ ہے:

۱۔ محزون و رنجیدہ رہنا … حقیقت امر یہ ہے کہ انسان کو غیبت امامؑ کی حقیقت اور اس سے پیدا ہونے والے نقصانات کا اندازہ ہوجائے تو اس کی زندگی سے مسرت و ابتہاج ناپدی ہوجائے۔

زمانہ کے بدترین حالات، اہل زمانہ کے بے پناہ ظلم و ستم، نظام اسلامی کی بربادی، تعلیمات الٰہیہ کا استہزا، اور اس طرح کے بے شمار معاملات ہیں جن سے غیبت امامؑ کے نقصانات کا اندازہ کیا جاسکتا ہے اور ان کا احساس ہی انسان کے آنسو بہانے کے لیے کافی ہے۔ پھر اگر یہ بات صحیح ہے کہ امامؑ انسان کی زندگی کی محبوب ترین شخصیت کا نام ہے تو کیسے ممکن ہے کہ محبوب نگاہوں سے اوجھل رہے اور عاشق کے دل میں اضطراب اور بے قراری نہ پیدا ہو اور وہ اپنے محبوب کی طرف سے اس طرح غافل ہوجائے کہ مخصوص تاریخوں اور مواقع کے علاوہ اس کے وجود اور اس کی غیبت کا احساس بھی نہ پیدا کرے۔

دعائے ندبہ میں انھیں تمام حالات کا تفصیلی تذکرہ موجود ہے اور اسی لیے اس دعا کو دعائے ندبہ کہا جاتا ہے کہ انسان اس کے مضامین کی طرف متوجہ ہوجائے اور غیبت امامؑ کی مصیبت کا صحیح اندازہ کرلے تو گریہ اور ندبہ کیے بغیر نہیں رہ سکتا ہے اور شاید اسی لیے اس دعا کی تاکید ایامِ عید میں کی گئی ہے یعنی روز عید فطر، روز عید قربان۔ روز عید غدیر اور روز جمعہ جسے بعض اسلامی احکام کے اعتبار سے عید سے تعبیر کیا گیا ہے کہ عید کا دن انسان کے لیے انتہائی مسرت کا دن ہوتا ہے۔ اور اس دن ایک محب اور عاشق کا فرض ہے کہ اپنے محبوب حقیقی کے فراق کا احساس پیدا کرے اور اس کی فرقت پر آنسو بہائے تاکہ اسے فراق کی صحیح کیفیت کا اندازہ ہوسکے جیسا کہ امام محمد باقرؑ نے فرمایا ہے کہ جب کوئی عید کا دن آتا ہے تو ہم آلِ محمدؐ کا غم تازہ ہوجاتا ہے کہ ہم اپنا حق اغیار کے ہاتھوں پامال ہوتے دیکھتے ہیں اور مصلحت الٰہیہ کی بنیاد پر کوئی آواز بھی بلند نہیں کرسکتے۔ ائمہ معصومینؑ میں مولائے کائنات کے دور سے امام عسکریؑ تک ہر امامؑ نے غیبت کے نقصانات اور مصائب کا تذکرہ کرکے اس حقیقت کی طرف اشارہ کیا ہے کہ اس کائنات میں خیر صرف اس وقت نمایاں ہوگا جب ہمارا قائم قیام کرے گا اور اس سے پہلے اس دنیا سے کسی واقعی خیر کی امید نہیں کی جاسکتی ہے تا کہ انسانِ مومن بدترین حالات سے بھی مایوس نہ ہوجائے اور پھر انھیں حالات سے راجی اور مطمئن بھی نہ ہوجائے کہ یہ اس کے نقص ایمان کا سب سے بڑا ذریعہ ہوگا۔

اس مقام پر سدیر صیرفی کی اس روایت کا نقل کرنا نامناسب نہ ہوگا کہ میں (سدیر) اور مفضل بن عمر اور ابو بصیر اور ابان بن تغلب امام صادقؑ کی خدمت میں حاضر ہوئے تو دیکھا کہ آپ خاک پر بیٹھے ہوئے بے تحاشہ گریہ فرما رہے ہیں اور فرماتے جاتے ہیں کہ میرے سردار! تیری غیبت نے میری مصیبت کو عظیم کر دیا ہے، میری نیند کو ختم کر دیا ہے اور میری آنکھوں سے سیلاب اشک جاری کر دیا ہے ۔ میں نے حیرت زدہ ہو کر عرض کی کہ فرزندِ رسول! خدا آپ کو ہر بلا سے محفوظ رکھے یہ گریہ کا کون سا انداز ہے اور خدانخواستہ کون سی تازہ مصیبت آپ پر نازل ہوگئی ہے؟ … تو فرمایا کہ میں نے کتاب جفر کا مطالعہ کیا ہے جس میں قیامت تک کے حالات کا ذکر موجود ہے تو اس میں آخری وارث پیغمبرؐ کی غیبت اور طول غیبت کے ساتھ اس دور میں پیدا ہونے والے بدترین شکوک و شبہات اور ایمان و عقیدہ کے تزلزل کے حالات اور پھر شیعوں کے مبتلائے شک و ریب ہونے اور تغافل اعمال کا مطالعہ کیا ہے اور اس امر نے مجھے اس طرح بے قرار ہو کر رونے پر مجبور کر دیا ہے کہ اس غیبت میں صاحبانِ ایمان کا کیا حشر ہوگا اور ان کا ایمان کس طرح محفوظ رہ سکے گا۔

عزیزانِ گرامی!… اگر ہمارے حالات اور ہماری بداعمالیاں سیکڑوں سال پہلے امام صادقؑ کو بے قرار ہو کر رونے پر مجبور کرسکتی ہیں تو کیا ہمارا یہ فرض نہیں ہے کہ ہم اس دورِ غیبت میں ان حالات کا اور آفات کا اندازہ کرکے کم از کم روز جمعہ خلوص دل کے ساتھ دعائے ندبہ کی تلاوت کرکے اپنے حالات پر خود آنسو بہائیں کہ شاید اسی طرح ہمارے دل میں عشقِ امامِ زمانہؑ کا جذبہ پیدا ہوجائے اور ہم کسی آن ان کی یاد سے غافل نہ ہونے پائیں جس طرح کہ انھوں نے خود اپنے بارے میں فرمایا ہے کہ ہم کسی وقت بھی اپنے چاہنے والوں کی یاد سے غافل نہیں ہوتے ہیں اور نہ ان کی نگرانی کو نظر انداز کرتے ہیں، ہم چاہتے ہیں کہ ان کا اعتماد ہمارے اوپر رہے اور ان کی حفاظت و رعایت کی ذمہ داری بھی ہمارے ہی حوالے کی گئی ہے۔

۲۔ انتظار حکومت و سکون آل محمدؐ… اس انتظار کو دور غیبت میں افضل اعمال قرار دیا گیا ہے اور اس میں اس امر کا واضح اشارہ پایا جاتا ہے کہ اس دنیا میں ایک دن آل محمدؐ کا اقتدار ضرور قائم ہونے والا ہے اور مومنین کرام کی ذمہ داری ہے کہ اس دن کا انتظار کریں اور اس کے لیے زمین ہموار کرنے اور فضا کو سازگار بنانے کی کوشش کرتے رہیں۔

اب یہ دور کب آئے گا اور اس کا وقت کیا ہے؟ یہ ایک راز الٰہی ہے جس کو تمام مخلوقات سے مخفی رکھا گیا ہے۔ بلکہ روایات میں یہاں تک وارد ہوا ہے کہ امیر المومنینؑ کے زخمی ہونے کے بعد آپ کے صحابی عمرو بن الحمق نے آپ کی عیادت کرتے ہوئے عرض کی کہ مولا! ان مصائب کی انتہا کیا ہے؟ تو فرمایا کہ ۷۰ھ تک۔ عرض کی کہ کیا اس کے بعد راحت و آرام ہے؟ آپ نے کوئی جواب نہیں دیا اور غش کھاگئے۔

اس کے بعد جب غش سے افاقہ ہوا تو دوبارہ سوال کیا۔ فرمایا بے شک ہر بلا کے بعد سہولت اور آسانی ہے لیکن اس کا اختیار پروردگار کے ہاتھ میں ہے۔

اس کے بعد ابو حمزہ شمالی نے امام باقرؑ سے اس روایت کے بارے میں دریافت کیا کہ ۷۰ھ تو گزر چکا ہے لیکن بلائوں کا سلسلہ جاری ہے؟ تو فرمایا کہ شہادت امام حسینؑ کے بعد جب غضب پروردگار شدید ہو ا تو اس نے سہولت و سکون کے دور کو آگے بڑھا دیا۔

پھر اس کے بعد ابو حمزہ نے یہی سوال امام صادقؑ سے کیا تو آپ نے فرمایا کہ بے شک غضب الٰہی نے اس مدت کو دوگنا کر دیا تھا ، اس کے بعد جب لوگوں نے اس راز کو فاش کر دیا تو پروردگار نے اس دور کو مطلق راز بنا دیا اور اب کسی کو اس امر کا علم نہیں ہوسکتا ہے ، اور ہر شخص کا فرض ہے کہ اس دور کا انتظار کرے کہ انتظار ظہور کرنے والامر بھی جائے گا تو قائم آل محمدؐ کے اصحاب میں شمار کیا جائے گا۔

۳۔ امام کے وجود مبارک کی حفاظت کے لیے بارگاہِ احدیت میں دست بدعا رہنا۔ ظاہر ہے کہ دعا ہر مسئلہ کا علاج ہے جو انسان کے امکان سے باہر ہو اور جب دور غیبت میں امامؑ کی حفاظت کسی اعتبار سے بھی ہمارے اختیار میں نہیں ہے اور ہم خود انھیں کے رحم وکرم سے زندہ ہیں تو ہمارا فرض ہے کہ ہم ان کے وجود مبارک کی حفاظت کے لیے بارگاہِ احدیت میں مسلسل دعائیں کرتے رہیں اور کسی وقت بھی اس فرض سے غافل نہ ہوں۔ ’’اللھم کن لولیک الحجۃ بن الحسن‘‘ جسے عام طور سے اثنائے نماز قنوت یا بعد نماز وظیفہ کے طور پر پڑھا جاتا ہے۔ امام علیہ السلام کے وجود کی حفاظت، ان کے ظہور کی سہولت اور ان کی عادلانہ حکومت کے بارے میں جامع ترین دعا ہے، جس سے صاحبانِ ایمان کو کسی وقت غافل نہیں ہونا چاہیے۔

۴۔ امام کی سلامتی کے لیے صدقہ نکالنا… صدقہ درحقیت خواہشِ سلامتی کا عملی اظہار ہے کہ انسان جس کی سلامتی کی واقعاً تمنا رکھتا ہے اس کے حق میں صرف لفظی طورپر دعا نہیں کرتا ہے بلکہ عملی طور پر بھی دفع بلاکا انتظام کرتا ہے اور یہ انتظام صدقہ سے بہتر کوئی شے نہیں ہے۔ دعا ان لوگوں کے لیے بہترین شے ہے جو صدقہ دینے کی بھی استطاعت نہیں رکھتے ہیں۔ لیکن جن کے پاس یہ استطاعت پائی جاتی ہے وہ اگر صرف دعا پر اکتفا کرتے ہیں تو اس کا مطلب یہ ہے کہ صرف لفظی کاروبار کرنا چاہتے ہیں اور امامؑ کی سلامتی کے لیے چند پیسے بھی خرچ نہیں کرنا چاہتے ہیں جب کہ جو کچھ مالک کائنات سے لیا ہے وہ سب انھیں کے صدقہ میں لیا ہے اور جو کچھ آئندہ لینا ہے وہ بھی انھیں کے طفیل میں اور انھیں کے وسیلہ سے حاصل کرنا ہے۔

۵۔ امام عصرؑ کی طرف سے حج کرنا یا دوسروں کو حج نیابت کے لیے بھیجنا۔ جو دور قدیم سے شیعوں کے درمیان مرسوم ہے کہ لوگ اپنے امام زمانہ کی طرف سے نیابۃً اعمال انجام دیا کرتے تھے اور امام عصر ان کے ان اعمال کی قدر دانی بھی فرمایا کرتے تھے جیسا کہ ابو محمد دعلجی کے حالات میں نقل کیا گیا ہے کہ انھیں کسی شخص نے امام عصرؑ کی طرف سے نیابۃً حج کے لیے پیسہ دیے تو انھوں نے اپنے فاسق و فاجر اور شرابی فرزند کو حج نیابتِ امامؑ کے لیے اپنے ساتھ لے لیا جس کانتیجہ یہ ہو اکہ میدانِ عرفات میں ایک انتہائی نوجوان شخص کو دیکھا جو یہ فرما رہے ہیں کہ تمھیں اس بات سے حیا نہیں آتی ہے کہ لوگ تمھیں حج نیابت کے لیے رقم دیتے ہیں تو تم فاسق و فاجر افراد کو یہ رقم دے دیتے ہو قریب ہے کہ تمھاری آنکھ ضائع ہوجائے کہ تم نے انتہائی اندھے پن کا ثبوت دیا ہے۔ چنانچہ راوی کہتا ہے کہ حج سے واپسی کے چالیس روز کے بعد ان کی وہ آنکھ ضائع ہوگئی جس کی طرف اس مرد نوجوان نے اشارہ کیا تھا۔

۶۔ امام عصرؑ کا اسم گرامی آنے پر قیام کرنا … بالخصوص اگر آپ کا ذکر لفظ قائم سے کیا جائے کہ اس میں حضرت کے قیام کا اشارہ پایا جاتا ہے اور آپ کے قیام کے تصور کے ساتھ کھڑا ہوجانا محبت، عقیدت اور غلامی کا بہترین مقتضیٰ ہے جس سے کسی وقت بھی غفلت نہیں کی جاسکتی ہے۔

۷۔ دور غیبت میں حفاظت دین و ایمان کے لیے دعا کرتے رہنا… امام صادقؑ نے زرارہ سے فرمایا تھا کہ ہمارے قائم کی غیبت میں اس قدر شبہات پیدا کیے جائیں گے کہ اچھے خاصے لوگ مشکوک ہوجائیں گے لہٰذا اس دور میں ہر شخص کا فرض ہے کہ سلامتیٔ ایمان کی دعا کرتا رہے اور یاد امامؑ میں مصروف رہے اور عبداللہ بن سنان کی امام صادقؑ سے روایت کی بنا پر کم سے کم ’’یا مقلب القلوب ثبت قلبی علی دینک‘‘ کا ورد کرتا رہے کہ سلامتیٔ دین و ایمان کے لیے یہ بہترین اور مختصر ترین دعا ہے۔

۸۔ امام زمانہؑ سے مصائب و بلیات کے موقع پر استغاثہ کرنا… کہ یہ بھی اعتقاد کے استحکام اور روابط و تعلقات کے دوام کے لیے بہترین طریقہ ہے اور پروردگار عالم نے ائمہ طاہرینؑ کو یہ طاقت اور صلاحیت دی ہے کہ وہ فریاد کرنے والوں کی فریاد رسی کرسکتے ہیں جیسا کہ ابو طاہر بن بلال نے امام صادقؑ سے نقل کیا ہے کہ پروردگار جب اہلِ زمین تک کوئی برکت نازل کرنا چاہتا ہے تو پیغمبر اکرمؐ سے امام آخرؑ تک سب کو وسیلہ قرار دیتا ہے اور ان کی بارگاہوں سے گزرنے کے بعد برکت بندوں تک پہنچتی ہے اور جب کسی عمل کو منزل قبولیت تک پہنچانا چاہتا ہے تو امام زمانہؑ سے رسولِ اکرمؐ تک ہر ایک کے وسیلہ سے گزار کر اپنی بارگاہ جلالت پناہ تک پہنچاتا ہے اور پھر قبولیت کا شرف عنایت کرتا ہے بلکہ خود امام عصرؑ نے بھی شیخ مفیدؒ کے خط میں تحریر فرمایا تھا کہ تمھارے حالات ہماری نگاہوں سے پوشیدہ نہیں ہیں اور ہم تمھارے مصائب کی مکمل اطلاع رکھتے ہیں اور برابر تمھارے حالات کی نگرانی کرتے رہتے ہیں۔

علامہ مجلسیؒ نے تحفۃ الزائر میں نقل کیا ہے کہ صاحبانِ حاجت کو چاہیے کہ اپنی حاجت کو کسی کاغذ پر لکھ کر ائمہ طاہرینؑ کی قبور مبارکہ پر پیش کردیں یا کسی خاک میں رکھ کر دریا یا نہرو غیرہ کے حوالہ کردیں کہ امام زمانہؑ اس حاجت کو پورا فرما دیں گے۔ اس عریضہ کی ترسیل میں آپ کے چاروں نواب خاص میں سے کسی کو بھی مخاطب بنایا جاسکتا ہے۔ انشاء اللہ وہ اسی طرح امام کی بارگاہ میں پیش کریں گے جس طرح اپنی زندگی میں اس فرض کو انجام دیا کرتے تھے اورامام علیہ السلام اسی طرح مقصد کو پورا کریں گے جس طرح اس دور میں کیا کرتے تھے۔

مَنْ اَنْکَرَ خُرُوْجَ المَہْدِیْ ؑ

اسلامی روایات کے مطالعہ سے یہ بات بالکل واضح ہوجاتی ہے کہ سرکار دو عالمؐ نے اپنی زندگی میں قیامت تک پیش آنے والے بیشتر واقعات کی وضات کر دی تھی اور پروردگار کی طرف سے ترتیب پانے والے نظام ہدایت کی صراحت فرما دی تھی۔

آیت اولی الامر کی وضاحت کرتے ہوئے ان تمام افراد کے ناموں کا بھی تذکرہ کر دیا تھا جنھیں پروردگار کی طرف سے منصب ہدایت تفویض ہوا تھا اور جن کے ذمہ صبح قیامت تک ہدایت عالم کی ذمہ داری تھی۔

اس سلسلہ میں ایک عنوانِ ’’مہدی‘‘ بھی نمایاں طور پر نظر آتا ہے جس کی بار بار تکرار کی گئی ہے اور جس کے ذریعہ امت کو سمجھایا گیا ہے کہ کائنات کے لیے ایک مہدی کا وجود لازمی ہے، اور دنیا اس وقت فنا نہیں ہوسکتی ہے جب تک کہ مہدی منظر عام پر آکر ہدایت عالم اور اصلاحِ امت کا فرض انجام نہ دے دے۔

لفظ ’’مہدی‘‘ کی تعبیر میں یہ نکتہ بھی پوشیدہ تھا کہ وہ ایسا ہادی ہوگا جو اپنی رہنمائی میں کسی کی ہدایت کا محتاج نہ ہوگا بلکہ اسے پروردگار عالم کی طرف سے ہدایت حاصل ہوگی اور وہ دنیا کی ہدایت کا فرض انجام دے گا۔

یہ بات امت اسلامیہ میں اس قدر واضح تھی کہ ہر دور کے مسلمان کو ایک مہدی کی تلاش تھی اور بسا اوقات تو ایسا بھی ہوا ہے کہ لوگ خود ہی مہدی بن گئے یا سلاطینِ زمانہ نے اپنی اولاد کے نام مہدی رکھ دیے تاکہ امت کے درمیان جانے پہچانے لقب سے فائدہ اٹھایا جاسکے، اور انھیں یہ سمجھایا جاسکے کہ جس کی آمد کی خبر سرکار دو عالمؐ نے دی تھی وہ مہدی میرے گھر میں پیدا ہوچکا ہے۔

بالکل ’’مہدی‘‘ ہی کی طرح کا ایک عنوان ’’قائم‘‘ بھی تھا جس کا تذکرہ بار بار روایات میں وارد ہوا ہے اور اس کثرت سے وارد ہوا ہے کہ سلسلۂ امامت کے درمیانی دور ہی سے امت کو ایک ’’قائم‘‘ کی تلاش شروع ہوگئی تھی اور جب بھی وہ حالات پیدا ہوگئے یا مظالم اس منزل پر آگئے جس منزل پر امت کے خیال میں ’’قائم‘‘ کا قیام ضروری تھا ایک ’’قائم‘‘ کی تلاش میں شدت پیدا ہوگئی اور لوگ بے چینی سے اس مصلحِ امت کا انتظار کرنے لگے جس کے قیام سے عالم انسانیت کی اصلاح ہوجائے گی اور دنیا کے حالات یکسر تبدیل ہوجائیں گے۔

بلکہ اکثر و بیشتر یہ بھی دیکھا گیا ہے کہ لوگ ائمہ معصومینؑ کی بارگاہ میں حاضر ہو کر برجستہ یہ سوال کرتے تھے کہ کیا سرکار ہی ’’قائم آل محمد‘‘ ہے۔ یعنی امت کے ذہن میں ’’قائم‘‘ کا تصور اور ’’قائم‘‘ کے ساتھ بساطِ ظلم و جور کے فنا ہوجانے اور عدل و انصاف کے قائم ہونے کا تصور اس قدر راسخ تھا کہ جہاں حالات سے پریشانی پیدا ہوئی اور عدل و انصاف کی ضرورت محسوس ہوئی وہیں ایک ’’قائم‘‘ کی جستجو کا خیال صفحۂ ذہن پر ابھر آیا اور چوں کہ مرسل اعظمؑ نے مصلح امت کا تصور اپنی ہی نسل اور اپنے ہی خاندان کے بارے میں دیا تھا اس لیے لوگ اسی خاندان میں تلاش کرنے لگتے اور اس کی ہر فرد سے اصلاح کی آخری امید وابستہ کرکے اسے ’’قائم‘‘ کے لقب سے یاد کرنے لگتے۔

آئمہ معصومینؑ نے بھی یہ اہتمام برقرار رکھا کہ ایک طرف یہ وضاحت کرتے رہے کہ ہم ’’قائم‘‘ نہیں ہیں یا ابھی آلِ محمدؐ کے قیام کا وقت نہیں آیا ہے۔ ’’قائم‘‘ اس کے بعد آنے والا ہے اور دوسری طرف جہاں بھی لفظ ’’قائم‘‘ زبان پر آیا وہیں سروقد کھڑے ہوگئے اور گویا کہ ایک طرح کا فرض تعظیم بجا لائے جس کا ظاہری تصور یہی تھا کہ ’’قائم‘‘ ایسی باعظمت شخصیت کا نام ہے جس کے تذکرہ پر اس کے آبائو اجداد بھی کھڑے ہوجاتے ہیں اور تعظیم و تکریم کا انداز اختیار کرلیتے ہیں جس طرح کہ عظمتِ زہراؑ کے اظہار کے لیے مرسل اعظمؑ قیام فرماتے تھے۔ لیکن حقیقی اعتبار سے اس کا ایک دقیق تر نکتہ یہ بھی تھا کہ آئمہ معصومینؑ اس طرز عمل کے ذریعہ سارے عالم کی اصلاح کردے اور امت خاموش تماشائی بنی رہے۔ جس طرح کہ قومِ موسیٰؑ نے جنابِ موسیٰؑ سے کہا تھا کہ آپ اور ہارون جا کر اصلاح کا فرض انجام دیں، ہم یہاں بیٹھ کر آپ کا انتظار کر رہے ہیں۔ ائمہ معصومینؑ کو بنی اسرائیل کا یہ قعود اور ان کی بے حسی اس قدر ناگوار تھی کہ آپ اپنی قوم کو اس کے بالکل برعکس انداز میں تربیت دے رہے تھے کہ وہاں نبی خدا قیام کے لیے آمادہ تھا اور قوم بیٹھی ہوئی تھی اور یہاں قیام کی شان یہ ہے کہ ابھی صرف اس کے نام ’’قائم‘‘ کا ذکر آیا ہے اور ہم اٹھ کر کھڑے ہوجاتے ہیں۔ تاکہ تمھارے ذہن میں یہ تصور راسخ رہے کہ جب وہ ظاہر بظاہر تمھارے سامنے آجائے اور قیام کے لیے آمادہ ہوجائے تو خبردار تم خاموش نہ بیٹھے رہ جانا اور تمھاری حیثیت ایک تماشائی کی نہ ہوجائے۔ بلکہ تمھارا فرض ہے کہ جیسے ہی وہ قیام کا ارادہ کرے تم بھی اس کے ساتھ کھڑے ہوجائو اور اصلاح عالم کی مہم میں اس کے ساتھ شریک ہوجائو اور نہ صرف کسی کے نام آجانے پر اس کے بزرگوں کا کھڑا ہوجانا کوئی دقیق توجیہ نہیں رکھتا ہے۔ صدیقہ طاہرہؑ کے لیے پیغمبر اسلامؑ کا قیام ان کی تشریف آوری پر ہوتا تھا ان کے نام پر نہیں۔ اور ائمہ معصومینؑ کا یہ قیام بھی باقی القاب وخطابات سے وابستہ نہیں تھا بلکہ صرف لفظ ’’قائم‘‘ سے وابستہ تھا جس کا کھلا ہوا مطلب یہ تھا کہ ان کے نام پر قیام مطلوب ہے اور اس شخصیت کے ساتھ شریکِ قیام و جہاد ہونا اسلامی فرائض میں سے ایک اہم فریضہ ہے۔

علماء اعلام کی تعلیم اور ان کا طریقۂ کار آج بھی یہی ہے کہ جب وارثِ پیغمبرؐ کا ذکر اس لقب کے ساتھ ہوتا ہے تو کھڑے ہوجاتے ہیں اور حضرت کی خدمت میں زبان حال سے عرض کرتے ہیں کہ ہم حضور کے ساتھ قیام کے لیے تیار ہیں۔ بس آپ کے ظہور و قیام کی دیر ہے اس کے بعد ہم آپ کی خدمت میں رہیں گے اور اصلاح عالم کی مہم میں آپ کی ہر امکانی مدد کریں گے۔

’’مہدی‘‘ اور ’’قائم‘‘ یہ دو الفاظ دو مختلف لیکن باہم مربوط حقائق کی نشان دہی کرتے ہیں۔ لفظ ’’مہدی‘‘ اس حقیقت کی وضاحت کرتا ہے کہ دنیا کی اصلاح کسی خود ساختہ یا زمانہ ساز ہادی کے ذریعہ نہیں ہوسکتی ہے، اس کے لیے وہ شخص درکار ہے جس کی ہدایت کا انتظام قدرت کی طرف سے کیا گیا ہو، اور اسے پروردگار نے مہدی بنا کر ہدایت کا ذمہ دار بنایا ہو، اور ’’قائم‘‘ اس حقیقت کی طرف اشارہ ہے کہ اصلاح عام کا کام گھر بیٹھے انجام نہیں پاسکتا ہے اس کے لیے قیام کرنا ہوگا، زحمتیں برداشت کرنا ہوں گی، مصائب اور طوفانوں کا مقابلہ کرنا ہوگا اور ظلم و جور کے عالم گیر ہنگامہ سے ٹکرانا ہوگا۔

قابلِ غور نکتہ یہ ہے کہ ائمہ معصومینؑ نے ہر دور میں طوفانوں کا مقابلہ کیا ہے، ہر دور میں مصائب برداشت کیے ہیں اور بنی امیہ و بنی عباس کے فراعنہ و جبابرہ سے ٹکرلی ہے لیکن اس کے باوجود انھیں قائم کے لقب سے یاد نہیں کیا گیا۔

امام حسینؑ کا قیام کربلا میں، امام سجادؑ کا قیام یزید اور یزیدیت کے مقابلہ میں، امام باقرؑ و امام صادقؑ کا قیام بنی امیہ و بنی عباس کے مظالم کے سامنے، امام کاظمؑ و امام رضاؑ کا قیام ہارون و مامون کے ظلم و جور کے سامنے، امام جوادؑ و امام نقیؑ و امام عسکریؑ کا قیام سلاطین وقت کے مقابلہ میں کوئی مخفی بات نہیں ہے۔ ان میں اکثر قیام مسلح نہیں ہیں لیکن اس کے باوجود نہ یہ تصور ہوسکتا ہے کہ ائمہ کرامؑ نے اپنے کو حکومتوں کے سپرد کر دیا تھا اور نہ یہ سوچا جاسکتا ہے کہ وہ حالات سے بالکل الگ تھلگ رہے اور امت کی بربادی کا منظر دیکھتے رہے۔ انھوں نے اپنے اپنے ظاہری امکان بھر ہر موقع پر قیام کیا ہے اور حکومت کو اس کے ظلم و جور پر متنبہ کیا ہے بلکہ عوام کو بھی حکومتوں کے مظالم سے آگاہ کیا ہے۔ صفوان جمال سے یہاں تک فرما دیا تھا کہ ان حکام کو جانور کرایہ پر دینا بھی ان کی زندگی کی تمنا کے برابر ہے اور ظالم کی زندگی کی تمنا اس کے ظلم میں شرکت کے مرادف ہے جو کسی طرح بھی جائز نہیں ہے۔ لیکن ان تمام مجاہدات کے باوجود ان معصومینؑ کو لفظ قائم سے نہیں یاد کیا گیا اور یہ حضرات خود فرماتے رہے کہ ’’قائم‘‘ اس کے بعد آنے والا ہے۔ اس کا مطلب یہ ہے کہ آخری ’’قائم‘‘ کے ذمہ جو کام رکھا گیا ہے وہ ان سب سے زیادہ اہم اور سنگین ہے اور اس کا انقلاب آخری اور دائمی ہوگا۔ اس کا فریضہ ظالم سے مقابلہ کرنا اور اسے فنا کر دینا نہیں ہے بلکہ اس کا فریضہ ظلم و جور کا استیصال کرنا ہے۔ اس کے دور میں صرف کسی ایک ظالم حکومت کا سامنا نہیں کرنا ہوگا بلکہ اسلام و کفر کی تمام انحرافی قوتوں کا مقابلہ کرنا ہوگا۔ وہ منحرف مسلمانوں کے ساتھ یہودیوں، عیسائیوں، کافروں، مشرکوں اور بے دینوں سے بیک وقت مقابلہ کرے گا اور ظاہر ہے کہ اتنے بڑے مقابلہ کے لیے اسی طرح کی توانائی کی ضرورت ہوگی اور اتنے بڑے جہاد کے لیے ایسا ہی حوصلہ درکار ہوگا۔

مثالی انداز سے یہ کہا جاسکتا ہے کہ جس طرح اسلام کی غربت کے دور میں امام حسینؑ نے تن تنہا اپنے مختصر ساتھیوں کے ساتھ پوری قوتِ ظلم و جور کے مقابلہ میں قیام کیا تھا اسی طرح یہ وارثِ حسینؑ ساری دنیا کے ظلم و جور کے مقابلہ میں اپنے چند مخصوص اصحاب کے ساتھ قیام کرے گا اور اس قیام کی عظمت وہی افراد پہچانیں گے جو قیامِ کربلا کی اہمیت سے آشنا ہیں، اور اس قائم کی ہمت و جرأت کی قدر وہی افراد کریں گے جو اصلاح و انقلاب و جہاد و قیام کے مفہوم سے آشنائی رکھتے ہیں… قدرت نے اس آخری حجت کو ایک عظیم کربلا کا ذمہ دار بنایا ہے تو مناسبت برقرار رکھنے کے لیے اور جہاد کی عظمت کا اعلان کرنے کے لیے اس کے آخری فرائض کی ذمہ داری حضرت امام حسینؑ ہی کے سپرد فرمائی ہے۔ جیسا کہ روایات میں وارد ہوا ہے کہ آغاز رجعت میں سب سے پہلے امام حسینؑ ہی کا ظہور ہوگا اور آپ ہی امام عصرؑ کی تجہیز و تکفین کافرض انجام دیں گے تاکہ معصوم کے امور تجہیز و تکفین معصوم ہی انجام دے اور دنیا پر واضح ہوجائے کہ یہ آخری کربلا ہے جس کا فاتح آخری وارث حسینؑ بن علیؑ ہے۔

اسی لیے آپ یہ بھی دیکھیں گے کہ امام عصرؑ کا تعارف روایات میں فرزندِ حسینؑ ہی کے نام سے کرایا گیا ہے اور امام حسینؑ کے بعد ائمہ معصومینؑ کو فرزندانِ حسینؑ سے تعبیر کیا گیا ہے جس میں کے آخری فرزندِ حسینؑ کو امام زمانہؑ کہا گیا ہے۔

بہرحال ایک ’’مہدی‘‘ اور ایک ’’قائم‘‘ کا وجود اصلاح دنیا کی ضرورت، اعتبار پیغمبرؐ کی صداقت اور قدرت کے نظامِ ہدایت کی تکمیل کے لیے بے حد ضروری ہے۔ اب اگرمہدیؑ کا انکار کر دیا جائے گا تو گویا سارا نظامِ ہدایت ناقص اور سارا کلامِ پیغمبرؐ غیر صادق ہوجائے گا، اور یہ بات مزاجِ اسلام کے خلاف ہے۔ اس لیے روایت میں یہ صراحت کی گئی ہے کہ جس نے خروجِ مہدیؑ کا انکار کر دیا گویا اس نے پیغمبر پر نازل ہونے والے تمام قانون کا انکار کر دیا جس طرح کہ پہلی منزل پر یہی اعلان غدیر خم میں ہوا تھا اور اب آخری منزل پر ظہور امام عصر کے بارے میں ہو رہا ہے۔ اول بآخر نسبتے دار۔ تاریخ آل محمدؐ برابر مربوط اور مسلسل ہے، یہاں اولنا محمدؐ و آخرنا محمدؐ و کلنا محمدؐ، ایک حقیقت ہے۔

علامات ظہور :

امام عصرؑ کے ظہور کے بارے میں روایات میں جن علامات کا ذکر کیا گیا ہے … ان کی دو قسمیں ہیں:

(۱) حتمی اور (۲) غیر حتمی

بعض علامتیں حتمی ہیں جن کا وقوع بہرحال ضروری ہے اور ان کے بغیر ظہور کا امکان نہیں ہے۔

اور بعض غیر حتمی ہیں جن کے بعد ظہور ہو بھی سکتا ہے اور نہیں بھی ہوسکتا ہے۔ یعنی اس امر کا واضح امکان موجود ہے کہ ان علامات کا ظہور نہ ہو اور حضرتؑ کا ظہور ہوجائے اور اس امر کا بھی امکان ہے کہ ان سب کا ظہور ہوجائے اور اس کے بعد بھی حضرتؑ کے ظہور میں تاخیر ہو۔

ذیل میں دونوں قسم کی علامتوں کا ایک خاکہ نقل کیا جارہا ہے۔ لیکن اس سے پہلے اس امر کی طرف اشارہ ضروری ہے کہ ان روایات کا صدور آج سے سیکڑوں سال پہلے ہوا ہے اور ان کے مخاطب اس دور کے افراد تھے اور ان کے متعلقات کا تعلق سیکڑوں سال بعد کے واقعات سے تھا جن کا سابقہ اُس دور کے افراد سے ہوگا اور اس بنا پر یہ طے کرنا تقریباً ناممکن ہے کہ روایات میں استعمال ہونے والے الفاظ سے مراد کیا ہے اور یہ الفاظ اپنے لغوی معانی میں استعمال ہوئے ہیں یا ان میں کسی استعارہ اور کنایہ سے کام لیا گیا ہے۔

اگر روایات کا تعلق احکام سے ہوتا تو یہ کہا جاسکتا تھا کہ احکام کے بیان میں ابہام و اجمال بلاغت کے خلاف اور مقصد کے منافی ہے لیکن مشکل یہ ہے کہ روایات کا تعلق احکام سے نہیں بلکہ واقع ہونے والے حادثات سے ہے اور ان کی تشریح کی کوئی ذمہ داری بیان کرنے والے پر نہیں ہے بلکہ شاید مصلحت اجمال اور ابہام ہی کی متقاضی ہو کہ ہر دور کا انسان اپنے ذہن کے اعتبار سے معانی طے کرے اور اس معنی کے واقع ہوتے ہی ظہور ِ امامؑ کے استقبال کے لیے تیار ہوجائے ورنہ اگر واضح طور پر علامات کا ذکر کر دیا گیا اور انسان نے سمجھ لیا کہ ابھی علامات کا ظہور نہیں ہوا ہے تو ظہور امامؑ کی طرف سے مطمئن ہو کر مزید بدعملی میں مبتلا ہوجائے گا۔

یہ سوال ضرور رہ جاتا ہے کہ پھر اس قسم کے علامات کے بیان کرنے کی ضرورت ہی کیا تھی؟… لیکن اس کا بالکل واضح سا جواب یہ ہے کہ معصومین علیہم السلام نے جب بھی ان آنے والے واقعات کا اشارہ دیا اور فرمایا کہ ایک دور آنے والا ہے جب دنیا ظلم و جور سے بھر جائے گی لیکن یہ دنیا کا اختتام نہ ہوگا بلکہ اس کے بعد ایک قائم آل محمدؐ کا ظہور ہوگا جو عالمی حالات کی اصلاح کرے گا اور ظلم و جور سے بھری ہوئی دنیا کو عدل و انصاف سے بھر دے گا، تو قوم کے ذہن میں دو متضاد تصورات پیدا ہوئے۔ ایک طرف ظلم و ستم کا حال سن کر مایوسی اور اضطراب کی کیفیت پیدا ہوئی اور دوسری طرف ظہور قائمؑ کی خوش خبری سن کر سکون و اطمینان کا امکان پیدا ہوا تو فطری طور پر یہ سوال ناگزیر ہوگیا کہ ایسے بدترین حالات تو ہم آج بھی دیکھ رہے ہیں۔ بنی امیہ اور بنی عباس کے مظالم تو آج بھی نگاہ کے سامنے ہیں اور ابھی دنیا ظلم و جور سے مملو نہیں ہوئی ہے تو جب ظلم و جور سے بھر جائے گی تو اس وقت دنیا کا کیا عالم ہوگا اور اس کے بعد اس اضطراب کا سکون اور اس بے چینی کا اطمینان کب میسر ہوگا اس کے علامات کا معلوم ہونا ضروری ہے تاکہ مظلوم و ستم رسیدہ اور بیکس و بے نوا کو اس حسین مستقبل کے تصور سے کچھ تو اطمینان حاصل ہو اور ائمہ معصومینؑ کی بھی ذمہ داری تھی کہ علامات کو ایسے کنایہ کے پیرایہ میں بیان کریں کہ ہر دور کا مظلوم سکون و اطمینان کو قریب تر سمجھ سکے اور اس کے لیے اطمینان کا راستہ نکل سکے ورنہ بے شمار صاحبان ایمان مایوسی کا شکار ہوجائیں گے اور رحمتِ خدا سے مایوسی خود بھی ایک طرح کا کفر اور ضلال مبین ہے۔

اس مختصر سی تمہید کے بعد اصل مقصد کا تذکرہ کیا جارہا ہے جس کا خلاصہ یہ ہے کہ علماء اعلام نے سات قسم کی علامات کو حتمی قرار دیا ہے:

۱۔ خروج دجّال

جس کا تذکرہ تمام عالم اسلام کی کتب احادیث میں پایا جاتا ہے اور اس کی طرح طرح کی صفات کا بھی تذکرہ کیا گیا ہے کہ گدھے پر سوار ہوگا۔ ایک آنکھ سے کانا ہوگا، دوسری آنکھ پیشانی پر ہوگی، انتہائی درجہ کا جادوگر ہوگا اور لوگوں کو بہترین نعمتوں کی ترغیب دے گا۔ اس کے لشکر میں ہر طرح کے ناچ گانے کا سازوسامان ہوگا۔ وہ مختلف علاقوں کا دورہ کرکے لشکر جمع کرے گا اور لوگوں کو گمراہ کرے گا، یہاں تک کہ حضرت کا ظہور ہوگا اور آپ براہ راست یا آپ کی رکاب میں حضرت عیسیٰ بن مریمؑ اسے فنا کردیں گے۔

ان روایات سے تو بظاہر یہی معلوم ہوتا ہے کہ یہ کسی انسان کا تذکرہ ہے لیکن چونکہ دجال خود ایک صفت ہے اور اس کے معنی مکار اور فریب کار کے ہیں اس لیے بہت سے علماء نے اس کے کنائی معنی مراد لیے ہیں اور ان کا خیال ہے کہ اس سے مراد وہ مکار اور فریب کار حکومتیں ہیں جن کے سازوسامان دجال والے ہیں اور جنھوں نے ساری دنیا کو مسحور کر رکھا ہے اور ان کی نظر سرمایہ داری یا مزدوری پر ہے کہ ایک آنکھ سے دیکھتے ہیں اور ایک آنکھ کوبند کر لیا ہے اور دیکھنے والی آنکھ کو اپنی پیشانی پر اتنا نمایاں کرلیا ہے کہ ہر شخص صرف اس کی چمک دمک دیکھ رہا ہے اور ان کی سواری کے لیے بے شمار انسان موجود ہیں جنھیں قرآن حکیم کی زبان میں بھی گدھا ہی کہا گیا ہے کہ گویا ایک پورا ’’خرصفت‘‘ سماج ہے جس کی پشت پر سوار ہو کر اپنے دجل و فریب کی ترویج کر رہے ہیں۔ واللہ اعلم بالصواب

۲۔ نداء آسمانی

اس سلسلہ میں روایات میں مختلف آسمانی آوازوں کا تذکرہ کیا گیا ہے۔ ایک سلسلۂ اصوات ماہ رجب میں ہے جس میں پہلی آواز ہوگی ’’ألا لعنۃ اللہ علی الظالمین‘‘ دوسری آواز ہوگی ’’ازفۃ الآزفۃ‘‘اور تیسری آواز قرص آفتاب سے بلند ہوگی کہ امیر المومنینؑ دوبارہ دنیا میں انتقام کے لیے آرہے ہیں۔

دوسرا سلسلہ ماہ مبارک رمضان میں ہوگا جہاں ۲۳؍ رمضان کو ظہور کی خوش خبری کا اعلان کیا جائے گا۔

اور تیسرا سلسلہ وقت ظہور قائم ہوگا جب قرص آفتاب سے حضرتؑ کے مکہ مکرمہ سے ظہور کا اعلان ہوگا اور پورے شجرۂ نسب کے ساتھ اعلان ہوگا اور اس اعلان کو شرق و غرب عالم میں سنا جائے گا جس کے بعد صاحبانِ ایمان آپ کی بیعت اور نصرت کے لیے دوڑ پڑیں گے، اور آپ کے مقابلہ میں دوسری شیطانی آواز بھی بلند ہوگی جو مثل جنگ احد بہت سے مسلمانوں کو گمراہ کردے گی۔

۳۔ خروج سفیانی

اس شخص کا نام عثمان بن عنبہ ہوگا اور یہ یزید بن معاویہ کی اولاد میں سے ہوگا۔ پہلے دمشق، حمص، فلسطین، اردن اور قنسرین پر حکومت قائم کرے گا اس کے بعد مختلف اطراف میں لشکر روانہ کرے گا جس کا ایک حصہ بغداد کی طرف جائے گا اور نجف و کربلا میں صاحبانِ ایمان کا قتلِ عام کرے گا۔ دوسرا حصہ مدینہ کی طرف جائے گا اور وہاں قتل عام کرے گا اور پھر مکہ کا رخ کرے گا لیکن مکہ تک رسائی نہ حاصل کرسکے گا۔ تیسرا حصہ بطرف شام روانہ ہوگا اور راستہ میں لشکر امام عصرؑ سے مقابلہ ہوگا اور اس حصہ کا ایک ایک شخص فنا کر دیا جائے گا۔ مکہ کی طرف جانے والا لشکر تین لاکھ افراد پر مشتمل ہوگا اور ایک صحرا میں دھنس جائے گا، صرف دو افراد باقی رہیں گے۔ ایک مکہ کی طرف جا کر امام عصرؑ کی فتح کی بشارت دے گا اور دوسرا شام کی طرف جا کر سفیانی کو لشکر کی ہلاکت کی اطلاع دے گا۔ اس کے بعد سفیانی خود کوفہ کا رخ کرے گا اور پھر حضرتؑ کا لشکر تعاقب کرے گا اور وہ فرار کر جائے گا یہاں تک کہ بیت المقدس میں حضرتؑ کے لشکر کے ہاتھوں واصل جہنم کر دیا جائے گا۔

اس روایت میں بھی اگرچہ نام اور نسب کا ذکر موجود ہے لیکن یہ دونوں باتیں عرف عام میں کنایہ کے طور پر بھی استعمال ہوتی ہیں جس طرح کہ حضرت عائشہ نے قتلِ عثمانؓ کی ترغیب دیتے وقت عثمانؓ کا نام نہیں لیا تھا بلکہ نعثل کہہ کر یاد کیا تھا کہ مشابہت کی بنا پر دوسرا نام بھی استعمال کیا جاسکتا ہے۔ یہی حال شجرۂ نسب کا بھی ہے کہ اس طرح کا قاتل و ظالم انسان یزید بن معاویہ کے علاوہ کسی شخص کی طرف منسوب نہیں کیا جاسکتا ہے جس طرح کہ خود یزید کے باپ نے زیاد کو اتحاد کردار کی بنا پر اپنے شجرہ میں شامل کرلیا تھا۔

بہرحال ایسے انسان یا ایسی طاقت کا ظہور ضروری ہے اور خدا جانے کب انکشاف ہوجائے کہ موجودہ طاقت وہی طاقت ہے جسے سفیانی سے تعبیر کیا گیا ہے اور ظہور امامؑ اور جہاد امامؑ کا وقت آگیا ہے، لہٰذا مومنین کرام کو ہر وقت اس جہاد کے لیے تیار رہنا چاہیے اور کسی وقت بھی اپنے فرض سے غافل نہیں ہونا چاہیے۔







۴۔ قتل نفس زکیہ

یعنی اولاد رسول اکرمؐ میں ایک محترم اور پاکیزہ نفس انسان کو خانۂ کعبہ کے پاس رکن و مقام کے درمیان قتل کر دیا جائے گا اور اس کے بعد حضرتؑ کا ظہور ہوگا۔ ظاہر ہے کہ جب روایت میں کسی تفصیل کا ذکر نہیں ہے تو کوئی بھی محترم کسی وقت بھی قتل ہوسکتا ہے اور اس کے بعد امام عصرؑ کا ظہور ہوسکتا ہے جب کہ حکومت وقت ہمہ وقت اولاد رسولؐ کے قتل و خون کی درپے رہتی ہے۔

۵۔ خروج سید حسنی

دیلم اور قزوین کی طرف سے ایک سید حسنی جن کا شجرۂ نسب امام حسن مجبتیٰؑ تک پہنچتا ہے خروج فرمائیں گے اور وہ نصرت امامؑ کے حق میں آواز بلند کریں گے جس پر طالقان کی ایک عظیم سپاہ آپ کے گرد جمع ہوجائے گی اور آپ کوفہ کا رخ کریں گے اور راستہ میں ظالموں کا قلع قمع کرتے جائیں گے اور اس وقت یہ خبر نشر ہوگی کہ امام عصرؑ نے ظہور فرمایا ہے اور کوفہ تشریف لے آئے ہیں۔ سید حسنی ان کی خدمت میں حاضر ہو کر ان سے دلائلِ امامت کا مطالبہ کریں گے تاکہ تمام لوگوں پر ان کی امامت کا اثبات ہوجائے اور اس کے بعد حضرت کی بیعت کریں گے۔ لیکن ان کے ساتھیوں میں چار ہزار افراد معجزات کو جادو کا نام دے کر نہروان کے خوارج کی طرح بیعت سے انکار کردیں گے اور بالآخر سب کے سب تہ تیغ کر دیے جائیں گے۔

۶۔ وسط ماہ رمضان میں سورج گرہن اور آخر ماہ رمضان میں چاند گرہن کا واقع ہونا جو عام طور سے نہیں ہوتا ہے اور نہ قابلِ وقوع تصور کیا جاتا ہے۔

۷۔ آسمان میں ایک پنجہ کا ظاہر ہونا یا چشمۂ خورشید کے قریب سے ایک صورت کا ظاہر ہونا جو اس بات کی علامت ہے کہ آنے والا منظر عام پر آرہا ہے اور قدرت کا منشاء ہے کہ ساری دنیا اس حقیقت سے باخبر ہوجائے اور کسی طرح کا ابہام نہ رہ جائے۔ اب اگر کسی انسان کو دن کا سورج بھی نظر نہ آئے تو ایسے بوم صفت اور شپرّہ چشم انسان کا کوئی علاج نہیں ہے۔

چشمۂ آفتاب سے شکل و صورت کا ظہور غالباً اس امر کی طرف بھی اشارہ ہے کہ امامت کا اقتدار زمین سے آسمان تک پھیلا ہوا ہے اور جس طرح پہلے امامؑ نے آفتاب کو پلٹا کر اپنی امامت اور بندگی کا ثبوت پیش کیا تھا اسی طرح آخری امامؑ بھی آفتاب ہی کے ذریعہ اپنے اقتدار کا اظہار کرے گا اور اپنے دلائل کو روز روشن کی طرح واضح کرے گا۔

آفتاب کے وسیلہ قرار دینے میں یہ اشارہ بھی پایا جاتا ہے کہ زمین کا سارا نظام آفتاب کی گردش کا تابع ہے اور آفتاب کی گردش اشارۂ امامؑ کی تابع ہے۔ تو جو شخص بھی گردشِ آفتاب کو منقلب کرسکتا ہے اور ڈوبے ہوئے آفتاب کو مغرب سے نکال سکتا ہے وہ نظام عالم کو کیونکر منقلب نہیں کرسکتا ہے؟ اور ڈوبے ہوئے اسلام و ایمان کو مغرب سے کیوں نہیں نمایاں کرسکتا ہے؟ ’’ان ھذا الا اختلاق‘‘

غیر حتمی علامات

غیر حتمی علامات کی فہرست بہت طویل ہے اور بعض حضرات نے سیکڑوں سے گذار کر ان علامات کو ہزاروں کی حدوں تک پہنچا دیا ہے اور حقیقت امر یہ ہے کہ ان میں اکثر باتیں علامات نہیں ہیں، بلکہ دنیا کے ظلم و جور سے بھر جانے کی تفصیلات ہیں اور یہی وجہ ہے کہ ان علامات میں ہر برائی کا تذکرہ موجود ہے جو دنیا کے ظلم و جور اور فسادات سے مملو ہوجانے کا خاصہ ہے۔ علامات کے طور پر حسب ذیل امور کا تذکرہ کیا جاتا ہے:

۱۔ مسجد کوفہ کی دیوار کا منہدم ہوجانا۔

۲۔ شط فرات سے کوفہ کی گلیوں میں نہر کا جاری ہوجانا۔

۳۔ شہر کوفہ کا تباہی کے بعد دوبارہ آباد ہونا۔

۴۔ دریائے نجف میں پانی کا جاری ہوجانا۔

۵۔ فرات سے نجف کی طرف نہر کا جاری ہوجانا۔

۶۔ ستارۂ جدی کے قریب دمدار ستارہ کا ظاہر ہونا۔

۷۔ دنیا میں شدید قسم کے قحط کا پیدا ہونا۔

۸۔ اکثر شہروں اور ملکوں میں زلزلہ اور طاعون کا پیدا ہونا۔

۹۔ مسلسل قتل و خون کا ہونا۔

۱۰۔ قرآن مجید کا زیورات سے آراستہ کرنا، مساجد میں سونے کا کام ہونا اور میناروں کا بلند ترین ہونا۔

۱۱۔ مسجد براثا کا تباہ ہوجانا۔

۱۲۔ مشرق زمین میں ایک ایسی آگ کا ظاہر ہونا جس کا سلسلہ تین روز یا سات روز تک جاری رہے۔

۱۳۔ سارے آسمان پر سرخی کا پھیل جانا۔

۱۴۔ کوفہ میں ہر طرف سے قتل و غارت کا برپا ہونا۔

۱۵۔ ایک جماعت کا بندر اور سور کی شکل میں مسخ ہوجانا۔

۱۶۔ خراسان سے سیاہ پرچم کا برآمد ہونا۔

۱۷۔ ماہ جمادی الثانیہ اور رجب میں شدید قسم کی بارش کا ہونا۔

۱۸۔ عربوں کا مطلق العنان اور آوارہ ہوجانا۔

۱۹۔ سلاطینِ عجم کا بے آبرو اور بے وقار ہوجانا۔

۲۰۔ مشرق سے ایک ایسے ستارہ کا برآمد ہونا جس کی روشنی چاند جیسی ہو اور شکل بھی دونوں طرف سے کج ہو۔

۲۱۔ تمام عالم میں ظلم و ستم اور فسق و فجور کا عام ہوجانا جس کے بارے میں مولائے کائنات نے اپنے خطبہ میں ارشاد فرمایا تھا کہ ’’جب لوگ نماز کو مردہ بنا دیں گے، امانتوں کو ضائع کر دیں گے، جھوٹ کو جائز بنالیں گے، سود کھائیں گے، رشوت لیں گے، عمارتوں کو انتہائی مستحکم بنائیں گے، دین کو دنیا کے عوض بیچ ڈالیں گے، احمقوں کو استعمال کریں گے، عورتوں کو مشیر بنائیں گے، اقرباء سے قطع تعلق کرلیں گے، خواہشات کا اتباع کریں گے، خون کو سستا بنالیں گے، تحمل کو دلیل کمزوری اور ظلم کو باعثِ فخر سمجھ لیں گے،ا مراء فاجر ہوں گے، وزراء ظالم ہوں گے، عرفاء خائن ہوں گے اور قراء فاسق ہوں گے، جھوٹی گواہیوں کا زور ہوگا۔ فجور کو اعلانیہ انجام دیا جائے گا، قرآن مجید کو زیورات سے آراستہ کیا جائے گا، مسجدوں میں سنہرا کام ہوگا، مینارے طویل ترین ہوں گے، اشرار کا احترام ہوگا، صفوں میں اژدہام ہوگا اور خواہشات میں اختلاف ہوگا، عہد توڑے جائیںگے، عورتوں کو طمع دنیا میں شریک تجارت بنایا جائے گا، فساق کی آواز بلند ہوگی اور اسے سنا جائے گا، رذیل ترین آدمی سردار قوم ہوگا، فاجر سے اس کے شر کے خوف سے ڈرا جائے گا، جھوٹ کی تصدیق کی جائے گی، خائن کو امین بنایا جائے گا، ناچ گانے کا کاروبار عام ہوگا اور امت کا آخری آدمی پہلے آدمی پر لعنت کرے گا، عورتیں گھوڑوں پرسواری کریں گی، مرد عورتوں سے مشابہ اور عورتیں مردوں سے مشابہ ہوجائیں گی، لوگ زبردستی گواہی پیش کریں گے اور بغیر حق کو سمجھے ہوئے گواہی دیں گے، علم دین غیر دین کے لیے حاصل کیا جائے گا، عمل دنیا کو آخرت پر ترجیح دی جائے گی، دل بھیڑیوں جیسے اور لباس بکریوں جیسے ہوں گے، دل مردار سے زیادہ بدبودار اور ایلوا سے زیادہ تلخ ہوں گے۔ اس وقت بہترین مقام بیت المقدس ہوگا جس کے بارے میں لوگ تمنا کریں گے کہ کاش ہماری منزل وہاں ہوتی۔

اس کے علاوہ اور بھی علامات کا ذکر کیا گیا ہے جن سے اس دور کی عکاسی ہوتی ہے جب ظلم و جور اور فسق و فجور کا دور دورہ ہوگا اور عدل و انصاف اور دین و ایمان دم توڑ دیں گے۔

خصائص و امتیازات امام عصر ؑ

ان خصوصیات میں بعض کا تعلق آپ کی ذات مبارک سے ہے اور بعض کا تعلق آپ کے اضافی اوصاف و کمالات سے ہے اور بعض میں آپ کے انداز حکومت اور دور اقتدار کی امتیازی حیثیت کا اعلان کیا گیا ہے۔ مجموعی طور پر ان خصوصیات کی تعداد کا مختصر خاکہ علامہ شیخ عباس قمیؒ نے ۴۶ امور سے مرتب کیا ہے:

۱۔ آپ کا نور اقدس بھی انوار قدسیہ کے درمیان ایک مخصوص حیثیت کا حامل ہے جیسا کہ احادیث معراج سے ظاہر ہوتا ہے۔

۲۔ شرافتِ نسب، آپ کو جملہ ائمہ طاہرینؑ سے انتساب کےعلاوہ قیصر روم اور جناب شمعون وصی حضرت عیسیٰ سے بھی انتساب حاصل ہے۔

۳۔ روزِ ولادت روح القدس آپ کو آسمانوں کی طرف لے گیا اور وہاں فضائے قدس میں آپ کی تربیت ہوتی رہی۔

۴۔ آپ کے لیے ایک مخصوص مکان بیت الحمد نام کا ہے جہاں کا چراغ روزِ ولادت سے روشن ہے اور روزِ ظہور تک روشن رہے گا۔

۵۔ آپ کو رسولِ اکرمؐ کا اسم گرامی اور کنیت دونوں کا شرف حاصل ہوا ہے… یعنی ’’ابو القاسم محمد‘‘۔

۶۔ دور غیبت میں آپ کو نام محمد سے یاد کرنا ممنوع قرار دیا گیا ہے۔

۷۔ آپ کی ذات گرامی پر وصایت کا عہدہ ختم ہوگیا ہے اور آپ خاتم الاوصیاء ہیں۔

۸۔ آپ کو روز اول ہی سے غیبت کا شرف حاصل ہوا ہے اور آپ ملائکہ مقربین کی تحویل میں رہے ہیں۔

۹۔ آپ کو کفار و مشرکین و منافقین کے ساتھ معاشرت نہیں اختیار کرنا پڑی۔

۱۰۔ آپ کو کسی بھی حاکم ظالم کی رعایا میں نہیں رہنا پڑا۔

۱۱۔ آپ کی پشتِ مبارک پر رسولِ اکرمؐ کی مہر نبوت کی طرح نشانِ امامت ثبت ہے۔

۱۲۔ آپ کا ذکر کتب سماویہ میں القاب و خطابات کے ذریعہ ہوا ہے اور نام نہیں لیا گیا ہے۔

۱۳۔ آپ کے ظہور کے لیے بے شمار علامتیں بیان کی گئی ہیں۔

۱۴۔ آپ کے ظہور کا اعلان ندائے آسمانی کے ذریعہ ہوگا۔

۱۵۔ آپ کے دورِ حکومت میں سن و سال کا انداز عام حالات سے مختلف ہوگا، اور گویا حرکت فلک سست پڑ جائے گی۔

۱۶۔ آپ مصحف امیر المومنینؑ کو لے کر ظہور فرمائیں گے۔

۱۷۔ آپ کے سر پر مسلسل ابر سفید کا سایہ ہوگا۔

۱۸۔ آپ کے لشکر میں ملائکہ اور جنات بھی شامل ہوں گے۔

۱۹۔ آپ کی صحت پر طول زمانہ کا کوئی اثر نہ ہوگا۔

۲۰۔ آپ کے دور میں حیوانات اور انسانوں کے درمیان وحشت و نفرت کا دور ختم ہوجائے گا۔

۲۱۔ آپ کی رکاب میں بہت سے مرجانے والے بھی زندہ ہو کر شامل ہوں گے۔

۲۲۔ آپ کے سامنے زمین سارے خزانے اگل دے گی۔

۲۳۔ آپ کے دور میں پیداوار اور سبزہ دار اس قدر ہوگا کہ گویا زمین دوسری زمین ہوجائے گی۔

۲۴۔ آپ کی برکت سے لوگوں کی عقلوں کو کمال حاصل جائے گا۔

۲۵۔ آپ کے اصحاب کے پاس غیر معمولی قوت سماعت و بصارت ہوگی کہ چار فرسخ سے حضرت کی آواز سن لیں گے۔

۲۶۔ آپ کے اصحاب و انصار کی عمریں بھی طولانی ہوں گی۔

۲۷۔ آپ کے انصار کے اجسام بھی مرض اور بیماری سے بری ہوں گے۔

۲۸۔ آپ کے اعوان و انصار میں ہر شخص کو ۴۰ افراد کے برابر قوت عطا کی جائے گی۔

۲۹۔ آپ کے نور اقدس کے طفیل میں لوگ نور شمس و قمر سے بے نیاز ہوجائیں گے۔

۳۰۔ آپ کے دست مبارک میں رسول اکرمؐ کا پرچم ہوگا۔

۳۱۔ آپ کے جسم اقدس پر رسول اکرمؐ کی زرہ بالکل درست ہوگی۔

۳۲۔ آپ کے لیے ایک خاص بادل ہوگا جو آپ کو مختلف مقامات پر لے جایا کرے گا۔

۳۳۔ آپ کے دور میں تقیہ کا سلسلہ ختم ہوجائے گا اور شوکت کا ذبین و ظالمین کا خاتمہ ہوجائے گا۔

۳۴۔ آپ کی حکومت شرق و غرب عالم پر ہوگی۔

۳۵۔ آپ کے دور میں زمین عدل و انصاف سے بھر جائے گی۔

۳۶۔ آپ کے فیصلے علم امامت کے مطابق ہوں گے اور صرف ظاہری شواہد پر اکتفا نہ کی جائے گی۔

۳۷۔ آپ ان مخصوص احکام کو رائج کریں گے جو اس دور تک رائج نہ ہوسکے ہوں گے۔ مثال کے طور پر اگر کوئی بیس سال کا نوجوان احکام دین سے بے خبر ہوگا تو اسے تہ تیغ کردیں گے اور زندہ رہنے کا حق نہ دیں گے کہ بلوغ کے بعد بھی پانچ سال کی مہلت دی جاچکی ہے۔

۳۸۔ آپ علوم کے ان ۲۵ حروف کا اظہار کریں گے جن کا اب تک اظہار نہیں ہوسکا ہے اور انبیاء کرام اور اولیاء عظام نے ۲۷ حروف میں سے صرف دو کا اظہار کیا ہے۔

۳۹۔ آپ کے اصحاب و انصار کے لیے آسمان سے تلواریں نازل ہوں گی۔

۴۰۔ آپ کے اصحاب و انصار کی جانور تک اطاعت کریں گے۔

۴۱۔ آپ کوفہ میں حضرت موسیٰ کے پتھر سے پانی اور دودھ کی دو نہریں جاری فرمائیں گے۔

۴۲۔ آپ کی مدد کے لیے آسمان سے حضرت عیسیٰ نازل ہوں گے اور آپ کے پیچھے نماز ادا کریں گے۔

۴۳۔ آپ اس دجال ملعون کو قتل کریں گے جس سے ہر نبی نے اپنی امت کو ہوشیار رہنے کی تلقین کی ہے۔

۴۴۔ آپ کے علاوہ امیر المومنینؑ کے بعد کسی کے جنازہ پر سات تکبیروں کا جواز نہ ہوگا۔

۴۵۔ آپ کی تسبیح ۱۸ تاریخ سے آخر ماہ تک ہے، یعنی تقریباً ۱۲ دن۔ جب کہ باقی معصومینؑ کی تسبیح بس ایک روز ہے یا دو روز۔

۴۶۔ آپ کی حکومت کا سلسلہ قیامت سے متصل ہوگا کہ آپ خود حکومت کریں گے یا ائمہ طاہرینؑ رجعت فرمائیں گے یا آپ کی اولاد کی حکومت ہوگی لیکن مجموعی طور پر یہ سلسلہ قیامت سے متصل ہوجائے گا جیسا کہ امام صادقؑ فرمایا کرتے تھے۔

لکل اناس دولۃ یرقبونھا

ودولتنا فی آخر الدھر لیظھر

آپ کے ذاتی دور حکومت کے بارے میں علماء اعلام کے اقوال میں شدید اختلاف پایا جاتا ہے اور سات سال سے ۱۹ یا ۴۹ سال تک کا ذکر کیا گیا ہے۔ اس کے بعد آپ کی شہادت واقع ہوگی اور امام حسینؑ آپ کی تجہیز و تکفین کے امور انجام دیں گے اور ائمہ طاہرین کی ظاہری حکومت کا سلسلہ شروع ہوگا جو دور ظہور امام عصر میںدوبارہ اس دنیا میں تشریف لائیں گے اور ان کی نگرانی میں اولیاء صالحین اور اولاد امام عصرؑ حکومت کرے گی اور یہ سلسلہ قیامت تک مستمر رہے گا۔ لیکن آپ کے دور حکومت میں سال سے مراد کیا ہے اور سات سال یا ۱۹ سال کس مقدار زمانہ کی طرف اشارہ ہے اور رجعت کی صورت کیا ہوگی؟ تمام ائمہ کرام تشریف لائیں گے یا بعض کا ظہور ہوگا؟ اور رجعت میں گزشتہ ترتیب کا لحاظ ہوگا یا کسی اور ترتیب سے تشریف لائیں گے؟ اور حکومت بھی گزشتہ ترتیب امامت کے مطابق ہوگی یا کوئی اور طریقہ کار ہوگا؟ پھر اولیاء صالحین سے مراد یہی ائمہ طاہرینؑ ہیں یا ان کے مخصوص اصحاب مراد ہیں یا امام عصرؑ کی اولاد کے نیک کردار افراد مراد ہیں؟

یہ سارے امور ہیں جن کی تفصیل نہ واضح کی گئی ہے اور نہ کوئی شخص ان کے بارے میں کوئی حتمی فیصلہ کرسکتا ہے۔ روایات میں بھی بے حد اختلاف پایا جاتا ہے اور علماء اعلام کا استنباط و استنتاج بھی بالکل مختلف ہے۔ بنابریں اتنا اجمالی ایمان ضروری اور کافی ہے کہ دور ظہور امام عصرؑ میں ائمہ طاہرینؑ کی رجعت ہوگی اور ان کی حکومت قائم ہوگی کہ رب العالمین نے آخرت سے پہلے صاحبانِ ایمان سے اس دنیا میں اقتدار اور حکومت کا وعدہ کیا ہے اور مظلومین کو ظالمین سے بدلہ لینے کا موقع دینے کا اعلان کیا ہے۔ اس کے علاوہ ان کا وجود اس لیے بھی ضروری ہے کہ اما م عصرؑ کی شہادت کے بعد زمین حجتِ خدا سے خالی نہ ہوجائے اور یہ سلسلہ صبح قیامت تک برقرار رہے، دینِ خدا تمام ادیان عالم پر غالب آئے اور صاحبانِ ایمان و کردار کی حکومت قائم ہو۔ خوف امن سے تبدیل ہوجائے اور ساری کائنات پر اس دین کا پرچم لہرائے جسے غدیر کے میدان میں پسندیدہ قرار دیا گیا ہے۔ عبادت الٰہی کا دور دورہ ہو اور شرک کا سلسلہ ختم ہوجائے اور ہر صاحب ایمان کی زبان پر ایک ہی فقرہ ہو ’’الحمد للہ رب العالمین‘‘ جیسا کہ دعائے ندبہ میں نہایت وضاحت کے ساتھ اعلان کیا گیا ہے۔

نواب اربعہ

یہ وہ حضرات ہیں جنھیں غیبت صغریٰ کے زمانہ میں نیابت کا کام سپرد کیا گیا ہے اور یہ درحقیقت سفارت کا کام انجام دیتے تھے، یعنی ان کا فریضہ مصادر شریعت کتاب و سنت سے احکام کا استنباط و استخراج کرکے قوم کے حوالے کرنا نہیں تھا بلکہ ان کا کام صرف یہ تھا کہ قوم کے مسائل کو امام زمانہؑ تک پہنچائیں اور جو جواب حاصل ہو، اسے قوم کے حوالے کردیں۔ یہ کام اگرچہ غیر معمولی علم و دانش اور قوت استنباط و استخراج کا متقاضی نہیں ہے اور ایک عام صلاحیت کا انسان بھی اس کام کو انجام دے سکتا تھا لیکن اس کے باوجود امام عصرؑ نے غیبت کبریٰ کی صورت حال کے پیش نظر اس کام کے لیے بھی اس دور کے انتہائی ذی علم اور صاحبانِ کردار کا انتخاب کیا تھا تاکہ قوم غیبت صغریٰ ہی سے اس نکتہ کی طرف متوجہ ہوجائے کہ نیابتِ امامؑ کا کام کوئی عام انسان انجام نہیں دے سکتا ہے اور اس نکتہ کے سمجھنے میں آسانی ہوجائے کہ جب اپنی قوت علم و دانش کو استعمال نہیں کرنا ہے اور نعوذ باللہ خیانت کریں تو اصلاح کرنے والا امامؑ موجود ہے اور اس کا رابطہ قوم سے قائم ہے تو اس قسم کے بلند مرتبہ افراد کا انتخاب کیا جاتا ہے۔ تو جب قوتِ اجتہاد و استنباط کے استعمال کا مرحلہ آئے گا اور اصلاح کرنے والے امامؑ کے بظاہر جملہ روابطِ سفارت منقطع ہوجائیں گے تو اس دور کے نواب اور وکلاء کے علمی اور عملی مراتب کا کس قدر بلند ہونا ضروری ہوگا اور اس نکتہ کی طرف ائمہ طاہرینؑ نے مختلف ادوار میں اپنے دور کے مروجین احکام کے صفات کے بیان کرنے میں واضح طور پر اشارہ کیا تھا۔

امام عصرؑ کے چار سفراء جن کو یکے بعد دیگرے سفارت کا منصب حاصل ہوا تھا۔ ان کی مختصر داستانِ زندگی یہ ہے:

۱۔ عثمان بن سعید عمروی

یہ امام علی نقیؑ اور امام حسن عسکریؑ کے اصحاب میں تھے اور ان کے وکیل خاص تھے۔ حالات کے تحت روغن فروشی کی دکان رکھ لی تھی تاکہ خریداروں کے بھیس میں آنے والوں سے حقوقِ امامؑ حاصل کرسکیں اور ان کے سوالات کے جوابات امامؑ سے حاصل کرکے ان کے حوالے کرسکیں اور اسی بنا پر انھیں سمان بھی کہا جاتا ہے۔

احمد بن اسحاق قمی جو خود بھی ایک جلیل القدر عالم تھے ان کا بیان ہے کہ میں نے امام علی نقیؑ سے عرض کیا کہ بعض اوقات آپ تک پہنچنا مشکل ہوجاتا ہے تو آپ کے احکام حاصل کرنے کا ذریعہ کیا ہوگا؟ … تو آپ نے فرمایا کہ عثمان بن سعید کی طرف رجوع کرنا یہ جو کچھ کہیں وہ میرا قول ہے اور جو پیغام پہنچائیں وہ میرا پیغام ہے۔ اور آپ کے انتقال کے بعد میں نے یہی سوال امام حسن عسکریؑ سے کیا تو آپ نے بھی بعینہٖ یہی جواب دیا… بلکہ یمن سے آنے والی ایک جماعت کے بارے میں فرمایا کہ جائو ان سے جملہ رقم حاصل کرلو کہ تم میرے معتمد ہو اور جب لوگوں نے سوال کیا کہ آپ نے ان کے مرتبہ کو بہت بلند کر دیا ہے تو فرمایا کہ عثمان بن سعید میرے وکیل ہیں اور ان کا فرزند میرے فرزند کا وکیل ہوگا۔

امام حسن عسکریؑ کی شہادت کے بعد امام عصرؑ نے بھی وکالت کا کام عثمان بن سعید ہی کے پاس رہنے دیا اور ائمہ طاہرین کی نیابت ووکالت کے طفیل میں ان سے اس قدر کرامات کا ظہور ہوتا تھا کہ لوگ دنگ رہ جاتے تھے۔ صاحبانِ مال سے ان کے مال کی مقدار اور اس میں حلال و حرام کا فرق بغیر دیکھے بیان کر دیتے تھے اور اکثر سوال سنے بغیر جواب بتا دیا کرتے تھے۔

واضح رہے کہ امام علی نقیؑ اور امام حسن عسکریؑ کی طرف سے اس طرح کی سند کہ ’’ان کا قول میرا قول ہے اور ان کا پیغام میرا پیغام ہے‘‘ ایک ایسے مرتبہ کی نشان دہی کرتی ہے کہ جس کی بنا پر انھیں معصوم کا صحیح پیرو اور محفوظ عن الخطاء بھی شمار کیا جاسکتا ہے۔ کاش دنیا میں کسی بھی مدعی ایمان کو اس طرح کی سند زبان معصوم سے حاصل ہوجاتی۔ جناب عثمان بن سعید کا دور سفارت پانچ سال تک جاری رہا۔

۲۔ محمد بن عثمان بن سعید عمروی

انھیں بھی امام عسکریؑ ہی نے اپنے فرزند کا وکیل نامزد کر دیا تھا لیکن جب جناب عثمان بن سعید کا انتقال ہوا تو ان کے پاس امام زمانہؑ کا تعزیت نامہ آیا جس کا مضمون یہ تھا : ’’انا للہ وانا الیہ راجعون! ہم امر الٰہی کے سامنے سراپا تسلیم ہیں اور اس کے فیصلہ پر راضی ہیں۔ تمھارے باپ نے نہایت ہی سعیدانہ زندگی گزاری ہے اور ایک قابلِ تعریف موت پائی ہے۔ خدا ان پر رحمت نازل کرے اور انھیں ان کے اولیاء اور آقائوں سے ملحق کردے۔ وہ امور ائمہ میں برابر قرب الٰہی کے لیے کوشاں رہا کرتے تھے۔ خدا ان کے چہرہ کو شاداب کرے اور ان کی لغزشوں کو معاف کرے اور تمھارے ثواب میں اضافہ کرے اور تمھیں صبر جمیل عطا فرمائے۔ یہ مصیبت تمھارے لیے بھی مصیبت ہے اور میرے لیے بھی۔ اس فراق نے تمھیں بھی مضطرب بنا دیا ہے اور مجھے بھی۔ اللہ انھیں آخرت میں خوش رکھے۔ ان کی سعادت و نیک بختی کی سب سے بڑی علامت یہ ہے کہ اللہ نے انھیں تمھارا جیسا فرزند عطا کیا ہے جو ان کا جانشین اور قائم مقام ہے اور ان کے حق میں دعائے رحمت کرتا ہے ۔ میں اس امر پر حمد خدا کرتا ہوں۔ پاکیزہ نفوس تم سے اور جو شرف خدا نے تمھیں دیا ہے اس سے خوش ہیں خدا تمھاری مدد کرے، تمھیں قوت عطا کرے اور توفیقات کرامت فرمائے۔ وہی تمھارا سرپرست، محافظ اور نگراں رہے گا۔‘‘

علامہ مجلسیؒ نے کتاب غیبت طوسی کے حوالہ سے نقل کیا ہے کہ جناب عثمان بن سعید کے انتقال کے بعد امام عصرؑ نے ان کے فرزند کے بارے میں یہ پیغام بھیجا کہ یہ فرزند اپنے باپ کے زمانہ ہی سے ہمارا معتمد تھا (خدا اس سے خوش رہے اور اسے خوش رکھے اور اس کے چہرہ کو روشن رکھے) اب ہمارے لیے یہ اپنے باپ کا نائب اور جانشین ہے۔ یہ ہمارے ہی حکم سے حکم دیتا ہے اور ہمارے ہی احکام پر عمل کرتا ہے، خدا اسے جملہ آفات سے محفوظ رکھے۔!

جناب محمد بن عثمان بن سعید کی دختر نیک اخترام کلثوم کا بیان ہے کہ میرے پدر بزرگوار نے کئی جلد کتاب تالیف کی تھی جس میں امام حسن عسکریؑ اور اپنے پدر بزرگوار سے حاصل کیے ہوئے علوم اور احکام کو جمع کیا تھا اور اپنے انتقال کے وقت سارا سامان جناب حسین بن روح کے حوالے کر دیا تھا۔

جناب محمد بن عثمان بن سعید ہی کی یہ روایت ہے کہ امام زمانہ ہر سال حج میں تشریف لاتے ہیں اور لوگوں سے ملاقات بھی کرتے ہیں لیکن لوگ انھیں پہچان نہیں سکتے ہیں… بلکہ میری آخری ملاقات بھی حج ہی میں ہوئی ہے جب وہ خانۂ خدا کے قریب اس دعا میں مصروف تھے کہ ’’خدایا! میرے وعدہ کو پورا فرما‘‘… اور پھر مستجار کے قریب پہنچ کر یہ دعا کرنے لگے۔ ’’خدایا! مجھے دشمنوں سے انتقام لینے کا موقع عنایت فرما۔‘‘

انھوں نے چالیس سال سفارت کے فرائض انجام دیے ہیں۔




۳۔ جناب حسین بن روح

یہ محمد بن عثمان کے مخصوص اصحاب میں تھے۔ لیکن بظاہر ان کا مرتبہ جعفر بن احمد سے کمتر تھا اور لوگوں کا خیال یہ تھا کہ چوتھے نائب جعفر بن احمد ہی ہوں گے۔ چنانچہ جب محمد بن عثمان کا آخری وقت آیا تو جعفر بن احمد سرھانے بیٹھے اور حسین بن روح پائینتی۔ لیکن جیسے ہی محمد بن عثمان نے یہ پیغامِ امامؑ سنایا کہ حضرت نے نیابت کے لیے حسین بن روح کے بارے میں نصیحت فرمائی ہے تو فوراً ہی جعفر بن احمد نے انھیں سرھانے بٹھا دیا اور خود پائینتی بیٹھ گئے کہ امامؑ سے بہتر حالات اور مصالح کا جاننے والا کوئی نہیں ہے اور ہمارا فرض ہے کہ ان کے حکم کے سامنے سر تسلیم خم رکھیں۔

بعض روایات میں اس کا ایک راز یہ بیان کیا گیا ہے کہ ان میں اسرار امامت کے چھپانے کی صلاحیت زیادہ تھی اور ان کا برتائو بغداد میں تمام مذاہب کے افراد کے ساتھ ایسا تھا کہ ہر شخص انھیں اپنا ہم خیال سمجھتا تھا اور اس بات پر فخر کرتا تھا کہ حسین بن روح ہماری جماعت سے تعلق رکھتے ہیں اور ظاہر ہے کہ اس دور کی سفارت و نیابت کے لیے کمال علم و دانش سے زیادہ اہمیت رازداری اور قوتِ برداشت کی تھی کہ ہزاروں مصائب کے بعد بھی امامت کا راز فاش نہ ہونے پائے اور انسان کسی بھی قیمت پر ان اسرار کا تحفظ کرے۔

حسین بن روح کے بارے میں امام عصرؑ کے الفاظ یہ تھے: ’’ہم انھیں پہچانتے ہیں… اللہ انھیں تمام خیرات اور مرضات کی معرفت عطا کرے اور ان پر عمل کرنے کی توفیق کرامت فرمائے۔ ہمیں ان کی کتاب ملی ہے اور ہمیں ان پر مکمل اعتماد ہے۔ وہ ہمارے نزدیک ایسا مقام اور ایسی منزلت رکھتے ہیں جو باعثِ مسرت و اطمینان ہے۔ خدا ان کے بارے میں اپنے احسانات میں اضافہ کرے کہ وہ تمام نعمتوں کا مالک اور ہر چیز پر قادر ہے۔ ساری تعریف اس اللہ کے لیے ہے جس کا کوئی شریک نہیں ہے اور صلوات و رحمت اس کے رسول حضرت محمدؐ پر اور ان کی آل طاہرینؑ پر اور اس کا سلام ان تمام حضرات کے لیے۔‘‘ ان کی سفارت کا سلسلہ اکیس سال تک جاری رہا۔

۴۔ ابو الحسن علی بن محمد سمری

انھیں جناب حسین بن روح نے حکم امامؑ سے نامزد کیا تھا اور برابر وکالت و سفارت کے فرائض انجام دے رہے تھے اور لوگوں کے اموال امامؑ تک پہنچا رہے تھے یہاں تک کہ ان کا وقتِ وفات قریب آیا تو لوگوں نے عرض کی کہ اب آپ کا نائب کون ہوگا؟ تو انھوں نے فرمایا کہ یہ میرے اختیار کا کام نہیں ہے، خدا اپنے مصالح کو بہتر جانتا ہے اور امامؑ کی طرف سے اب یہ پیغام موصول ہوا ہے:

	’’بسم اللہ الرحمن الرحیم… علی بن محمد سمری! خدا تمھارے برادران ایمانی کو تمھارے بارے میں عظیم اجر عطا فرمائے کہ اب تمھارا وقتِ وفات قریب آگیا ہے تمھاری زندگی میں صرف چھ دن باقی رہ گئے ہیں۔ اپنے جملہ امور کو جمع کرلو اور خبردار اپنی جگہ پر کسی کو وصی مت بنانا اس لیے کہ اب مکمل غیبت کا آغاز ہو رہا ہے۔ اب ظہور اذنِ خدا کے بعد ہی ہوگا اور یہ ایک طویل مدت اور قساوتِ قلوب اور زمین کے ظلم و جور سے بھر جانے کے بعد ہوگا۔ عنقریب میرے شیعوں میں ایسے لوگ بھی پیدا ہوں گے جو میرے مشاہدہ کا دعویٰ کریں گے تو آگاہ ہوجائو کہ جو بھی ایسے مشاہدہ کا دعویٰ کرے سفیانی کے خروج اور ندائے آسمانی سے پہلے وہ جھوٹا اور افترا پرداز ہے۔ تمام طاقت اور قوت خدائے علی و عظیم کی توفیق سے وابستہ ہے۔‘‘

جانشینی اور وصایت کی ممانعت کے ساتھ ادعائے مشاہدہ کا ذکر اس بات کی واضح دلیل ہے کہ مشاہدہ سے مراد ملاقات نہیں ہے۔ بلکہ مشاہدہ سے مراد وہ سفارت ہے جس میں برابر ملاقات ہوتی رہتی ہے اور ادھر کے پیغامات ادھر جاتے رہتے ہیں۔ امامؑ نے اس قسم کے مشاہدہ کی تردید کر دی ہے اور ایسی نیابت کے دعوے دار کو کذاب اور مفتری قرار دے دیا ہے کہ اگر یک طرفہ ملاقات کی بات ہو اور کوئی شخص اپنی ملاقات کا تذکرہ کرے یا امام علیہ السلام سے کسی موقع پر کوئی بات دریافت کرے یا کسی مسئلہ میں مدد حاصل کرے اور اس کی رہنمائی ہوجائے تو یہ تمام باتیں حدود مشاہدہ سے خارج ہیں۔ مشاہدہ کا دعوے دار درحقیقت اس امر کا ادعا کرتا ہے کہ آپ حضرات اپنے مسائل اور اموال میرے حوالے کریں میں آئندہ ملاقات میں امامؑ کے حوالے کردوں گا اور ان سے جوابات حاصل کرلوں گا اور یہ دعویٰ درحقیقت نیابت خاص کا دعویٰ ہے جس کا تعلق غیبتِ صغریٰ سے تھا اور غیبتِ کبریٰ میں نیابت خاصہ کا کوئی سلسلہ نہیں ہے۔

اس تشریح کے بعد ملاقات امام عصرؑ کا مسئلہ بالکل واضح ہوجاتا ہے لیکن دو باتیں بہرحال قابلِ توجہ ہیں:

۱۔ انسان کو یہ یقین ہو کہ یہ امام عصرؑ ہیں۔ ایسا نہ ہو کہ شیطان امامؑ کے نام پر دھوکہ دیدے اور انسان اسی دھوکہ میں دنیا سے گذر جائے۔

۲۔ ملاقات کو اپنی ذات تک محدود رکھے اور لوگوں سے بیان نہ کرے اس لیے کہ اس کے پاس کوئی ثبوت نہیں ہوتا ہے اور اس طرح ہر شخص کو تردید کرنے کا حق ہوجاتا ہے اور یہ بعض اوقات تردید ملاقات یا توہینِ امام کا باعث بھی ہوسکتا ہے جس کی ذمہ داری ملاقات کے دعوے دار پر عائد ہوگی۔ تردید کرنے والے کو بہرحال حق رہے گا۔

ان کی سفارت صرف تین سال رہی اور اس کے بعد غیبتِ کبریٰ کا آغاز ہوگیا۔

زمانۂ غیبت کبریٰ کے روابط


اس میں کوئی شک نہیں ہے کہ امام عصرؑ کی غیبت کی دو قسمیں ہیں۔ غیبت صغریٰ جس کا سلسلہ ۲۶۰ھ سے شروع ہو کر ۳۲۹ھ ختم ہوگیا اور جس کے دوران مختلف نواب امام کی طرف سے قوم کے لیے رابطہ کا کام کرتے رہے۔ انھیں کے ذریعہ پیغامات اور سوالات جاتے تھے اور انھیں کے ذریعہ جوابات آیا کرتے تھے۔

جناب عثمان بن سعید، جناب محمد بن عثمان، جناب حسین بن روح اور جناب علی بن محمد سمری وہ معتمد اور مقدس افراد تھے جنھیں امام زمانہؑ نے اپنی نیابت اور سفارت کا شرف عطا فرمایا تھا اور انھیں کے ذریعہ ہدایت اور رہبری کے امور انجام پا رہے تھے۔

اس کے بعد جب غیبت کبریٰ کا دور شروع ہوا اور نیابتِ خاص کا سلسلہ ختم ہوگیا تو نیابتِ عام کا سلسلہ شروع ہوا اور اعلان عام ہوگیا کہ اس دور غیبت کبریٰ میں مخصوص صفات کے افراد مرجع مسلمین ہوں گے اور انھیں کے ذریعہ ہدایت امت کا کام انجام دیا جائے گا۔ امت اور اسلام کی حفاظت ان کے ذمہ ہوگی اور ان کی ہدایت و حفاظت ہماری ذمہ داری ہوگی۔

چنانچہ ظاہری نیابت و سفارت کا سلسلہ منقطع ہوگیا لیکن حفاظت وہدایت کا سلسلہ جاری رہا اور بے شمار مواقع پیش آئے جب امامؑ نے اپنے نائبین عام کی ہدایت و حفاظت کا فرض انجام دیا اور جہاں ان سے کوئی غلطی ہوگئی یا ان کا وجود خطرہ میں پڑگیا اور اس کے ذریعہ اسلام کو خطرہ لاحق ہوگیا تو ان کی حفاظت کا فرض بھی انجام دیا… یہ اور بات ہے کہ موت برحق ہے اور کسی کو ہمیشہ نہیں رہنا ہے۔ اور بعض اوقات بعض افراد کا راہِ حق میں قربان ہوجانا ہی اسلام کے لیے زیادہ مفید تھا تو اس وقت حفاظت و رعایت کا کوئی سوال نہیں پیدا ہوتا تھا … لیکن اس کے علاوہ عمومی حالات میں انھوں نے ہمیشہ نگرانی فرمائی ہے اور حفاظت و صیانت کا کام انجام دیتے رہے ہیں۔

غیبت صغریٰ اور غیبت کبریٰ کی نیابت کا بنیادی فرق یہی ہے کہ غیبت صغریٰ میں نائبین کی شخصیت طے ہوئی تھی اور غیبت کبریٰ میں ان کے صفات و کمالات کا تعین کیا گیا ہے اور شاید اس طریقہ کار میں بھی یہ مصلحت شامل تھی کہ روز اول ہی صفات کا تعین کردیا جاتا تو ہر شخص اپنے آپ کو ان صفات کا حامل قرار دے لیتا اور دوچار اپنے مخلصین جمع کرکے نیابت کا دعویدار بن جاتا اس لیے آپ نے صفات کے بجائے شخصیات کا تعین فرمایا تاکہ لوگ ان افراد کو دیکھ کر ان کے حالات کا جائزہ لیں اور یہ اندازہ کرلیں کہ یہ کن صفات و کمالات کے حامل ہیں اور اس کے بعد یہ طے کریں کہ نیابتِ امام کے لیے کیسے افراد کی ضرورت ہوتی ہے اور کس قسم کے صاحبانِ علم و فضل اور اربابِ عزم و ہمت درکار ہوتے ہیں جنھیں امام اپنی نیابت کا کام سپرد کرتا ہے کہ اس کے بعد جب صفات کا تذکرہ کیا جائے گا تو ہر کس و ناکس کو ان صفات کا حامل تصور نہ کیا جائے گا بلکہ اس کے کردار کو ان نائبین کے کردار سے ملا کر دیکھا جائے گا اور پھر اندازہ لگایا جائے گا کہ یہ شخص نیابت امامؑ کا حق دار ہے یا نہیں۔

امام کے صیانت و حفاظت کے شواہد میں وہ خطوط بھی شامل ہیں جو دور غیبت کبریٰ میں امامؑ کی طرف سے وارد ہوتے رہے ہیں، جن میں آپ نے قوم کی حفاظت اور ذمہ داران قوم کی ہدایت کا تذکرہ فرما کر امت اسلامیہ کو مطمئن کر دیا ہے کہ ہم پردۂ غیب میں ہیں، دنیا سے رخصت نہیں ہوگئے ہیں۔ ہماری غیبت کا مفہوم تمھاری طرف سے غیبت ہے ہماری طرف سے غیبت نہیں ہے۔ ہم تمھاری نگاہوں سے غائب ہیں اور تم ہماری زیارت نہیں کرسکتے ہو لیکن تم ہماری نگاہ سے غائب نہیں ہو۔ ہم تمھیں برابر دیکھ رہے ہیں اور تمھارے حالات و کیفیات کی نگرانی کر رہے ہیں۔ ہم تمھارے حالات سے غافل ہوجائیں تو تمھارا وجود ہی خطرہ میں پڑ جائے اور امامت بھی خطرہ میں پڑ جائے کہ امامؑ قوم کے حالات سے غافل نہیں ہوسکتا۔ دنیا سے رخصت ہونے کے بعد بھی قوم کے حالات پر نگاہ رکھتا ہے اور روز قیامت بھی ان کے اعمال کا شاہد و شہید ہوگا، ہم زندہ موجود ہیں، ہمارے اور تمھارے درمیان صرف نگاہوں کا پردہ ہے ورنہ ہم نہ کسی دوسرے ملک میں رہتے ہیں نہ کسی دوسرے عالم میں۔ تمھارے ہی درمیان ہیں، تمھارے آلام و مصائب میں شریک ہیں، تمھارے درد و رنج کو دیکھتے رہتے ہیں، موسم حج میں تمھارے ساتھ شریک مناسک رہتے ہیں، تمھارے آبائو اجداد کی زیارت میں تمھارے شانہ بشانہ زیارت پڑھتے ہیں بلکہ کبھی کبھی مخصوص افراد کو زیارت پڑھا بھی دیتے ہیں۔ یہ اور بات ہے کہ دور غیبت کے اثرات کی بنا پر انھیں ہمارے وجود اور ہماری زیارت کا اندازہ نہیں ہوتا ہے اور جب ہم امام زمانہؑ کی زیارت کے موقع پر جواب سلام دیتے ہیں تو ان کے ذہن کو ایک جھٹکا سا محسوس ہوتا ہے لیکن اس کا واقعی احساس ہمارے چلے جانے کے بعد ہی ہوتا ہے۔

ہماری حفاظت و ہدایت میں کسی طرح کا نقص نہیں ہے اور ہم ہر آن تمھاری نگرانی کرتے رہتے ہیں جس کا بہترین ثبوت وہ خطوط ہیں جو ہم نے غیبت کبریٰ کے باوجود اپنے مخلص خادمینِ دین کو لکھے ہیں اور ان میں ان تمام حقائق کا تذکرہ بھی کر دیا ہے۔

ذیل میں ان دو خطوط کا ترجمہ درج کیا جاتا ہے جو امام زمانہؑ نے علامہ شیخ مفید علیہ الرحمہ کے نام لکھے ہیں اور جن کے الفاظ سے شیخ کی عظمت اور امامؑ کی محبت و حفاظت و رعایت و صیانت کا مکمل اندازہ ہوتا ہے۔

ایک خط میں ارشاد فرماتے ہیں:

	’’برادر سعید اور محب رشید شیخ مفید ابی عبداللہ محمد بن محمد بن النعمان (خدا ان کے اعزاز کو باقی رکھے) کے لیے مرکز عہد الٰہی امام کی جانب سے۔

	بسم اللہ الرحمن الرحیم … اے میرے مخلص دوست اور اپنے یقین کی بنا پر مجھ سے خصوصیت رکھنے والے محب تم پر میرا سلام۔ ہم خدائے وحدہ لاشریک کی حمد کرتے ہیں اور رسول اکرمؐ اور ان کی آل طاہرینؑ پر صلوٰۃ و سلام کی التماس کرتے ہیں۔

	خدا نصرت حق کے لیے آپ کی توفیقات کو برقرار رکھے اور ہماری طرف سے صداقت بیانی کے لیے آپ کو بہترین اجر عطا فرمائے۔ یاد رکھیے کہ ہمیں قدرت کی طرف سے اجازت ملی ہے کہ ہم آپ کو مراسلت کا شرف عطا کریں اور اپنے دوستوں کے نام پیغام آپ کے ذریعہ پہنچائیں۔ خدا ان سب کو اپنی اطاعت کی عزت عطا کرے، اور اپنی حفاظت و حراست میں رکھے۔ خدا بے دینوں کے مقابلہ میں آپ کی تائید کرے۔ آپ میرے بیان پر قائم رہیں اور جس جس پرآپ کو اعتبار و اعتماد ہو اس تک یہ پیغام پہنچا دیں۔ ہم اس وقت ظالمین کے علاقہ سے دور ہیں اور اللہ کی مصلحت ہمارے اور ہمارے شیعوں کے حق میں یہی ہے کہ ایسے ہی دور دراز علاقہ میں رہیں جب تک دنیا کی حکومت فاسقین کے ہاتھ میں رہے۔ لیکن اس کے باوجود ہمیں تمھاری مکمل اطلاع رہتی ہے اور کوئی خبر پوشیدہ نہیں رہتی ہے۔ ہم اس ذلت سے بھی باخبر ہیں جس میں تم لوگ اس لیے مبتلا ہوگئے ہو کہ تم میں سے بہت سے لوگوں نے صالح بزرگوں کا طریقہ ترک کر دیا ہے اور عظمت الٰہی کو یکسر نظر انداز کر دیا ہے جیسے وہ اس عہد سے باخبر ہی نہ ہوں۔

	ہم تمھاری نگرانی کے ترک کرنے والے اور تمھاری یاد کے بھلا دینے والے نہیں ہیں۔ ہم تمھیں نہ یاد رکھتے تو تم پر بلائیں نازل ہوجاتیں اور دشمن تمھیں جلا کر خاکستر بنا دیتے۔ خدا سے ڈرو اور فتنوں سے بچانے میں ہماری مدد کرو۔ فتنے قریب آگئے ہیں اور ان میں ہلاکت کا شدید اندیشہ ہے۔ یہ فتنہ ہماری قربت کی علامت ہے۔ خدا اپنے نور کو بہرحال مکمل کرنے والا ہے چاہے مشرکین کو کتنا ہی ناگوار کیوں نہ ہو۔

	تقیہ کو حفاظت کا ذریعہ قرار دو اور اموی گروہ کی جاہلیت کی آگ سے محفوظ رہو ۔ جو اس جاہلیت سے الگ رہے گا ہم اس کی نجات کے ذمہ دار ہیں۔ اس سال جمادی الاولیٰ کا مہینہ آجائے تو حوادث سے عبرت حاصل کرو اور خواب سے بیدار ہوجائو اور بعد میں آنے والے واقعات کے لیے ہوشیار ہوجائو۔

	عنقریب آسمان اور زمین میں نمایاں نشانیاں ظاہر ہوں گی۔ سرزمین مشرق پر قلق و اضطراب ظاہر ہوگا۔ عراق پر ایسے گروہوں کا قبضہ ہوگا جو دین سے خارج ہوں گے اور ان کی بداعمالیوں سے روزی تنگ ہوجائے گی۔ اس کے بعد طاغوت کی ہلاکت سے مصیبت دفع ہو گی اور صاحبان تقویٰ اور نیک کردار افراد خوش ہوں گے۔

	حج کا ارادہ کرنے والوں کی مرادیں پوری ہوں گی اور ہم ایک مرتب اور منظم طریقہ سے ان کی آسانی کا سامان فراہم کریں گے۔ اب ہر شخص کا فرض ہے کہ ایسے اعمال انجام دے جو ہماری محبت سے قریب تر بنادیں اور ایسے امور سے اجتناب کرے جو ہمیں ناپسند ہیں اور ہماری ناراضگی کا باعث ہیں۔ ہمارا ظہور اچانک ہوگا اس وقت توبہ کا کوئی امکان نہ رہے گا اور نہ ندامت سے کوئی فائدہ ہوگا۔ خدا تمھیں ہدایت کا الہام کرے اور اپنی توفیق خاص عنایت فرمائے۔‘‘

یہ خط علامہ شیخ مفید علیہ الرحمہ کی وفات سے تین سال قبل صفر ۴۱۰ھ میں واصل ہوا تھا، اور دوسرا خط بھی تقریباً اسی طرح کے مضمون کا حامل ہے لیکن ان خطوط کے مضامین سے صاف اندازہ ہوتا ہے کہ اس کی تازگی ہمہ وقت برقرار ہے اور اس کا ایک ایک جملہ ابدی حیثیت رکھتا ہے۔

صاحبانِ ایمان کو ان خطوط کے حسب ذیل نکات پر خصوصی توجہ دینا چاہیے اور ہر وقت توفیق خیر کی دعا کرتے رہنا چاہیے۔

۱۔ راہ حق میں جہاد کرنے والے اور دین اسلام کی خدمت کرنے والوں کو امام عصرؑ اپنے ’’برادر رشید‘‘ کا مرتبہ عنایت فرماتے ہیں۔

۲۔ امامؑ اپنی قوم سے ہر وقت رابطہ رکھتے ہیں۔ لیکن کوئی کام مرضیٔ پروردگار کے بغیر انجام نہیں دیتے ہیں۔ حد یہ ہے کہ خط بھی اسی وقت لکھتے ہیں جب حکمِ خدا ہوتا ہے۔

۳۔ امامؑ ظالموں کے علاقہ سے دور بھی رہتے ہیں اور صاحبانِ ایمان سے قریب بھی رہتے ہیں کہ اس طرح دونوں کی حفاظت بھی ہو رہی ہے اور کار دین بھی انجام پارہا ہے۔

۴۔ قوم کی ساری پریشانیاں ان بے عمل اور بے دین افراد کی وجہ سے ہیں جنھوں نے سلف صالح کا طریقہ ترک کر دیا ہے اور عہد الٰہی کو نظر انداز کر دیا ہے۔

۵۔ امامؑ کسی وقت بھی قوم کی نگرانی سے غافل نہیں ہیں اور اس کا زندہ ثبوت خود قوم کا وجود ہے ورنہ اب تک ظالموں نے سب کو فنا کر دیا ہوتا۔

۶۔ تقیہ ایک بہترین عمل ہے۔ اس کا نظر انداز کر دینا ہلاکت کو دعوت دینا ہے لیکن اسی کے ساتھ خدمت اسلام کا عمل بھی جاری رہنا چاہیے۔

۷۔ عراق کے حکام کی بے دینی عوام کی روزی کی تنگی کا باعث ہوگی۔ جس کا منظر آج بھی نگاہوں کے سامنے ہے کہ ظالموں کی وجہ سے عوام فاقوں کی زندگی بسر کر رہے ہیں۔

۸۔ عراقی طاغوت کا خاتمہ ہوگا اور صاحبانِ ایمان و تقویٰ کی مسرت کا سامان فراہم ہوگا، ان شاء اللہ۔

۹۔ حج کے مشکلات ختم ہوں گے اور سہولتوں کا دور آئے گا اور امامؑ کی نگرانی میں نظامِ حج مرتب ہوگا، ان شاء اللہ۔

۱۰۔ صاحبانِ ایمان کا فرض ہے کہ امام سے قریب تر بنانے والے اعمال اختیار کریں اور امامؑ کی ناراضگی سے بچتے رہیں۔ بے عملی، بے دینی، توہینِ احکام اسلام، غلط بیانی، افترا پردازی، تفرقہ بازی، ضمیر فروشی، محسن کشی، فرائض کا استخفاف، محرمات کی دعوت جیسے اعمال وہ ہیں جن سے امام زمانہؑ ناراض ہوتے ہیں اور جن کا محاسبہ ظہور کے بعد بہت سخت ہوگا۔ خدا ہم سب کو امام علیہ السلام سے قریب تر ہونے اور انھیں راضی رکھنے کی توفیق عطا فرمائے۔

زائرین قائم آل محمدؐ

امام عصرؑ کے زائرین کی دو قسمیں ہیں:

۱۔ بعض افراد وہ ہیں جنھوں نے زمانۂ غیبت صغریٰ میں آپ کی زیارت کی ہے۔

۲۔ بعض افراد وہ ہیں جنھوں نے غیبت کبریٰ میں یہ شرف حاصل کیا ہے۔

غیبت کبریٰ کے زائرین کا سلسلہ بحمد اللہ قائم ہے، لہٰذا ان کے اعداد و شمار کا مقرر کرنا ناممکن ہے اور جب تک ملاقاتوں اور زیارتوں کا یہ سلسلہ قائم رہے گا ان کے اعداد و شمار میں اضافہ ہی ہوتا رہے گا جیسا کہ محدث نوری علیہ الرحمہ نے اس قسم کے سو واقعات کا ذکر کیا ہے اور شیخ قمی علیہ الرحمہ نے ان میں سے تقریباً صرف ایک چوتھائی کا ذکر کیا ہے اور باقی علماء و مولفین نے اور دوسرے واقعات کا ذکر کیا ہے اور یہ سلسلہ برابر جاری ہے۔ لہٰذا ان میں سے صرف ان واقعات کی طرف اشارہ کیا جائے گا جن میں ملاقات کے علاوہ عمومی افادیت کا پہلو بھی پایا جاتا ہے۔ غیبت صغریٰ کے چند زائرین کی اجمالی فہرست یہ ہے:

۱۔ نائب اول عثمان بن سعید عمروی

۲۔ نائب دوم محمد بن عثمان بن سعید عمروی

۳۔ نائب سوم حسین بن روح نوبختی

۴۔ نائب چہارم علی بن محمد سمری

۵۔ سفیر عام حاجز۔ بلال اور عطار بغدادی 			(غایۃ المقصود)

۶۔ عاصمی کوفی 					؍؍

۷۔ محمد بن ابراہیم بن فہریار اہوازی 				؍؍

۸۔ محمد بن صالح ہمدانی 					؍؍

۹۔ بسامی واسدی رازی 				؍؍

۱۰۔ قم بن علاء آذر بائجانی 				؍؍

۱۱۔ محمد بن شاذان نیشاپوری 				؍؍

۱۲۔ احمد بن اسحاق قمی 					؍؍

۱۳۔ ابو الادیان (قبل آغاز غیبت) 				؍؍

۱۴۔ ابو القاسم بن رئیس 					؍؍

۱۵۔ ابو عبداللہ بن فروخ 					؍؍

۱۶۔ مسرور طباخ 					؍؍

۱۷۔ احمد و محمد بن الحسن 					؍؍

۱۸۔ اسحاق کاتب نوبختی 					؍؍

۱۹۔ صاحب الغرا					؍؍

۲۰۔ صاحب الصرۃ المختومہ 				؍؍

۲۱۔ ابو القاسم بن ابی جلیس 				؍؍

۲۲۔ ابو عبداللہ الکندی 					؍؍

۲۳۔ ابوعبداللہ الجنیدی 					؍؍

۲۴۔ محمد بن کشمر و جعفر بن حمدان دینوری 			؍؍

۲۵۔ حسن بن ہراون و احمد بن ہراون اصفہانی 			؍؍

۲۶۔ زیدان قمی 					؍؍

۲۷۔ حسن بن نصر، محمد بن محمد، علی بن محمد بن اسحاق، حسن بن یعقوب ازدی	؍؍

۲۸۔ قسم بن موسیٰ، ابن قسم بن موسیٰ، ابن محمد بن ہارون، علی بن محمد (کلینی) 	؍؍

۲۹۔ ابو جعفر الرقاء (قزون) 				؍؍

۳۰۔ علی بن احمد (فارس) 				؍؍

۳۱۔ ابن الجمال (قدس)				؍؍

۳۲۔ مجروح (مرو) 					؍؍

۳۲۔ صاحب الالف دینار (نیشاپور) 			؍؍

۳۳۔ صاحب الالف دینار (نیشاپور) 			؍؍

۳۴۔ محمد بن شعیب بن صالح (یمن) 			؍؍

۳۵۔ فضل بن زید، حسن بن فضل، جعفری، ابن الاعجمی (مصر) 		؍؍

۳۶۔ صاحب المولودین، صاحب المآل (نصیبین) 		؍؍

۳۷۔ ابو محمد بن الموجنا (اہواز)				؍؍

۳۸۔ الحصینی 					؍؍

ان کے علاوہ نہ جانے کتنے خوش قسمت تھے جن کا تذکرہ کتابوں میںنہیں ہوسکا ہے، کسی دوسرے ذیل میں ہوگیا ہے جیسے کہ جناب حکیمہ کہ جو امام زمانہؑ کی سب سے پہلی زائرہ تھیں لیکن ان کا ذکر زائرین کے ذیل میں نہیں کیا گیا ہے بلکہ خدمات و لادت کے ذیل میں کیا گیا ہے، یا دیگر افراد کہ جن کے سامنے خود امام حسن عسکریؑ نے اپنے فرزند کو پیش کیا ہے اور انھوں نے حضرتؑ کے جمال مبارک کی زیارت غیبت صغریٰ کے آغاز سے پہلے کی ہے۔

میں نے ان کے اسماء گرامی کی طرف اس لیے اشارہ کر دیا ہے کہ اصل مقصد غیبت کے زائرین کی فہرست تیار کرنا نہیں ہے بلکہ ان افراد کی نشان دہی کرنا ہے جنھوں نے حضرت قائمؑ کی زیارت کی ہے اور جن کی شہادت کے بعد حضرت کے وجود اور ان کی ولادت کا انکار کرنا ایک سفطہ اور مکابرہ کے علاوہ کچھ نہیں ہے۔

غیبت کبریٰ کے جن زائرین کی نشان دہی علامہ شیخ عباس قمیؒ نے کی ہے ان میں سے بعض کے اسماء گرامی یہ ہیں:

۱۔ اسماعیل ہر قلی… جن کا مرض لاعلاج ہوگیا تھا اور انھوں نے سید ابن طائوس کے پاس حاضری دی اور اس کے بعد امام عصرؑ سے توسل کیا اور انھوں نے دست مبارک پھیر کر مرض کو بالکل ختم کر دیا جس کا نشان بھی باقی نہیں رہ گیا تھا اور پیروں میں ناسور کی جگہ پر باقاعدہ طبیعی جلد نظر آنے لگی تھی۔

۲۔ سید محمد جبل عالمی… جنھیں حکومت نے جبری فوج میں بھرتی کرنا چاہا تو لبنان سے بھاگ کھڑے ہوئے اور پانچ سال کی دربدری کے بعد نجف اشرف وارد ہوئے۔ حالات سے پریشان ہو کر بہت دعائیں کیں لیکن وسعت رزق کا کوئی راستہ نہ نکلا تو بالآخر عریضہ ڈالنے کا پروگرام بنایا اور نجف سے باہر جا کر روزانہ صبح کو دریا میں عریضہ ڈالتے رہے۔ ۳۹ دن کے بعد راستہ میں ایک شخص سے ملاقات ہوئی جس کا لباس عراقی تھا اور لہجہ لبنانی۔ اس نے دریافتِ حال کیا کہ ۳۹ دن سے کیوں عریضہ ڈال رہے ہو کیا امامؑ تمھارے حال سے باخبر نہیں ہے؟ میں نے حیرت زدہ ہو کر مصافحہ کا ارادہ کیا۔ مصافحہ کرنے پر ہاتھ کی لطافت سے محسوس کیا کہ یہ امام عصرؑ ہیں اس لیے کہ ان کے دست مبارک کے بارے میں ایسی ہی روایت سنی ہے۔ اب جو دست بوسی کا ارادہ کیا تو وہ غائب ہوچکے تھے (واضح رہے کہ اس واقعہ کا مقصد یہ نہیں ہے کہ عریضہ بیکار ثابت ہوا بلکہ حقیقت یہ ہے کہ عریضہ ہی کے زیر ملاقات کا شرف حاصل ہوا ہے۔)

۳۔ سید عطوہ حسنی… صاحب کشف الغمہ نے ان کے فرزندوں سے روایت کی ہے کہ میرے باپ زیدی مذہب تھے اور ہم لوگوں سے امامیہ مذہب کی بنیاد پر بیزار رہا کرتے تھے۔ ایک دن انھوں نے شدت مرض کے عالم میں کہا کہ جب تک تمھارے صاحب مجھے شفانہ دیں گے میں ایمان نہ لائوں گا۔ تھوڑی رات کے بعد بلند آواز سے پکار کر کہا کہ دوڑو اپنے صاحب سے ملاقات کرو۔ ہم لوگ دوڑ پڑے لیکن کوئی نظر نہ آیا۔ صرف باپ کا یہ بیان سنا کہ ایک بزرگ آکر دستِ شفا پھیر کر درد کو زائل کر گئے ہیں اور پھر ان کا یہ اطمینان دیکھا کہ انھیں کسی قسم کی کوئی تکلیف نہیں تھی۔

۴۔ علامہ حلیؒ نے منہاج الصلاح میں ابن طائوس سے یہ واقعہ نقل کیا ہے کہ سید رضی الدین محمد بن محمد بن محمد آوی کو حکومت نے گرفتار کرلیا تھا۔ انھوں نے عاجز آکر امام زمانہؑ سے استغاثہ کیا تو حضرت نے دعائے عبرت پڑھنے کا حکم دیا۔ انھوں نے کہا کہ مجھے اس دعا کا علم نہیں ہے کہ فرمایا کتاب مصباح میں ہے۔ انھوں نے عرض کی کہ میں نے نہیں دیکھی ہے۔ فرمایا کہ ہے۔ اب جو بیدار ہو کر دیکھا تو کتاب میں ایک رقعہ رکھا ہوا تھا۔ اس دعا کی تلاوت کی تو حاکم کی زوجہ نے خواب میں دیکھا کہ امیر المومنین فرما رہے ہیں کہ اگر میرے فرزند کو رہا نہ کیا تو تیرے شوہر کو فنا کر دیا جائے گا۔ اس نے بیدار ہو کر شوہر سے بیان کیا اور اس نے فوراً رہا کر دیا۔

۵۔ میر اسحاق استر آبادی۔ علامہ مجلسیؒ نے ان کا بیان یوں نقل کیا ہے کہ میں راہ مکہ میں قافلہ سے الگ ہو کر سخت پریشان تھا تو امامِ عصرؑ سے استغاثہ کیا۔ حضرت تشریف لائے اور حرز یمانی پڑھنے کا حکم دیا۔ میں پیاسا تھا مجھے پانی پلایا اور پھر میری تلاوت کی اصلاح کی اوراپنے ساتھ سواری پر سوار کرکے قافلہ سے ۹ روز پہلے مکہ پہنچا دیا اور اہلِ خانہ نے مشہور کر دیا کہ میں صاحب کرامات ہوں اور طی الارض کے ذریعہ مکہ آیا ہوں۔

۶۔ سید ابن طائوس نے ’’فرج الہموم‘‘ میں ابو جعفر محمد بن ہارون بن موسیٰ تلعکبری کے حوالے سے ابو الحسین بن ابو البغل کا یہ بیان نقل کیا ہے کہ میرا ایک معاملہ ابو منصور بن ابو صامحان سے تھا اس میں کچھ اختلاف پیدا ہوگیا اور میں اس کے خوف سے روپوش ہوگیا۔ ایک دن امام موسیٰ کاظمؑ کے روضہ پر گیا اور ابو جعفر سے گزارش کی کہ آج حرم کے دروازے بند کر دینا میں حضرت سے تنہائی میں فریاد کرنا چاہتا ہوں۔ انھوں نے دروازے بند کر دیے اور میں نے نماز، دعا، زیارت اور مناجات شروع کی کہ اچانک ایک جوان کو دیکھا جس نے زیارت میں امام زمانہؑ کے علاوہ سب کو سلام کیا۔ میں حیرت زدہ ہوگیا کہ یہ کون سا مذہب ہے۔ کچھ پوچھنا ہی چاہتے تھے کہ فرمایا دعائے فرض پڑھو، اور پھر دعائے فرج کی تعلیم دی۔ ’’یا من الظہر الجمیل … اور آخر میں یا محمد یا علی اکفیانی فانکما کافیان وانصرانی فانکما ناصران۔‘‘میں اس عمل میں مشغول ہوگیا اور عمل تمام کرنے کے بعد اس جوان کو تلاش کیا تو کوئی نظر نہ آیا۔ ابوجعفر سے پوچھا تو انھوں نے کہا کہ دروازے بند ہیں۔ یہ تمھارے امام زمانہؑ تھے جو تمھاری مشکل کشائی کے لیے آئے تھے۔

واضح رہے کہ دعائے فرض کے نام سے مختلف دعائیں کتابوں میں پائی جاتی ہیں جن میں سے ایک دعا یہ بھی ہے ورنہ یا عماد من لاعماد لہ کو بھی دعائے فرج ہی کہا جاتا ہے۔

۷۔ ابو راجح حمامی… علامہ مجلسیؒ نے ان کا واقعہ اس طرح نقل کیا ہے کہ حلہ میں حمام کا کاروبار کرتے تھے۔ وہاں ایک حاکم مرجان صیغر تھا جو انتہائی درجہ کا ناصبی اور دشمنِ اہلبیتؑ تھا لوگوں نے اس کے پاس ابو راجح کی شکایت کر دی کہ صحابہ کو گالیاں دیتے ہیں۔ اس نے طلب کرکے ان کی مرمت کا حکم دے دیا۔ سرکاری کارندوں نے اس قدر مارا کہ سارا چہرہ لہولہان ہوگیا۔ سارے دانت ٹوٹ گئے اور ناک میں نکیل ڈال کر کھینچتے ہوئے حاکم کے سامنے حاضر کیا۔ اس نے قتل کا حکم دے دیا تو لوگوں نے کہا کہ یہ بوڑھا اپنی جان سے جارہا ہے اب قتل کرنے کی کیا ضرورت ہے۔ اس نے دربار سے باہر پھینکوا دیا۔ رات کو ابو راجح نے امام عصرؑ سے فریاد کی۔ اس وقت جب تمام گھر والے زندگی کے لمحات شمار کر رہے تھے ایک مرتبہ د یکھا کہ گھر نور سے معمور ہوگیا ہے اور ایک بزرگ نے آکر پورے جسم پر ہاتھ پھیر کر مکمل صحت عطا فرما دی ہے یہاںتک کہ سارے دانت بھی واپس آگئے ہیں اور بیس سالہ جوان معلوم ہونے لگے ہیں۔ صبح کو لوگوں میں یہ خبر مشہور ہوئی تو ابو راجح کو پھر حاکم کے سامنے پیش کیا گیا۔ اس ظالم نے اپنی آنکھوں سے اس کرامت کا مشاہدہ کرلیا لیکن راہ راست پر نہ آیا۔

۸۔ علامہ مجلسیؒ نے بحار میں اس واقعہ کو بھی نقل کیا ہے کہ انگریزوں نے بحرین میں اپنا ایک نمائندہ معین کر دیا تھا جو انتہائی درجہ کا دشمنِ اہلبیتؑ تھا اور ہمیشہ محبانِ اہلبیتؑ کو اذیت پہنچانے کی فکر میں رہا کرتا تھا۔ ایک دن اس کے وزیر نے دربار میں ایک انار پیش کیا جس پر خلفاء کے نام ثبت تھے اور حاکم سے کہا کہ یہ ہمارے مذہب کی حقانیت کی دلیل ہے لہٰذا اگر شیعہ اسے نہ تسلیم کریں تو انھیں قتل کر دیا جائے۔ ان کی عورتوں کو کنیز بنالیا جائے اور ان کا مال بہ طور غنیمت لے لیا جائے۔ حاکم نے علماء شیعہ کو طلب کرکے انار دکھلایا سب پریشان ہوگئے اور جواب کے لیے تین دن کی مہلت طلب کی۔ آپس میں اجتماع کرکے دس مقدسین کا انتخاب کیا اور پھر ان میں سے تین کا انتخاب کیا کہ امام عصرؑ سے استغاثہ کریں۔ پہلے دن استغاثہ کیا کوئی نتیجہ نہ نکلا۔ دوسرے دن دوسرے مقدس نے استغاثہ کیا کوئی فائدہ نہ ہوا۔ تیسرے دن محمد بن عیسیٰ کی باری آئی۔ وہ مصروف استغاثہ تھے کہ ایک شخص کو دیکھا انھوں نے فرمایا کہ اپنی پریشانی بیان کرو میں مشکل کو حل کردوں گا ۔ عرض کی کہ اگر آپ امام عصرؑ ہیں تو بیان کے محتاج نہیں ہیں۔ آپ نے پریشانی کا ذکر کیا اور فرمایا کہ حاکم سے کہہ دو کہ وزیر نے اپنے گھر میں ایک سانچہ تیار کر رکھا ہے اور اس پر یہ نام کندہ کر دیے ہیں۔ کچے انار پر سانچہ چڑھا دیا تھا۔ جب انار بڑے ہوئے تو یہ نام ثبت ہوگئے۔ اور وہ سانچہ وزیر کے گھر کے فلاں حجرہ میں رکھا ہے۔ آپ اسے طلب کریں اور وزیر کو نہ جانے دیں۔ حاکم نے ابن عیسیٰ کے بیان پر سانچہ کو طلب کیا اور جب حقیقت واضح ہوگئی تو پوچھا کہ تمھیں کیسے معلوم ہوگیا۔ فرمایا کہ میرے مولاؑ نے بتایا کہ جو سلسلۂ امامت کے بارہویں امام ہیں اور یہ بھی فرمایا ہے کہ انار کو توڑا جائے ان ناموں کی برکت سے اندر سے راکھ کے علاوہ کچھ نہ نکلے گا۔ چنانچہ حاکم نے اس کا بھی تجربہ کیا اور جب حق بالکل واضح ہوگیا تو اس نے مذہب شیعہ کے قبول کرنے کا اعلان کر دیا اور محمد بن عیسیٰ کے ہاتھ پر بیعت کرلی۔

۹۔ آقایٔ میرزا عبداللہ اصفہانی نے کتاب ’’ریاض العلماء‘‘ میں نقل کیا ہے کہ ابو القاسم محمد بن ابو القاسم حاسمی جو ایک باخبر شیعہ تھے اور رفیع الدین حسین جو ایک متعصب سنی تھے دونوں میں باقاعدہ دوستی تھی اور آپس میں نوک جھونک چلا کرتی تھی۔ ابو القاسم رفیع الدین کو ناصبی کہتے تھے اور وہ انھیں رافضی۔ ایک دن ہمدان کی مسجد عتیق میں بیٹھے یہ بحث کر رہے تھے کہ علیؑ اور ابوبکرؓ میں کون افضل ہے؟ تو ابوالقاسم نے آیات و احادیث سے استدلال کیا۔ رفیع الدین نے قصۂ غار اور شرف خسریت پیغمبرؐ کا تذکرہ کیا۔ ابوالقاسم نے استدلال کو طویل تر بنا دیا اور کہا کہ علیؑ سے کسی کا کیا مقابلہ ہے۔ علیؑ حامل لواء پیغمبرؐ، دختر مرسلِ اعظمؑ کے شوہر، ہجرت کی رات بسترِ رسولؐ کی زینت، کعبہ میں بتوں کے توڑنے والے اور بیشتر انبیاء کے کمالات کے مظہر تھے۔ ان کے مقابلہ میں کسی کو کوئی شرف حاصل نہیں تھا۔ رفیع الدین نے عاجز آکر کہا کہ اب جو شخص بھی مسجد میں داخل ہوگا اس سے فیصلہ کرائیں گے اور اسی کی بات کو حرف آخر قرار دیں گے۔ ابو القاسم نے اسے منظور کرلیا۔ تھوڑی ہی دیر میں ایک جوان داخل ہوئے۔ رفیع الدین نے پورے شد و مد کے ساتھ اپنا مقدمہ پیش کیا۔ اس جوان نے دو شعر پڑھ دیے جس کا مضمون یہ تھا کہ … ’’لوگ مجھ سے علیؑ کی افضلیت کے بارے میں سوال کرتے ہیں اور میرا خیال یہ ہے کہ افضلیت کا بیان خود علیؑ کی توہین ہے۔ کیا تلوار کے لیے یہ بات باعثِ توہین نہیں ہے کہ اسے ڈنڈے سے زیادہ تیز کہا جائے۔ رفیع الدین یہ اشعار سن کر حیرت زدہ ہوگیا اور اپنے اقرار کے مطابق مذہب آل محمدؐ قبول کرنے پر مجبور ہوگیا۔

۱۰۔ آقائے سید محمد رضوی ہندی نے نجف اشرف کے دوسرے مجاور حرم شیخ باقر بن شیخ ہادیؒ کی زبانی اس واقعہ کو نقل کیا ہے کہ نجف اشرف میں ایک شخص حمام میں کام کرتا تھا اور نہایت درجہ مومن اور متقی تھا، اپنے ضعیف باپ کی بے پناہ خدمت کرتا تھا۔ یہاں تک کہ اٹھانا بٹھانا کھلانا پلانا سب اس کے ذمہ تھا، صرف شب چہار شنبہ مسجد سہلہ زیارت امام زمانہؑ کے اشتیاق میں چلا جایا کرتا تھا۔ ایک شب چہار شنبہ اتفاق سے تاخیر ہوگئی اور تنہا جارہا تھا کہ اچانک راستہ میں ایک عرب کو دیکھا اور یہ خیال پیدا ہوا کہ عنقریب میرے کپڑے تک اتروالے گا اس نے پوچھاکہ کہاں جارہے ہو؟ میں نے کہ کہ مسجد سہلہ!۔اس نے کہا کہ تمھارے جیب میں کچھ ہے؟ میں نے کہا کہ کچھ نہیں ہے۔ کہا جو بھی ہے فوراً نکالو۔ میں نے پھر انکار کیا تو ڈانٹ کر کہا کہ فوراً نکالو۔ اب جو میں نے جیب میں ہاتھ ڈالا تو یاد آیا کہ بچوں کے لیے کشمش خرید ی تھی اور وہ رکھی رہ گئی ہے۔ میں نے کشمش پیش کر دی تو کہا کہ واپس جائو اور اپنے باپ کی خدمت کرو۔ مسجد سہلہ کی زیارت باپ کی خدمت سے زیادہ اہم نہیں ہے۔

حقیقت امر یہ ہے کہ مرد مومن کو یہ شرف باپ کی خدمت ہی سے حاصل ہوا ہے کہ اسے امام زمانہؑ کی زیارت نصیب ہوگئی اور جس مقصد کے لیے برابر آیا کرتا تھا وہ مقصد حاصل ہوگیا اور اسی لیے حضرت نے فرمایا کہ اب جا کر باپ کی خدمت کرو کہ اب دوسرا کوئی کام نہیں رہ گیا ہے ورنہ اگر مسجد سہلہ کی طرف جانا کوئی نامناسب کام ہوتا تو حضرت روز اول ہی منع فرما دیتے۔

بہرحال والدین کی خدمت انتہائی اہم کام ہے۔ یہاں تک روایت میں وارد ہوا ہے کہ اگر ماں باپ شرکتِ جہاد سے روک دیں اور انھیں اس امر سے وحشت ہو تو ایک ساعت ان کی خدمت کرنا ایک سال راہ خدا میں جہاد کرنے سے بہتر ہے۔ اور یہ بات امام صادقؑ نے رسول اکرمؐ سے نقل کی ہے جس سے واقعی اسلام و ایمان کے صحیح مزاج کا اندازہ ہوتاہے اور یہ معلوم ہوجاتا ہے کہ دور غیبت کبریٰ میں بھی ایک جہاد کا امکان باقی ہے اور وہ ہے خدمتِ والدین۔ رب کریم ہر مومن کو اس جہاد کی توفیق عطا فرمائے۔

خطوط و رسائل

علماء اعلام نے جہاں امام عصرؑ کی زیارت سے مشرف ہونے والے افراد کا تذکرہ کیا ہے وہاں ان خطوط اور رسائل کا بھی تذکرہ کیا ہے جو دور غیبت میں امام عصرؑ کی طرف سے صادر ہوئے ہیں اور جنھیں توقیعات کے نام سے یاد کیا جاتا ہے۔ ان رسائل میں بہت سے مسائل، احکام، دعائوں اور زیارتوں کا بھی تذکرہ ہے اور بہت سے خصوصی خطوط بھی ہیں جو مختلف اسباب اور مصالح کے تحت ارسال کیے گئے ہیں۔

شخصی خطوط میں جناب شیخ مفید علیہ الرحمہ کے نام تین خطوط اور پیغامات ہیں۔ ایک میں انھیں ’’برادر سدید اور ولی رشید‘‘ کے لقب سے یاد کیا گیا ہے اور دوسرے میں انھیں ’’ناصر حق اور داعی الی کلمۃ الصدق‘‘ فرمایا گیا ہے۔ پہلا خط صفر ۴۱۰ھ کا ہے اور دوسرا ۲۳؍ ذی الحجہ ۴۱۲ھ کا ہے۔ اس کے بعد ان کے انتقال پر حضرت نے کچھ اشعار بھی فرمائے ہیں جو شیخ مفیدؒ کی قبر پر کندہ ہیں۔

تیسرے خط کا خلاصہ یہ ہے کہ شیخ مفیدؒ سے ایک حاملہ عورت کے بارے میں پوچھا گیا کہ اس کا انتقال ہوگیا ہے تو اب بچہ کے بارے میں کیا کیا جائے؟ فرمایا کہ مع بچہ کے دفن کر دیا جائے۔ لوگ دفن کی تیاری کر رہے تھے کہ ایک سوار نے آکر خبر دی کہ بچہ کو نکال لیا جائے اور عورت کو دفن کر دیا جائے۔ بچہ کو نکال لیا گیا اور بعد میں شیخ کو خبر ہوئی تو انھوں طے کرلیا کہ اب کسی مسئلہ میں فتویٰ نہیں دیں گے کہ آج اس سوار نے مسئلہ کی اصلاح نہ کردی ہوتی تو ایک بچہ کا خون ناحق اپنی گردن پر آجاتا۔ یہ طے کرکے گھر میں بیٹھ ہی تھے کہ حضرت ؑ کی طرف سے پیغام آیا کہ تم نے بالکل غلط فیصلہ کیا ہے ’’علیک الافتاء و علینا التسدید ‘‘(فتویٰ دینا تھا تمھارا کام ہے اوراصلاح کرنا ہمارا کام ہے۔)

اس واقعہ سے امام زمانہؑ کی امداد غیبی کے علاوہ اس حقیقت کا بھی اندازہ ہوتا ہے کہ امامؑ کو اپنے چاہنے والوں سے کس قدر محبت ہے اور وہ انھیں کسی قیمت پر لاوارث نہیں چھوڑنا چاہتے ہیں بلکہ حضرت کا منشا بھی یہ ہے کہ ہر دور میں ان کے مسائل کے حل کرنے والے علماء رہیں، اور مسائل کو حل کرتے رہیں۔ اس کے بعد اگر کوئی ایسی غلطی ہوگئی جس کا تعلق حق العباد اور خون ناحق سے ہوگا تو ہم اس کی اصلاح کردیں گے ورنہ حق اللہ کے معاملہ کی خطائوں کا معاف کرنے والا خود پروردگار موجود ہے اور وہ ارحم الراحمین ہے۔ اگر ایک عام گنہگار بندے کی خطا کو معاف کرسکتا ہے تو اپنی راہ میں قربانی دینے والے اور زحمتیں برداشت کرنے والے اہلِ علم کی خطا کو کیوں معاف نہیں کرے گا۔

مسائل کے سلسلہ میں علامہ طبرسیؒ نے اس خط کا ذکر کیا ہے جو جناب اسحاق بن یعقوب کے نام لکھا گیا تھا اور جس میں مختلف سوالات کے جوابات درج تھے۔ جن کا خلاصہ یہ تھا کہ اگر منکر کے بارے میں سوال کیا گیا ہے تو ہمارا منکر ہم میں سے نہیں ہے اور اگر جعفر جیسے لوگوں کے بارے میں پوچھا گیا ہے تو ان کی مثال پسر نوح اور برادران یوسف جیسی ہے۔

(واضح رہے کہ بعض حضرات نے اس جملہ سے یہ استفادہ کیا ہے کہ پسر نوح اپنے باپ کے احکام کے اعتبار سے نالائق تھا اور ان کے راستہ پر نہیں چلا تھا لیکن برادرانِ یوسف نے جب بھائی سے خیانت کی تو انھوں نے آخر میں انھیں معاف کر دیا اور اس طرح ظالم افراد تو اب قرار پاگئے۔)

فقاع یعنی جو کی شراب بہرحال شراب ہے اور حرام ہے۔ خمس کا فریضہ اس لیے رکھا گیا ہے کہ تمھارا مال حلال ہوجائے اور تمھیں نجات حاصل ہوجائے ورنہ قاعدہ کے اعتبار سے ساری کائنات امام کے لیے ہے اور ان کی مرضی کے بغیر کسی ذرۂ کائنات میں بھی تصرف جائز نہیں ہے۔

ظہور کا وقت پروردگار کے علم میں ہے اور ہم اس کے حکم کے منتظر ہیں۔ اپنی طرف سے وقت معین کرنے والے جھوٹے ہیں اور ان کی تعین کا کوئی اعتبار نہیں ہے۔

مستقبل میں پیش آنے والے واقعات میں ہماری احادیث کے بافہم راوی جو روایات کو واقعات پر منطبق کرنے کی صلاحیت رکھتے ہیں ان کی طرف رجوع کرنا کہ وہ ہماری طرف سے تم پر حجت ہیں اور ہم اللہ کی طرف سے ان پر حجت ہیں اور ان کا رد کرنے والا درحقیقت ہمارے احکام کی تردید کرنے والا ہے۔

محمد بن عثمان میرے معتمد ہیں اور ان کا قول میرا قول، اور ان سے ملنے والا پیغام میرا پیغام ہے۔

محمد بن علی مہزیار اہوازی کا دل انشاء اللہ صاف ہوجائے اور انھیں کوئی شبہ نہیں رہ جائے گا۔

گانے والی عورت کی اجرت حرام ہے (حرام عمل کی اجرت بہرحال حرام ہوتی ہے۔ بدبخت وہ لوگ ہیں جن کی جیب سے اس راہ میں پیسہ نکل جاتا ہے۔ گانے والی تو پیسہ لے کر ہی مجرم بنتی ہے، دینے والا تو دنیا اور آخرت دونوں کے اعتبار سے خسارہ میں ہے۔)

محمد بن شاذان ہمارے شیعوں میں ہیں۔

ابوالخطاب محمد بن اجدب ملعون ہے اور اس کے ماننے والے بھی ملعون ہیں۔ ہم اور ہمارے آبائو اجداد سب اس سے بری اور بیزار ہیں۔

ہمارا مال کھانے والے اپنے پیٹ میں جہنم کی آگ بھر رہے ہیں۔ خمس نہ دینے والوں کی طرف سے جو مال ہمارے شیعوں کو ملے اس میں کاحقِ خمس ہم نے اپنے شیعوں کے لیے حلال کر دیا ہے۔

زمانۂ غیبت میں میری مثال زیرِ ابر آفتاب کی ہے۔ میرا وجود اہلِ زمین کے لیے ویسے ہی وجہِ امان ہے جس طرح آسمان والوں کے لیے ستاروں کا وجود ہوتا ہے۔

غیبت اور ظہور کے بارے میں سوالات بند کردو اور رب العالمین سے میرے ظہور کی دعا کرو۔ والسلام علی من اتبع الہدی۔ (اعلام الوریٰ۔ کشف الغمہ)

مسئلہ طول حیات

امام مہدیؑ کے بارے میں جہاں اور بحثیں کی جاتی ہیں، ان میں سے ایک بحث طول عمر اور بقائے حیات کی بھی ہے اور درحقیقت یہ بحث ان شبہات کے نتیجہ میں پیدا ہوئی ہے جو مسئلہ مہدی کے گرد عالم اسلام میں اٹھائے گئے ہیں اور ان کا منشاء عالم انسانیت کو ایک ایسے مصلح کی طرف سے غافل بنا دیتا ہے جس کا کام بساط ظلم و جور کو الٹ کر نظام عدل و انصاف کا قائم کر دینا ہے اور جو اس عظیم کام کے لیے صبح و شام حکم الٰہی کا انتظار کر رہا ہے۔ ورنہ اس طرح کا سیاسی مقصد کارفرما نہ ہوتا تو ایک مسلمان کے لیے طول عمر اور بقائے حیات جیسی بحث کا اٹھانا خلاف شان اسلام و ایمان اور خلاف اعتقاد قرآن و سنت ہے۔

مسلمان اس حقیقت پر بہرحال ایمان رکھتا ہے کہ موت و حیات کا اختیار پروردگار کے ہاتھوں میں ہے اور وہی انسانوں کی عمروں کو طویل یا مختصر بناتا ہے۔ اس کے نظامِ مصلحت میں ایسے افراد بھی شامل ہیں جو شکم مادر ہی میں موت کے گھاٹ اتر جاتے ہیں اور ایسے افراد بھی ہیں جو بدترین حوادث میں بھی لقمۂ اجل نہیں بنتے ہیں اور حیرت انگیز طور پر باقی رہ جاتے ہیں۔ اس نے انسان کو موت دینا چاہی تو سلیمان جیسا صاحبِ اقتدار بھی اپنے لشکر کے سامنے دنیا سے رخصت ہوگیا اور باقی رکھنا چاہا تو موسیٰ قصر فرعون میں۔

ابراہیمؑ نار نمرود ہیں، یونسؑ بطنِ ماہی میں باقی رہ گئے۔ اس نے چاہا تو اصحابِ کہف کی نیند طویل ہوگئی اور اس کی مرضی ہوئی تو عزیر کو مردہ بنا کر پھر زندہ کر دیا۔ ایسے نظامِ ربوبیت پر ایمان رکھنے والا انسان اگر ایک حجت پروردگار اور مہدیٔ دوراںؑ کے بارے میں شبہات سے کام لے تو اس کا مطلب یہ ہے کہ یا تو وہ قدرتِ پروردگار پر ایمان نہیں رکھتا ہے اور اس کی نظر میں گزشتہ دور کے جملہ واقعات و حوادث صرف اساطیر الاولین کی حیثیت رکھتے ہیں یا اسے وجود مہدیؑ سے کوئی خاص اختلاف ہے جس کی بنا پر اسے کسی نہ کسی شکل میں مشکوک بنا دینا چاہتا ہے۔

تاریخ میں جناب ذوالقرنین، جناب نوح، جناب سام بن نوح، جناب قینان، جناب مہلائیل، عوج بن عناق، نفیل بن عبداللہ، ربیعہ بن عمر، ارفخشد، درید بن زید، جناب سلمان، کعب بن جمجمہ، نصر بن رحمان، قیس بن ساعدہ، عمر بن ربیعہ، عمر بن دوسی، عمر بن طفیل جیسے افراد کی سیکڑوں بلکہ ہزاروں سال عمر کا تذکرہ موجود ہے اور اس کا کوئی انکار کرنے والا نہیں پیدا ہوا ہے۔

اسلامی نقطۂ نگاہ سے جناب ادریسؑ و خضرؑ اور دجال وابلیس لعین کا وجود بھی مسلمات میں شامل ہے جن کی عمریں ہزاروں سال سے متجاوز ہوچکی ہیں اور جناب عیسیٰؑ مستقل طور سے آسمان پر زندہ ہیں اور زمین پر اترنے کا انتظار کر رہے ہیں۔

ان حالات میں مسئلہ طول عمر پر بحث کرنا نہ عقائدی اعتبار سے صحیح ہے اور نہ تاریخی اور واقعاتی اعتبار سے صحیح ہے۔

اس کے علاوہ ایک مسئلہ یہ بھی ہے کہ تاریخ کے بے شمار شواہد کی بنا پر اور مرسل اعظمؑ کی سیکڑوں روایات کی بنا پر جن میں مہدیؑ اور اس کے خصوصیات کا ذکر کیا گیا ہے کہ مہدیؑ میرا بارہواں جانشین، اولاد فاطمہؑ میں، اولاد حسینؑ میں اور میرے فرزندِ حسینؑ کا نواں وارث ہوگا۔ اس مہدیؑ کا وجود بہرحال ہوچکا ہے اور ان خصوصیات کا انسان عالمِ وجود میں آچکا ہے، اور رسول اکرمؐ کی ناقابلِ تردید روایات کی بنا پر اس کا ظہور بھی بہرحال ہونے والا ہے اور عمر دنیا میں ایک دن بھی باقی رہ جائے گا تو ربِ کریم اس دن کو طول دے گا یہاں تک کہ مہدی ظہور کرے اور ظلم و جور سے بھری ہوئی دنیا کو عدل و انصاف سے بھردے۔

ان دونوں مسلمات کے درمیان دو ہی احتمالات رہ جاتے ہیں۔ یا تو وہ مہدی انتقال کر جائے اور پھر وقتِ ظہور مردہ سے زندہ ہو کر عالمی انقلاب برپا کرے یا زندہ اور موجود رہے اور طویل عمر کے ساتھ حالات کا جائزہ لیتا رہے اور اپنے آخری انقلاب کے لیے زمین ہموار کرتا رہے۔

پہلا احتمال مذہبی اعتبار سے بھی غلط ہے اور علمی اعتبار سے بھی۔ مذہبی اعتبار سے یہ بات تسلیم کرلی جائے تو اس کا مطلب یہ ہے کہ دنیا حجتِ خدا سے خالی ہوگئی ہے اور رسول اکرمؐ واضح طور پر فرما چکے ہیں کہ اگر دنیا حجتِ خدا سے خالی ہوجائے تو اس کی بقا محال ہے اور زمین اہلِ زمین سمیت دھنس جائے گی اور علمی اعتبار سے کسی شخص کا مر کر دوبارہ زندہ ہونا اور کسی تیاری اور آمادگی کے بغیر اتنا بڑا انقلاب برپا کر دینا ناقابلِ تصور عمل ہے اور اگر اس میں قدرتِ خدا کو شامل کرلیا جائے تو موت و حیات کے تصورات کی ضرورت ہی نہیں ہے۔ جو خدا کسی عظیم مقصد کے لیے ایک مردہ کو زندہ بنا کر اس سے یہ کام لے سکتا ہے تو وہ ہزار دو ہزار برس زندہ رکھ کر بھی یہ کام لے سکتا ہے۔ اس کی قدرت کے لیے کوئی شے امکان سے خارج نہیں ہے۔

بنابریں اسلام کے تینوں تصورات کو جمع کرنے کے بعد کہ مہدیؑ کی ولادت بہرحال ہوچکی ہے اور اس کا ظہور بہرحال ہونے والا ہے اور زمین حجتِ خدا سے بہرحال خالی نہیں ہوسکتی ہے ایک ہی نتیجہ نکلتا ہے کہ وہ مہدی زندہ رہے اور حالات کا مسلسل جائزہ لے کر اپنے عالمی انقلاب کی منصوبہ بندی میں مصروف رہے۔ وقت ضرورت اپنے نائبین کی امداد بھی کرتا رہے اور اپنے ظہور کی زمین بھی ہموار کرتا رہے اور وقت ظہور کے لیے حکم الٰہی کا انتظار کرتا رہے اور جیسے ہی حکم پروردگار ہوجائے اپنا اصلاحی عمل شروع کردے اور ظلم و جور سے بھری ہوئی دنیا کو عدل وانصاف سے بھردے۔ ان شاء اللہ

روایات و اعترافات

رسول اکرمؐ نے فرمایا ہے کہ میری امت میں ایک مہدی بھی ہوگا۔ (ابو سعید الخدری صحیح ترمذی ص ۲۷۰)

رسول اکرمؐ نے فرمایا ہے کہ اللہ میری عترت میں ایک شخص کو پیدا کرے گا جو دنیا کو عدل وانصاف سے بھردے گا… عبدالرحمن بن عوف (عقد الدرر)

رسول اکرمؐ نے فرمایا کہ اگر عمر دنیا میں ایک دن بھی باقی رہ جائے گا تو پروردگار اس دن کو طول دے گا یہاں تک کہ میرے اہلبیتؑ میں میرا ایک ہم نام آجائے۔ عبداللہ بن مسعود (ترمذی و سنن ابو دائود)

اس امت کا مہدی عیسیٰ بن مریم کی امامت کرے گا۔ ابو سعید الخدری (عقد الدرر)

مہدی برحق ہے، وہ بنی کنانہ، قریش، بنی ہاشم اور اولاد فاطمہ سے ہوگا۔ قتادہ (عقد الدرر)

میں تمھیں مہدی کی بشارت دے رہا ہوں جو میری عترت اور قریش سے ہوگا۔ (صواعق محرقہ)

ہم سات اولاد عبدالمطلب سردارانِ جنت ہیں… میں، علی، حمزہ، جعفر، حسن، حسین، مہدی۔

(سنن ابن ماجہ، معجم طبرانی، حافظ ابو نعیم اصفہانی۔ عقد الدرر)

مہدی میری عترت میں اولاد فاطمہ میں سے ہوگا… روایت ام سلمہ (ابو دائود)

اللہ دنیا کے آخری دن کو اس قدر طول دے گا کہ میری عترت اور میرے اہلبیتؑ سے ایک شخص آجائے جو دنیا کو عدل و انصاف سے بھردے۔ روایت ابوہریرہ (ترمذی)

علیؑ میری امت کے امام ہیں اور ان کی اولاد میں قائم منتظر ہوگا جو دنیا کو عدل وانصاف سے معمور کردے گا۔ روایت ابن عباس (مناقب خوارزمی)

مہدی اولاد حسینؑ سے ہوگا… روایت حذیفہ بن الیمان (حافظ ابو نعیم)

حسینؑ! تم سید بن سید اور برادر سید ہو۔ تم امام، ابن امام اور برادر امام ہو۔ تم حجت بن حجت، برادر حجت اور نو حجتوں کے باپ ہو جن کا نواں قائم ہوگا۔ سلمان (ینابیع المودۃ)

مہدیؑ کا خروج بہرحال ضروری ہے اور یہ اس وقت ہوگا جب دنیا ظلم و جور سے بھر جائے گی۔

(الشیخ، محی الدین درفتوحات مکیہ۔ الشیخ عبدالوہاب شعرانی درالیواقیت والجواہر)

امام مہدیؑ سامرہ میں پیدا ہوئے ہیں جو بغداد سے ۲۰ فرسخ کے فاصلہ پرہے۔

(محمد بن طلحہ شافعی در مطالب السئول)

امام حسن عسکریؑ نے بادشاہِ وقت کے خوف سے اپنے فرزند کی ولادت کو مخفی رکھا۔

(علی بن محمد بن صباغ مالکی درالفصول المہمہ)

امام مہدیؑ سامرہ میں پیدا ہوئے ہیں اور ان کی ولادت کو مخفی رکھا گیا ہے۔ وہ اپنے والد بزرگوار کی حیات ہی سے غائب ہیں۔ (علامہ جامی درشواہد النبوۃ)

امام مہدی ۱۵؍ شعبان ۲۵۵ھ میں پیدا ہوئے اور سامرہ میں لوگوں کی نظر سے غائب ہوگئے۔ (علامہ جمال الدین در روضۃ الاحباب)

امام مہدی ۱۵؍ شعبان ۲۵۵ھ میں پیدا ہوئے اور انھیں امام حسن عسکریؑ نے اس خدا کے حوالہ کر دیا جس کی پناہ میں جناب موسیٰ تھے۔ (شیخ عبدالحق محدث دہلوی درمناقب الائمہ)

امام مہدیؑ بطن نرجس سے ۱۵ شعبان ۲۵۵ھ میں پیدا ہوئے ہیں۔

(عبدالرحمن صوفی درمرأۃ الاسرار)

خلافتِ رسولؐ حضرت علیؑ کے واسطے سے امام مہدیؑ تک پہنچی ہے اور وہ آخری امام ہیں۔ (علامہ شہاب الدین دولت آبادی در تفسیر بحر مواج)

امام مہدیؑ بارہویں امام ہیں۔ (ملا علی قاری در شرح مشکوٰۃ)

امام مہدیؑ اولاد فاطمہؑ سے ہیں۔ وہ بقولے ۲۵۵ھ میں پیدا ہو کر ایک عرصہ کے بعد غائب ہوگئے۔ (علامہ جواد ساباطی در براہین ساباطیہ)

امام مہدی پیدا ہو کر غائب ہوگئے اور آخری دو ر میں ظہور کریں گے۔

(شیخ سعد الدین در مسجد اقصیٰ)

آپ پیدا ہو کر قطب ہوگئے ہیں۔ (علی اکبر بن اسداللہ درمکاشفات)

محمد بن الحسن کے بارے میں شیعوں کا خیال درست ہے۔ (شاہ ولی اللہ محدث دہلوی درسالہ نوادر)

امام مہدیؑ تکمیل صفات کے لیے غائب ہوگئے ہیں۔ (ملا حسین میبذی در شرح دیوان)

امام مہدیؑ ۲۵۶ھ میں پیدا ہوکر غائب ہوگئے ہیں۔ (تاریخ ذہبی)

امام مہدیؑ پیدا ہو کر سرداب میں غائب ہوگئے ہیں۔ (ابن حجر مکی درصواعق محرقہ)

امام مہدی کی عمر امام حسن عسکریؑ کے انتقال کے وقت پانچ برس کی تھی وہ غائب ہو کر پھر واپس نہیں آئے۔ (وفیات الاعیان)

آپ کا لقب القائم، المنتظر، الباقی ہے۔ (تذکرہ خواص الامۃ سبط بن جوزی)

آپ اسی طرح زندہ اور باقی ہیں جس طرح عیسیٰ، خضر اور الیاس وغیرہ ہیں۔ (ارجح المطالب)

امام مہدیؑ قائم و منتظر ہیں۔ وہ آفتاب کی طرح ظاہر ہو کر دنیا کی تاریکی کفر کو زائل فرمائیں گے۔ (فاضل ابن روز بہان ابطال الباطل)

امام مہدیؑ کے ظہور کے بعد حضرت عیسیٰ نازل ہوں گے۔ (جلال الدین سیوطی درمنثور)

خصوصیات حکومتِ امام عصرؑ

۱۔ ابتداء ظہور میں آپ کا طریقہ کار وہی ہوگا جو ابتداء بعثت میں رسول اکرمؐ کا طریقہ کار تھا اس لیے کہ آپ کے دور تک اسلام اس قدر مسخ ہوچکا ہوگا کہ گویا از سر نو اسلام کی تبلیغ کرنا ہوگی اور جدید ترین نظام کے بارے میں شدید ترین مواخذہ نہیں ہوسکتا ہے۔ خود رسول اکرمؐ نے فرمایا ہے کہ اسلام ابتدا میں بھی غریب تھا اور آخر میں بھی غریب ہوجائے گا، لہٰذا خوشحالی ان افراد کے لیے جو غرباء ہوں۔

۲۔ آپ کے فیصلے جناب دائود کی طرح ذاتی علم کی بنیاد پر ہوں گے اور آپ گواہ اور بینہ کے محتاج نہ ہوں گے۔ آپ لوگوں کی شکل دیکھ کر ان کے جرائم کا اندازہ کرلیں گے اور اسی اعتبار سے ان کے ساتھ معاملہ کریں گے۔

۳۔ آپ کی سواری کے لیے ایک مخصوص ابر ہوگا، جس میں گرج، چمک اور بجلی وغیرہ سب کچھ ہوگی جو بات حضرت ذوالقرنین کو بھی حاصل نہ تھی۔ آپ اس ابر پر سوار ہو کر مختلف اطراف کا دورہ کریں گے اوردین اسلام کی تبلیغ کرکے اس کا نظام قائم کریں گے۔

۴۔ آپ کے وجود مبارک کی برکت سے زمین اپنے سارے ذخائر کو اگل دے گی اور پیداوار میں اس قدر اضافہ ہوگا کہ جو شخص جس قدر مطالبہ کرے گا آواز آئے گی ’’لے لو، خزانۂ قدرت میں کوئی کمی نہیں ہے۔‘‘ پیداوار کا یہ عالم ہوگا کہ اگر کوئی عورت عراق سے شام تک پیدل سفر کرے تو اس کے قدم سبزہ زار کے علاوہ کسی خشک زمین پر نہ پڑیں گے۔

۵۔ دنیا میں امن و امان کا وہ دور دورہ ہوگا کہ انسانوں اور جانوروں کے درمیان بھی کوئی وحشت اور نفرت نہ رہ جائے گی۔ بچے سانپ بچھو سے کھیلیں گے اور بھیڑ اور بکری ایک گھاٹ پر پانی پئیں گے یہاں تک کہ اگر کوئی عورت عراق سے شام تک سر پر سامان رکھ کر چلی جائے تو کوئی درندہ بھی اذیت نہ کرے گا اور نہ اسے کسی طرح کا خوف ہوگا۔

۶۔ آپ کے ظہور کی برکت سے مخصوص قسم کے خطرناک امراض کا خاتمہ ہوجائے گا… اور صاحبان ایمان صحت و سلامتی کی زندگی گزاریں گے۔

۷۔ آپ پر مرور زمانہ اور تغیرات دہر کا کوئی اثر نہ ہوگا اور سیکڑوں سال کے بعد بھی ۴۰ سال کے جوان کی شکل میں ظہور فرمائیں گے جیسا کہ امام رضاؑ کی روایت میں وارد ہوا ہے کہ کسی شخص نے پوچھا کہ کیا آپ ہی قائم ہیں؟ … تو فرمایا کہ نہیں، تم دیکھتے نہیں ہو کہ میں کس قدر ضعیف و نحیف ہوگیا ہوں اور قائم طویل ترین عمر کے باوجود ۴۰ سالہ جوان کی شکل میں ظہور کرے گا۔ وہ میری اولاد میں میرا چوتھا وارث ہوگا۔

۸۔ آپ کے پاس تمام انبیاء و اولیاء کی میراث ہوگی۔ لباس ابراہیمؑ، عصائے موسیٰؑ، انگشتری سلیمانؑ، زرہ پیغمبر اسلامؑ، عمامہ و نعلین و لباس رسول اکرمؐ اور ذوالفقار حیدر کرارؑ، اور جب سید حسنی آپ سے دلالت امامت کا مطالبہ کریں گے تو آپ ان تمام تبرکات کو پیش کردیں گے۔

۹۔ آپ زیر آفتاب سفر کریں گے تو بھی جسم اقدس کا کوئی سایہ نہ ہوگا جس طرح کہ رسول اکرمؐ کے جسم اقدس کا سایہ نہیں تھا۔

۱۰۔ آپ کے نور مبارک سے زمین اس قدر روشن ہوجائے گی کہ آفتاب و ماہتاب کے بغیر بھی کاروبار حیات چل سکے گا۔

۱۱۔ آپ کے سامنے تمام دنیا، ہتھیلی پر ایک درہم کے مانند ہوگی اور آپ بغیر کسی حائل و حاجب کے تمام دنیا کے حالات کا مشاہدہ کریں گے۔

۱۲۔ آپ کے دور میں صاحبانِ ایمان کمال علم و عقل و ذہانت و ذکاوت کی منزل پر فائز ہوں گے اور آپ جس کے سر پر دست شفقت پھیر دیں گے اس کی عقل بالکل کامل و اکمل ہوجائے گی یہاں تک کہ آپ مختلف ملکوں میں بھیجے جانے والے نمائندوں کو ہدایت کریں گے کہ اگر کوئی مسئلہ سمجھ میں نہ آئے تو اپنی ہتھیلی کو دیکھ لینا تمام علوم اور مسائل نقش نظر آجائیں گے۔

۱۳۔ مساجد میں جدید قسم کے مینار، حجرات اور نقوش جو دور مرسل اعظمؑ میں نہیں تھے انھیں محو کر دیا جائے گا اور مساجد کو ان کی اصلی اسلامی سادگی کی طرف واپس کر دیا جائے گا۔

۱۴۔ مسجد الحرام اور مسجد النبیؐ کی از سرِ نو اصلاح وترمیم ہوگی اور جس قدر بھی بے جا تعمیرات ہوئی ہیں ان کی اصلاح کر دی جائے گی اور مقامِ ابراہیمؑ کو بھی اس کی اصلی منزل تک پلٹا دیا جائے گا۔

۱۵۔ آپ کا نور مبارک اس قدر نمایاں اور روشن ہوگا کہ ساری دنیا کے لوگ بآسانی آپ کی زیارت کرسکیں گے اور ہر شخص آپ کو اپنے سے قریب تر اور اپنے ہی علاقہ اور محلہ میں محسوس کرے گا۔

۱۶۔ آپ کا پرچم نصرت رسول اکرمؐ کا پرچم ہوگا جس کا عمود عرش الٰہی کا بنا ہوا ہوگا اور وہ جس ظالم پر سایہ فگن ہوجائے گا اسے تباہ و برباد کردے گا۔ آپ کی فوج کے افراد لوہے کی چادروں کی طرح سخت اور مستحکم ہوں گے اور ہر مومن کے پاس چالیس افراد کی طاقت ہوگی۔

۱۷۔ مومنین کی قبروں میں بھی ظہور کی خوشی کا داخلہ ہوجائے گا اور آپس میں ایک دوسرے کو مبارکباد دیں گے اور بعض قبروں سے اٹھ کر نصرت امام کے لیے باہر آجائیں گے جیسا کہ دعائے عہد میں وارد ہوا ہے کہ ’’پروردگار! اگر مجھے ظہور سے پہلے موت بھی آجائے تو وقتِ ظہور اس عالم میں قبر سے اٹھانا کہ کفن دوش پر ہو، برہنہ تلوار ہاتھ میں ہو، نیزہ چمک رہا ہو، اور زبان پر لبیک لبیک ہو۔

۱۸۔ آپ اپنے تمام چاہنے والوں کے قرضوں کو ادا فرمادیں گے اور انھیںخیرات و برکات سے مالا مال کردیں گے۔ بشرطیکہ قرضہ کا تعلق حرام مصارف سے نہ ہو ور نہ اس کا مواخذہ بھی کریں گے۔

۱۹۔ آپ جملہ بدعتوں کا قلع قمع کردیں گے اور عالم انسانیت کو شریعت پیغمبر اسلامؐ کی طرف پلٹا کرلے آئیں گے یہاں تک کہ ہزاروں بدعقیدہ لوگ آپ کے واپس جانے کا مطالبہ کردیں گے اور آپ سب کا خاتمہ کردیں گے۔

۲۰۔ آپ کے جملہ روابط اور تعلقات صرف ان افراد سے ہوں گے جو واقعاً مومن مخلص ہوں گے اور کسی منافق اور ریاکار کا کوئی ٹھکانہ نہ ہوگا۔ دشمنانِ آل محمدؐ بنی امیہ و بنی عباس، قاتلانِ حسینؑ اور نواصب و خوارج سب کا خاتمہ کردیں گے اور کسی ایسے آدمی کو زندہ نہ چھوڑیں گے جو گزشتہ افراد و اقوام کی بداعمالیوں اور ان کے مظالم سے راضی ہوگا۔

اللھم عجل فرجہ وسہل مخرجہ واجعلنا من انصارہ واعوانہ۔

امام عصر ؑاور سلام، دعا، نماز ، زیارت، استغاثہ، طریقۂ زیارت و ملاقات


امیر المومنینؑ کا ارشاد گرامی تھا کہ گویا میں یہ منظر دیکھ رہا ہوں کہ مہدی گھوڑے پر سوار وادی السلام سہلہ کی طرف روانہ ہے اور زبان پر یہ کلمات ہیں: ’’لا الہ الا اللہ حقا حقا لا الہ الا اللہ ایمانا و صدقا لا الہ الا اللہ تعبدا و رقا اللھم معز کل مومن وحید ومذل کل جبار عنید … الخ (بحار)‘‘


سلام

جابرؓ نے امام محمد باقرؑ سے روایت کی ہے کہ جو بھی قائم کے دور تک رہ جائے اس کا فرض ہے کہ انھیں اس طرح سلام کرے : ’’السلام علیکم یا اھل بیت النبوۃ و معدن العلم وموضع الرسالۃ ۔‘‘ (غیبت طبرسی)

محمد بن مسلم راوی ہیں کہ امام باقرؑ نے اس طرح سلام کرنے کا حکم دیا ہے:

’’السلام علیک یا بقیہ اللہ فی ارضہٖ‘‘ (کمال الدین)

عمران بن داہر راوی ہیں کہ امام صادقؑ سے دریافت کیا گیا کہ قائم کو امیر المومنین کہہ کرسلام کیا جاسکتا ہے؟ تو فرمایا ہر گز نہیں۔ یہ لقب صرف حضرت علیؑ کے لیے ہے۔ قائم کو بقیۃ اللہ کہہ کر سلام کرو۔ (بحار)

دُعا


امام مہدیؑ ہی سے وہ مشہور و معروف دعا نقل کی گئی ہے جو مفاتیح الجنان اور دیگر کتب ادعیہ میں مذکور ہے۔ اللھم ارزقنا توفیق الطاعۃ وبعد المعصیۃ۔ (مصباح کفعمی)

آپ کی ایک دعا یہ ہے : ’’مالک الرقاب وھازم الاحزاب یا مفتح الابواب یا مسبب الاسباب سبب لنا سبباً لا نستطیع لہ طلباً…‘‘(منہج الدعوات)

آپ ہی کی یہ مشہور دعا بھی ہے: ’’الٰٓھی بحق من ناجاک وبحق من دعاک…‘‘

(الادعیۃ المستجابات)

آپ ہی سے یہ دعا بھی نقل کی ہے: ’’الٰٓھی عظم البلاء وبرح الخفاء۔‘‘

(جنۃ الماویٰ)

آپ کے دور غیبت کے لیے شیخ عمروی نے ابو علی بن ہمام کو یہ دعا تعلیم دی تھی:

’’اللھم عرفنی نفسک فانک ان لم تعرفنی نفسک لم اعرف نبیک۔‘‘ (اکمال الدین)

نماز

امام عصرؑ ہی سے یہ نماز حاجت بھی نقل کی گئی ہے کہ شب جمعہ دو رکعت نماز ادا کرے اور ہر رکعت میں سورۂ حمد پڑھتے ہوئے ’’ایاک نعبد وایاک نستعین‘‘ کو سو مرتبہ دہرائے، اور رکوع و سجدہ کے تسبیحات کو سات سات مرتبہ ادا کرے۔ بعد نماز، حاجت طلب کرے ان شاء اللہ پوری ہوگی۔ 		(کنوز النجاح طبرسیؒ)

استغاثہ

امام صادقؑ نے فرمایا ہے کہ اگر کوئی شخص راستہ بھول جائے اور پریشان حال ہوجائے تو اس طرح فریاد کرے: ’’یاصالح یا اباصالح ارشدونا الی الطریق رحمکم اللہ۔‘‘ (النجم الثاقب)

رسول اکرمؐ نے ابو الوفاء کی روایت میں فرمایا ہے جب مصیبت اس منزل پر آجائے کہ تلوار گردن کے قریب ہو تو یوں فریاد کرو: ’’یا مولای یا صاحب الزمان انامستغیث بک۔‘‘صاحب الزمان یقینا تمھاری امداد کریں گے اور تمھاری مدد کو آئیں گے۔

اس روایت سے صاف ظاہر ہوتا ہے کہ امامت کے لیے ساری کائنات کے حالات کا جاننا اور طاقت کے اعتبار سے ہر ایک کے کام آنا اور اس کی مشکل کشائی کرنا ایک بنیادی شرط ہے جس کے بغیر کوئی انسان امام کہے جانے کے قابل ہے۔

امام عصرؑ نے ایک قیدی کو دعائے عبرات کی تعلیم دی جس کے طفیل میں اسے رہائی مل گئی اور امیر المومنینؑ نے زوجۂ حاکم کے خواب میں آکر حاکم کو تہدید کی کہ اگر اسے رہا نہ کرے گا تو اسے قتل کر دیا جائے گا۔ ’’اللھم انی أسئلک یا راحم العبرات ویاکشف الکربات… یا رب انی مغلوب فانتصر… (جنۃ الماویٰ)

نسخۂ شفا

شیخ ابراہیم کنعمیؒ نے البلد الامین میں نقل کیا ہے کہ امام مہدیؑ نے ارشاد فرمایا ہے کہ اگر اس دعا کو نئے برتن میں خاکِ شفا سے لکھ کر مریض کو پلا دیں تو شفا حاصل ہوجائے گی۔

’’بسم اللہ الرحمن الرحیم۔ بسم اللہ دواء والحمد للہ شفائٌ ولا الہ الا اللہ کفائٌ ھو الشافی شفاء وھو الکافی کفاء اذھب الباس برب الناس شفائٌ لایغادرہ سقم وصلی اللہ علی محمد والہ النجباء۔‘‘ (بحار)

زیارت

سید ابن طائوس نے جمال الاسبوع میں نقل کیا ہے کہ ایک شخص نے روز یک شنبہ امام عصرؑ کو اس طرح زیارت امیر المومنینؑ پڑھتے ہوئے دیکھا ہے: ’’السلام علی الشجرۃ النبویۃ والدرحۃ الھاشمیۃ المضیئۃ المثمرۃ…‘‘ (مکمل زیارت مفاتیح الجنان میں موجود ہے)۔ والسلام علی من تبع الھدیٰ

